
Анатолий Ильич Кибеч

Улӑп таврӑнни





Ҫамрӑк тусӑм!


Вунулттӑра-и эсӗ е вунҫиччӗре — ҫакӑ вӑл сахалах мар, шӑпах хӑвна ҫитӗннӗ ҫын пек тытмашкӑн вӑхӑт ҫитнине пӗлтерекен тапхӑр. Апла пулсан пурнӑҫ лавне кӳлӗнсе хӑв ҫине пысӑкрах яваплӑх илме иккӗленсе ан тӑр, хӑюллӑрах пул.
Хамӑр Улӑп йӑхӗнчен тухнине те манас марччӗ, чӑваш чысне алла хӗҫ тытса хӳтӗленӗ паттӑрсене тӗслӗх вырӑнне хурса яланах асра тытасчӗ.



Чӑн Улӑп, ӑҫта эс!


Вӑхӑт-вӑхӑт Чӑваш Улӑпӗ — хисеплӗ Кибеч юлташӑмӑр ҫырса кӑтартаканни пекки: чӑваша чӑмӑртанма ӑс-тӑнпа пуҫарулӑх ҫитерекен, йӑваш та сӑпай пулнипе пӗрлех хӑйне хисеплеме, хисеплеттерме, тивӗҫлӗ шайра тытма пӗлекен, хӑй халӑхӗшӗн кар тӑма хӑват пур ҫын — ӑҫта ҫӗтсе ҫӳрет-ши ҫакнашкал Улӑп, хӑҫан килет-ши, килетех-ши, килтӗрччӗ текен шухӑш киле-киле хупларӗ мана Анатолий Ильич Кибечӗн «Улӑп таврӑнни» ҫӗнӗ кӗнекине вуланӑҫем. Пит кӑмӑлласа, пуҫа ун-кун ӗҫлеттерсе паллашрӑм унпа. Авторӗ ӑна литература жанрӗ енчен роман-халап тесе палӑртнӑ.
Ҫӗр пичӗ ҫинчи ытти халӑхсемпе пӗрле ХХI ӗмӗре тӗпӗртетсе кӗрсе кайнӑ чӑвашсемшӗн, ай, пит кирлӗ-ҫке хӑйсен Улӑпӗ — чӑнчӑн Аслӑ Ертӳҫӗ. Ӑслӑ Ертӳҫӗ тейӗпӗр тата! Тӗнче тӑрӑх сапаланнӑ вӑйсене пуҫтарма пултаракан, эрех-сӑрана пула кунран-кун хавшаса пыракан наци генофондне сыхласа хӑварма майсем туса паракан ҫыннӑмӑр ӑҫта-ши? Роман-халапри Эсрел сӑнарӗ маншӑн шӑп та лӑп ҫав эрех-сӑра пек те туйӑнса кайрӗ… Пире хирӗҫ тӑракан, уҫҫӑнах инкек-синкек сунакан халӑх ҫук пулӗ тетӗп паянхи саманара. Пӗр халӑх теприне хирӗҫ тӑни, пӗтерес, пӑхӑнтарас тени, пуринчен те хӑрушши вара вӑрҫӑпа килес тени пирки шутлассӑм та килмест. Ку — хӑрушӑ. Ку — ҫутҫанталӑка хирӗҫлени, унӑн саккунӗсене пӑхӑнманни. Эрех-сӑра нушийӗ-терчӗ тесен вара… Ҫак усал та хӑватлӑ япала этеме шалтан пӗтерет, шӗкӗ пекех шӗкӗлчет. Пурсӑмӑра та шӗкӗ ерсен пӗтетпӗр вара чӑнласах.
Писатель шухӑшлавӗпе килӗшмесӗр тӑма пултараймастӑп: эрехсӑра халӑх ӑс-тӑнне хытӑ хавшатать. Ӗҫекен ҫын шухӑшлама пӑрахать. Уншӑн пурте ик айкки те тӑвайкки — ҫакнашкал малашлӑхсӑр принциппа пурӑнма тытӑнать вӑл. Анчах кам килсе туса парӗ ку пурнӑҫри ҫӑтмаха, ырӑ та урӑ пурнӑҫа? Хамӑр пулмасан — кам-ха тата! Халап-юмахри Улӑп-шим пирӗн пӗртен-пӗр ҫӑлӑнӑҫ? Вӑл та, вӑл кӑна та мар. Пӗрремӗшӗнчен, чӑваш ӑс-тӑнӗнче Улӑп сӑнарӗ ахальтен ҫуралман ӗнтӗ вӑл. Мифологие ӗненме май пулмасан та, вӑл чӑнлӑха ҫывӑх. Ҫын хӑй тӑвас тенине, ӗмӗтленнине пурнӑҫра тӑваймасан та, юмах-халапра та пулсан курасшӑн ҫакна. Иккӗмӗшӗнчен, хамӑр пурнӑҫӑн хуҫи эпир хамӑрах. Шӑпа вӑл шӑпана мар, ӑна эпир хамӑра валли хамӑр суйласа илетпӗр: е — ун пеккине, е — кун пеккине. Кибечӗн роман-халапӗнчи Улӑп сӑнарӗ вӑл — символа сӑнар, ырра шырани, ырра кӗтни. Эппин, пирӗн пурӑнӑҫ ҫаврӑмӗ пӗтӗмпех эпир ӑна мӗнле йӗркеленинчен майлашӑнса пырать. Нарпи пек маттур пикесенчен, Алмас пек хӑюллӑ йӗкӗтсенчен. Алмас сӑнарне ҫыравҫӑн тата та вӑйлатмалла пулнӑ-и, тен. Тепӗр паттӑр герой — Юман пур-ха ӗнтӗ. Улӑп тӗпренчӗкӗ, Улӑп тӗпкӗчӗ вӑл. Анчах ӑна ҫуратнӑ Эльпин сутӑнчӑклӑхне ан манӑр. Чӑвашсем ҫав-ҫавах сапаланчӑк пулӗҫ-шим?!
Ырӑпа Усал хирӗҫтӑрӑвӗ, Ырӑлӑх ҫӗнтерме тивӗҫли, ҫӗнтерессе ӗненни, ҫак аслӑ кӗрешӳре пӗрлӗх кирли пирки астутарать писатель хӑйӗн кӗнекинче. Ҫынпа ҫын, йӑхпа йӑх, халӑхпа халӑх килӗшӳллӗ, туслӑ пурӑнсан тин Ырӑ Усала ҫӗнтерме пултарӗ — акӑ произведенин тӗп шӑнӑрӗ, тӗп шухӑшӗ.
Чӑваш вӑл йӗркеллӗ пурнӑҫ йӗркине тытса пырать, ман шутпа: ӗҫлесе ҫиет. Ҫӗр сухаласа, ака-суха ӗҫне чыслӑн туса. Ыттисем ҫине шӑл хӑйрамасть, ют пурлӑха хапсӑнмасть, вӑрҫӑ-ҫапӑҫу кӑлармасть. Анчах хӑйне кӳрентерме те памасть. Ан тив, ту-сӑртсем ҫукрах пирӗн, ҫапах ҫынлӑх пур-ха, чун ӑшши пӗтмен, кӑмӑл-сипет пуянлӑхӗ иксӗлми. Пуррине — сыхласа хӑварасчӗ. Ҫырма-ҫатра тӗпӗнче мӗкӗлтетсе ҫӳренипе пит малалла каяймӑпӑр. Ҫаксем ҫинчен тата ҫаксем ҫинчен кӑна та мар шухӑшлама хистет ҫыравҫӑ. Чӗлхи ҫӑмӑл та сӗтеклӗ писателӗн, ансат сӑмахсемпех вулакан чун-чӗри патне ҫул тупать.
Тӗрӗссипе илсен, «Улӑп таврӑнни» роман-халап ҫырма Кибечӗн вӑрӑм та ҫӑмӑл мар пурнӑҫ ҫулӗ утса тухма тивнӗ. Вӑрҫӑ ачи (1937 ҫулта ҫуралнӑ), выҫӑллӑ-тутӑллӑ ӳснӗ, анчах вӗренесшӗн ҫуннӑ. Институт хыҫҫӑн педагогика наукисен кандидат диссертацине ӑнӑҫлӑ хӳтӗленӗ, аслӑ вӗренӳ шкулӗсенче мӗн пурнӑҫ тӑршшӗпех доцент тивӗҫӗпе студентсене вӗрентет, пӗрлех чӑваш литературинче вӑй хурать. «Пурнӑҫ кӗнеки», «Пурнӑҫ ҫулӗ такӑр мар», «Хӗҫ тумалли хурҫӑ», «Юратусӑр телей ҫук» кӗнекесем ҫырса кӑларса хӑйӗн вулаканне тупрӗ, «Ӗмӗр сакки сарлака», «Тӑван ялӑм», «Телей» тата ытти хӑшпӗр юрӑсен сӑмахӗсене ҫырса чӑваш юрӑ искусствине малалла аталантарчӗ.
Ырми-канми ӗҫлет те ӗҫлет Анатолий Ильич Кибеч. «Улӑп таврӑнни» роман-халапӗпе тепӗр хут ҫирӗплетрӗ вӑл хӑйӗн чӑваш литературинчи сассине. Чӑн Улӑп, ӑҫта эс? — ҫак шухӑша чӑнласах вӑратрӗ вулакан чун-чӗринче.

Юлия Силэм, писатель,
ЧР культура тава тивӗҫлӗ ӗҫченӗ,
Петровски наукӑпа искусствӑсен академийӗн
действительнӑй членӗ.

Тӑвалла пулсан та харсӑр

Утмалла сан малалла.

Ут, хуламӑр, ывӑнмасӑр — 

лӑп йӑхӗ санпала.





(«Шурӑ Шупашкар»

мухтав юрринчен).



Уйӑхпа та, Хӗвелпе те калаҫрӑм, Ҫӗр-Аннене хӑлхапа тӗкӗнсе ун халапне тимлӗн итлерӗм, Атӑл-Аттерен те чылай ыйтса пӗлтӗм; вара ҫакӑ паллӑ пулчӗ. Каласа парам-ха сана, хаклӑ вулаканӑм.
Ку пулнӑ тахҫан авал, ӗлӗкхи чӑвашсем пурӑннӑ вырӑнта, Эсрел хуҫаланнӑ вӑхӑтра.
Пурнӑҫ йӗрки ҫапларах ӗнтӗ, кашни кунах мӗн те пулин пулса иртет; тӗлӗнмелли те, савӑнмалли те, кулянмалли те тупӑнсах тӑрать. Тепӗр чух тата пӗр япалах пӗриншӗн — савӑнӑҫ, теприншӗн — куляну.
Акӑ паян тул ҫутӑлнӑ-ҫутӑлманах ирхи шӑплӑха юрӑ вӑратрӗ.


Нимене! Нимене!

Хура халӑх, нимене!

Ял-йыш, пускил, нимене!

Атьӑр пурте нимене,

Арман пӗви пӗвелеме!

Хура халӑх кар тухсан

Пӗве хӑвӑрт ҫӗкленет,

Тӗпне чипер хӗр хурсан

Пӗве ҫирӗпрех пулать.

Атьӑр пурте нимене,

Нимене! Нимене!




Ҫакӑ юрра ҫынсем илтрӗҫ, алла кӗреҫе тытрӗҫ те арман патнелле уттарчӗҫ. Ҫырми чылай тарӑнскер, ҫавӑнпа та пӗвине самай ҫӳллӗ хӑпартмалла. Унсӑрӑн арман чулӗ ҫавӑрӑнмасть.
Пур япалан та йӗрки пур тенӗ пек кунта та ҫавах. Малтан шыв хӗринче ӳсекен тӗмӗсене каса-каса лашапа турттарчӗҫ, пӗлтӗрхи кивӗ улӑм та тупӑнчӗ; теприсем вара чава-чава пӑхса тӑмлӑрах тӑпра вырӑнӗ тупрӗҫ. Аялта, ҫырма тӗпӗнче, арҫынсем сӑвай ҫапаҫҫӗ, юрлаюрла ӗҫлеҫҫӗ.


Арман хуҫи пире чӗнчӗ:

Сӑвай ҫапса пар терӗ.

Сӑвай, сӑвай, ҫирӗп лар,

Ҫӗр тӗпнелле анах пар!

Ай — пӗрре!

Хай — иккӗ!

Ай — виҫҫӗ!

Арман хуҫи пире чӗнчӗ:

Пӗве ӗҫки пулать терӗ.

Сӑвай укҫи ан пултӑр,

Шыв тулнипе хуҫӑлтӑр,

Шыв юххипе укҫи юхтӑр!




Сӑвай ҫапасси вӑл самай кӑткӑс ӗҫ. Тукмаккине виҫҫӗн е тӑваттӑн харӑс ҫӗклесе хыттӑн туртса ҫапмалла. Тӳрӗ лекмесессӗн усси сахал, вӑй пӗтерни ҫеҫ. Сӑвай тукмаккине йӑтса хӑпартнӑ чухне те ыттисенчен юлмалла мар, унсӑрӑн йывӑр тукмак хӑв еннелле сулӑнма пултарать. Ун пек чухне ыттисем ятлаҫса илеҫҫӗ, вӑй хумасӑр ӗҫлет теме те пултараҫҫӗ. Кунта ыттисем ҫине тайӑнса ӗҫлеме май ҫук. Веҫех сӑвай тукмакки кӑтартса парать. Паллах, вӑйпитти арҫынсемпе юнашар тӑрса ҫам рӑксен те ҫапса пӑхас килет. Вӗсене те пӗрерӗн-пӗрерӗн тӑратса пӑхаҫҫӗ, ӗҫе хӑнӑхтараҫҫӗ. Паян та ҫавах, чылайӑшне тӗрӗслесе пӑхрӗҫ, анчах шӑнӑрланса ҫитнисем нумаях мар-ха. Пуринчен маттурри Алмас пулчӗ, арҫынсемпе шаях ӗҫлерӗ, турхан ывӑлӗ пулсассӑн та халӑхпа пӗрлех вӑй хучӗ. Сӑлтавӗ те паллӑ ӗнтӗ. Ватӑ Ватрас ҫапла хушрӗ. Хӑйӗн вӑйӗ чакса пынӑҫемӗн турхан туйине ывӑлне парас шухӑш кунран-кун вӑйланса пычӗ. Юратьха ӑна арӑмӗ арҫын ача парнелерӗ. Атту хӗрача та хӗрача…
Алмас вара йӗкӗреш ҫуралнӑ пулсассӑн та патвар ӳсрӗ, сӑнран та илемлӗ, хӑйӗнчен кӑшт маларах ҫуралнӑ Калимаран туртса илнӗ тейӗн…
Юлашки сӑвая ҫапнӑ чухне арҫынсем тата савӑнӑҫлӑрах юрлама тытӑнчӗҫ. Кун хыҫҫӑн вара шыва пӳлсе лартасси кӑна юлать.

Акӑ инҫех те мар макӑрни, кӑшкӑрашни илтӗнсе кайрӗ. Пӗве тӗпне хума суйласа илнӗ хӗре ҫавӑтса килеҫҫӗ. Аллисене пӑявпа ҫыхса иккӗн туртса пыраҫҫӗ. Хыҫалтан пӗр уксах арҫын нухайккапа ҫапа-ҫапа илет, хӗрне ҫӑлма пикеннӗ амӑшне тӗке-тӗке ярать. Лешӗ уласах макӑрать, нухайккапа туртса ҫапнине те туймасть. Ним тума аптранипе ҫынсем патнелле ҫавӑрӑнса тӑрса: «Пулӑшӑр! Эсир те пулин хута кӗрӗр! — тесе кӑшкӑрса ячӗ. — Пӗртенпӗр ача вӗт-ха вӑл манӑн».
«Илемпие суйласа илнӗ иккен», — илтӗнчӗ пӗр сасӑ.
Пӗр самантлӑха никам та нимӗн шарламарӗ, пурте Илемпие шӑтарас пек пӑхса тӑчӗҫ. Лешӗ юлашки вӑйне пухса каялла туртӑнать, иккӗн аран уттараҫҫӗ. Акӑ Илемпи тӳнсе кайрӗ. Ӑна малалла сӗтӗре пуҫларӗҫ.
Сасартӑк Алмас сиксе тухрӗ те Илемпие ҫӗклесе тӑратрӗ.
— Ярӑр ӑна! Аллисене салтӑр! — терӗ Алмас.
— Пӑрӑн ҫул ҫинчен! Кашни шӑхлич хушнине итлесе тӑрсан кунта…
— Алмас, мана пӗве тӗпне хураҫҫӗ, — илтӗнчӗ хурлӑхлӑ сасӑ.
Алмас леш икӗ арҫынна тӗксе ячӗ те Илемпи аллисене ҫыхнӑ пӑява салтма тытӑнчӗ.
— Мӗн пӑхса тӑратӑр! Кӑҫал пӗвесӗрех юлас тетӗрим?! — кӑшкӑрчӗ уксах арҫын нухайккипе Алмас ҫинелле хӑмсарса. Анчах тахӑшӗ ун аллине ярса тытрӗ, турхан ывӑлне ҫапма памарӗ. Алмас та ҫиллине чараймарӗ, нухайккана туртса илчӗ те уксах арҫынна туртса ҫапрӗ.
— Турхан ывӑлне хӑмсаратӑн иккен?! Аттене каласа парсассӑн…
— Кала, кала. Ҫак ӗҫе эпӗ шӑпах турхан хушнипе тӑватӑп.
— Пулма пултараймасть.
— Ӗненмесессӗн мӑчавӑртан ыйтса пӑх. Иккӗш пӗрле шут тусах Илемпие суйласа илчӗҫ.
— Алмас! Ҫӑлсам ман хӗрӗме! Юратать вӑл сана! — кӑшкӑрчӗ пӗтӗм вӑйран Илемпи амӑшӗ.
Ҫак сӑмахсене илтсен чылайӑшӗ пӗр-пӗрин ҫине пӑхса илчӗҫ. Чухӑн Илемпипе пуян ҫын ывӑлӗ Алмас хушшинче вӑрттӑн юрату пулнӑ-ҫке. Ку таранччен ӑна никамах та сисмен. Ҫакӑ вара чӑн-чӑн тӗлӗнтермӗш мар-и? «Мӑчавӑра чӗнсе килем-ха. Ниме апачӗ пӗҫернӗ ҫӗртехчӗ вӑл», — терӗ те пӗри арман патнелле чупса кайрӗ…
Чӑнах та, ҫурхи шав тапранса киле пуҫласан ҫынсем тӳрех арман пӗвине аса илеҫҫӗ. «Турӑ ҫӑлса хӑвартӑр ҫав пӗвене», — текенсем темӗн чухлех. Уйрӑмах ҫак тапхӑр ҫитӗннӗ хӗр пуррисене канӑҫ памасть. Ӗлӗкрен пыракан йӑла пулсассӑн та, никамӑн та хӑй ачине ирӗкпе парас килмест вӗт-ха. Ҫын вӑл ҫав тери хаклӑ япала. Йӳнӗпе пулмасть. Ӑна ӳстерме пайтах вӑй хумалла: укҫа-тенкӗ те, апат-ҫимӗҫ те, кӗпе-тумтир те…
Ӗнер каҫпала вара шӑпа Илемпи ҫине ӳкрӗ. Мӑчавӑр сӗннипе ӗнтӗ. Ҫавӑ ҫине тӑчӗ. Ватрас турхан килӗшрӗ. Халӗ ӗнтӗ каялла ҫул ҫук. Вӗсен сӑмахӗнчен иртме юрамасть.
Акӑ мӑчавӑр хӑй те ҫитсе тӑчӗ.
— Мӗншӗн ӗҫлеместӗр вара. Кун пек каҫчен те пӗвелесе пӗтерейместӗр вӗт, — терӗ сумлӑ шурсухал.
— Алмас чарать, — сас пачӗ уксаххи.
— Илемпие памастӑп! — терӗ Алмас.
— Ывӑлӑм, ҫакӑ вӑл санран килмест. Илемпие турӑ суйласа илнӗ. Унран никам та иртме пултараймасть, — лӑплантарма пикенчӗ мӑчавӑр. — Пирӗнтен тухнӑ йӑла мар. Чӑтас пулать.
— Ҫук! Хӗрӗме памастӑп! — сиксе ӳкрӗ каллех амӑшӗ.
— Чарӑн! — хытарчӗ сассине мӑчавӑр. — Турра ан ҫиллентер. Савӑнас вырӑнне йӗрсе тӑратӑн. Шыв туррине паратпӑр вӗт.
— Мӗншӗн ман хӗрӗме илет-ха вӑл? Сан мӑнукна мар?
— Вӑхӑт ҫитсессӗн ӑна та парӑпӑр, — терӗ те мӑчавӑр Алмаса аллинчен тытса айккинерех ҫавӑтса кайрӗ.
— Мӗн ҫывӑрса тӑратӑр! Туртӑр малалла! — кӑшкӑрчӗ уксах арҫын Илемпие ҫапса илсе. — Ут!
— Ут, Илемпи, ут! — илтӗнчӗ тахӑшин сасси. — Пӗве никӗсӗ пулӑн. Вара пире те ҫӑмӑллӑх пулӗ.
— Эсир тата мӗн пӑхса тӑратӑр! Пулӑшӑр! — хушрӗ уксаххи.
Унтан темиҫе арҫын пӑявран пырса тытрӗҫ те Илемпие сӑвайсем патнелле ҫавӑтса анчӗҫ.
— Алмас! Мана курас килсессӗн пӗве тӗпне анса пӑх! — пулчӗҫ Илемпин юлашки сӑмахӗсем. Ҫав самантра ӑна шыва ӳкерчӗҫ, ун ҫине ҫапӑ ҫӗклемӗсем пӑрахса темиҫен улӑхса тӑчӗҫ. Йывӑҫ тураттисем хуллен чӗтренсе илчӗҫ те лӑпланчӗҫ. Вара пурте ӗҫе пуҫӑнчӗҫ… Тавралӑха хурлӑхлӑ юрӑ сарӑлчӗ.


Тӗпне чипер хӗр хурсан

Пӗве ҫирӗпрех пулать,

Тӗпне чипер хӗр хурсан

Пӗве ӗмӗрлӗх пулать.

Атьӑр пурте нимене!

Нимене! Нимене!




Ҫак сӑмахсене илтсен Алмас чӑтса тӑраймарӗ, куҫне шӑла-шӑла килнелле вӗҫтерчӗ…
Ҫамрӑк Алмас ҫапла кулянса хуҫӑлнине килтисем ку таранччен курманччӗ-ха. Мӗн тӑвас тейӗн, юрату хӑватлӑ япала иккен. Алмасшӑн вара чи пысӑк ҫухату пулчӗ. Ӑнсӑртран та мар, ашшӗ ирӗк панипех.
— Пӗлмен эпӗ, ывӑлӑм, пӗлмен, — лӑплантарма пикенчӗ Ватрас. — Пӗлнӗ пулсассӑн та…
— Пӗлнӗ пулсан вара?
— Сан валли мар вӑл. Чухӑн хӗрарӑм хӗрӗ кӑна вӗтха. Эсӗ хӑв камне пӗл. Турхан ывӑлӗ валли урӑххи кирлӗ.
— Ҫук, маншӑн текех Илемписӗр пурнӑҫ ҫуккӑ. Хӗвел те хура тӗслӗн курӑнать.
— Тепӗр тесен тата… Тупнӑ кулянмалли. Хӗрарӑм пур чухне хӗр пӗтмест теҫҫӗ вӗт. Тата чиперрине тупӑнха. Хулӑм укҫине лайӑхрах тӳлесен Эсрел хӗрӗ те качча тухӗ сана.
— Атте, кала-ха, мӗншӗн ман юратӑва шыва пӑрахрӑр. Тепӗр тесен… Пӗве патне каятӑп та Илемпипе юнашар выртатӑп.
Алмас юрта алӑкӗ патне васкарӗ, анчах ун ҫулне Вартас турхан пӳлчӗ.
— Чарӑн тенӗ сана! Кур-ха ӑна… Кунта кам хуҫа? Кама юратма хушатӑп, ҫавна юратӑн.
Ҫак самантра юртӑна Ватрас арӑмӗ Амине тата Алмас аппӑшӗ Калима кӗрсе тӑчӗҫ.
— Мӗн пулса иртет вара кунта? Хыттӑн калаҫни инҫетренех илтӗнет, — терӗ амӑшӗ.
— Ҫакӑ калаҫнине илтес пулсассӑн… Илемпипе пӗрле кайса выртатӑп тет, — тӗллесе кӑтартрӗ Ватрас турхан туйине ҫӗклесе.
— Илемпи пирӗн кин пулать пуль тенӗччӗ. Ай, мӗнле хитреччӗ вӑл, — персе ячӗ аппӑшӗ ӑна-кӑна чухласа илейменскер.
— Ку та ҫав юррах юрлать. Амӑшӗ, чар-ха ӑна.
— Ачамсем, лӑпланӑр-ха. Илемпие пире валли мар, турӑ ҫумӗнче пулма ҫырнӑ ӗнтӗ ӑна. Халӑх парни вӑл. Ун пек чухне кулянма хушман. Пӗви кӑна ҫирӗп лартӑрччӗ. Атту каллех ҫӑнӑха алӑ арманӗпе авӑртма тивӗ.
Тулта йытӑ сасси илтӗнсе кайрӗ. Хаяррӑн мар ӗнтӗ, темле йӑпӑлтатса вӗрни кӑна. Юртӑна леш уксах арҫын кӗрсе тӑчӗ те Ватраса ҫынсем питӗ кӗтнине пӗлтерчӗ. Ниме апатне турхансӑр пуҫламаҫҫӗ ӗнтӗ. Вара вӗсем хӑвӑрт тухса утрӗҫ.
— Ҫак уксаха хӑйне пӗве тӗпне хумаллаччӗ, — пуҫларӗ каллех калаҫӑва лӑпланса ҫитеймен Алмас. — Ҫавӑ питӗ ҫине тӑчӗ. Ун ҫине пӑхас та килмест.
— Лӑплан, ывӑлӑм, лӑплан. Чӑтас пулать. Алла ил хӑвна. Юрату вӑл ирӗклӗ кайӑк мар ҫав. Ун ҫулне пӳлекенсем тупӑнсах тӑраҫҫӗ.
— Чӑнах та, уксах тарҫӑ та ура хучӗ, — хутшӑнчӗ калаҫӑва Калима, Алмас хутне кӗме киленсе.
Ачасем ӗнтӗ. Чылай япалана ӑнланмаҫҫӗ-ха. Хӑйсем мӗнле шутланӑ — ҫавӑн пек пулмалла теҫҫӗ пуль. Ватӑ Ватрас шухӑшне ӑҫтан пӗлччӗр-ха вӗсем? Ун халӗ пӗртен-пӗр ывӑлне турхан пулма хатӗрлемелле. Ахальтен мар ӗнтӗ ӑна хӑйпе пӗрле илсе ҫӳреме пуҫларӗ, аслашшӗ ҫинчен те чылай каласа пачӗ. Япӑх йӑхран мар иккен вӗсем. Халӑх та хисеплет, пӑхӑнать те. Апла-тӑк, Алмасӑн арӑмӗ те лайӑх йӑхран пулмалла. Ку вӑл каламасӑрах паллӑ. Тепӗр тесен тата Алмаса авлантарасси пирки калаҫма иртерех-ха. Пурнӑҫ тути-масине чухлакан пултӑр. Ҫапах та шӑпа кӑҫал мӗншӗн Илемпие тиврӗ-ха, те ӑнсӑртран, те кӑштах мӑчавӑр тӑрӑшнипе. Кун пирки каярах паллӑ пулӗ-ха…
— Ачамсем, ҫав уксах Миккана ытлашши ан ятлӑрха. Ун тивӗҫӗ ҫапларах: турханпа мӑчавӑр хушнине тумалла. Тата ҫакна калам: вӑл яланах уксах пулман, аҫуна упа туртса ҫурасран ҫӑлнӑ чухне суранланнӑ. Ҫавна шута илсех ӗнтӗ ӑна хӑй ҫумӗнче тытать. Шанчӑклӑ тарҫӑ вӑл, куҫӗ те, хӑлхи те ҫивӗч. Вӑл курни, вӑл илтни аҫушӑн ҫеҫ мар, пирӗншӗн те усӑллӑ.
— Анне, кала-ха, эсӗ аттене юратса качча тухнӑ-и? — ыйтрӗ сасартӑк Калима.
— Ак тамаша, мӗнле юрату хурчӗ сӑхнӑ ҫак сире? Ман юрату пирки тата мӗн тума… Аванах пурӑнатпӑр вӗт.
— Пӗлес килнипе ыйтатӑп-ҫке, — ҫине тӑчӗ Калима.
— Юрату пулмасассӑн эсир те ҫуралас ҫукчӗ ӗнтӗ, — татса хучӗ амӑшӗ ҫакӑ кӗтмен ҫӗртен сиксе тухнӑ калаҫуран тӗлӗнсе.
Халиччен кун пекки пулманччӗ-ха. Вӑхӑтсӑр ҫӗре кӗнӗ аслӑ хӗрӗсем урӑхларахчӗ. Кусем вара… Алмаса кура Калима та хӑюллансах пырать. Пӑх-ха, мӗнле ыйтусем парать вӑл?
Вӑхӑт каҫ еннелле сулӑннӑ ӗнтӗ. Шӑпах вӑййа хатӗрленмелли самант. Ӑна хӗрпе каччӑ чӗри хӑвӑрт сисет. Пуҫра пӗртен-пӗр шухӑш явӑнма тытӑнать: часрах вӑййа тухасчӗ те савнӑ туса тӗл пуласчӗ. Калима Алмаса пӗрле чӗнчӗ, анчах амӑшӗ урӑхла шутларӗ, Алмаса ямарӗ. Ҫак пӑлхануллӑ самантра ӑна куҫран вӗҫертес мар терӗ пулас.
Калима тухса кайсассӑнах ялӑн тепӗр вӗҫӗнче пурӑнакан йӑкӑлти хӗрарӑм Чӗкеҫ пырса кӗчӗ. Пулать вӗтха ун пекки, йӗвенсӗр кӗсре. Таҫта та ҫитет, тем те илтет, арҫынсене те тиркесех тӑмасть. Яланах савӑнӑҫлӑ. Халӗ те ҫавах.
— Ӗнер Анаткасра хӑнара пулнӑ хыҫҫӑн унтах ҫывӑрнӑччӗ те… Яла килсен никамах та тӗл пулмарӑм, таҫта кайса пӗтнӗ. Кунта калаҫнине илтрӗм те…
— Халӑх паян нимере, пӗве пӗвеленӗ ҫӗрте. Эсӗ кӑна…
— Апла эппин. Килнӗ-килнех, Амине, кӑштах тинкӗле парса ямӑн-ши? Санран илни темшӗн тутлӑрах пек туйӑнать.
Амине сӑмахласа тӑмарӗ, хӑвӑрт чӑланалла тухса кайрӗ. Лешӗ вара каллех Алмас ҫинелле шӑтарас пек пӑхса хӑй сӑмахне пуҫларӗ:
— Мӗншӗн ҫав тери тунсӑх вара эсӗ? Таврана ҫумӑр пӗлӗчӗ хупласа илнӗ чухнехи пекех, пӗр ҫутӑ пӗрчи те сисӗнмест. Хӗрна вӑрласа каймарӗҫ пуль те? Илемпипе ҫӳрет тетчӗҫ пулас.
Каллех ҫак хӗрарӑм. Миҫе хутчен асӑрхаман ӑна Алмас. Урамра тӗл пулсассӑн та чарӑнса тӑрсах калаҫма пикенет вара. Мӗн кирлӗ-ха ӑна? Юлашки вӑхӑтра тата вылянуллӑрах пӑхнӑ пек те туйӑнать. Нивушлӗ вӑйпитти качча куҫ хывнӑ вӑл? Ҫамрӑксене юрату вӑййине хӑнӑхма пулӑшать теҫҫӗ ун пирки. Хӑй пирки мӗнле сӑмах ҫӳренине пӗлет-ши? Ним именмесӗрех турхан килне кӗре-кӗре тухать тата.
— Чарӑн-ха шӑл йӗрме, ҫӑварна хуп,- татса хучӗ Алмас.
— Апла мар, Алмас тусӑм. Манпала хаяррӑн калаҫма кирлӗ мар, ҫепӗҫрех пул. Хисепле мана.
— Мӗншӗн хисеплемелле сана?
— Кӳрентерме юрамасть мана. Ма тесессӗн эпӗ Ватрас килӗшӗн ҫав тери йӳнӗ ҫынах мар.
— Эсӗ мӗн хак тӑнине пӗлетпӗр ӗнтӗ.
— Ҫук, йӑнӑшатӑр, пурте йӑнӑшатӑр. Тен, ман ӑшра калама ҫук пысӑк пуянлӑх, тен, эпӗ тунӑ ӗҫӗн пӗлтерӗшӗ ҫулран-ҫул ӳссе пырӗ. Тен, мана пӗтӗм халӑх тав тӑвӗ.
Ҫак сӑмахсем Алмаса самай кулӑшла илтӗнчӗҫ. Унчченхи кӑмӑлпа пулсассӑн ахӑлтатсах кулса янӑ пулӗччӗ. Паян вара кулма вӑй ҫитереймест.
Амине тинкӗле йӑтса кӗчӗ, чӗрес туллиех. Ӑҫта ярса парас вара тесессӗн, хӗрарӑм кӗпе аркине ҫӗклесе тытрӗ. Унӑн ҫара урисем пӗҫҫи таранах курӑнса кайрӗҫ. Арҫыншӑн самай илӗртӳллӗ самант тесен те юрать. Илемӗ пурах ҫав. Ҫавӑ илӗртет. Чӗрес пушансассӑн хӗрарӑм тухса кайрӗ. Алмаса ятран чӗнсе сывлӑх сунса хӑварчӗ, хӑй хаклӑ ҫын пулнине тепӗр хут аса илтерчӗ.
— Мӗншӗн хӑйне питӗ хӑюллӑн тыткалать вара вӑл? — ыйтрӗ тӗлӗнсе Алмас. — Темле вӑрттӑнлӑх пур пек. Сисетӗп-ха, эсӗ те ун умӗнче парӑмри ҫын пекех тыткалатӑн хӑвна, мӗн ыйтнине веҫех паратӑн. Пӗрремӗш хут кӑна асӑрхамастӑп ӗнтӗ. Пирӗн килтен нихӑҫан та пушӑ алӑпа тухса каймасть.
— Ҫынни ҫапласкер вӑл, ӗҫлеме юратманскер. Йӑкӑртатса ҫӳресех ӗмӗрне ирттерет пуль. Ҫитӗр ӗнтӗ. Ҫынна панипе чухӑна юлас ҫук. Анчах аҫуна калас марччӗ. Пурлӑха салататӑр тесе ятлаҫма пултарать.
Чӗкеҫ килсе кайнӑ хыҫҫӑн Алмасӑн кӑштах лӑпланма пуҫланӑ чунӗ тепӗр хут ыратса кайрӗ, сывлӑш ҫитмен пек туйӑнчӗ. Вара вӑл урама тухрӗ, ниҫта та каймастӑп тесе сӑмах пачӗ. Тухнӑ-тухманах юрта ҫумӗнчи пысӑк чул ҫине ларчӗ те шухӑша путрӗ…
Мӗнле-ха капла, ку тарана ҫитиччен уншӑн нимле чару та пулманччӗ. Мӗн ҫиес тенине ҫинӗ, мӗн тӑхӑнас килнине тӑхӑннӑ. Кӑҫал вара ашшӗ ун валли акатуйӗнче ӑмӑртса чупма тесе таҫтан инҫетрен питӗ чаплӑ урхамах тупса килчӗ. Пурте Алмас валли… Паян вара тӗнче тепӗр майлӑ ҫавӑрӑнса ларчӗ тесен те юрать. Пулас турхана хирӗҫле вӑйсем те пур иккен. Веҫех ваттисем шухӑшланӑ пек пулса пырать. Юратупа та ҫавсем хуҫа.
Ирӗклӗ ачалӑх пӗтрӗ пулать. Пачах та ҫутҫанталӑкри пек мар. Акӑ инҫех мар кӑвакарчӑн ушкӑнӗ вӗҫсе иртсе кайрӗ. Каҫа хирӗҫ таҫта васкаҫҫӗ? Ирӗклӗ вӗсем. «Мӗншӗн аллӑмсем вырӑнне ҫунатсем мар-ши? Ҫавсемпе пӗрле вӗҫӗттӗм те кайӑттӑм», — шухӑшласа илчӗ Алмас.
— Ҫакӑнта кам та пулсан пур-и ҫак? — илтӗнчӗ юнашарах хӗрарӑм сасси. Шухӑша путнӑ ҫамрӑк хӑй патне ҫын ҫывхарнине асӑрхаман та. Ун патӗнченех туя тытнӑ суккӑр хӗрарӑм утса пырать.
— Кинеми, ӑҫталла ҫул тытатӑн вара? — ыйтрӗ Алмас.
— Тинех сас паракан тупӑнчӗ. Мӗнле йӑх ҫыннисем пурӑнаҫҫӗ вара кунта, турханӗ кам?
— Кашкӑр йӑхӗнчен эпир, Ватрас турхан ҫыннисем.
— Эй, ҫӳлти турӑ! Тинех киле илсе ҫитертӗн, — терӗ те хӗрарӑм чӗркуҫленсе ларса ҫӗре пуҫ ҫапма пуҫларӗ. Хулпуҫҫи урлӑ ҫакнӑ хутаҫҫи айккинелле ӳкрӗ. Шӑп ҫав самантра Алмаса вӑрттӑн асӑрхаса тӑракан амӑшӗ курӑнса кайрӗ.
— Ӑҫтан вара эсӗ? — ыйтрӗ Амине.
— Эсрел патӗнчен килетӗп.
Ҫакна илтсессӗн ывӑлӗпе амӑшӗ нушаллӑ хӗрарӑм вӗсен умӗнче мӗншӗн пуҫ ҫапнине тавҫӑрса илчӗҫ, хайскере икӗ енчен тытса ура ҫине тӑратрӗҫ…



II


Ниме ҫыннисем ӗҫ пӗтнӗ хыҫҫӑн ҫӑвӑнса тасалчӗҫ те арман ҫурчӗ патнелле утрӗҫ. Вӗсене халӗ сип-симӗс ҫерем ҫинче ниме апачӗ кӗтет. Вучахран инҫех мар вӑрӑм каскасем хурса тухнӑ. Кӑшт айккинерех кӑвайт йӑлкӑшса ҫунать. Акӑ арман хуҫи пӳртӗнчен темиҫе ҫын тухрӗ. Малта Ватрас турханпа мӑчавӑр утаҫҫӗ, кӑшт хыҫаларах — арман хуҫипе кӗске сакӑ йӑтнӑ икӗ арҫын, чи хыҫалтан иккӗн вӑйпа тӗксе сӑра пички кустарса пыраҫҫӗ. Турхан килнине курсанах ҫынсем ун еннелле ҫавӑрӑнса тӑчӗҫ. Вӑл ҫывхарсанах ҫамрӑксем чӗркуҫленсе ларчӗҫ, ваттисем пуҫне пӗкрӗҫ. Ватрас турхан туйи ҫине тайӑнса сак ҫине ларчӗ, хӑйпе юнашар мӑчавӑра лартрӗ. Унтан вара вӑрӑм каскасем ҫине ватӑраххисем вырнаҫрӗҫ, ҫамрӑксем ҫерем ҫинче вырӑн тупрӗҫ.

Арман хуҫи турхан еннелле ҫавӑрӑнса тӑчӗ те:
— Эй, мухтавлӑ турханӑмӑр Ватрас, пире пичке пуҫлама ирӗк парсам, — терӗ.
— Пуҫлӑр!
Малтанхи алтӑра арман хуҫи Ватрас патне йӑтса пычӗ. Анчах ӑна мӑчавӑр тытрӗ те темиҫе хутчен сыпасыпа пӑхрӗ, вара тин турхана тыттарчӗ. Лешӗ ӗҫсе пӑхнӑ хыҫҫӑн: «Пӗви ҫирӗп лартӑр!» — терӗ. Ун хыҫҫӑн ыттисем те пӗр харӑссӑн ҫав сӑмахсенех каларӗҫ. Ватрас аллине сулчӗ. Арман хуҫи сӑра алтӑрне чи ватӑ шурсухал умне йӑтса пычӗ. Лешӗ ура ҫине тӑрса алтӑра икӗ аллипе тытрӗ те «Алран кайми аки-сухи…» тесе юрласа ячӗ. Ун хыҫҫӑн пурте ура ҫине тӑрса ҫак авалхи юрра шӑрантарчӗҫ. Вара тин ниме ҫыннисене темиҫе алтӑрпа ӗҫтерме пуҫларӗҫ. Ӗҫрӗҫ, ҫирӗҫ, савӑнчӗҫ. Каллех Илемпие аса илсе юрларӗҫ.


Нар пек хӳхӗм Илемпин

Ӳчӗ юлчӗ пӗвере,

Эпир панӑ пилпеле

Чунӗ кайтӑр пӗлӗте.

Нар пек хӳхӗм Илемпи,

Асӑнатпӑр халь сана,

Хамӑр пуҫлӑх сӑрипе,

Асаттесен йӑлипе.

Ан ҫиллентӗр шыв турри —

Ҫирӗп лартӑрччӗ пӗви.




Йӗри-тавра пӗчӗккисем сиккелесе ҫӳреҫҫӗ, хӑваласа ҫитмелле выляҫҫӗ. Акӑ йӑлкӑшса ҫунакан кӑвайтӑн пӗр енне каччӑсем, тепӗр енне хӗрсем карталанса тӑчӗҫ те сӑвӑ калама тытӑнчӗҫ.


Ким чечек, ким чечек,

Килме кура пӗр кура,

Сала-сала салашки,

Эс те яш, эп те яш,

Кил иксӗмӗр пӗр пулар,

      Амантей!




Лешӗ, Амантей ятли, кӑвайт урлӑ сиксе каҫрӗ те хӑй килӗштерекен хӗр умӗнче тапӑртатса ташласа илчӗ, вара унпа юнашар кӗрсе тӑчӗ. Унтан каччӑсем мӑчавӑр мӑнукне Нарпие чӗнсе илчӗҫ. Ҫапла ҫамрӑксем чылайччен вылярӗҫ. Аслӑраххисем вара сӑра ӗҫнӗ май яш-хӗрсене пӑхса киленсе ларчӗҫ. Ватрас мӑчавӑрпа калаҫса илчӗ те аллисене хире-хирӗҫ тытса икӗ хутчен ҫапрӗ. Пурте лӑпланчӗҫ.
— Эпир ӑна ҫамрӑк чух кӑвайт урлӑ сикнипех ҫырлахмастӑмӑрччӗ, кӑвар ҫинче те ташлаттӑмӑрччӗ. Халӗ вара хӑюллӑ каччӑсем юлмарӗҫ-им?
— Алмас ташласан кӑна. Ҫавна чӗнсе килмелле, — илтӗнчӗ сасӑ.
— Эпӗ халех, — тесе пӗри чупса кайма тӑчӗ.
Анчах ӑна турхан чарчӗ. Паян Алмасшӑн йывӑр кун пулнине кӑштах ӑнланчӗ пулас. Уншӑн кунта куҫҫуль витӗр сӑрхӑнса тухакан савӑнӑҫ кӑна пулӗ.
Ватрас ҫамрӑксем ҫине тепӗр хут пӑхса илчӗ те:
— Е хамӑн пуҫласа парас-и? — терӗ.
— Ҫук, ҫук. Алмас вырӑнне хам ташласа парӑп, — пачах кӗтмен ҫӗртен персе ячӗ Нарпи. Пурте ун ҫинелле тӗлӗнсе пӑхса илчӗҫ.
— Кӑварне сапалӑр, — хушрӗ паттӑр хӗрача. Хӑй вара пӗр самантлӑха тӗмсем хыҫне кайса ҫухалчӗ. Ӑна темиҫе ҫул каялла алла пӗҫертсен мӗнле курӑкпа сӗрмеллине амӑшӗ каласа хӑварнӑччӗ. Ҫав курӑка шырарӗ. Тупрӗ. Вара унпала ура тупанне сӗрчӗ.
Вӑл пынӑ ҫӗре кӑвар хатӗр, Нарпирен кӑштах куҫ хӗссе кулнӑ пек йӑлкӑшса выртать. Тахӑшӗ шӑпӑр калама пуҫларӗ. Нарпи малтан хӑра-хӑра пускаласа пӑхрӗ, унтан варринех кӗрсе кайрӗ. Пуҫӗнче ун пӗрмаях пӗр шухӑш: «Эпӗ пӑр ҫинче ташлатӑп».
Ҫав самантра Калима хашкаса чупса пычӗ те ашшӗне хӑлхаран темле хыпар пӗлтерчӗ.
— Чарӑнӑр! — кӑшкӑрса ячӗ турхан. — Алмас ҫухалнӑ. Ҫавна шырӑр! Пӗве патне кайса пӑхӑр!
Ҫамрӑксем чупрӗҫ. Ваттисем те ура ҫине тӑчӗҫ.
Чӑнах та, Алмас пӗве пуҫӗнче кӗреҫепе чакалашать, Илемпие кӑларасшӑн тӑрмашать. Вилнӗ пулсассӑн та ҫын евӗрлӗ пытарасчӗ тет.
Малтан вӑл юлташӗсене ҫывӑха пыма памарӗ, кӗреҫепе хӑмсарса хӑваласа ячӗ. «Кун пек вӑл пӗвене те татса яма пултарӗ», — тенине илтсен темиҫен харӑссӑн пырса кӗреҫине туртса илчӗҫ те хӑйне ашшӗ патне ҫавӑтса пычӗҫ.
— Каланӑ вӗт сана килтен тухма юрамасть тесе! — ятлаҫса илчӗ Ватрас. — Лӑплан! Ҫак сӑрана ӗҫ те кӑвар ҫинче ташласа пар.
Алмас кӗттерсе тӑмарӗ, ӑш хыпнине пусарас тесе сӑрине тӗппипех ӗҫсе пачӗ, куҫне шӑла-шӑла кӑвар ҫине кӗрсе кайрӗ…


Выртать кӑвар йӑл-йӑл ҫиҫсе,

Пире парса хӑй ӑшшине.

Вут пек таса пулас тесе

Чӑваш пуҫлать хӑй ташшине.




      Ташлать чӑваш кӑвар ҫинче —

      Ҫапла сирет чирне-чӗрне.

      Ташлать чӑваш кӑвар ҫинче —

      Ҫапла сыхлать хӑй сывлӑхне.




Кӗрсе каять кӑвар ҫине

Вӑл хӑйшӗн хӳтлӗх шыраса.

Ҫарран сикет кӑвар ҫинче

Те савӑнса, те хурланса.




      Ташлать чӑваш кӑвар ҫинче —

      Ҫапла упрать чун хавалне,

      Ташлать чӑваш кӑвар ҫинче —

      Ҫапла сыхлать вӑл хӑй чысне.




Сикет чӑваш кӑвар ҫинче

Ниҫта кайса кӗме ҫукран,

Ташланӑ чух кӑвар ҫинче

Хӑрушӑ мар нимле тӑшман.




      Ташлать чӑваш кӑвар ҫинче —

      Ҫапла упрать таса ятне,

      Ташлать чӑваш кӑвар ҫинче —

      Ҫапла сыхлать хӑй ирӗкне.

      Ташлать чӑваш кӑвар ҫинче,

      Чӑваш ташлать кӑвар ҫинче…




Алмаспа пӗрле Нарпи те тепӗр хут ташша тухрӗ. Ыттисем вара алӑ ҫупса тӑчӗҫ.
— Ну, ҫитӗ. Халӗ ыранхи пирки пӗлтерем, — терӗ турхан. — Кӑнтӑрла тӗлӗнче Эсрел ҫыннисем хырҫӑ илме килеҫҫӗ. Хатӗрленӗр. Камӑн мӗн чухлӗ памаллине хӑвӑрах пӗлетӗр. Пӗлтӗрхинчен кая мар. Эпӗ халь кайрӑм. Манӑн ыранхи хӑнасене кӗтсе илме хатӗрленмелле.
Ҫак сӑмахсем хыҫҫӑн таврана тунсӑх пусрӗ. Аслӑраххисем килелле уттарчӗҫ, ҫамрӑксем сӑра пички патне чупса пычӗҫ…
Ватраспа уксах Миккана юрта умӗнче Аминепе суккӑр хӗрарӑм кӗтсе тӑраҫҫӗ.
— Алмас ӑҫта вара? — ыйтрӗ тӳрех Амине.
— Ҫамрӑксемпе юлчӗ. Калима пӗрле илсе килетӗп терӗ.
— Ку тата кам? — асӑрхарӗ ют ҫынна турхан.
— Паллаймарӑн пуль ҫав, Ватрас.
— Сассуна таҫта илтнӗ пек те…
— Пӑрчкан эпӗ.
— Ан тӗлӗнтер-ха!? Ӑҫтан сиксе тухрӑн вара эсӗ? Пӑрчкан…
— Эсрел киле ячӗ. Халӗ ӗнтӗ сан сассуна илтрӗм, кайсан та юрать. Аванах пурӑнатӑр курӑнать. Арӑму аллинчен сан ҫӑкӑрна та ҫисе куртӑм. Турӑ пулӑшса пытӑр сире.
— Чим-ха. Ӑҫта кайӑн-ха ӗнтӗ халӗ, Пӑрчкан? Килӳ ҫуккӑ сан, йӑху та пӗтнӗ… Темшӗн ҫапла-ҫке-ха унта Турикасра. Пушар хыҫҫӑн пушар тухать. Сан тӑванусене пурне те кӑвар турри хӑй патне илчӗ пулас.
— Кунта та хуйхӑ кӑна кӗтсе тӑрать мана… Пурпӗрех хамӑр яла ҫитесчӗ. Кунтан инҫех марччӗ вӗт. Кам патне те пулин кӗрсе выртӑп.
Пӗр самантлӑха Ватрасӑн куҫӗ хуралса килчӗ; ун умӗнче леш унчченхи Пӑрчкан, таврари чи хитре хӗр тӑрать пек. Ҫамрӑк чухнехи ӗмӗчӗ халӗ пурнӑҫланчӗ пек туйӑнса кайрӗ. «Атя, кӗрер», — терӗ Ватрас Пӑрчкана аллинчен тытса. Анчах ун алли пачах та ҫамрӑк хӗр алли пулмарӗ, типшӗм те сивӗрехскер кӑна. Унчченхи Пӑрчкан алли мар иккен.
— Тен, каҫа хирӗҫ каймасан та юрӗ. Пӗр каҫлӑха кунтах юлӑн, — терӗ Ватрас тӑна илсе. — Амӑшӗ, эсӗ мӗн калӑн?
— Сан кӑмӑлу, Ватрас. Эсӗ каланӑ пек пултӑр… Эпӗ вучах патне каям-ха, апат хатӗрлем.
Ватраспа Пӑрчкан шала кӗчӗҫ те чылайччен калаҫса ларчӗҫ. Турханӑн, паллах, Эсрел патӗнчи йӗркесене ыйтса пӗлес килчӗ.
— Эсрел патне ҫитсессӗн, — пуҫларӗ каласа пама Пӑрчкан, — пире ача ҫуртне вырнаҫтарчӗҫ.
— Ку тата мӗнле япала?
— Эсрел шутласа тупнӑскер. Илемлӗ те тӗреклӗ чӑваш хӗрарӑмӗсене ача ҫураттарса усрать. Лешсене вара пӗчӗклех ҫар ӗҫне вӗрентсе ӳстерет те ытти халӑхсемпе ҫапӑҫма ярать. Эпӗ те пилӗк ача ҫуратса патӑм: виҫӗ ывӑл та икӗ хӗр. Пурне те сывӑ хӑварчӗҫ. Начар ачана ҫуралнӑ-ҫуралманах чӑнкӑ ҫыранран шыва пӑрахаҫҫӗ. Хӑй ҫарне, халӑхне вӑйлатса пырать. Юлашки вӑхӑтра вара хӗрарӑмсене те ҫапӑҫма вӗрентет. Халӗ ун хӗрарӑм юланутҫӑсем нумай, ухӑпа та ӑста переҫҫӗ.
— Чӑваш ывӑлӗсемпе хӗрӗсем ӗнтӗ.
— Юнӗпе ҫапла пуль те, чӗлхипе тӗнӗ вӗсен пачах урӑхла. Эсрел вӑйлӑ вӑл. Ӑна ҫӗнтерекен ку тӗнчере тупӑнас ҫук.
— Ан та кала-ха, малашне те ҫаплах пӑхӑнса пурӑнма тивет пуль ӗнтӗ. Вӑрҫӑпа кӑна ан килтӗрччӗ. Ыттине чӑтӑпӑр.
— Шухӑшӑмпа кашни кунах яла килсе каяттӑм. Тӗлӗкре те пӗрмаях кунти вырӑнсем курӑнатчӗҫ. Тарса та пӑхрӑм, анчах хӑваласа ҫитсе тытрӗҫ. Вирлӗ сыхлаҫҫӗ. Чуна пусарас тесе ал ӗҫне пикентӗм, илемлӗ тӗрӗсем тума пуҫларӑм. Пӗрре ҫапла лайӑх хатӗрленсе юртӑна ҫакмалли кавир тӗртрӗм. Самай хитрескер пулчӗ. Тахӑшӗ ҫавӑн ҫинчен Эсреле пӗлтернӗ. Лешӗ персе те ҫитрӗ. Тумӗ хӑйӗн калама ҫук паха, ылтӑн та кӗмӗл кӑна ҫиҫсе тӑрать. Тарҫисем те пӗрле, пуҫ тайса кӑна тӑраҫҫӗ.
— Ҫак кавира тӗрлесе илемлетекенни эсӗ-и-ха? — ыйтрӗ Эсрел.
— Эпӗ, — тетӗп.
— Ӑста тунӑ. Вӑл текех ман юртӑра чи хаклӑ хӑнасене кӗтсе илнӗ вырӑнта ҫакӑнса тӑрӗ.
— Ҫакӑ маншӑн калама ҫук пысӑк чыс, аслӑ Эсрел, — терӗм.

— Апла пулсассӑн сана ҫакӑншӑн тав тӑвас шухӑшӑм пур. Мӗн кирлине ыйт.
— Вӑйлӑран та вӑйлӑ Эсрел, киле кайма ирӗк парсам мана, — терӗм.
— Кунта мӗнрен япӑх вара. Апатне япӑх ҫитереҫҫӗ-и? Е арҫынсем япӑх юратаҫҫӗ-и? Эсӗ хӑш енчисем вара? Турхану кам?
Эпӗ вара сан ятна каларӑм, тепӗр хут тӑван ене яма тархасласа ыйтрӑм. Вӑл вара тӗлӗннипе: «Ҫав чухӑн та выҫӑ ҫӗршывра мӗн кирлӗ-ха сире», — тесе хучӗ. Унтан тарҫисемпе шӑппӑн калаҫса илчӗ те: «Килӗшетӗп. Эсӗ каланӑ пек пултӑр. Анчах ҫӗр ҫинче ҫакӑн пек кавир урӑх пулмалла мар», — терӗ.
Вара мана иккӗн алӑсенчен ярса тытрӗҫ те виҫҫӗмӗшӗ куҫа темле шӗвек сапрӗ. Ҫут тӗнче ялтӑр! туса илчӗ те тӗттӗмленсе ларчӗ. Унтанпа куҫсӑр тӑрса юлтӑм. Кунпа ҫӗре те пӑтраштаратӑп, кунта ҫити миҫе кун килнине те уҫӑмлӑн калаймастӑп. Юрать-ха, ырӑ ҫынсем тупӑнчӗҫ, ҫул кӑтартрӗҫ, шыв урлӑ каҫарчӗҫ.
— Эй, ҫӗр ҫӑтман! Тем тӑвӑттӑм ҫавна! Мӗншӗн аслати ҫапса вӗлермест-ши ӑна?
Амине кӗчӗ те тулта уҫӑрах тесе апат ҫиме килкартине чӗнчӗ. Виҫҫӗшӗ те тухрӗҫ…



III


Ватрас паян час ҫывӑрса каяймарӗ. Ыранхи кун канӑҫ памасть ӑна. Мӗнле иртӗ-ши вӑл? Хысна илме мӗнлескерсем килӗҫ-ши? Пӗлме ҫук вӗсене, пӗрисем ҫын евӗрех килсе каяҫҫӗ, теприсем вара ниҫта кайса кӗрейми алхасаҫҫӗ, ҫӗмӗреҫҫӗ, ҫамрӑк хӗрарӑмсене, хӗрупраҫсене мӑшкӑлласа хӑвараҫҫӗ. Нимӗн тума та ҫук, вӗсен аллинче Эсрел панӑ ирӗклӗх тата хурҫӑ хӗҫӗ. Тӗреклӗ арҫынсем. Те юриех ҫавӑн пеккисене яраҫҫӗ. Хирӗҫ тӑнин усси ҫук, вӗсемех паттӑр, вӗсемех вӑйлӑ. Мӗнле сыхланса юлмалла-ши? Ҫапла чылайччен шухӑшласа выртрӗ турхан. Ҫынсенчен пухнӑ пурлӑха та аса илчӗ: миҫе михӗ тырӑ, миҫе чӑпта типӗтнӗ пулӑпа типӗтнӗ какай, сӑсар тирӗсем, шӑратнӑ ҫу, пыл, ятарласа ҫӗленӗ атӑ-пушмак, шап-шурӑ пир тӗркисем… Мӗн кӑна сӗтӗрмест пулӗ Эсрел чӑваш тӑрӑхӗнчен. Нихӑҫан та тӑранассӑн туйӑнмасть.
Чӑннипе каласассӑн, Ватрасӑн ҫывӑрни те пулмарӗ, ирех тӑчӗ те тарҫисене пухса ялсем тӑрӑх тухса кайрӗ. Каярах вара мӑн ҫул ҫине тухса инҫетрен тусан пӗлӗчӗ капланса килнине пӑхса тӑмалла. Эсрел ҫыннисене кӗтсе илмелле. Йӗрки ҫапла.
Пӑрчкан вӑраннӑ-вӑранманах Аминене хӑй патне чӗнсе илчӗ те тӗлӗк каласа пачӗ.
— Шыв ӑсма кайрӑм пек. Ҫӑлӗ вара калама ҫук тарӑн ҫырмара. Ӑсма тӑтӑм та витре вӗҫерӗнсе кайрӗ. Тытас тесе кармашрӑм, ӗлкӗреймерӗм, витре путрӗ. Унтан тепӗр витрипе ӑсма тӑтӑм. Такам аялтан карт! туртнӑ пекех туйӑнчӗ. Вӑл та путрӗ.
— Ак тамаша, икӗ витре? — хыпӑнса ӳкрӗ Амине. — Икӗ витре — икӗ хуйхӑ мар-ши? Тата мӗн кӗтет-ши ӗнтӗ пире? Каллех ачасем-ши?
— Витресӗр тӑрса юлнӑскер, кӗвентене алла тытрӑм та килелле уттартӑм… Сасартӑк хыҫалтан темле сасӑ илтӗнсе кайрӗ. Ҫавӑрӑнса пӑхрӑм та пӗр кашкӑр ҫӑварӗпе витре йӑтса пырать. Мана парасшӑн пек. Шӑтарас пек пӑхать. Хӑранипе малалла чупма пуҫларӑм. Кашкӑрӗ ман хыҫранах пырать, витрипех… Вара вӑранса кайрӑм. Ҫемҫе вырӑн ҫинче выртнине сисрӗм те хӑрани иртсе кайрӗ. Темле питӗ пӑтрашуллӑ тӗлӗк пулчӗ.
— Ырра мар ӗнтӗ. Витре путнине япӑх теҫҫӗ вӗт.
Хуйхӑ курнӑ ҫынсем пӗр-пӗрне хӑвӑрт ӑнланаҫҫӗ иккен. Кунта та ҫапла пулчӗ курӑнать. Пӑрчканпа тӗл пулсассӑн Аминен малтан кӑштах хӑрани те сисӗнетчӗ. Халӗ вара ҫав шикленӳ сӗвӗрӗлсе пычӗ. Пӑрчканӑн нимӗнле усал шухӑш та ҫук иккен. Ватрас ҫемйине мӗнпе те пулин пулӑшас туртӑм пурри те сисӗнет. Тен, ҫавна пулах тӗлӗк пирки калаҫнӑ май Амине ҫемьери хуйхӑ-суйха пытармарӗ. Ватрас малтанхи ачиех ывӑл пуласса кӗтнӗ иккен. Анчах хӗрача ҫуралнӑ. Иккӗмӗш те ҫавах. Вара ашшӗ Аминене ӳпкелешме пуҫланӑ, ывӑл ҫуратманшӑн ятлаҫнӑ. Хӗрарӑм шӑпи ҫапларах ӗнтӗ, чӑтмалла. Тен, мӗнлерех ача ҫураласси ытларах ашшӗнчен килет. Сӑмахне вара амӑшӗн илтмелле. Тӑхӑр уйӑх хӑй ӑшӗнче пӑхса ҫитӗнтернӗрен-ши? Арҫынӑн ун мӗскер, автан ӗҫне тунӑ та лӑпланнӑ. Яваплӑхӗ хӗрарӑмӑнни пек мар. Тепӗр тесен тата Ватраса та ӑнланма пулать. Ӑна хӑй пухнӑ пурлӑха йышӑнакан ҫын, тӗпкӗч кирлӗ. Хӗрача вӑл качча каять те тепӗр ҫӗрте йӑва тупать. Ывӑлӑн вара ашшӗ ӗҫне малалла тӑсмалла.
Тӗлӗк пирки… Пӑрчкан каласа парсассӑнах Амине малтанхи хӗрӗсене аса илчӗ. Юратнӑ вӑл вӗсене. Анчах лешсем нумаях пурӑнайман, шатра чирӗпе вилнӗ. Халӗ вара пӗртен-пӗр шухӑш: Алмаспа Калимана турӑ сыхлатӑрччӗ.
— Чим-ха, кайса пӑхам-ха, — тесе Амине хӑвӑрт тухрӗ. Сӑлтавӗ паллӑ ӗнтӗ, Эсрел тарҫисем валли апатҫимӗҫ хатӗрлемелле. Пӗҫерекенсем чылайӑн-ха, яшкине те пысӑк хурансемпех ҫакса янӑ. Какай шӳрпине самай килӗштереҫҫӗ-ҫке, шӑрттанне те хӑвӑрт тасатаҫҫӗ, касса хума кӑна ӗлкер. Килнӗ-килменех сӑра ыйтаҫҫӗ. Аминен вара ҫак ӗҫе йӗркелесе пымалла, апат пахалӑхне ҫисе пӑхса тӗрӗслемелле.
Ав темиҫе ҫул каялла апат пӗҫерекен хӗрарӑмсенчен тахӑшӗ яшкана наркӑмӑш янӑ пулнӑ. Эсрел тарҫисене сӑтӑр тӑвас тесе ӗнтӗ. Анчах лешсен пуҫлӑхӗ тавҫӑруллӑскер тупӑннӑ. Малтан яшкине пӗҫерекеннисенчен пӗрне ҫитерсе пӑхтарать. Лешӗ кӗҫех тӳнсе каять. Пуҫланать вара… Юлашкинчен ҫав яшкана ытти хӗрарӑмсене вӑйпах ҫитереҫҫӗ, виллисене вут ҫине пӑрахса ҫунтарса яраҫҫӗ, наркӑмӑшлӑ яшкана таврари ялсенчи ҫӑлсене яра-яра хӑвараҫҫӗ.
Ватраспа вара ҫапла пулса иртет. Ҫар пуҫлӑхӗ ӑна хӑйне уйӑрса панӑ хӗллехи пӳрте чӗнсе илет те калать:
— Кунта мӗн пулса иртнине Эсреле пӗлтермесен те пултаратӑп, ыттисен ҫӑварне те пӑркӑчлатӑп, енчен те мана кирлине парсассӑн.
— Хырҫӑ шучӗпе памалли пурте хатӗр ман, — пӗлтерет турхан.
— Ҫук, мана урӑххи кирлӗ.
— Мӗн-ши ӗнтӗ вӑл?
— Арча тӗпӗнче выртакан ылтӑн-ахах.
Ашшӗнчен юлнӑ пуянлӑх вӗт-ха вӑл. Ӑна алӑран вӗҫертес килмест. Ылтӑнсӑр турхан пуҫлӑх та мар. Ашшӗ те ҫапла калатчӗ. Ҫав ылтӑнпа пӗтӗм ӑрушӑн ниҫта кайса кӗме ҫук йывӑрлӑх сиксе тухсан тин усӑ курма юрать тетчӗ вӑл. Халӗ вара…
— Ылтӑн таврашӗ ҫуккӑ ман.
— Ӗненместӗп. Апла пулсассӑн… Шухӑшласа пӑх лайӑхрах, ҫакӑ хыпар Эсрел патне ҫитсессӗн мӗн пулассине, хӑвна мӗн кӗтнине. Енчен те ҫакӑнта килнӗ ҫынсем вилсе выртнӑ пулсассӑн. Пӗлетӗн вӗт Эсрел ахаль туманнине.
— Ылтӑнӗ те, ахахӗ те нумай мар ҫав манӑн, — парӑнчӗ Ватрас.
— Мӗн чухлӗ пур, пурне те пар, унсӑрӑн…
Эсрел вӑл Эсрел. Ун умӗнче пурин те чӗтресе кӑна тӑмалла. Уншӑн чӑвашсем патӗнчен пурлӑх турттарса килнӗ тарҫи те никамах та мар. Хӑйне улталанине вара тӳсме пултараймасть, тарҫисене те тӗрӗслесех тӑрать. Хырҫӑ пухса килсессӗнех пурне те хывӑнтарать те шыва кӗртсе ярать, пӗтӗм тумтирне тӗрӗслеме хушать. Мӗн пулса иртнине хӑй пӑхса тӑрать. Енчен те пытарнӑ япала тупӑнсассӑн, чӑт вара…
Анчах Эсрелтен тавҫӑруллӑраххисем те, чеереххисем те тупӑнаҫҫӗ. Леш Ватрасран илнӗ пурлӑх Эсрел аллине лекмерӗ. Чее тарҫӑ хуҫи патне ҫитиччен ахах пӗрчисене хӑй ӑшне ҫӑтса янӑ. Ылтӑн чӑмӑрккисене никам куриччен вӑрттӑн урапа хыҫне ҫакса янӑ тикӗт чӗрессине пӑрахнӑ…
Ҫавӑнтанпа вара Ватрас апат пӗҫернӗ ҫӗре хӑй лайӑх пӗлекен тӑванӗсене кӑна явӑҫтарать. Асли, паллах, Амине. Ун пек шанчӑклӑрах.
Акӑ таврара шӑв-шав ҫӗкленчӗ, лаша ури сассисем илтӗнсе кайрӗҫ, Ватраспа Эсрелӗн ятарлӑ ҫынни Озал ҫитрӗҫ, тӳрех юртӑна кӗчӗҫ. Лешӗ унта ларакан Пӑрчкана курсассӑн тӗлӗннипе кӑштах пӑхса тӑрсан тин сӑмах тапратрӗ.
— Ак тамаша, кунта курасса шанманччӗ. Сывах иккен. Турхан патне килнӗ тата. Мӗн каласа пачӗ-ха?
— Ӑҫта кайтӑр ӗнтӗ, килӗ ҫуккӑ, ҫунса кӗл пулнӑ, — лӑплантарма тӑрӑшрӗ Ватрас.
— Кунта та ирӗклӗн калаҫма ҫук, тухар-ха. Суккӑр пулсассӑн та хӑлхи пур вӗт.
— Тен, хӗллехи пӳрте кайӑпӑр. Апатне те унта илсе пырӗҫ. Вӑрӑм ҫул хыҫҫӑн кӑштах выртса канни те ытлашши пулас ҫук.
Тухрӗҫ. Пӑрчкан пӗчченех ларса юлчӗ, шухӑша путрӗ. Каллех асаилӳ. Ҫак арҫын сассине илтсессӗнех ун куҫӗ умне лери сӑнарсем тухса тӑчӗҫ. Ачисене аса илчӗ.
Нумай та вӑхӑт иртмерӗ, Озал каялла пычӗ. Пӑрчкан чӗри те сиснех пуль ҫав, лешӗ сӑмах чӗничченех палласа илчӗ, эппин, эсӗ килсе ҫитрӗн терӗ.
— Каҫар мана, Пӑрчкан, — пуҫларӗ калаҫӑвне арҫын, — хута кӗреймерӗм, пулӑшаймарӑм. Килӗштернӗ эпӗ сана, тен, кӑштах юратнӑ та пулӗ. Тем тесессӗн те пӗрер ачи манранах пуль ӗнтӗ. Кала-ха, хӑшӗ-ши?
— Ку тата мӗн тума? Текех ӳссе ҫитнӗ ӗнтӗ вӗсем.
— Питӗ пӗлес килет.
— Вӗсем пӗчӗккӗ чухне ӑҫта пултӑн тата?
— Ун чухне ача пирки шухӑшлама вӑхӑт пулман ҫав.
— Ӑҫтан вӑхӑт тупӑнтӑр ӗнтӗ. Сан тӗп тӗллев хӗрарӑмсемпе йӑваланасси ҫеҫ пулнӑ.
— Хам ирӗкпе мар вӗт-ха, Эсрел хушнипе. Халӗ вара арӑм та ҫук, ачамсем хӑшӗсем пулнине те пӗлместӗп.
— Апла эппин ҫулсем хӑваланӑҫемӗн ҫын евӗрлех шухӑшлама тытӑнтӑн курӑнать. Ҫамрӑк чухне вара… Миҫе хӗр чысне пӑсмарӑн пулӗ.
— Ку енӗпе вара эпӗ чӑннипех те телейлӗ. Хӑвна аса ил-ха… Кӑкрусем мӗнлеччӗ. Яштак пӗвӳ тата…
— Кай кунтан! Каллех кулма шут тытрӑн-и-ха.
— Кулса мар эпӗ, аса илни теме тӑрать. Мӗнле лайӑхчӗ сан ытамра. Ман ҫимӗҫ те сана килӗшнех ӗнтӗ.
— Тьфу! Сана эпӗ нихӑҫан та юратман. Вӑйӑм ҫитнӗ пулсассӑн леш вырӑнтан ҫакнӑ пулӑттӑм… Ачасем пирки калаҫса ҫӳрет тата.
— Суятӑн эсӗ. Малтан кӑна сиввӗн кӗтсе илеттӗн. Каярах хӑнӑхса ҫитрӗн. Туйӑмна та шеллеместӗнччӗ. Кала, Пӑрчкан, хӑшӗ ман ача, мӗн ятли.
— Пӗри те санран мар.
— Ан суй. Енчен те каламасассӑн…
— Вара мӗскер?
— Курӑн-ха. Кунта халӗ эпӗ хуҫа. Мӗн тӑвас тенӗ, ҫавна тума пултаратӑп. Кирлӗ пулсан сана та вӗрентсе илӗп.
Эсрел тарҫи Пӑрчкан патне пычӗ те икӗ аллинчен тытса силлерӗ. Лешӗ те хӑраса тӑмарӗ, ун ҫине сурчӗ. Шӑп ҫав самантра Ватрас кӗрсе тӑчӗ.
— Мӗн тӑватӑр вара эсир кунта? — пытараймарӗ тӗлӗннине кил хуҫи. — Ҫакӑнсӑр пуҫне ҫамрӑкраххи тупаймарӑн-им?
— Пирӗн лерех пуҫланнӑ калаҫу пур-ха, — терӗ Озал. Вара ним пытармасӑр каласа пачӗ. Вӑл хырҫӑ пухма ҫеҫ килмен иккен. Урӑхла тӗллев те пур: хӑй ачин ятне пӗлмелле. Амӑшӗ вара Пӑрчкан, вӑл кӑна калама пултарать. Анчах лешӗ темшӗн пӗлтересшӗн мар. Ватрасшӑн пулсассӑн ача ятне пӗлтересси нимех те мар пек. Ҫак пӗчӗкҫӗ кӑлтӑкшӑнах хирӗҫмелле мар ӗнтӗ. Пӑрчкан пуҫӗнче вара пачах урӑхла шухӑш. Уншӑн пур ачи те пӗр тан, пӗрин ашшӗ палӑрсассӑн теприсем вара… Ҫитменнине тата ачисем халӗ ӳссе ҫитнӗ те сапаланса пӗтнӗ. Ку ҫеҫ те мар-ха, ун умӗнче халӗ икӗ арҫын: пӗри ҫамрӑклах килӗштернӗ Ватрас, тепри Эсрел патӗнче тыткӑнра пурӑннӑ чухне ача ҫураттараканнисенчен пӗри. Ыттисем пекех тӗреклӗскер. Чӑнах та, ҫак арҫын Пӑрчкана кӑштах килӗшнӗ те пулас. Ахальтен мар ӗнтӗ суккӑр хӗрарӑмӑн вӑрҫса каланӑ сӑмахӗнче те темле ӑшӑлӑх пур пек. Хӗрарӑм кӑмӑлӗ ӗнтӗ. Вырӑн ҫинче пӗрле пулнӑ арҫын уншӑн пач ют ҫын пулма пултараймасть. Хӗрарӑм хаярлӑхӗ вӑл вӑхӑтлӑха кӑна. Апла пулин те Пӑрчкан парӑнма шутламарӗ, кӗтмен хӑна ыйтнине пурнӑҫламарӗ, Ватрас умӗнче калаҫӑва малалла тӑсас марччӗ тесе ҫӳхе чаршав хыҫне кӗрсе лӑпланчӗ, канма выртрӗ. Арҫынсем вара тухса кайрӗҫ. Эсрел ҫыннин сасси ҫаплипех хӑлхаран тухмарӗ.
— Калаттармалли мелсем тупӑнӗҫ-ха, — тени вара Пӑрчкана чылай шухӑша ячӗ. Апла пулин те уншӑн халӗ мӗн пулса иртнинчен хӑрушши пулас ҫук. Уншӑн текех вилӗм те хӑрушӑ мар.
Каҫӗ вара питӗ шӑв-шавлӑ пулчӗ. Эсрел ҫыннисем вӑрӑм ҫул хыҫҫӑн канса илчӗҫ те ялсем тӑрӑх тухса кайрӗҫ; алхасрӗҫ вара, хӗр-и?, арӑм-и? — пӑхса тӑмарӗҫ, пуса-пуса антарчӗҫ, тарса пытаннисем кӑна мӑшкӑлтан ҫӑлӑнса юлчӗҫ. Анчах нумайлӑха-ши?
Тепӗр кунне кӑнтӑрла тӗлне турхан килӗ умӗнчи тӑваткӑлта хырҫӑ пухас ӗҫ пуҫланчӗ. Мӗн кӑна хыпса ҫӑтмасть иккен Эсрел ҫӗршывӗ: тырӑ-пулӑ, пыл, типӗтнӗ какай, шӑрттан, шӑратнӑ ҫу, тӑварланӑ пулӑ, сӑсар тирӗ, кӗпе-тумтир, атӑ-пушмак… Эсрел ҫыннисем атӑ ҫӗлеме пӗлмеҫҫӗ тесен те юрать, пӗтӗмпех кунтан сӑтӑраҫҫӗ. Юрать-ха, чӑвашсем выльӑх чылай усранине пула сӑрансӑр лармаҫҫӗ. Кӑҫал вара ҫак тавар ытти ҫулхинчен те нумайрах. Пӗлтӗр типӗ ҫанталӑка пула тырӑ питӗ сахал пухӑнчӗ. Курӑк япӑх шӑтнӑран выльӑх апачӗ те хӗсӗк пулчӗ. Тӗвесем пӑявсене тата-тата тарса пӗтрӗҫ, чылайӑшӗн лашипе ӗнине пусма тиврӗ. Выльӑх шучӗ вӑл пӗр чаксассӑн часах хӑпараймасть. Тыррине те кӑҫал аранаран акса хӑварчӗҫ. Вӑрлӑх ҫуккине пула пуянсене пуҫ тайма тиврӗ, кивҫене кӗрекенсем те йышлӑн пулчӗҫ.
Эсрелшӗн пулсан пурпӗрех, куланайне ҫулран-ҫул ӳстерсе пырать. Кӑҫал вара Ватрас тем пек ҫине тӑрсан та апат-ҫимӗҫ сахал пухӑнчӗ.
— Ҫакӑ кӑна-и?! — кӑшкӑрса ячӗ нӳкерсен пуҫлӑхӗ Озал. — Мӗн эсӗ, Ватрас, манран кулма шутларӑн-им? Ҫакӑн чухлӗ япалапа Эсрел умне курӑнсан… Ман пуҫӑм та, сан пуҫу та сирпӗнет. Ӗҫлейми пулнӑ иккен эсӗ.
— Мӗн пама пултарнине ҫӗнӗ ҫул умӗнех панӑччӗха. Ку вара — май килнӗ таран.
— Сахал ку. Эсреле нумайрах кирлӗ! Пуҫтар халӑхна!
Ватрас тарҫисене чӗнсе илчӗ те ялсем тӑрӑх тухса хырҫӑ карчӗсене тепӗр хут тӗрӗслеме хушрӗ. Эсрел тарҫисем те вӗсемпе пӗрлех кайрӗҫ. Ҫапла шанчӑклӑрах пулать терӗҫ пулӗ. Кӗҫех ҫынсене тыта-тыта киле пуҫларӗҫ. Куланай парайманнисене ӗнтӗ. Лешсем вара икӗ хуҫа умне чӗркуҫленсе ларса йӑлӑнаҫҫӗ, куланая кӗркуннене е тепӗр ҫула куҫарма ыйтаҫҫӗ. Эсрел ҫынни килӗшмест, нимӗн те ҫук тенине ӗненместӗп тет, вӑрҫать, сурать, нухайккапа ҫапа-ҫапа илет. Ҫыннисем пур пӗрех нимӗн те шарламаҫҫӗ, пуҫне чиксе тӑраҫҫӗ. Сӑмах чӗнменни пушшех тарӑхтарса ячӗ. Вара ҫакӑ, урса кайнӑскер, хӑй ҫыннисене темле хушу турӗ. Лешсем чӑвашсене пӗрле илсе килнӗ сӑран михӗсенчи шӗвеке ӗҫтерме тытӑнчӗҫ. Хаяр эрех иккен. Ҫак усал шӗвек хӑй ӗҫне турех. Ӳсӗр ҫынсем чӗлхе чаракне ҫухатрӗҫ.
Акӑ пӗри Ватрас умнерех пырса тӑчӗ те ятлаҫма тытӑнчӗ. «Ватрас, эсӗ начар турхан, хӑв халӑхна сыхлама пултараймастӑн. Эсрел умӗнче чӗтресе пурӑнатӑн, хӑвшӑн ҫеҫ тӑрӑшатӑн», — терӗ.
— Чарӑн! Хуп ҫӑварна! — кӑшкӑрчӗ Ватрас.
— Эпир панӑ ылтӑн-кӗмӗле ӑҫта хутӑн тата? — чарӑнмарӗ лешӗ.
— Ӑна веҫех Эсреле парса янӑ.
— Чим-ха, чӑвашсен пуҫӗнче те кӗмӗл тетчӗҫ мари-ҫак. Ҫук, темшӗн ҫакна курмастӑп. Е пытарса усратӑр?!
— Пытармасассӑн ҫара кут тӑратса хӑваратӑр вӗт, — персе ячӗ пӗр ӳсӗр хӗрарӑм.
— Эсӗ халӗ те ҫара кутах мар-и вара? — шӳтлеме пикенчӗ тахӑшӗ.
Пуҫланчӗ вара тавлашу, харкашу. Ют ҫӗртен килнӗ пуҫлӑха шӑпах ҫакӑ кирлӗ пулнӑ та. Ватрас пӗлменни те чылай палӑрчӗ. Ӳсӗр чӑвашсем хуллен хӑюлланса пычӗҫ, ҫав хаяр шӗвеке ыйтса ӗҫекенсем те тупӑнчӗҫ. Ун пек чухне пуҫра мӗн пурри чӗлхе ҫине хӑвӑрт тухса ӳкет ҫав. Эсрел ҫынни эрех ярса пама чарчӗ те хӑй шухӑшне пӗлтерчӗ.
— Кам мӗн пытарнине каламасӑр урӑх ярса памастӑп, — терӗ.
Пӗри чӑтаймарӗ, кӳршӗ хӗрӗ ӗнер кӑна тухьяпа ҫӳрени ҫинчен каларӗ, тепри тата ҫитӗннӗ хӗрне ӑҫта хупса усранине систерчӗ. Пӗр-пӗрне сутрӗҫ. Ҫакӑн хыҫҫӑн хырҫӑ калӑпӑшӗ кӑштах ӳсрӗ, анчах пурпӗрех сахал пухӑнчӗ. Нимӗн те парайманнисене пӗр рете тӑратрӗҫ те чӑпӑрккапа ислетме тытӑнчӗҫ. Хыҫалта тӑракан Пӑрчкан чӑтса тӑраймарӗ, кӑшкӑрса ячӗ:
— Озал! Йыттусене чар-ха! Вара эсӗ ыйтнине калӑп!
Пуҫлӑх аллине ҫӗклесенех лешсем чарӑнчӗҫ.
— Кала эппин. Кӗтетӗп. Атту…
— Лешӗ вӑл, эсӗ пӗлесшӗн ҫунаканни, аслӑ хӗрӗм пулать, — терӗ Пӑрчкан.
— Ну юрӗ, ярӑр ирӗке. Анчах кунтах юлччӑр, — хушрӗ пуҫлӑх хӑй шухӑшлани пурнӑҫа кӗнишӗн савӑнса. — Ватрас! Кун пек ырхан лавсене Эсрел курсассӑн хӑвна мӗн кӗтнине чухлатӑн-и? Пӗлтӗрхипе те питӗ кӑмӑлсӑрччӗ вӑл. Кунта эпӗ пӗр ҫӑлӑнӑҫ кӑна куратӑп — Эсрел валли чиперккесем парса ярасчӗ санӑн… Шутла, Ватрас, шутла, Эсрел хӑватли пирки аса илтерме кирлех те мар пуль тетӗп.
Ҫичютран килнӗ хуҫа кӑштах кулса илчӗ те турхан патне пырса ыттисем илтмелле мар темӗскер каларӗ. Лешӗ уксах тарҫине чӗнсе илчӗ те парӑмлӑ ҫемьесенчи ҫитӗннӗ хӗрсене пурне те кунта илсе килме хушрӗ. Кунта тӑракан ашшӗ-амӑшӗ килелле тапса сикрӗ, анчах Эсрел тарҫисем тытса чарчӗҫ, пӗрне те ямарӗҫ.
Кӗҫех таврара кӑшкӑрашни, макӑрни илтӗнме пуҫларӗ, хӗрсене илсе килчӗҫ. Пӗр рете тӑратсан Эсрел ҫынни суйлама пуҫларӗ: хулпуҫҫинчен тытса пӑхать, кӗпе аркине ҫӗклесе урисене тӗрӗслет, шӑлӗсене пӑхас тесе ҫӑварне уҫтарать. Лешсем именнипе ниҫта кайса кӗреймеҫҫӗ, анчах тарма ҫук, вӑрӑм сӑнӑллисем, нухайкаллисем юнашарах тӑраҫҫӗ.

— Ку лутраскерсене мӗн тума илсе килнӗ тата? Эсре ле кун пеккисем кирлӗ мар, ӑрӑва вӗтетеҫҫӗ вӗсем, — ятлаҫса илчӗ Озал.
Илсе кайма пиллӗкӗш кӑна юрӑхлӑ пулчӗҫ. Питӗ макӑрнине курсассӑн Эсрел ҫынни шӳтлеме пикенчӗ.
— Ҫӑтмаха каятӑр вӗт. Тӑраниччен апат-ҫимӗҫ, чӑнчӑн арҫынсем… Сирӗн халӗ макӑрса сӑна чакармалла мар, Эсрел умӗнче хитререх курӑнма пӗлмелле. Вара сире те ҫӑмӑллӑх пулӗ, — терӗ куҫӗсене шӑлса тӑракан амӑшӗсем патнелле ҫавӑрӑнса.
Эсрел валли пухнӑ тупрана турттарса кайма лашисемпе ураписене турханӑн хӑйӗн хатӗрлемелле. Паян та ҫавах, анчах тӑватӑ лав кӑна кирлӗ пулчӗ. Хӗрсене вара юланутҫӑсем хӑйсен умне лартрӗҫ. Юлашки эрехе Ватраса парса хӑварчӗҫ. Эсрел ҫӗршывӗнче пурте урӑ пур нӑҫпа пурӑнаҫҫӗ иккен. Ӳсӗр ҫынна курсассӑн тӳрех вӗлереҫҫӗ. Пуҫлӑх хушнипе ӗнтӗ. Ун шучӗпе ҫак кӑварлӑ шӗвеке тӑшмансене ӗҫтермелле е унпа хырҫӑ пухнӑ ҫӗрте меллӗрех усӑ курмалла. Ӳсӗр халӑх хӑрушӑ мар. Кӑшкӑрашнисӗр пуҫне нимех те ҫуккӑ. Ӗлӗкрех алла хӗҫ тытса хирӗҫ тӑракансем те тупӑнатчӗҫ, халӗ вара пӑтрашу кӑна. Лешсем тухса кайсассӑн кунта мӗн пулса иртнине ӑнланма май ҫук. Пӗри юрлать, тепри макӑрать, виҫҫӗмӗшсем пӗрне-пӗри ярса тытнӑ та сӑмсаран юн тухиччен чышкӑпа тӑрслаттараҫҫӗ. Турхан тарҫисем хӑваланипе кӑна саланса пӗтрӗҫ. Эрех ыйтакансем те тупӑнчӗҫ. Ватрас пама хушмарӗ. Ялти шӑв-шав ҫур ҫӗр тӗлнелле кӑна лӑпланчӗ…
Тепӗр кунне халӑха хулӑн сасӑллӑ сӑрнай вӑратрӗ. Мӑчавӑр чӗннипе чӳк тума каймалла иккен вӑрман хӗрринчи ятарлӑ вырӑна. Кунти кашни йывӑҫа, кашни тункатана пулӑшу паракан вӑй вырӑнне хурса чыслаҫҫӗ. Пӗтӗм ӗҫе мӑчавӑр ертсе пынипе туса пыраҫҫӗ.
— Веҫех хамӑр айӑплӑ, — пуҫларӗ мӑчавӑр. — Тырӑ лайӑхрах пултӑр тесессӗн Турӑ аллине ларма пӗлмелле, чӳк тумалла. Эй, хура халӑх! Турра парне парар-и?
— Парас! Парас! — кӑшкӑрчӗҫ пухӑннисем.
— Эй, хура халӑх! Ҫӑкӑрлӑ-тӑварлӑ пуласшӑн-и эсӗ?
— Пуласчӗ, ҫӑкӑрлӑ пуласчӗ.
— Апла пулсассӑн кӗлле тӑрар.
Мӑчавӑр хӗвел тухӑҫнелле ҫавӑрӑнса тӑчӗ. Ун хыҫҫӑн ыттисем те ҫавӑнталла пӑхрӗҫ, чӗркуҫленсе ларчӗҫ. Мӑчавӑр хӑй сӑмахне малалла тӑсрӗ.
— Эй Турӑ, Ҫӳлти Турӑ! Санран пулни пурте усӑллӑ, пурте аван. Ҫавӑнпа сана эпир яланах тивӗҫлипе чӳклетпӗр!
— Чӳклетпӗр! Чӳклетпӗр!
— Чӑваш йӑхӗ сыпӑкран сыпӑка ӗрчесе тӑтӑр, вӗсене пур инкекрен те хӑтарса пыр, мӗнпур тӑшманран, усалран, чир-чӗртен, вут-кӑвар тухассинчен, выҫлӑхран сыхласа тӑр.
— Сыхласа тӑр! Сыхласа тӑр!
— Мӑн Турӑ, ҫырлах.
— Мӑн Турӑ, ҫырлах.
— Мӑн Турӑ Амӑшӗ, ҫырлах.
— Пӳлӗхҫӗ, ҫырлах.
— Пӳлӗхҫӗ, ҫырлах.
— Пӳлӗхҫӗ Амӑшӗ, ҫырлах.
— Пӳлӗхҫӗ Амӑшӗ, ҫырлах.
— Пихампар, ҫырлах.
— Пихампар, ҫырлах.
— Ана Амӑшӗ, ҫырлах.
— Ана Амӑшӗ, ҫырлах.
— Ҫут ҫанталӑк тытан, ҫырлах.
— Ҫут ҫанталӑк тытан, ҫырлах.
— Ҫӗр-шыв тытан, ҫырлах.
— Ҫӗр-шыв тытан, ҫырлах.
— Хӗвел, ҫырлах.
— Хӗвел, ҫырлах.
— Уйӑх, ҫырлах.
— Уйӑх, ҫырлах.
— Эй, Турӑ, Ҫӳлти Турӑ! Карта тулли выльӑх пар. Тырра-пулла перекет пар!
— Карта тулли выльӑх пар, тырра-пулла перекет пар!
— Эпир сана хамӑр енчен чи вӑйлине…
— Чи вӑйлине…
— Чи хастаррине, чи хаклине…
— Чи хастаррине, чи хаклине…
— Кӗтӳ пуҫлӑхне паратпӑр!
— Кӗтӳ пуҫлӑхне паратпӑр!
— Ҫак хӗрлӗ вӑкӑра йышӑн, парне начар тесе ан ӳпкелеш!
— Парне начар тесе ан ӳпкелеш!
Ҫак сӑмахсем хыҫҫӑн пурте ура ҫине тӑчӗҫ те тин ҫеҫ пуснӑ вӑкӑр какайӗпе пӗҫернӗ пӑри пӑтти астиврӗҫ. Юлнӑ апатне киле юлнӑ ватӑсем валли парса ячӗҫ. Вӑкӑр шӑммисене пӗр ҫӗре пухса ҫунтарчӗҫ. Ашшӗ-амӑшӗ саланса пӗтсессӗн ҫамрӑксем вӑйӑ пуҫларӗҫ, юрларӗҫ, ташларӗҫ, вылярӗҫ. Нарпи Алмаса куҫран вӗҫертмерӗ, унпа юнашар пулма тӑрӑшрӗ. Карталанса юрланӑ чухне иккӗшӗн аллисем пӗрлешни вара Нарпишӗн чӑннипех те савӑнӑҫ пулчӗ. Ҫак чиперкке аллинчен мӗнле ҫепӗҫлӗх, ӑшӑлӑх тапса тӑнине Алмас та сисрӗ, вӑйӑран килнӗ чухне те пӗрлех утса пычӗ, хӗре киле ҫитиех ӑсатса ячӗ, анчах хӑйӗн кӑмӑл-туйӑмне пӗлтерме шутламарӗ, ырӑ каҫ сунчӗ те уйрӑлчӗ. Ҫапах та ҫак пултаруллӑ хӗрпе (кӑвар ҫинче ташлама хӑюлӑх ҫитерет вӗт-ха!) пӗрле пулнӑ хыҫҫӑн каччӑн чунӗнче темле лӑпкӑлӑх сисӗне пуҫларӗ. Пӗччен мар иккен вӑл, юлташлӑ, туслӑ пулма тивӗҫ хӗр те пур.
Алмас килелле утнӑ чухне кашкӑр улани илтӗнсе кайрӗ. Сасси инҫе пулсассӑн та, Алмас хӑвӑртрах утма пуҫларӗ. Кашкӑр кашкӑрах вӗт, ӑслӑ та хӑюллӑ чӗрчун. Унтан тем те кӗтме пулать. Алмас чупнӑ пекех васкаса киле кӗчӗ. Кунта ҫывӑрма шутламаҫҫӗ те иккен, тӑваттӑн калаҫса лараҫҫӗ: Ватрас, Амине, Пӑрчкан тата мӑчавӑр.
— Инҫех мар кашкӑрсем улаҫҫӗ, — терӗ Алмас.
— Илтрӗмӗр-ха, ахальтен пулас ҫук,- пӗлтерчӗ Ватрас.
— Хуйхӑ-суйхӑнах ӗнтӗ,- хутшӑнчӗ калаҫӑва Амине.
— Ҫук, — терӗ татӑклӑн Пӑрчкан. — Ку вӑл ҫула йыхӑрса улани. Вӑл ман хӑлхара ӗмӗрлӗхех юлчӗ. Ҫак сасӑ хыҫҫӑн килтӗм те ӗнтӗ тӑван ене. Мӗншӗн ҫула чӗннине те тавҫӑратӑп эпӗ. Ватрас, ҫакӑнтан тармалла сирӗн. Унсӑрӑн пӗтетӗр. Эсрел тӗп тӑвать.
— Эпӗ те ҫаплах шутлатӑп, — терӗ Амине. — Пӗтетпӗр капла. Улӑпне те темшӗн вӑратаймарӗҫ. Хытӑ сыхлаҫҫӗ пулас.
— Ку хутӗнче, тен, вӑратӗҫ-ха. Кӗтмелли нумай юлмарӗ, — терӗ мӑчавӑр. — Енчен ку хутӗнче те ӗҫ тухмасассӑн, пурӑнмалли вырӑна улӑштарма тивӗ. Ҫурҫӗрелле сӗм вӑрмансем пур теҫҫӗ.
Ҫак самантра каллех кашкӑр сасси илтӗнсе кайрӗ. Инҫех те мар пулас.
— Чим-ха, — терӗ Пӑрчкан, — тухса кӑшкӑрам, лӑплантарам ӑна.
— Кашкӑр чӗлхине те пӗлет иккен ку, — терӗ Амине Пӑрчкан тухсан.
Айккинче итлесе тӑракан Алмас чӑтса тӑраймарӗ, хӑйне тахҫантанпах канӑҫ паман шухӑша каларӗ:
— Атте, кала-ха, пирӗн мӗншӗн ҫар ҫуккӑ вара. Нивушлӗ Эсреле хирӗҫ тӑма май ҫук.
— Ывӑлӑм, эсӗ ҫамрӑк-ха, чылай япалана пӗлместӗн. Эсрел вӑл ҫав тери вӑйлӑ та хӑрушӑскер. Ун патне пур енчен те пурлӑх юхса пырать. Нӳкерӗсем унӑн пурте хурҫӑ хӗҫӗпе, тимӗр вӗҫлӗ сӑнӑпа. Ҫарӗ вара ҫав тери йышлӑскер, юланут ҫине ларса ҫула тухсассӑн пӗлӗте ҫӗкленнӗ тусан хӗвеле те хупласа лартать. Хамӑр ҫар пирки… Вӑл тахҫан пирӗн те пулнӑ теҫҫӗ, Улӑп ертсе пынӑ ӑна. Халӗ вара хӑвах куратӑн… Вӑйсем пӗр тан мар пирӗн.
— Ку Улӑпӗ вара? — пӗлме тӑрӑшрӗ Алмас.
— Кун пирки темле халап та ҫӳрет, — терӗ мӑчавӑр. — Атте мана ҫапла каласа панӑччӗ: «Тахҫан ӗлӗкех чӑвашсемпе юнашар ытти халӑхсем те пурӑннӑ. Пӗрин пуҫлӑхӗ Эсрел ятлӑскер пулнӑ тет. Пӗррехинче вӑл Улӑпа хӑй патне хӑнана чӗнет. Лешӗ килӗшет, кӳршӗсемпе лайӑх пурӑнмалла вӗт-ха. Тутлӑ ҫимӗҫпе хӑналанӑ хушӑра Эсрел ҫапла калать тет: «Эсӗ те вӑйлӑ, эпӗ те вӑйлӑ, атя иксӗмӗр пӗрле пӗтӗм тӗнчене ҫӗнсе илер. Вара пирӗнтен асли, пирӗнтен пуянни никам та пулмӗ». «Ку маншӑн пачах кӗтмен сӑмах, шутласа пӑхӑп-ха», — тет Улӑп. Каялла таврӑнма тӑрсассӑн Эсрел ӑна ҫӗр выртмасӑр ан кай-ха тесе ӳкӗтлет. Лешӗ куҫне хупсассӑнах пӗр тухатмӑш хӗрарӑм ӑна вӑранмалла марах ҫывратса ярать. Вӑт ҫапла, те тӗрӗс, те урӑхла — калама пултараймастӑп.
Улӑп ҫывӑрса кайсанах Эсрел чӑвашсене хирӗҫ вӑрҫӑпа килет. Вӑйлӑ ҫапӑҫаҫҫӗ, анчах Улӑп ҫукки сисӗнет ҫав. Эсрел ҫӗнтерет. Чӑваш нуши шӑпах ҫавӑнтан пуҫланать те ӗнтӗ. Пӗтӗмпех Эсрел мӗн хушнине туса пыма тивет, турхансене те вӑлах суйласа лартать.
Миҫе хутчен Улӑпа вӑратма хӑтланман пулӗ чӑвашсем, ӗҫ тухман. Керем патне ҫитсе вӑрттӑн сӑнаса тӑракансем те пулнӑ, анчах кӗреймен. Пӗрисем ҫавӑнтах выртса юлнӑ, теприсем аран-аран тарса ҫӑлӑннӑ.
Турханпа мӑчавӑр вара ҫапла калаҫса татӑлчӗҫ: ку хутӗнче те Улӑп патне ҫитеймесессӗн, кунтан тармах тивет.

Озал килсе кайнӑранпа вӑхӑт нумай та иртменччӗ, каялла вӗҫтерсе те ҫитрӗ. Ку хутӗнче вара илемлӗ кӳмепе. Унпа пӗрле юланутҫӑсем — тӗреклӗ нӳкерсем. Шӗвӗр сӑнӑ вӗҫӗсем хӗвел ҫинче йӑлтӑртатса тӑраҫҫӗ, хӗҫҫисем те ҫирӗп хурҫӑран. Таврара халӗ вӗсене хирӗҫ тӑма пултаракан вӑй ҫук. Мӗн тӑвас теҫҫӗ, ҫавна тума пултараҫҫӗ, никамран та нимӗн те ыйтса тӑмаҫҫӗ.
Акӑ, кӳме кӳлнӗ лашасем Ватрас килӗ патне ҫитсе чарӑнчӗҫ. Кӗтсе илекенсем вара йышлӑнах мар, турханӑн ҫывӑх тарҫисем кӑна. Усал хыпар утпа ҫӳрет тенӗ пек, ял ҫыннисем кунталла кам ҫывхарнине сиссессӗнех килӗсене тарса кӗнӗ, хӑшӗ-пӗри пытанма та шут тытнӑ. Паллӑ ӗнтӗ, Эсрел енчен ырӑпа килекен пулас ҫук.
Кӳмерен малтан Озал тухрӗ, ун хыҫҫӑн — ҫамрӑк хӗрарӑм. Кӗтмен хӑна Ватрас патне пырса алӑ пачӗ те: «Ку манӑн арӑм пулать, Селиме ятлӑ», — терӗ.
Лешӗ пиҫнӗ ҫӗмӗрт пек хура куҫӗсемпе турхан ҫине именӳллӗн пӑхса илчӗ те пуҫне пӗкрӗ. Ак тамаша, Ватрас чӗрине темӗскер чӗпӗтсе илнӗ пекех туйӑнса кайрӗ. Мӗншӗн ҫак чиперкке питӗ палланӑ ҫын пек курӑнать. Пысӑк куҫсем, ҫӳхе тута, илемлӗ янах шӑмми…
— Пӑрчкан ӑҫта? — ыйтрӗ Озал.
— Пӳртреччӗ пулас, — терӗ Ватрас.
— Кӗрер апла, — аллине сулчӗ Озал ҫамрӑк арӑмӗ ҫине пӑхса илсе.
— Эй, хӗрарӑмсем, ӑҫта эсир, — кӑшкӑрчӗ кӗнӗкӗменех Ватрас.
Тӗпелтен Амине тухрӗ.
— Пӑрчкан ӑҫта тата?
— Кунтах-ха, — илтӗнчӗ хӗрарӑм сасси.
Кӗҫех хӑй те курӑнса кайрӗ. Селиме чӑтса тӑраймарӗ, анне! тесе чупса пычӗ те Пӑрчкана ыталаса илчӗ.
— Селиме, эсех-и ку, хӗрӗм? — терӗ амӑшӗ чӗтрекен сасӑпа. Иккӗшӗн те куҫӗсем шывланчӗҫ.
— Анне, сана илме килтӗм. Текех эпӗ тарҫӑ мар, Озал арӑмӗ, — пӗлтерчӗ хӑйӗн ырӑ шухӑшне Селиме. — Упӑшкам та кунтах.
— Эпӗ те кунтах, — сасӑ пачӗ Озал.
— Ав мӗнле иккен ӗҫсем, — терӗ Пӑрчкан хӑвӑрт капланса килнӗ ҫиллине чарса. Озал ятне илтсенех пӗтӗм ӳтне сивӗ ҫапрӗ. Эппин вӑл хӑй хӗрне качча илнӗ. Лешӗ, паллах, пӗлмест. Тен, пӗлмелле те мар. Ҫапла лайӑхрах та пулӗ. Халӗ пурпӗрех нимӗн те тума ҫук. Пӑрчкан хаш! сывласа илчӗ те лӑпланчӗ.
— Кӑмӑлу пулсассӑн эпӗ хирӗҫ мар, — сасӑ пачӗ Озал.
— Анне, манӑн санпа пӗрлех пурӑнас килет. Хӗрӳ текех чухӑн мар.
— Пӗрле пурӑннине мӗн ҫиттӗр ӗнтӗ, — хутшӑнчӗ калаҫӑва Амине кӗтнӗ самант ҫитнишӗн хӗпӗртесе.
Сӑлтавӗ пурах ҫав. Пӑрчкан кунта пурӑнма пуҫлани килти лару-тӑрӑва самаях улӑштарчӗ пек. Те Аминешӗн кӑна ҫапла пек туйӑнать, те чӑнах та ҫавӑн пек. Хӗрарӑм чӗри сисетех ҫав. Ватрас Пӑрчкана хӗрхенни паллӑ-ха ӗнтӗ. Анчах ҫак хӗрхенӳре темле кӑмӑл турамӗ те пур пек. Ӗлӗкхи юрату туйӑмӗ пачах сӳнмен пулас. Тепӗр чухне тата Ватрас Пӑрчканшӑн тем тума та хатӗр пек туйӑнать. Ҫитменнине тата ачисем те хӑвӑрт хӑнӑхса ҫитрӗҫ, Пӑрчкан аппа та Пӑрчкан аппа тени кӑна илтӗнет. Уйрӑмах Алмас килӗштерет. Иккӗшӗ калаҫса ларнине Амине пӗрре ҫеҫ курман. Пӑрчканӗ те ютшӑнми пулчӗ, суккӑр пулсассӑн та алӗҫпе те пулин пулӑшма тӑрӑшать. Акӑ, нумаях пулмасть Алмас валли хӗлле тӑхӑнмалли ӑшӑ кӗпе ҫыхса пӗтерчӗ. Халӗ вара Калима валли вӑрӑм чӑлха ҫыхать.
Тепӗр тесессӗн, Аминен кӗвӗҫме сӑлтавӗ пысӑках та мар пек. Йывӑр хуйхӑпа хуҫӑлнӑ куҫсӑр хӗрарӑм Аминепе танлашма пултараймасть ӗнтӗ. Ҫав хушӑрах ҫынсем калаҫнине илтсессӗн…
Халӑх ҫӑварне шӑналӑк карма ҫук. Ватрас икӗ арӑмпа пурӑнать тесе шӑл йӗрекенсем те тупӑнсах тӑраҫҫӗ.
Ытла та кӗтмен ҫӗртен сиксе тухрӗ-ҫке ҫак самант. Пӑрчканӑн халӗ мӗн тумалла-ха? Мӗнле ҫулпа кайсассӑн тӗрӗсрех пулӗ-ши? Ашшӗ хӑй хӗрӗпе пурӑннине мӗнле чӑтса ирттермелле-ха? Селиме калаҫӑвне илтсессӗн вӑл хӑйне телейлӗ хӗрарӑм пекех тыткалани сисӗнет. Начар ҫын арӑмӗ мар вӗт-ха. Юлашки вӑхӑтра тата чи кирлӗ ӗҫсене Эсрел ытларах Озала хушать.
— Анне, ман сана пӗртте ют ҫын патӗнче усрас килмест. Сӑмахлӑ ҫӑкӑр пыра хырать теҫҫӗ.
Ҫак сӑмахсене илтсен Ватрас кӑштах сӑнран улшӑнчӗ пек. Сӑмахлӑ ҫӑкӑр… Мӗншӗн ҫапла калать вара вӑл? Тепӗр тесессӗн, амӑшӗ хӑйӗн ӗлӗкхи тусӗ патӗнче пурӑннине ӑҫтан пӗлтӗр-ха вӑл. Турхан килӗнче ҫӑкӑр ҫителӗклӗ. Пӑрчкан сывлӑхӗ те самаях лайӑхланчӗ, сӑнран та улшӑнчӗ. Тимлӗрех пӑхсан ҫамрӑк чухнехи илеме те асӑрхама пулать.
— Пӑрчкан, хӑвӑн ирӗкӳ. Кунтан сана никам та хӑваламасть. Кирлех пулсассӑн уйрӑм пӳрт те лартса парӑпӑр. Нимепе пуҫӑнсан часах пулӗ. Хӑвна пӑхакансене те тупӑпӑр, — терӗ Ватрас ҫамрӑк тусӗ иккӗленсе тӑнине сиссе.
— Хӗрӗм, ырӑ кӑмӑлушӑн тавах сана. Мана кунтах лайӑх, читлӗхри ырлӑх кирлӗ мар. Маншӑн Ватрас ҫӑкӑрӗпе пурӑнни хӑех пысӑк парне.
«Пӑх-ха эсӗ ӑна, ниепле те килӗшмест, — шутласа илчӗ Амине. — Ӗмӗрӗме ҫак куҫсӑр хӗрарӑмпах пурӑнса ирттерме тивет-ши вара?» Каламалли сӑмахӗсем те пурччӗ те-ха унӑн, Ватрасран иртеймерӗ. Турхан сӑмахӗ халӑхра ҫеҫ мар, килте те саккун.

— Кунтах юлатӑп. Вилсессӗн те аттепе анне выртнӑ ҫӗре лекесчӗ, — терӗ татӑклӑн Пӑрчкан.
«Вилӗме аса илет тата. Мӗнле ҫинине пӑхсан ҫӗр ҫула та ҫитӗ. Куҫӗ курманни ҫеҫ, ытти пурте сывах хӑйӗн. Тен, эпӗ ҫук чухне Ватрас ун ҫумне кӗрсе выртмасть пуль те», — ҫуралчӗ чӑн-чӑн кӗвӗҫӳ туйӑмӗ. Амине тарӑхнипе алӑк патнелле утрӗ.
— Амӑшӗ, хӑнасем валли апат хатӗрле-ха. Лешсене те ҫитерме тивет пулӗ, — хушрӗ турхан…
Озал паян хырҫӑ пухма килменнине ҫынсем чухласа илчӗҫ ӗнтӗ. Чӑтса тӑраймарӗҫ, турхан килӗ умне пуҫтарӑнчӗҫ. Нарпи те кунтах. Сасартӑк турхан килӗнче кӑшкӑрашни, макӑрни илтӗнсе кайрӗ. Тухрӗҫ. Малта арҫынсем. Ҫынсем пурте пуҫне чикрӗҫ, калпакӗсене хывса хул хушшине хӗстерчӗҫ.
— Озал, тархасшӑн, итле-ха, Алмаса хӑвар. Ун вырӑнне Эсрел ывӑлӗ валли хӗрӗме парӑп! — макӑрса кӑшкӑрчӗ Амине.
— Ҫук! Эсрел мӗнле хушнӑ, ҫавӑн пекех пулӗ, — татса хучӗ Озал. — Астӑвӑр, вӑл хушнине пурнӑҫламасан — хӑвӑрах пӗлетӗр.
— Ватрас! Мӗн пулса иртет вара кунта? — ыйтрӗ маларах тухса тӑнӑ Чӗкеҫ.
— Алмаса кунта хырҫӑ япӑх пухӑнать тесе салукшӑн илсе каяҫҫӗ, — пӗлтерчӗ турхан.
— Эй, ял-йыш! Ҫамрӑк турхана парса ямалла мар пирӗн! — кӑшкӑрчӗ Чӗкеҫ. Унтан никама пӑхса тӑмасӑр Алмаса аллинчен ярса тытса халӑх хушшинелле сӗтӗрчӗ. Ак тамаша, юнашарах Нарпи те курӑнса кайрӗ, Алмаса тепӗр аллинчен тытрӗ. Анчах ӗҫ ӑнӑҫмарӗ. Эсрел ҫыннисем хӗҫҫисене туртса кӑларсассӑн ҫынсем тарса пӗтрӗҫ. Кусене иккӗшне нухайккапа хӗртрӗҫ. Анчах Нарпи питӗ ыратнинех туймарӗ. Чӑтӑмлӑ вӑл.
Урапа тапранса каяс умӗн Алмас Нарпи еннелле ҫаврӑнса кӑшкӑрчӗ:
— Кӗт мана! Пурпӗрех таврӑнатӑп!
Нарпи макӑра-макӑра килелле утрӗ. Кӗҫех ӑна Чӗкеҫ хӑваласа ҫитрӗ те кӑштах та пулин лӑплантарас тесе сӑмах тапратрӗ.
— Маттур хӗрача эсӗ, Нарпи. Пурте сан пек пулсассӑн… Ҫав хӑравҫӑ арҫынсене вӗсене… Юрататӑн пулас Алмаса. Хӑй те килӗштерет ӗнтӗ, ахальтен-и кӗтме хушрӗ вӑл сана.
— Кӗтме пулӗ-ха. Ҫаврӑнса килейӗ-ши? Эсрел вӗлерсессӗн…
— Ҫук, ҫук. Вӗлересси пирки калаҫу та пулма пултараймасть. Эсреле кирлӗрен илсе кайрӗҫ ӗнтӗ ӑна. Ватрас шанӑҫран тухса пырать пулас. Курӑн ак, Эсрел Алмаса турхана лартӗ. Эсӗ вара турхан арӑмӗ пулса тӑрӑн. Ҫапла пуласса питӗ шанас килет. Маттур эсӗ, Нарпи, аҫу пекех маттур.
— Ман атте мӗнлерех ҫын пулнӑ?
— Кукаҫу каласа памасть-и вара?
— Вӑл ытларах аннене кӑна аса илет ҫав.
— О, сан аҫу пек арҫын ку ялта урӑх пулман та пулӗ. Хитреччӗ, вӑйлӑччӗ. Акатуйсенче кӗрешсе яланах мала тухатчӗ, паттӑр ятне илетчӗ. Санӑн пулас аннӳпе ҫӳренишӗн кӑштах кӗвӗҫеттӗмӗр те, ӑмсанаттӑмӑр та. Анчах вӑйпа юраттарма ҫук. Хам еннелле ҫавӑрас тесе самаях тӑрӑшрӑм, юмӑҫ патне те кайса пӑхрӑм, ӗҫ тухмарӗ. Юлашкинчен вара ман пуҫӑмра хӑрушӑ шухӑш ҫуралчӗ: ҫак юратнӑ арҫынтан ача пултӑр тесе тӗлпулу шырарӑм. Меллӗ самант тупӑнчех.
Пӗрре ҫапла сан аҫу лавпала арманалла кайнине асӑрхарӑм. Эпӗ те килтисенчен ыйтса тӑмасӑрах пӗр михӗ тырӑ тултартӑм та вӗҫтертӗм. Вӑхӑт ун чухне каҫ еннелле сулӑннӑччӗ ӗнтӗ. Эпӗ ҫитнӗ тӗле аҫу авӑртма пуҫланӑ иккен. Унӑн тырри чылай пулнине кура армантах ҫӗр каҫма тиврӗ. Телейлӗ каҫ пулчӗ вӑл маншӑн. Мӗнле пуҫланса кайнине хальхи пекех астӑватӑп, аҫу та куҫ умӗнчех.
Арманта унта ҫӑнӑхӗ мӗнлерех тухнине тӗрӗслесех тӑмалла, вӗтӗ-и, шултрарах-и? — алла илсе пӑхмалла. Шӑпах ҫав самантра эпӗ аҫу патне пытӑм та пичӗ ҫине шап-шурӑ ҫӑнӑх сирпӗтрӗм. Вӑл кула-кула хӑвалама пуҫларӗ. Ярса тытрӗ те хыттӑн чӑмӑртарӗ, тутасем те пӗр-пӗрин патнелле туртӑнчӗҫ…
— Эсӗ те ҫав, Чӗкеҫ, — терӗ Нарпи тӗлӗннипе.
— Юратнӑ эпӗ ӑна. Тен, ҫавӑнпах хама ирӗке ятӑм.
— Авланнӑ пулнӑ-и вара вӑл ун чухне?
— Туйӗ пулманччӗ-ха. Вӑл вӑхӑтра мана тепӗр шухӑш та канӑҫ памастчӗ: тен, савӑшу хыҫҫӑн ман еннелле ҫаврӑнӗ? Ҫук, пулмарӗ. Эпир кунта хамӑр юратупа та хуҫа мар. Веҫех турханпа мӑчавӑр аллинче. Кам кампа мӑшӑрланмаллине ытларах ҫавсем татса параҫҫӗ.
— Ҫакна эпӗ хам та асӑрханӑ-ха. Ачисене пӗрлештерес умӗн пурте кукаҫи патне пыра-пыра каяҫҫӗ. Лешӗ вара йӑх пирки ыйтса пӗлет, ҫывӑх тӑвансен мӑшӑрланма юрамасть тет. Унсӑрӑн ӑру начарланать тет.
— Халӗ вара сана никама каламаннине калас тетӗп. Анчах сӑмах пар, никама та шарламастӑп тесе хӗвелпе уйӑх умӗнче тупа ту.
— Тупа тӑватӑп.
— Ҫӗр ҫырт.
Нарпи чӗркуҫленсе ларчӗ те ҫӑвара тӑпра хыпрӗ. Чӗкеҫ айккинелле пӑхса илчӗ те шӑппӑн:
— Тепӗр тӑхӑр уйӑхран ман ача ҫуралчӗ, — терӗ. — Ывӑл ача.
— Ан тӗлӗнтер-ха. Халь ӑҫта вара вӑл?
— Малтан ҫине тӑрсах кӑкӑр патне туртӑнатчӗ. Виҫҫӗмӗш кунне чирлерӗ, макӑрма пуҫларӗ. Вара эпӗ юмӑҫ патне вӗҫтертӗм. Ҫитнӗ ҫӗре сывлайми те пулчӗ. Юмӑҫ та чӗртеймерӗ. Вилчӗ вӑл.
— Апла эппин вӑл ман пичче пулнӑ.
— Ҫапла пулса тухать ӗнтӗ.
— Пит ют ҫынсемех мар эпир санпала, Нарпи. Пуҫна ан ус, хӗрӗм. Юрататӑн пулсассӑн кӗт. Куратӑн пулӗ, Ватрас та ватӑлса пырать. Ҫамрӑк турхан пулатех ӗнтӗ.
Ҫак калаҫу Нарпи шухӑшне пачах та тепӗр майлӑ ҫавӑрса ячӗ. Чӗкеҫ пирки ахалех япӑх калаҫаҫҫӗ. Тавҫӑруллӑ хӗрарӑмах иккен вӑл. Телейсӗр юрату хуҫнӑ ӑна. Ҫавна пулах вӑл пурнӑҫ ҫине урӑхларах пӑхать, хӑйне те тивӗҫлипе хакламасть. Анчах хӑюллӑхӗ те ҫук мар, Алмасшӑн еплерех сиксе ӳкрӗ вӑл. Тем тума хатӗр.
Чӗкеҫ килне кӗчӗ те каҫхи апат пӗҫерес тесе кӑвайт чӗртме тытӑнчӗ. Ку вӑл час пулакан япала мар. Вутчульне хурҫӑ тимӗрпе ҫапса кӑларнӑ хӗм пӗрчисем малтан ӑвӑ ҫине ӳкрӗҫ. Лешӗ кӑштах мӑкӑрланма тытӑнсан Чӗкеҫ хуллен вӗре-вӗре илчӗ. Ӑвӑ йӑлкӑшсах ҫунма тытӑнчӗ. Кӑвар хуллен ҫӳхе те типӗ хӑйӑсем ҫине куҫрӗ. Вучах чӗрӗлчӗ. Шыв вӗреме кӗрсессӗн типӗ тинкӗле ямалли кӑна юлчӗ.
Шӑп ҫав самантра пӳрт умӗнче ура сасси илтӗнсе кайрӗ. «Тахӑшӗ килет ӗнтӗ», — тесе шутласа илчӗ Чӗкеҫ ҫи-пуҫне, ҫӳҫне тӳрлеткелесе. Пӳрте Амине кӗрсе тӑчӗ. Аллинче пысӑках мар чӗрес. Кил хуҫи кун пек сумлӑ хӑна килессе ӗмӗтленме те пултарайман. Турхан арӑмӗ хӑй ҫитрӗ.
— Алмас кайрӗ те кил пушанса юлчӗ, — пуҫларӗ калаҫӑвне Амине. — Ӑшӑм вӑркать. Никампа калаҫма ҫуккипе килтӗм ӗнтӗ.
— Иртсе лар. Сире валли Пӑрчкан пур мар-и вара? Хирӗҫсе каймарӑр пуль те?
— Йӑлӑхтарса ҫитерчӗ ӗнтӗ. Ларать тумлантарнӑ тунката пек. Ватраспа кӑна калаҫарах парать.
— А-а… Ахальтен каламаҫҫӗ пуль ҫав турхан икӗ арӑмпа пурӑнать тесе, — кулса илчӗ Чӗкеҫ. — Кӗвӗҫӳ пурри сисӗнет.
— Чӗкеҫ, пулӑш-ха. Ахаль тумӑп. Эсӗ ҫак пыл чӗрессине илсе ларт-ха, — сӗнчӗ Амине. — Пулӑш мана, тепре пулӑш.
— Мӗн тумалла вара?
— Ҫав Пӑрчканран хӑтӑласчӗ.
— Тупнӑ кулянмалли, кӑлар та яр.
— Ватрас хӳттипе пурӑнать ҫав. Унтан епле иртӗнха. Пулӑш мана, Чӗкеҫ. Ылтӑнӑм та пур. Хӗрхенмӗп.
— Мӗнпе пулӑшӑп-ха сана? Кала эсӗ.
— Хам та пӗлместӗп ҫав. Нимӗн тума аптранипе килтӗм ӗнтӗ.
— Тен, ӑна наркӑмӑш ярса памалла?
— Ун пирки шутласа пӑхнӑ-ха эпӗ, анчах Ватрас хӑвӑрт тавҫӑрса илессӗн туйӑнать. Сӗтел хушшинчи вилӗмӗн сӑлтавне тупма йывӑрах мар. Апат юлашкине йытта парса пӑхӗ те… Кереме кӗлӗ тума кайнисӗр пуҫне ниҫта та тухмасть вӗт-ха.
— Эсӗ ӑна кӳлӗ хӗррине кӗпе ҫума яр хӑв тумна хӑвах ҫу тесе. Унта вара куҫ курӗ. Тӗттӗмленме пуҫласан хуш. Уншӑн пурпӗрех вӗт, яланах тӗттӗм.

Амине ҫапла турӗ те. Пӑрчканӑн хуралнӑ кӗпине кӗл шывӗнче вӗретрӗ. Унтан чирлерӗм пулмалла, пуҫ ыратать тесе кӗпине кӳлӗ хӗррине кайса чӳхеме Пӑрчкана хушрӗ. Лешӗ итлерӗ. Акӑ вӑл хӑрах аллипе кӗпе янӑ йывӑҫ витрене йӑтрӗ те урама тухрӗ. Тепӗр аллинче — туя. Вӑл пулӑшнипе кӳлӗ хӗррине илсе ҫитерекен сукмака тупрӗ. Хӑй тӗрӗс утни пирки те иккӗленмерӗ. Унӑн ҫивӗч хӑлхисем шапасен юррине инҫетренех илтрӗҫ. Кӳлӗ хӗррине ҫитсессӗн туяпа шыва тӗрӗслесе пӑхрӗ те витрери кӗпене кӑларса чӳхеме тытӑнчӗ. Йывӑҫ тӗмми хыҫӗнче пытанса тӑнӑ Чӗкеҫ ун патнелле васкарӗ. Пӑрчкан патне ҫитиччен тӑват-пилӗк утӑм кӑна юлнӑччӗ, ҫӳлтен тахӑшӗ кӑшкӑрчӗ:
— Пӑрчкан аппа, тӑхта-ха, хамах чӳхесе парӑп!
Чӗкеҫ шартах сикрӗ, ҫаврӑнса пӑхрӗ те Калима чупса аннине асӑрхарӗ. Анчах хӑвӑрт тавҫӑрса илчӗ, Пӑрчкан кӗпине хӑй чӳхеме тытӑнчӗ.
— Ах, ҫав Аминене, куҫ курман ҫынна ҫапла кӑларса яма юрать-и вара? — вӑрҫса илчӗ Чӗкеҫ.
Калима та ҫитсе тӑчӗ. Каялла вара виҫҫӗн хӑпарчӗҫ. Уйрӑлнӑ чухне хӑйне пулӑшнӑшӑн Пӑрчкан Чӗкеҫе тав турӗ…
Ҫак ӗҫе Амине те вӑрттӑн сӑнаса тӑчӗ, анчах хӑйне палӑртмарӗ, киле тепӗр енчен пырса кӗчӗ.
Тепӗр кунне Ватрас ялсем тӑрӑх тухса кайрӗ. Унсӑрӑн юрамасть. Сӑнасах тӑмасассӑн пӑхӑнми пулас хӑрушлӑх пур. Ӑна халӗ ытларах тырӑ-пулӑ еплерех ӳсни кӑсӑклантарать. Кӑҫал хырҫӑ нумайрах тӳлесе хӑйне Эсрел умӗнче лайӑхрах кӑтартмалла. Унсӑрӑн Алмаса йывӑр тивет.

Ватрас тухса кайсассӑнах Амине мунча хутса ячӗ. Шывне те нумай йӑтрӗ, вуттине те шеллемерӗ. Мунча кӗме хӑйпе пӗрле Пӑрчкана та илсе кайрӗ. Хывӑнчӗҫ, кӑштах тарласа ларчӗҫ. Пӑрчканӑн ӳчӗ пит ватах та мар пек. Амине мӗнлереххине вара вӑл нихӑҫан та курас ҫук. Милӗкпе те ҫапӑнчӗҫ. Мунча умне тухса сывласа илнӗ хыҫҫӑн Пӑрчкан ҫӑвӑнма тесе урайне ларчӗ. Амине пысӑк тӑм чашӑка ӑшӑ шыв тултарчӗ те Пӑрчкан умне лартса пачӗ. Лешӗ питне ҫума тытӑнчӗ. Ҫав хушӑра Амине мунча кӑмаки умӗнче ларакан савӑтран ҫур витрене яхӑн вӗри шыв илчӗ те Пӑрчкан патнелле ҫаврӑнса тӑчӗ, лешӗ пуҫне ҫӗкленӗ самантпа усӑ курса вӗреме кӗнӗ шывпа питӗнчен сапрӗ. Лешӗ аллипе питне хупласа кӑшкӑрса ячӗ. Амине витрене айккинелле печӗ те Пӑрчкана хыҫалтан пырса пусса пуҫне шыва чикрӗ, лешӗ тем пек тапалашсассӑн та тытса тӑма вӑй ҫитерчӗ. Чунӗ тухсан ун ҫине татах вӗри шыв сапрӗ. Вара хӑвӑрт тумланчӗ те киле васкарӗ. Кӑштах тӑрсассӑн урамра хӗрсемпе калаҫса тӑракан Калимана чӗнсе илчӗ те Пӑрчкан аппӑшне кайса пӑхма хушрӗ.
Нумай та вӑхӑт иртмерӗ, Калима чупса кӗчӗ.
— Анне! Пӑрчкан аппа нимӗн те шарламасть, тӑнне те ҫухатнӑ пулмалла, — терӗ макӑрас пек сасӑпа.
Вара вӗсем иккӗшӗ те кӑшт айккинерех ларакан мунчана чупса кайрӗҫ. Амине Пӑрчканӑн юн тымарне тытса пӑхам пекки турӗ, ятран та чӗнсе илчӗ. Лешӗ, паллах, нимӗн те шарламарӗ.
— Ним калама та аптратӑп, те сӗрӗм тивнӗ, те вӗри шывпа пиҫсе кайнӑ? Мӗншӗн пӗччен хӑвартӑм-ши? Пуҫӑм ыратнӑ пек пулчӗ те маларах тухрӑм ҫав, — терӗ Амине.
— Атя-ха часрах илсе тухар, тен, уҫӑ сывлӑшпа тӑна кӗрӗ, — сӗнчӗ Калима мунча алӑкне уҫса ярса. — Тӑхӑнтарар ӑна.
Ӳчӗ Пӑрчканӑн хӗрлӗ хӑмач тӗслех, ун ҫумӗнчи вӗри кӗпе витӗр те тапса тӑрать. Йӑтма пикенчӗҫ, анчах меллех мар. Йывӑрскер иккен вӑл. Вара ӑна ҫавӑнтах майлаштарса вырттарчӗҫ.
Кӗҫех Ватрас та ҫитрӗ. Мунча умӗнче макӑрса тӑракан хӗрне курсассӑн лашине кӑкармасӑрах чупса пычӗ.
— Мӗн пулнӑ вара? — ыйтрӗ турхан.
— Пӑрчкан аппа вилсе выртнӑ, — терӗ Калима мунча умнелле тӗллесе кӑтартса. — Вӗри шывпа пиҫсе кайнӑ пулас.
— Аннӳ ӑҫта вара?
— Ҫынсене чӗнме кайрӗ.
Ватрас Пӑрчкан патне ҫывхарса нимӗн шарламасӑр чылайччен пӑхса тӑчӗ. Капланса ҫитнӗ куҫҫульне чараймарӗ. Калима вара ашшӗ макӑрнине пӗрремӗш хут курчӗ.
Пӑрчкана тӑванӗсем выртакан масарах пытарчӗҫ.



V


Эсрел ҫӗршывӗ… Тӗнче хуҫи хула варринчи капмар керменте пурӑнать иккен. Ҫав ҫурт патӗнчен иртсе кайнӑ чухне кашниех пӗр самантлӑха чарӑнса тӑрать те пуҫ таять. Йӗрки ҫапла. Алмаса илсе килекен тарҫӑсем те ҫаплах турӗҫ, ҫамрӑк турхана та пуҫ тайтарчӗҫ. Мӗн тӑвӑн, итлес пулать, ют ҫӗрти йӑласене пӑхӑнма тиветех ӗнтӗ.
Озал тӳрех Эсрел керменне кӗрсе кайрӗ. Алмаса чылай айккинерех вырнаҫнӑ, йӗри-тавра хӳме тытса тухнӑ ҫурт патнелле илсе кайрӗҫ. Акӑ хапха уҫӑлчӗ, кӑкарнӑ икӗ йытӑ хаяррӑн вӗрме тытӑнчӗҫ. Ют ҫын килнине сисрӗҫ пулмалла. Хуралӗсем те кунтах. Килкартийӗ самай сарлакаскер. Хӳме ҫумӗнче нумай кӗтеслӗ вӑрӑм пӳрт ларать, темиҫе алӑклӑскер, пурте пӗр еннелле. Айккинерех пысӑках мар юрта тата темле пӗчӗк ҫуртсем пур. Пӳртӗн тепӗр вӗҫӗнче пахча евӗрлӗ вырӑн курӑнать. Пӗри Алмаса шӑпах ҫавӑнталла леҫсе ячӗ те чи хӗрринчи алӑка кӑтартрӗ. «Сан йӑву ҫакӑ пулать, — терӗ ҫинҫе сасӑпа. — Мӗн те пулин кирлӗ пулсассӑн ҫав юртӑна пыр. Асту, хурал патне ан ҫывхар».

Вӑхӑт каҫ еннелле сулӑннӑ ӗнтӗ. Апла пулин те Алмас хӑйне уйӑрса панӑ пӳлӗмри йӗркелӗхе тӳрех асӑрхарӗ, килтен парса янӑ япаласене лартрӗ те пӑхкаласа ҫаврӑнчӗ. Йывӑҫ пӳртех иккен, тултан вара тӑмпа сӗрсе шуратнӑ. Кантӑкӗ пӗрре кӑна, кил картишнелле пӑхать, тумтир ҫакмалли, выртса ҫывӑрмалли хатӗрсем те пур. Ӗҫмелли шыв та кунтах. Вӑрӑм ҫул хыҫҫӑн ӑшӗ хыпнӑскер, тӳрех шыв патне пычӗ те тӑм куркапа ӑсса илчӗ, самантлӑха чарӑнса тӑрса шыв турринчен ирӗк ыйтнӑ хыҫҫӑн ҫӑвар туллин ӗҫрӗ. Ҫакӑ вара вӑл Эсрел ҫӗршывӗн пӗрремӗш ҫимӗҫӗ пулчӗ. Унтан шап-шурӑ пиртен ҫӗленӗ хутаҫа салтрӗ те амӑшӗ парса янӑ апатҫимӗҫе кӑларса апатланчӗ. Вара канма тесе нар ҫине выртрӗ. Ҫав самантра пӗри пӳлӗм алӑкне уҫрӗ те шала кӗмесӗрех каҫхи апата чӗнчӗ.
— Ҫиес килмест ман. Тутӑ эпӗ, — хуравларӗ Алмас.
— Хӑвӑнне хӑв пӗлетӗн, — терӗ лешӗ, каллех ҫинҫе сасӑллӑскер.
Алмас алӑк патне пырса питӗрме май ҫук-ши тесе хыпашласа пӑхрӗ, нимех те тупмарӗ. Питӗрмесӗрех пурӑнаҫҫӗ иккен.
Алмас, самай ӗшеннӗ пулсан та, час ҫывӑрса каяймарӗ. Пуҫра пӗрмаях пӗр шухӑш хуҫаланать: мӗн кӗтет-ха ҫакӑнта. Эсрел тискерлӗхӗ пирки каласа панисене аса илсессӗн халех ӳт чӗтреме пуҫлать. Уйрӑлу саманчӗ те куҫ умӗнчен каймасть. Кам мӗн калани, Нарпи кӑшкӑрни халӗ те хӑлхарах…
Ҫур ҫӗр тӗлнелле хурал пырса тӗрӗслерӗ. Алмас тарӑн ыйха путнӑ, ҫын кӗрсе тухнине те сисмерӗ. Ирхине те ҫав ҫынах кӑшкӑрса вӑратрӗ.
Пӗрремӗш кун. Вӑл ирхи апатран пуҫланчӗ. Ҫимелли килтен илсе килни те пурччӗ-ха, ҫапах та Алмас юртӑна кӗрсе курас терӗ. Кайрӗ. Вӑл пынӑ ҫӗре ыттисем ҫиме тытӑннӑ иккен: икӗ арҫын та пӗр хӗрарӑм. Юрта варринче вучах, апат пӗҫермелли савӑт-сапа. Урайне хулӑн кӗҫҫе сарнӑ, пӗр ҫӗрте кавир хунӑ вырӑн та пур. Тасалӑха тытса пыни сисӗнет. Апат пӗҫерсе ҫитерекенсем вара иккӗшӗ те арҫын, ҫинҫе сасӑпа калаҫаканскерсем.
— Лар ҫавӑнтарах, — терӗ пӗри чӑвашлах, хӗрарӑмпа юнашар вырӑна тӗллесе кӑтартса. Кашнин уйрӑм ҫӗре ларса ҫимелле иккен. Алмас пӗчӗкрен ӳснӗ йӑлапа хӗвеле хирӗҫ тӑрса ҫӳлти турӑран ырлӑх ыйтрӗ те ыттисем пек вырнаҫса ларчӗ.
— Текех саншӑн турру та, хуҫу та Эсрел пулать. Ҫавна кӗлӗ тумалла. Апата кая юлса ҫӳремелле мар, Алмас турхан, — асӑрхаттарчӗ лешӗ.
Анне пӗҫерни пулмасассӑн та вӗри апат меллӗрех ҫав. Арҫынсем те аванах хатӗрлеҫҫӗ иккен. Кунти йӑласене ӑнкартас тесе Алмас лешсем мӗнле ҫинине, хӑйсене мӗнле тыткаланине пӑха-пӑха илчӗ. Камсем пулнине пӗлес шухӑш та пурччӗ, анчах сӑмах чӗнме хӑяймарӗ. Лешсем те апат ҫисе пӗтериччен те нимӗн шарламарӗҫ. Унтан ура ҫине тӑчӗҫ те Эсреле тав туса пӗрерӗн-пӗрерӗн тухса утрӗҫ.
— Алмас, санӑн та тӑма тивет, апатран пурин те пӗр вӑхӑтра, анчах уйрӑмшаррӑн тухмалла. Пӗр-пӗринпе калаҫмалла мар, пӳлӗмрен пӳлӗме ҫӳреме юрамасть. Эсреле тав ту та кай.
— Мӗн калас вара ӑна, мӗншӗн тав тӑвас?
— Эй, мухтавлӑ та хӑватлӑ Эсрел, тавах сана ҫӑкӑрушӑн, — темелле.
— Ун пек калама чӗлхем ҫаврӑнмасть, — терӗ те Алмас алӑк патнелле утрӗ. Ҫакна курсассӑн чӑвашла пӗлекенни чупса пычӗ те Алмас ҫулне пӳлчӗ.
— Чарӑн! Мӗн хушнине ту. Кун пек хӑвна ҫеҫ мар, мана та йывӑрлӑха кӗртсе ӳкерӗн. Кунта кашни утӑма асӑрхаса тӑраҫҫӗ, мӗн пулса иртнине аслисем патне хӑвӑрт ҫитереҫҫӗ.
Мӗн тумалла-ха ӗнтӗ Алмасӑн? Ҫӑкӑр-тӑваршӑн мӗн пӗчӗкренех турра тав туса ӳснӗскерӗн халӗ Эсреле мухтаса калаҫма тивет-ши вара? Калас килмест. Сӑмах ҫеҫ вӗт-ха, чӗлхе пурпӗрех пӑхӑнмасть. Акӑ тата тепӗр арҫынӗ те ун умне пырса тӑчӗ те лешне хӑй чӗлхипе темӗскер каларӗ, аллипе кӑтартса кунтан кайма ирӗк пачӗ. Алмас тухса утрӗ. Йытӑсем каллех сиксе ӳкрӗҫ, ниҫта кайса кӗрейми вӗреҫҫӗ, енчен те кӑкарнӑ вӗренӗ татӑлса каяс пулсассӑн… Саман кирпӗчрен тунӑ пӗчӗк ҫуртран пӗр тӗреклӗ арҫын тухрӗ те йӗри-тавралла пӑхса илчӗ, Алмаса курсассӑн йыттисене чарса темӗскер каларӗ те хапха питӗркӗчне тӗрӗслесе пӑхрӗ. Лешсем хуҫине итлерӗҫ, йӑвашшӑнрах вӗре-вӗре хӳрисене выляткаласа илчӗҫ.
Юртӑран маларах тухнисем курӑнмаҫҫӗ, пӳлӗмӗсене кӗрсе кайнӑ пулмалла. Шухӑша путнӑ Алмас хӑй алӑкӗ патӗнчен иртсе кайнине те сисмерӗ, айккинчи йывӑҫсем патне ҫитсессӗн тӑп чарӑнса тӑчӗ те айккинелле пӑхкаласа илчӗ. Темиҫе улма йывӑҫҫи тата чечеке ларнӑ шӑлан тӗмӗсем кӑна, йӑран таврашӗ ҫук. Леш арҫын сӑнасах тӑнӑ пулмалла, пӗр йыттине вӗҫертрӗ те пахча патнелле пычӗ. Алмас патне ҫитсессӗн вӗрекен йыттине ирӗке янӑ пек туса хӑратса илчӗ. Лешӗ вара харлатса ҫивӗч шӑлӗсене уҫса кӑтартрӗ. Унтан арҫын йытта картиш хӳминчен кӑкарчӗ те каялла утрӗ. Тӑватӑ ураллӑ хуралҫи вара Алмас хӑй пӳлӗмне кӗрсессӗн тин лӑпланчӗ. Калама ҫук тунсӑхлӑ шӑплӑх пуҫланчӗ. Никампа та калаҫма ҫук. Юрать-ха, вӑл хӑмӑш вуллинчен тунӑ шӑхличе манса хӑварман. Алмас ӑна алла илчӗ те хурлӑхлӑ кӗвӗсем калама пуҫларӗ. Вӗсенчен пӗри «Вӗҫ, вӗҫ, куккук» пулчӗ. «Вӗҫ, вӗҫ, куккук, вӗҫ, куккук, атте килне ҫитиччен», — тесе темиҫе хутчен те ӑшра юрласа илчӗ, халиччен каламан кӗвӗсене те ӗнӗрсе пӑхрӗ. Унтан нимӗн тума аптранипе нар ҫине выртрӗ те шухӑша путрӗ, тӑван тавралӑха, амӑшне, ашшӗне, йӑмӑкне, Нарпие аса илчӗ… Шӑплӑха алӑк сасси вӑратрӗ. Тахӑшӗ юнашар пӳлӗме кӗчӗ. Унччен унта никам та пулман иккен. Кӑштах тӑрсассӑн каялла тухрӗ. Алмас сиксе тӑчӗ те чупса пырсах кантӑкран пӑхрӗ, анчах хӑмпӑ витӗр нимех те курӑнмарӗ. Вара вӑл алӑка уҫса пӑхрӗ те леш хӗрача юрта патнелле васканине асӑрхарӗ. Апат вӑхӑчӗ ҫитнӗ иккен.
Ирхи калаҫу хыҫҫӑн юртӑна каяс кӑмӑл хуҫӑлчӗ. Эсреле тав тумалла тата… Ҫимелли хӑйӗн те пурччӗ-ха, типӗтнӗ какай та, шӑрттан татӑкӗ те, ҫӑкӑр та… Ак тамаша, апат хутаҫҫи пуш-пушах, нимӗн те хӑварман. Ыттисенчен юлас мар тесе Алмас тухса чупрӗ. Анчах ӑна юрта умӗнче леш хуралҫӑ тытса чарчӗ те аллипе тӗллесе каялла кайма хушрӗ. Апат ҫиесси пулмарӗ. Каллех хӑй йӑвине кӗрсе выртмалли кӑна юлчӗ.
Акӑ ҫывӑхрах ура сасси илтӗнсе кайрӗ, унтан алӑк умне темӗскер татӑлса ӳкнӗ пек туйӑнчӗ, юнашар пӳлӗм алӑкӗ уҫӑлса хупӑнчӗ. Хӗрача кӑштах уткаласа ҫӳрерӗ те лӑпланчӗ, канма выртрӗ пулас. Алмас пекех салукшӑн тытса килнӗскер ӗнтӗ, хӑш халӑх хӗрӗ пулни паллӑ мар, тумӗпе те, сӑнран та урӑхларахскер. Хӑй кӳрши мӗне пула ҫапла выртса канмалӑхах ывӑннине ҫамрӑк турхан халлӗхе пӗлмест-ха.
Кун пек выртнипе пулмасть, кӑштах уткаласа ҫӳресха тесе Алмас алӑкне уҫрӗ. Ак тамаша, пир таткипе чӗркенӗ япала вырта парать. Алмас хурал пӳрчӗ патнелле пӑхса илчӗ те леш япалана хӑвӑрт ҫаклатса каялла кӗчӗ. Ҫӑкӑр чӗркесе хунӑ иккен, Алмас кӑнтӑр апатне пыманнине шута илсе ӗнтӗ. Тахӑшӗ хӑтланнӑ ҫав. Ҫапах та самай кӑмӑллӑ самант. Апла эппин кӑштах та пулин пулӑшас текен те пур. Тен, леш чӑвашла пӗлекенни… «Чим-ха, — ҫиҫсе илчӗ Алмас пуҫӗнче ӑнкару, — леш хӗрача мар пуль те. Шӑпах ҫавӑ килнӗ чухне алӑк умне темӗскер ӳкнӗччӗ пек. Ҫавах ӗнтӗ».
Вӗри апат ҫук чухне шывпа сыпса ҫинӗ ҫӑкӑр та тем пекех. Каҫхи апата вӑл ыттисемпе пӗрлех кайрӗ. Ку хутӗнче вара апат йӗркине пӑхӑнма тиврӗ. Мӗн тӑвӑн ӗнтӗ, итлес пулать. Кунта килти мар, йӑласем те пачах урӑхла.
Каҫпала Алмас патне лешӗ, апат ҫитерекенни пычӗ, кунта ӑна Ахмат тесе чӗнеҫҫӗ иккен, чурана илсе килнӗ чӑвашсенчен. Хӑй пирки вара урӑх нимӗн те шарламарӗ. Юрамасть пулмалла. Ун халӗ хӑйне хушнӑ ӗҫе пуҫӑнмалла, Алмаса Эсрел чӗлхипе калаҫма вӗрентмелле. Ҫамрӑк турханӑн вара ҫак йывӑрлӑха кӗске вӑхӑтра ҫӗнсе илмелле. Ма тесессӗн унӑн кӗҫех Эсрелпе хӑйӗнпе тӗлпулма тивет. Лешӗ вара хӑй чӗлхипе ҫеҫ калаҫать иккен. Апла пулсассӑн хатӗрленмелле.
— Тен, манӑн сирӗнпе пӗрле апат пӗҫернӗ ҫӗре хутшӑнмалла мар-ши? — сӗнчӗ Алмас. — Вара ҫӑмӑлрах пулӗ.
— Мӗскер эсӗ, турхан ывӑлне апла юрать-и вара?
— Енчен те ирӗк паратӑр пулсассӑн — эпӗ хирӗҫ мар. Ӗҫрен хӑрамастӑп.
— Ыттисемпе калаҫса пӑхам-ха. Тен, ҫапла тумалла та…
Иккӗмӗш кун. Ахмат Алмаса ирех пырса вӑратрӗ. Вутӑ хатӗрлемелле иккен. Йӗкӗт хаваспах килӗшрӗ. Акӑ вӗсем юрта патне ҫывхарчӗҫ. Юнашарах самай мӑнтӑр йывӑҫ вуллисем выртаҫҫӗ. Ҫавсенчен пӗрне пуртӑпа касса вакламалла. Ахмат юртӑран вӑрӑм авӑрлӑ пуртӑ илсе тухрӗ те хӑйне пулӑшакана тыттарчӗ. Хӑй вара пуртӑ, йывӑҫ, вутӑ, вучах, кӑвар, апат ячӗсене Эсрел чӗлхипе каларӗ. Алмас пӗр вуллине айккинерех илсе хучӗ те пуртӑпа ӗҫлеме пуҫларӗ. Ак чӗмере, пуртти пачах та касмасть. Пӳрнепе сӑтӑркаласа тӗрӗслесе пӑхрӗ: хӑйраманни те ҫӗр ҫул пулӗ. Ҫитменнине тата йӗсрен тунӑскер кӑна, тахҫанхи, авалхи япала.
— Вутӑ кирлӗ! — кӑшкӑрчӗ тахӑшӗ шалтан.
Алмас темиҫе йывӑҫӑн ҫинҫе вӗҫӗсене пуртӑпа ҫапаҫапа хуҫса кӗртсе пачӗ. Хӑйра таврашӗ ҫук иккен. Алмас вучах патӗнчи чулсене тыткаласа пӑхрӗ, юрӑхли тупӑнмарӗ. Ахмат ӑна мунчана кайса пӑхма сӗнчӗ.
Пӗр пӗчӗк ҫурчӗ мунча пекки иккен. Тӗрӗсрех каласассӑн — шыв ӑшӑтса ҫӑвӑнмалли вырӑн кӑна. Милӗк шӑрши-марши те ҫук. Кӗтесре чул купи, чӑп-чӑмӑр та якисем, кӑштах катӑлнисем. Самай тасаскерсемех, вучах ҫывӑхӗнчи пек хӑрӑмлӑ мар. Сӑлтавӗ те паллӑ ӗнтӗ. Ҫав чулсемпе сивӗ ҫанталӑкра пӳрт ӑшӑтнӑ ҫӗрте усӑ кураҫҫӗ. Малтан вӗсене шӗл кӑвар ҫине пӑрахса хытӑ хӗртеҫҫӗ, вара тимӗр савӑтпа пӳлӗмсене кайса лартаҫҫӗ. Ку вӑл, паллах, сумлӑ ҫынсем валли. Калӑпӑр, Эсрел пурӑнакан ҫуртра пур пӳлӗме те ҫапла ӑшӑтаҫҫӗ. Кунта та ҫапла иккен. Сивӗ чухне ҫав чулсене юрта вучахӗнче хӗртеҫҫӗ. Хальлӗхе вара вӗсем мунчара выртаҫҫӗ.
Алмас пӗр-икӗ чулне суйласа илчӗ те тухрӗ. Унтан вӗсене пӗр-пӗринпе сӑтӑрса, урӑхла каласассӑн, чулпа чула хӑйраса тикӗслерӗ. Вара тин пуртӑ патне куҫрӗ. Чылай вӑхӑт хушши тӑрмашрӗ, хӑйрарӗ те хӑйрарӗ, чулӗсем те ҫӳхелсе кайрӗҫ, анчах ҫивӗчлетсех ҫитереймерӗ. Чулӗсенче хӑйӑр сахалрах.
Леш хурал йыттисене лӑплантарса Алмас мӗн тунине каска ҫинче тимлӗн пӑхса ларчӗ.
Тӑрӑшнин усси пурах ӗнтӗ, пуртти кӑшт лайӑхрах касакан пулчӗ. Ирхи апат хыҫҫӑн Алмас мӗхлесех тӑрслаттарчӗ, тар тухичченех ӗҫлерӗ, мӑнтӑртараххисене ҫурса пурне те пӗр купана пуҫтарчӗ.
— Паянлӑха ҫитӗ, — терӗ Ахмат. — Халӗ ҫак таврари япаласене калама вӗренер. Куҫна мӗскер ҫакланать, ыйт.
Утса ҫӳресех калаҫрӗҫ. Пахчари йытӑ каллех хаяррӑн вӗрсе илчӗ.
— Асту, Алмас, йытӑсем патне ан ҫывхарнӑ пул. Питӗ хӑрушӑскерсем вӗсем, ҫын какайӗпе тӑрантарса ӳстернӗскерсем теҫҫӗ. Хуҫине кӑна итлеҫҫӗ. Акӑ, нумаях пулмасть вӗсем сан пӳлӗмре пурӑннӑ ҫамрӑка тытса ҫурнӑ тет. Лешӗ кунтан тухса тарма шут тытнӑ, хӳме урлӑ сикнӗ те чупнӑ, паллах, хурал асӑрхаман вӑхӑтра ӗнтӗ. Анчах хуралӑн вӑхӑтран-вӑхӑта пӳлӗмсене кӗрсе пӑхас йӑла пур иккен. Лешӗ ниҫта та ҫуккине курсан йыттисене малтан пӳлӗме кӗртсе шӑршлаттарать те хӳмен тепӗр енне илсе тухать. Тӑватӑ ураллӑ тарҫисем вара йӗр ҫине ӳкеҫҫӗ, хула хӗрринче каччӑна пусса антараҫҫӗ. Хуралӗ чупса ҫитнӗ ҫӗре вилмеллех туртса ҫураҫҫӗ.
«Тарасран шикленсе ҫапла хӑратса калаҫать пуль ӗнтӗ», — шутласа илчӗ Алмас.
— Ман кӳршӗсене кашни кунах ӑҫта илсе каяҫҫӗ вара? — ыйтрӗ вӑл Ахматран.
— Тепӗр темиҫе кунтан хӑвах курӑн-ха. Ытлашши ан васка.
— Ӑҫтан килнӗскерсем-ши вара вӗсем?
— Пӗлместӗп. Мана хама та ӗнер кӑна килсе ячӗҫ.
— Хӑв тата ӑҫтисем пулатӑн вара?
— Минеслу йӑхӗнчен эпӗ. Пиллӗкӗмӗш ҫул кунта ӗнтӗ.
Тепри юртӑран тухрӗ те кусене чӗнсе илчӗ. Лешсем киличчен кӑнтӑрлахи апат хатӗрлемелле. Юрта патнелле утнӑҫем Алмас хӑйпе юнашар пурӑнакан хӗр пирки ыйтрӗ. Ольга ятлӑ иккен. Ӑҫтан илсе килнине Ахмат каламарӗ, пӗлместӗп терӗ.
Акӑ лешсем те ҫаврӑнса ҫитрӗҫ, лашапах илсе килсе яраҫҫӗ иккен. Ӑсатса яракансем те темиҫен. Ку хутӗнче вара Алмас кашнинех тимлӗн асӑрхама тӑрӑшрӗ, сӑнра мӗнле уйрӑмлӑхсем пуррине сӑнарӗ. Ольга вара кӑнкӑвак куҫлӑскер, ҫивӗтленӗ сарӑ ҫӳҫӗ пилӗк таранах. Сылтӑм пит ҫӑмартинче пӗчӗкҫӗ тур палли ларать. Самай илемлӗскер. Ҫапах та… Шухӑшран хӑвӑрт вӗҫекен япала урӑх ҫуках пуль. Куҫ умне Илемпи сӑнарӗ тухса тӑчӗ, ӑна пӗве айне пӑрахнӑ самант… Кам шутласа тупнӑ-ши ҫавӑн пек усал йӑлана? Ҫитменнине тата ҫакна турӑ ячӗпе тӑваҫҫӗ вӗт-ха, ҫынсем пӗр-пӗрне шеллемеҫҫӗ. Ырӑпа усал юнашарах ҫӳреҫҫӗ иккен.
Тӗлӗнмелле япала, куҫ умӗнче пӗри тӑрать, пуҫра танлаштару хӗвӗшет, Нарпи те аса килет. Ҫук, Ольга вӑл Алмас хӑнӑхнӑ илем виҫи картне лараймасть. Ун ҫумӗнче пурте килӗшӳллӗ, ҫапах та темӗскер ҫитмест пек.
«Чим-ха, — чарчӗ хӑйне Алмас, — мӗн тӑватӑп-ха эпӗ, мӗнле шухӑш хуҫаланма тытӑнчӗ-ха ман ӑшӑмра? Ман халӗ пӗртен-пӗр тӗллев пулмалла — кунти йывӑрлӑхсене чӑтса тухасси. Атте килсе илсе каятех ӗнтӗ».
Алмас юртӑран кӑшт маларах тухрӗ те хуллен утса пычӗ, Ольга пӳлӗмӗ патне ҫитсессӗн чарӑнчӗ. Лешӗ пӗр вунӑ утӑм кӑна каярах пынӑ иккен. Пӗр-пӗрин ҫине пӑхса илсессӗн Алмас ҫӑкӑршӑн тав турӗ. Урӑх нимех те калаймарӗ, чӗлхе пӗлменни касать. Ольга вара хурал пӳрчӗ еннелле пӑхса илчӗ те васкасах хӑй пӳлӗмне кӗрсе кайрӗ. Алмас та хӑй йӑвине кӗчӗ те тӳрех шӑхличне ярса тытрӗ, хурлӑхлӑ кӗвӗ пуҫларӗ…
Кӗвӗ хыҫҫӑн кӗвӗ шӑранчӗ. Калама ҫук асамлӑ самант, кӗвӗ ҫын туйӑмне таҫта ҫити ҫӗклесе ярать, вӗҫтерет. Таврара мӗн пулса иртни те, кам пурри те вӑхӑтлӑха манӑҫа тухать. Халӗ те ҫавах, Алмас пӳлӗме Ахмат кӗрсе тӑнине те сисмерӗ, кӗтесселле пӑрӑннӑ та хӑй шӑхличӗпе калаҫса йӑпанать. Кашни сасси куҫҫулӗ витӗр тухнӑ пек туйӑнать. Паллах, Ахмат чунӗ те хускалчӗ ӗнтӗ. Вӑл та чӑвашах вӗт-ха. Эсрел тӗнне йышӑннӑ пулсассӑн та тӑван кӗвӗ хӑй ӗҫнех тӑвать.
— Алмас, чарӑн-ха, ҫитет чуна макӑртса, — терӗ ҫемҫен Ахмат.
Алмас шартах сикрӗ, таҫтан таврӑннӑ ҫын пек Ахмат ҫине тӗлӗнсе пӑхса илчӗ. Тинех хӑй ӑҫтине сисрӗ пулас. Каллех картишне тухса утса ҫӳрерӗҫ, ют чӗлхепе калаҫрӗҫ. Пӗчӗк чухне Эсрел ҫыннисенчен илткеленӗ сӑмахсем те тӗл пулкалаҫҫӗ. Хырҫӑ пухма е ҫынсене тытса кайма пынисем пурте тенӗ пекех Алмассем патӗнче чарӑнса тӑратчӗҫ, темиҫе кун пурӑнни те пулнӑ. Хӑшӗпӗри вара Алмасран чӑваш сӑмахӗсене ыйтса пӗлетчӗ, ҫамрӑк турхан — вӗсенне. Те ҫавна пулах чӗлхе вӗренесси ӑнӑҫлах пырать.
Акӑ вӗсем калаҫса утнӑҫемӗн чутах пахча патӗнчи йытӑ патне ҫитсе тӑман. Юрать-ха, лешӗ хаяррӑн вӗрсе сике пуҫларӗ. Алмас кӗсйери шӑхличне туртса кӑларчӗ те хаяр куҫлӑ йытӑ ҫине пӑхса калама пуҫларӗ. Лешӗ вӗрме чарӑнчӗ те хыҫаларах чакса кайри урисем ҫине ларчӗ. Нивушлӗ шӑхлич сассинче йытӑ хаярлӑхне чакаракан вӑй та пур, нивушлӗ вӑл хӑй умӗнче ырӑ кӑмӑллӑ ҫын тӑнине сисрӗ? Акӑ, йытӑ пуҫне пӑркаласа, хӳрине выляткаласа илчӗ. Шӑп ҫав самантра леш хуралҫӑ васкаса пычӗ те йытӑ ҫине пӑхса хыттӑн кӑшкӑрчӗ. Каллех хаяррӑн вӗрни илтӗнсе кайрӗ. Кусене те ятласа илчӗ. Тепре йытӑ патне пырсассӑн вӗҫертсе яратӑп тесе хӑратрӗ…
Виҫҫӗмӗш кун. Ирхи апат хыҫҫӑн хуралҫӑ пурне те кил картине чӗнсе кӑларчӗ те кашнинех самай тӗреклӗ туя тыттарчӗ. Ахмат та кунтах айккинче пӑхса тӑрать. Хуралҫӑ мӗн каланине Алмаса куҫарса пачӗ.
— Паян туяпа мӗнле усӑ курмаллине вӗренетпӗр. Малтан унпала мӗнле ҫапсассӑн ӑнӑҫлӑрах пулнине каласа парам. Туяпа малтанах хӑлаҫланма кирлӗ мар. Вӑл тӑшмана сыхланма асӑрхаттарни пулать. Калӑпӑр, енчен те туяна ҫӳле ҫӗклерӗн пулсан, тепри хӑйне ӑҫтан ҫапма пултарнине тавҫӑрса сан туюна ярса илме е хӑй туйине хирӗҫ тытса сыхланма пултарать. Туяна урапа юнашар тытма тӑрӑшмалла, унтан питӗ хӑвӑрт хыҫалалла ҫавӑрса ярса сулмаклатмалла та кӗтмен ҫӗртен ҫапмалла. Туя вӑйӗ сасартӑк ҫапнинче. Ӑна алӑран алла хӑвӑрт куҫарма пӗлни те питӗ усӑллӑ. Акӑ, ҫапла.
Хуралҫӑ туяна хӑй вылятса кӑтартрӗ. Пӗр алӑран тепӗр алла вӗлт кӑна куҫарать. «Халӗ вара ҫапма пуҫлатӑп. Эсир вара сыхланӑр, кам мӗнле пултарать».
Малтан вӑл туйипе леш арҫынсенчен пӗрне пуҫран ҫапнӑ пек сулса ячӗ, паллах, пӗтӗм вӑйран мар ӗнтӗ. Лешӗ аллипе тытма хӑтланчӗ, анчах ӑнӑҫлах пулмарӗ. Хуралҫӑ ӑна хӑй туйине икӗ алӑпа тытса хирӗҫ тӑма сӗнчӗ. Тепӗр хут ҫапма пикенчӗ, лешӗ вара мӗн хушнине турӗ. Унтан ҫак хӑнӑхтарӑва кашнинпех туса пӑхрӗ. Ураран е алӑран мӗнле ҫапмаллине те вӗрентрӗ.
— Халӗ вара мана ҫапӑр, чӑнласах. Махмуд, пуҫла, — терӗ хуралҫӑ.
Лешӗ маларах тухса тӑчӗ те туйине ҫӗклерӗ. Ҫапма хӑяймасть. Хӑрать ӗнтӗ.
— Ҫап! — кӑшкӑрчӗ хуралҫӑ.
Махмуд туйине сулса ячӗ, анчах лешӗ хӑй туйине хирӗҫ тытма ӗлкӗрчӗ.
— Тепре ҫап! Ураран е алӑран.
Ҫук, ӗҫ тухмарӗ.
— Халӗ Остап ҫапать, — хушрӗ хуралҫӑ. Вӑл та лектереймерӗ. Ольга та ҫапса пӑхрӗ, ӑнӑҫлӑ пулмарӗ. Акӑ черет Алмаса ҫитрӗ.
— Пар-ха ӑна лайӑхрах, — терӗ сӑнаса тӑракан Ахмат.
Алмас тарӑхсах ҫапрӗ, темиҫе хут та. Анчах лешӗ тӗлӗнтерсех ячӗ. Ниепле те ӳтрен лектерме май ҫук, тем вӑхӑтра туйине лартса ӗлкӗрет. Вара вӑл икшерӗн тӑрса ҫапӑҫма хушса хӑварчӗ те хурал пӳртне кӗрсе кайрӗ.
Алмасӑн Ольгӑпа тытӑҫма тӳр килчӗ. Лешӗ вара хӗрача пулсассӑн та самай вичкӗнскер, аванах хирӗҫ тӑрать, туйине ҫирӗп тытать. Вӑл ҫеҫ те мар-ха, тапӑнса ҫапма та пикенет. Ҫапла ҫапӑҫмалла чылайччен вылянӑ хыҫҫӑн леш хуралҫӑ тухрӗ те хӑй туйине илсе кусем патне пычӗ, ним тӑхтаса тӑмасӑр Остапа ҫапма тытӑнчӗ. Чӑннипех шаплаттарать. Хӑш-пӗр ҫӗртен лектерсе те илчӗ. Остап тарӑхса кайсах хирӗҫ ҫапма пуҫларӗ, анчах тӗл лектереймерӗ. Хуралҫӑ кулса илчӗ те Махмуд патне куҫрӗ, ӑна та тӗрӗслесе пӑхрӗ. Ольгӑна та хӗрхенмерӗ, кула-кулах ҫапкаласа илчӗ. Кӑштах йӗкӗлтесе вылянӑ пек те туйӑнчӗ. Ун пекки пулать вӑл. Хуралҫӑ умӗнче паллӑ ҫынсен ачисем тӑраҫҫӗ вӗт-ха. Хӑй вара вӑл никамах та мар, Эсрел тарҫи кӑна. Апла пулин те ҫак тӑватӑ ҫын ун аллинче, хӑраҫҫӗ вӗсем. Хӑвна хуҫа пек тытма май пурри самаях савӑнтарать иккен.
Акӑ хуралҫӑ Алмас умне пырса тӑнӑччӗ кӑна, ҫамрӑк турхан ӑна пӗҫҫинчен туртса илчӗ, самай ыраттармалла. Лешӗ ҫакна пачах та кӗтмен пулас, сыхланма ӗлкӗреймерӗ. Пуҫланчӗ вара… Чӑннипех ҫапӑҫрӗҫ. Алмас алли юнланнине курсассӑн Ольга чӑтса тӑраймарӗ, туйине персе ярса иккӗшӗн хушшине кӗрсе тӑчӗ. Лешсем вара лӑпланчӗҫ. Хуралҫӑ туясӑр хӗрачана ҫапас мар терӗ пулмалла.
— Астӑвӑр, чурасене вӑхӑтран-вӑхӑта патак ҫитермесессӗн кахалланса пыраҫҫӗ, итлеми пулаҫҫӗ. Ачашламалла мар вӗсене, — терӗ Алмас ҫине сиввӗн пӑхса. Туясене пуҫтарса илчӗ те нимӗн шарламасӑр хӑй патнелле уттарчӗ.
Кусем вара тӳрех Алмас патне пычӗҫ. Ольга ун аллине тытрӗ те юн сӑрхӑнса тухакан вырӑна ӗмсе илчӗ, шӑнӑр курӑкӗ татса сурана хупларӗ.
— Пурпӗрех маттур эсӗ, — терӗ Остап Алмаса. Махмуд ӑна ҫурӑмӗнчен лӑпкаса илчӗ те:
— Пӗрлерех пулма тӑрӑшмалла пирӗн, — терӗ.
Ҫак сӑмахсем вара Алмасшӑн чи хаклӑ эмел пекех туйӑнчӗҫ, ыратни те нимех те мар. Самаях ывӑннӑскер хӑй пӳлӗмне кӗрсе выртрӗ. Ун хыҫҫӑнах Ольга чупса пычӗ, аллинче шурӑ пир татӑкӗ. Суранланнӑ вырӑна майласа ҫыхнӑ ҫӗре хуралҫӑ персе те ҫитрӗ, сыхласах тӑнӑ иккен. Нухайккапа. Ӑна курсассӑн хӗрача алӑк патне тапса сикрӗ. Лешӗ нухайккине сулса ячӗ, анчах хытах лектереймерӗ.
— Каланӑ сире пӗр-пӗрин патне кӗме юрамасть тесе! Тепре курсассӑн…
Хуралҫӑ тухса утрӗ. Алмас вара хӑй пӳлӗмӗнчен тухмарӗ, апат ҫиме те каймарӗ. Каҫпала ӑна Ахмат пырса ҫитерчӗ.
Ҫывӑрма выртсассӑн шухӑш каллех тӑван киле вӗҫсе кайрӗ. Акӑ пурте куҫ умӗнче: ашшӗ те, амӑшӗ те, Калима та, Пӑрчкан аппӑшӗ те… Чӗкеҫ те унтах пек, темшӗн питӗ ятлаҫать, тарӑхсах аллипе сулкалашать. «Каллех темӗскер ыйтма пынӑ-ха, те ҫимелли, те тумланмалли? Ку хутӗнче нимех те тивмерӗ курӑнать. Ҫавӑнпа кӑмӑлсӑр пуль ӗнтӗ вӑл». Ҫапла шухӑшласа выртнӑ хушӑрах Алмас вӑрмана пырса кӗчӗ пек. Ак чӗмере, унта Пӑрчкан тӑра парать. Аллисемпе хыпаласа пӗр йывӑҫа суйласа илчӗ те: «Ҫак ҫӑкана касмалла, вӑл шӑпах манпа пӗр ҫулалла», — терӗ. Алмас пуртӑ тытрӗ те вӑйпах качлаттарма пуҫларӗ. Шурӑ турпас айккинелле сирпӗнет кӑна. Ак тамаша, йывӑҫ вулли варрине ҫитсессӗн сасартӑк юн сӑрхӑнса тухрӗ. Алмас касма чарӑнса айккинелле пӑхса илчӗ, Пӑрчкан курӑнмарӗ. Каччӑ пуртӑ ҫинчи юна симӗс курӑкпа шӑлса илчӗ те тепӗр енчен касма тытӑнчӗ. Пӗрре пуҫланӑ ӗҫе вӗҫлемеллех ӗнтӗ. Ҫав самантра темӗскер кӗмсӗртетни илтӗнсе кайрӗ. Алмас куҫне уҫрӗ. Урамра аслатиллӗ ҫумӑр чашлаттарать иккен…
Тӑваттӑмӗш кун. Типӗ ҫанталӑка пула хӑрӑнса ҫитнӗ ҫӗр тинех ӗҫсе тӑранчӗ. Йывӑҫ-курӑк тата симӗсреххӗн курӑнса кайрӗ. Ирхи апатран тухнӑ тӗле ҫанталӑк уяртнӑ, хӗвел те такамран кулнӑ пек йӑлкӑшать.
Кӑшт вӑхӑт иртсессӗн кунта пурӑнакансене тӑваттӑшне те урапа ҫине лартса илсе кайрӗҫ. Озал визирь хӑй килнӗ иккен. Халӗ, ав, пуринчен малта чаплӑ ӑйӑр ҫинче ларса пырать. Ӑна курсассӑн кунти ҫынсем чарӑнса тӑрсах пуҫ таяҫҫӗ. Пурте паллаҫҫӗ курӑнать. Лешӗ вара пуҫне пушшех каҫӑртса мӑнаҫланса илет. Эсрелӗн чи ҫывӑх ҫыннисенчен пӗри вӗт, хулари йӗркене тытса пыраканни, халӑха ӗҫлеттерекенни.
Кӗҫех вӗсем хула хӗррине ҫитрӗҫ. Йӗри-тавра тӑпра куписем. Ҫыннисем вара… Кӑткӑсем пекех хӗвӗшеҫҫӗ. Ҫӗтӗк кӗпеллисем те пур.
— Мӗн тӑваҫҫӗ вара кунта? — ыйтрӗ Алмас Ольгӑран.
— Хула йӗри-тавра тӑпра купалаҫҫӗ, ҫӳллӗ хӳме тӑваҫҫӗ.
Чӑнах та, тинех тавҫӑрса илчӗ Алмас. Халӗ ӗнтӗ ӑнлантарма та кирлӗ мар, пурте куҫ умӗнче. Лаша ҫинче ларса ҫӳлтен пӑхкаласа ҫӳрекенсем те пур. Акӑ, пӗри пушӑпа хӑмсарса илчӗ, ҫапассипе хӑратрӗ. «Чурасене ӗҫлеттереҫҫӗ», — шутларӗ Алмас.
Кайсан-кайсан ҫырмаллӑ-сӑртлӑ вырӑна ҫитсе чарӑнчӗҫ. Кунта та ҫынсем. Чул йӑтаҫҫӗ. Ҫырмаран хӑпартмалла иккен.

— Куратӑр пулӗ, мӗнле мӑран ӗҫлеҫҫӗ. Вӗрентсе илӗр-ха вӗсене, — терӗ Озал. Хӑй лашине чӑпӑрккапа туртса ҫапрӗ те сиккипе хула патнелле вӗҫтерчӗ. Кунти ертӳҫӗсем тӑваттӑшне те нухайкка тыттарчӗҫ те ҫырма айккине тӑратса тухрӗҫ. Ытлашши хуллен утакансене хӑваламалла иккен. Паллах, нухайккапа ҫапсах. Акӑ лешсем пырса тӑнӑ-тӑманах чул йӑтакансене ҫапкаласа илчӗҫ. Йывӑр чула аран ҫӗклесе пыраҫҫӗ, ҫумӑр хыҫҫӑн урисем те шӑваҫҫӗ. Вырӑнӗ те тӑмлӑскер. Мӗнле хӑйса ҫапӑн-ха вӗсене? Ниепле те алӑ ҫӗкленмест.
— Мӗншӗн ҫапмастӑн?! — илтӗнчӗ пӗр ертӳҫин хулӑн сасси. — Хӑвна тутантарса пӑхмалла-им тата?
Алмас пӗрне ытахалӗнчен ҫапса пӑхрӗ.
— Хытӑрах пар! Ак ҫапла, — тесе ҫапса кӑтартрӗ.
Тахӑшне хӑваламалла? Лешӗ ҫаплипех пӑхса тӑрать. Вара Алмас хӑй патӗнчен иртсе пыракан ҫӗтӗк кӗпеллӗ арҫынна ҫапрӗ. Лешӗ ҫаврӑнса пӑхрӗ те: «Эсӗ-ҫке ку, Ватрас турхан ывӑлӗ», — терӗ.
Ҫак сӑмахсене илтсессӗн Алмас чӗри чутах сиксе тухатчӗ. Пӗрремӗш хут чӑннипех ҫапрӗ, вӑл та пулин чӑваша тиврӗ, хӑйне паллакан ҫыннах иккен. «Мӗн тӑватӑп-ха эпӗ? Нивушлӗ ҫакӑн пек ирсӗр ӗҫпе аппаланса тӑмалла вара манӑн?» Тӑвӑлса ҫитнӗ чунне чарас тесеши, Алмас нухайккине айккинелле ывӑтрӗ. Ҫакна Ольга асӑрхарӗ, чупса пычӗ те нухайккана илсе Алмаса тыттарчӗ. «Асту, лешсем вӗсем никама та хӗрхенмеҫҫӗ. Ҫак пушӑпах хӑвна хӗртсе илеҫҫӗ ак. Остапа та ҫапла турӗҫ».
Ҫӳлтен Эсрел ҫыннисем иккӗн аннине курсассӑн Алмас Ольга каланине итлерӗ, нухайккапа сулкалашма пуҫларӗ…
Пиллӗкмӗш кун. Паян апат хыҫҫӑн каллех хула хӗрне илсе кайрӗҫ. Ку хутӗнче вара тӑпра купаланӑ ҫӗре. Каллех ӗҫлекенсене хӑваламалла, васкатмалла. Пур ӗҫе те Озал тӗрӗслесе тӑрать иккен. Акӑ, сасартӑк сӑрнай сасси илтӗнсе кайрӗ. Пурте ӗҫлеме пӑрахсах чӗркуҫленсе ларчӗҫ. «Лар часрах! — терӗ Алмаса Ольга. — Ав, курмастӑним, Эсрел хӑй килнӗ».
Чӑнах та, Озалпа пӗрле шап-шурӑ ӑйӑр ҫинче тепӗр ҫын ларса пырать. Тумӗ вара, ылтӑн-кӗмӗлпе илемлетнӗрен, аякранах ҫиҫсе тӑрать. Питӗ тӗреклӗ арҫын пулас, Озал ун ҫумӗнче пӗчӗк ача пек кӑна курӑнать. Аслӑ визирь хӑй хуҫине аллипе тӗллесе кӑтартса ӗҫсем мӗнлерех пынине каласа парать. Каллех сӑрнай сасӑ пачӗ. Пурте ӗҫе пуҫӗнчӗҫ. Пӑхавҫӑсем чурисене ҫапа-ҫапа илчӗҫ. Алмас та ҫапрӗ. Мӗн пулса иртет-ха? Алӑ хӑех хӑмсарать. Хӑнӑхса ҫитрӗ. Лашана е ӗнене ҫапнӑ пек ҫеҫ туйӑна пуҫларӗ.
Алмас пӗлменни кунта та темӗн чухлех. Малтан хӑва авса ҫатан карта тытса тухаҫҫӗ иккен, вара тин тӑприне купалама пуҫлаҫҫӗ. Пӗрисем лавпа турттараҫҫӗ, теприсем сӑран михӗпе йӑтаҫҫӗ. Кун чухлӗ ҫын ӗҫленине Алмас пӗрремӗш хут курать. Хӳми вара самай ҫӳллӗ пулать. Пусмасӑр хӑпараяс ҫук. Тепӗр ушкӑнӗ вара ҫырмаран йӑтса килнӗ чула майлаштарса хурать. Тӑм ҫӑрсах ҫыпӑҫтарса пыраҫҫӗ курӑнать. Ку вырӑна мӗншӗн чулпа ҫирӗплетеҫҫӗ-ши вара? Ыйтса пӗлӗччӗ, ыттисем чылай инҫе тӑраҫҫӗ. Пӗлес килни никама та канӑҫ памасть. Алмас чӑтса тӑраймарӗ, Остап патне пырса ыйтрӗ. «Хула хапхи пулать вӑл», — терӗ лешӗ.
Чӑнах та, икӗ енчен чулпа ҫирӗплетсе пысӑк хапха майлаштарса лартаҫҫӗ пуль ӗнтӗ, тӑшман тапӑнсассӑн хупӑнса ларма: «Хӑйне тӗнче пуҫлӑхӗ пек тыткалакан Эсрел те кӑштах хӑрать пулас. Камран-ши?» — шутласа илчӗ Алмас…
Акӑ, пӗри, пушӑ михӗпе иртсе пыраканскер, чарӑнса тӑчӗ те сиввӗн пӑхса шӑл витӗр: «Эх, Алмас, намӑс мар-и сана. Халӑха Эсреле хирӗҫ ҫӗклес вырӑнне ҫакӑнта чӑвашсене ҫапса тӑратӑн. Аҫу хӑраххи», — терӗ.
Алмас пичӗ ҫуса тасатнӑ кишӗр пек хӗрелсе кайрӗ. Каламалли сӑмах та тупӑнмарӗ. Лешӗ вара михӗ тӗпӗнчи тӑпрана Алмас ури ҫине силлерӗ те малалла уттарчӗ…
Ӑҫта кайса кӗмелле-ха? Атӑ ӑшӗнчи тӑпра туяпа ҫапнинчен те хытӑрах ыраттарать. Намӑс тӑпри мар-и-ха вӑл? Килелле тапса сикӗччӗ, усси пулас ҫук. Эсрел тыткӑнӗнчен киле чӗррӗн таврӑнакан пулман теҫҫӗ. «Атте, мӗншӗн килсе каймастӑн ҫак эсӗ? Ман ҫинчен мантӑн-им?…»
Улттӑмӗш кун. Кӑнтӑрлахи апат хыҫҫӑн Алмаса каллех чул кӑларнӑ ҫӗре илсе кайрӗҫ. Ку хутӗнче вара пӗчченех.
Вӑл ҫитнӗ ҫӗре ӗҫ вӗресе тӑрать тесессӗн те юрать, ирех пуҫлаҫҫӗ курӑнать. Паян вара тӑр кӑнтӑрлах темиҫе ҫӗрте те вутӑ йӑлкӑшса ҫунать. Пӗр вучахӗ инҫех те мар, унта мӗн пулса иртни лайӑхах курӑнать. Чылай пысӑк чула хӑйӑртан тасатнӑ та йӗри-тавра вут хурса хӗртеҫҫӗ. Кӑварӗ те нумай. Питӗ вӗри курӑнать, ҫыннисем кӑшт айккинерех кайса тӑнӑ. Тимлӗнрех пӑхсассӑн хӗрсе ҫитнӗ сывлӑш выляни те паллӑ. Вутне вара хӗрхенмеҫҫӗ, хураҫҫӗ те хураҫҫӗ. Алмас ҫакна чул йӑтакансене ҫапма мансах чылайччен сӑнаса тӑчӗ. Ак япала, чулӗ те хӗрсе кайнӑ иккен, хӗрлӗ тӗс ҫапнӑ. Лешсем ҫаплипех шӗлкӑвара вӑрӑм шалчапа хускаткаласа илеҫҫӗ. Акӑ, иккӗшӗ вӑрӑм валак йӑтса пырса пӗр вӗҫне чул ҫине тӗкӗнтерсех вырнаҫтарса лартрӗҫ. «Аялтисем! Сыхланӑр!» — кӑшкӑрчӗ пӗри. Чул патӗнчисем те чылай айккине кайса тӑчӗҫ. Унтан ҫӳлтисем валак тӑрӑх шыв ячӗҫ. Чашӑл! туса пӑс ҫӗкленнӗ хыҫҫӑн таврана шарт-шарт! тунӑ сасӑ сарӑлчӗ. Самай пысӑк чул татӑкӗсем аялалла вӑркӑнса кайрӗҫ. Лере вӗсене часрах сивӗнччӗр тесе татах шывпа сапаҫҫӗ иккен. Кайран ҫӗклесе хӑпартаҫҫӗ. Ҫакӑнта тапаҫланакансене хӑваласа тӑмалла та ӗнтӗ Алмасӑн.
Кунта та чӑваш тӑрӑхӗнчи ӗҫ йӗркипе танлаштармалли тупӑнчӗ. Ҫамрӑк турхан ашшӗпе пӗрле ялсем тӑрӑх ҫӳренӗ чухне ҫынсем пысӑк чула мӗнле ватнине куркаланӑччӗ-ха. Малтан ҫав чула тимӗр е пӑхӑр япалапа шӑтарса чылай тарӑн шӑтӑк тӑваҫҫӗ. Унтан ҫав шӑтӑка питӗ типӗ йывӑҫран тунӑ пӑта ҫапса кӗртеҫҫӗ те шыв яраҫҫӗ. Йӗпенсе сарӑлнӑ йывӑҫ вара хӑй ӗҫне аванах тӑвать, чула ҫурса парать. Ку мелпе чӑвашсем мӗн авалтанпах усӑ кураҫҫӗ иккен. Кунта вара урӑхла. Каҫ тӗлнелле хӗртнӗ чулсем татах шартлата-шартлата ҫурӑлчӗҫ…
Алмас ҫитнӗ ҫӗре лешсем каҫхи апат ҫисе канма выртнӑ пулмалла. Пӗри те курӑнмаҫҫӗ. Ахмат та ҫуккӑ, унпа пӗрле ӗҫлекенни кӑна. Апат ҫинӗ май кӑштах пуплешсе илчӗҫ те лӑпланчӗҫ.
Чул кӑларнӑ ҫӗрте пулни самаях ывӑнтарать иккен. Шӑм-шакран ытла ӑшри йывӑрлӑх пусать, шӑхлич те тытас килмест. Алмас вара выртнӑ-выртманах ҫывӑрса кайрӗ.
Ольгӑшӑн паянхи кун калама ҫук пысӑк хуйхӑ илсе килчӗ. Хӗрарӑмран тӑранма пӗлмен Эсреле пулах ӗнтӗ. Ольга ашшӗ, Танаис шывӗ пуҫланнӑ ҫӗрте пурӑнакан ӑру пуҫлӑхӗ, хӑй хӗрне Эсреле качча пама килӗшнӗ, кӑштах та пулин ҫӑмӑллӑх шыраса ӗнтӗ. Чылайӑшӗ ҫапла тӑваҫҫӗ те. Эсрел арӑмӗсем хушшинче мӗнле халӑх хӗрӗ ҫук пулӗ.
Ыран вара Ольгӑна Эсрел ҫуртне куҫараҫҫӗ, арӑм тума хатӗрлеҫҫӗ. Ашшӗ те килет ӗнтӗ. Унсӑр мӗнле-ха?
Малалла мӗн пулса иртессине ӑнкартма май ҫук. Пӗр пӗччен вӗт-ха вӑл, калаҫса чуна пусарма та ҫын ҫук. Тӗрмери пек пурӑнать. Алмас патне кайӗччӗ, хуралтан хӑрать. Енчен те вӑл сиссессӗн, ахаль ирттерсе ярас ҫук. Тен, халӗ Ольгӑна тивмӗ-ха, ҫапах Эсрелӗн пулас арӑмӗ. Патакӗ Алмаса лекме пултарать. Уншӑн сӑлтав кӑна пултӑр, ҫапать те хуҫать.
Ҫапла ҫывӑрса каяймасӑр пӗр енчен тепӗр енне ҫаврӑнкаласа выртнӑ ҫӗре вӑхӑчӗ самаях шурӗ. Акӑ, алӑк сассисем те илтӗне пуҫларӗҫ. Пурте пӳлӗмрех-ши тесе тӗрӗслет ӗнтӗ. Ольга куҫне хупса ҫывӑрнӑ пек туса выртрӗ. Лешӗ алӑка уҫса кӑштах итлесе тӑчӗ те тухрӗ, унтан Алмас патне кӗрсе пӑхрӗ. Вара хӑй патне уттарчӗ. Халӗ ӗнтӗ урӑх тӗрӗслес ҫук. Йӗрки ҫапла, ҫур ҫӗр тӗлнелле кӗрсе пӑхатех.
Тепӗртак тӑрсассӑн Ольга питӗ хуллен алӑкне уҫрӗ те ҫарранах, ура сасси ан пултӑр тесе ӗнтӗ, Алмас алӑкӗ патне пырса тӑчӗ. Ӑна уҫиччен йӗри-тавра пӑхса илчӗ. Нимӗнле сас-хура та илтӗнмерӗ, пӗр йытти кӑна кӑшт йынӑшса илчӗ те лӑпланчӗ. Вара тин питӗ хуллен уҫса кӗрсе тӑчӗ те ҫаплипех васкамасӑр хупрӗ. Унтан ҫывӑракан Алмас патне пырса тӑчӗ те питӗнчен шӑлса илчӗ. Лешӗ вӑранмарӗ. Хӗрача вара каччӑ хӑлхи патне пӗшкӗнсе: «Алмас, вӑран-ха», — терӗ. Илтрӗ пулас, чӗтренсе илчӗ те хӑравҫӑ сасӑпа: «Кам кунта?» — терӗ.
— Ан хӑра. Эпӗ ку, Ольга.
— Мӗн пулчӗ вара? Лешӗ килсен…
— Урӑх килмест вӑл… Калаҫас килет манӑн, чунӑм ҫунать. Кунта эпӗ юлашки каҫ, — терӗ Ольга Алмаспа юнашар ларса. — Ыран мана Эсрел килне куҫараҫҫӗ.
— Ку мӗне пӗлтерет тата?
— Хӑй арӑмӗ тӑвасшӑн вӑл мана. Аттепе те калаҫса татӑлнӑ.
— Мӗн тӑвӑн ӗнтӗ, Ольга, турӑ ҫырнинчен иртеймӗн. Шӑпу ҫапла пулӗ.
— Мӗнле турӑ… Каяс килмест ман унта, чысӑма та уншӑн упраман.
Ним кӗтмен ҫӗртенех Ольга Алмаса ыталаса илчӗ те чуптума тытӑнчӗ. Хӑйӗнчен вӗри сывлӑш ҫапать.
— Алмас, юрат мана, пӗрремӗш арҫын эсӗ пул, — пӑшӑлтатрӗ Ольга.
Алмас тӗлӗннипе хӗр ытамӗнчен вӗҫерӗнсе ура ҫине тӑчӗ. Унччен вӑл кун пеккине тӗл пулманччӗ-ха, мӗн тумаллине те пӗлмест. Лешӗ вара хӑйӗннех перет, юратма йӑлӑнать.
«Мӗнле-ха капла? Чунӑм та туртмасть, юратнӑ хӗр те мар. Ҫук, кун пек юрамасть», — чарчӗ хӑйне ҫамрӑк турхан.
— Лӑплан-ха эсӗ. Тен, кун пекех хуҫӑлма кирлӗ те мар. Керменти пурнӑҫ тем тесессӗн те кунтинчен лайӑхрах ӗнтӗ.
— Эх, эсӗ те ҫав, — терӗ те Ольга ӗсӗклесе йӗрсе тухса кайрӗ.
Алмасӑн вара ҫывӑрасси пулмарӗ. Ольга та лӑпланаймарӗ, ирчченех макӑрчӗ. Мӗн шутларӗ-ши ӗнтӗ вӑл Алмас пирки…



VI


Ҫынна ӑна пурӑнса ирттернӗ ҫулсенчен ытларах хуйхӑ-суйхӑ ватӑлтарать, сывлӑха кӑшлать. Алмаса илсе кайни, халӗ тата Пӑрчкана пытарни Ватрасшӑн та ахаль иртмерӗ: сӑнран та улшӑнчӗ, утнӑ чухне те туйи ҫине ытларах тайӑнма пуҫларӗ. Тӑр кӑнтӑрлах выртса каннине те асӑрхама пулать. Вӑйӗ чакса пынине туять вӑл, керем патӗнчен иртнӗ чухне унта кӗрсе тухатех. Улӑпа ҫавӑрса кил тесе турра кӗлӗ тунӑ чухне те мӑчавӑрпа пӗрле пулчӗ. Паян вара ирхине тӑрса кӑштах утса ҫӳрерӗ те тепӗр хут выртрӗ. Мӗн ыратнине те каламасть.
Кӑнтӑрла тӗлнелле Ватрас патне мӑчавӑрпа ҫамрӑк арҫын пычӗҫ. Лешӗ кӗнӗ-кӗменех чӗркуҫленсе ларчӗ те хӑй сӑмахне пуҫларӗ:
— Аслӑ турхан, каҫар пире, эсӗ хушнӑ ӗҫе тӑваймарӑмӑр. Ҫичӗ юхан шыв урлӑ, тусем-сӑртсем урлӑ каҫрӑмӑр, Улӑп патне ҫывхарма май килмерӗ. Эсрел тарҫисем питӗ тимлӗн сыхлаҫҫӗ ӑна, унта пыракансене тӳрех вӗлереҫҫӗ. Иккӗн кӑна ҫӑлӑнса тухрӑмӑр. Тепри аманнине пула кунта килеймерӗ, вилес пекех выртать. Унта ҫитме вӑйлӑ ҫар кирлӗ. Пӗчӗк ушкӑнпа кайнин усси ҫук, ҫынсене вӗлерсе пӗтерни кӑна.
— Ун пек ҫара ӑҫтан пухӑпӑр-ха, вӑйлӑ каччӑсене Эсрел валли суйлаҫҫӗ вӗт, — пӑшӑрханса каларӗ мӑчавӑр. — Тармалла кунтан, тармалла. Ватрас, эсӗ мӗн шутлатӑн. Пӗр кунне калаҫса татӑлнӑччӗ мар-и ҫак.
Турхан пӗр вӑхӑт нимех те шарламарӗ. Чӑнах та, кун пирки калаҫнӑччӗ-ха вӗсем. Анчах унтанпа самай пысӑк улшӑнусем пулса иртрӗҫ. Уйрӑмах Алмаса Эсрел патне илсе кайни шухӑша тепӗр майлӑ ҫавӑрса ячӗ. Кунтан тапранма юрамасть. Унсӑрӑн Алмаса йывӑр килет, вӗлерме те пултарӗҫ. Чӑтас пулать.
— Хӑвӑрах куратӑр вӗт, кун пек сывлӑхпа ӑҫта кайӑпӑр ӗнтӗ. Эсрел ҫыннисем шыраса тупсан тата… Ҫук, хальлӗхе кунтах пурӑнар-ха, — лӑплантарма пикенчӗ Ватрас. — Кӑштах вӑй илем-ха, ун чухне калаҫӑпӑр.
Мӑчавӑр нимех те шарламарӗ. Мӗн калӑн ӗнтӗ, чирлӗ ҫынпа тавлашни пит вырӑнлӑ япалах мар.
— Алмаса та илсе кайнӑ терӗҫ. Хамӑр кунтах пулнӑ пулсассӑн, тен, ҫӑлса хӑвараттӑмӑр, — тӑсрӗ калаҫӑва ҫамрӑкки.
— Ҫук ӗнтӗ, йӑли ҫапла. Ҫапӑҫни кунта пачах та вырӑнсӑр, Эсреле тарӑхтарни ҫеҫ, — терӗ йӑваш сасӑпа унччен хӑйне хӑватлӑн тытакан турхан.
Ҫамрӑк арҫын калаҫу ҫапла пуласса кӗтмен иккен. Ватрас та самаях улшӑннӑ. Ун сӑмахӗсем вилӗмрен ҫӑлӑнса юлнӑ ҫынна тивӗҫтерме пултараймаҫҫӗ. Вара вӑл килелле кайма шухӑш тытрӗ. Мӑчавӑр ӑсатма тухрӗ те лешне шурсухалсене пухма хушрӗ, хӑй каллех Ватрас патне кӗчӗ, юн тымарне тытса пӑхрӗ, мӗн ыратнине ыйтса пӗлчӗ. Турхан каланинчен ҫакӑ паллӑ пулчӗ: ура вӑйӗ самай чакнӑ, утнӑ чухне сывлӑш пӳлӗнет, чӗре патӗнчен пӗрмаях темскер хӗсет. Мӑчавӑр Аминене чӗнсе илчӗ те чирлӗ ҫынна суккӑр вӗлтрен шывӗ ӗҫтерме хушрӗ.
— Ватрас, эсӗ вара тем пек йывӑр пулсассӑн та кереме ҫитме тӑрӑш, Турра парне парса кӗлӗ тӑвӑпӑр, сана сыватма ыйтӑпӑр, — терӗ мӑчавӑр тухса каяс умӗн.
Кӑшт вӑхӑт иртсессӗн Амине юмӑҫ карчӑк патне вӗҫтерчӗ. Ашшӗне пӑхма Калимана хушса хӑварчӗ.
— Атте, кала-ха, — терӗ Калима патнерех пырса ларса, — ман шӑпам пирки кӑштах та пулин шутлатӑн-и эсӗ? Мӗнлерех пурӑнмалла-ха манӑн малашне? Манпа пӗр ҫулти хӗрсен каччисем те пур, эпӗ вара пӗчченех.
— Турхан хӗрне тивӗҫ каччӑ ку таврара тупӑнмасан та пултарать.
— Тепӗр чухне тата сан хӗрӳ пулни те чӑрмав кӳрет пек. Именеҫҫӗ хӑшӗсем.
— Пайтах пуҫӑма ватрӑм: ӑру пирки те, сан пирки те… Эсрел капкӑнӗнчен ҫӑлӑнасси пулмарӗ. Тем сиксе тухсассӑн та турхан туйине хамӑр алӑран вӗҫертмелле мар пирӗн. Аслаҫу та турхан пулнӑ. Алмас валли ҫӑмӑллӑх шырасчӗ.
— Ытла та инҫе вӗт-ха вӑл. Хӗрхенетӗп ӑна, кашни кунах аса илетӗп.
— Пӗр варта выртнӑ ҫынсен яланах ҫапла ҫав. Вӗсен пӗрне-пӗри ҫывӑх пулма тӑрӑшмалла. Унсӑрӑн чуна тӑлӑх туйӑмӗ хӗсӗрлеме пуҫлать. Санӑн та ҫавӑн пек пуль.
— Йӗкӗреш ача ҫуратасси йӑхран килет теҫҫӗ, пирӗн аннен хӑш енчен-ши вара?
— Пирӗн йӑхра ун пек пулнине астумастӑп, аннӳ енченех пулӗ… Хӗрӗм, итле мана, лайӑх итле. Ӳссе ҫитрӗн ӗнтӗ. Кун пек калаҫу хыҫҫӑн хам шухӑша пӗлтерме те юрать пуль тетӗп.
Ватрас тӑрса ларчӗ те ӳсӗрсе илчӗ, калаҫӑва малалла айӑпа кӗнӗ ҫын евӗр тӑсрӗ. Ун сассинче темшӗн ӳкӗнӳ туйӑмӗ те пур пек.
— Хӗрӗм, — терӗ турхан, — тем тесессӗн те санӑн Эсрел ҫемйине ҫывӑх пулма тӑрӑшмалла.
— Атте! Эсӗ аташмастӑн пуль те. Чирлӗрен мар-и?
— Ҫук, ҫук, хӗрӗм. Ҫакна эпӗ тахҫанах шухӑшласа хунӑ. Эсрелӗн икӗ ывӑл пур, иккӗшӗ те вӑйпитти. Ашшӗпе калаҫса татӑлсассӑн ывӑлӗ хирӗҫ пулас ҫук. Алмаспа хамӑр ӑру шӑпи санран та нумай килет. Кӗскен каласассӑн, Алмас вырӑнне санӑн юлма тивет.
— Ав мӗнлерех иккен, юратнӑ аттем, санӑн ӗмӗтӳ. Ӑнланма та хӗн, ырлӑх-и ку, хурлӑх-и, ниепле те тавҫӑрса илейместӗп.
— Тӑванлашмалла вӗсемпе пирӗн, хамӑр валли ҫӑмӑллӑх шырамалла.
— Ывӑлӗсем авланнӑскерсем пулсассӑн вара мӗн тӑвӑпӑр?
— Уншӑн хӑрама кирлех мар. Пуян арҫынсем унта пурте тенӗ пекех темиҫе арӑмпа пурӑнаҫҫӗ.

— Атте, мӗн калаҫатӑн эсӗ? Нивушлӗ ҫавӑн пек ҫӗре пуҫӑма пырса чикмелле вара манӑн? Нивушлӗ ман валли ырӑ ҫын шӑпи ҫук?
— Ҫак утӑма пирӗн хамӑршӑн тума тивет. Сывалсассӑнах эпӗ Эсрел патне каясшӑн, Алмаса турхана лартма ыйтасшӑн. Иксӗмӗр пӗрле кайӑпӑр. Ӑрӑва упраса хӑварас тесе тӑрӑшрӑм. Тен, ку тӗлӗшпе сирӗн, ҫамрӑксен, ӑнӑҫлӑрах пулӗ. Ывӑнтӑм эпӗ, ывӑнтӑм… Хӗрӗм, санран та нумай килет, текех пӗчӗк ача мар.
— Енчен те Эсрел килӗшмесессӗн…
— Килӗшет. Мӗн тумаллине, мӗн памаллине веҫех шухӑшласа хунӑ. Чеелӗхӳ ҫитсессӗн Эсрел ҫемйине шалтан аркатас ӗҫе те чӗртсе яма пулать. Ҫамрӑк хӗрарӑмӑн ун мел нумай, ашшӗпе ывӑлӗсене е пиччӗшӗпе шӑллӗне хирӗҫтерсе яма та юрать. Тен, ваттине пуҫтарса хумалли мел те тупӑнӗ…
— Ав мӗнле инҫе пӑхатӑн эсӗ, атте. Атя-ха, тытман упан тирне сӗвер мар.
Шӑп ҫав вӑхӑтра Чӗкеҫ пырса кӗчӗ, Амине ӑҫтине ыйтрӗ, пӗр самант нимӗн шарламасӑр пӑхса тӑчӗ, турхан сывах маррине тавҫӑрса илчӗ пулас.
— Мӗн ыйтма килтӗн-ха каллех? — терӗ сиввӗн Калима.
— Ҫук, мӗн кирли манӑн хамӑн та ҫителӗклӗ. Каламалли пур ман.
— Кала эппин, анчах кӗскен. Аттене халӗ канӑҫ кирлӗ.
— Ватрас, ҫынсем шанми пулчӗҫ сана, урӑх турхан кирлӗ текенсем те пур. Мӗншӗн Алмаса Эсреле сутрӑн? Хӑв вырӑнна йышӑнасран хӑрарӑн-им?
— Кам вара эсӗ мана вӗрентме? — тарӑхса кайрӗ Ватрас. — Хамӑнне хам пӗлетӗп… Чӗнмесӗрех килсе кӗреҫҫӗ, хурал ӑҫта ҫак…
Ватрасӑн чӗри хыттӑнрах тапма пуҫларӗ, тӑнлавӗ те хӗрсе кайрӗ, сылтӑм алли ирӗксӗрех чӗре патнелле туртӑнчӗ. Калима ӑна выртма пулӑшрӗ.
— Ҫӳреҫҫӗ кунта… Хӑв ытлашши ҫын пулнине курмастӑн-им? Уттар хӑв ҫулупа, — хушрӗ Калима.
— Хӑвалатӑн эппин, — терӗ те Чӗкеҫ тухса ӑсанчӗ.
— Вӗлтрен шывӗ пар-ха, ҫавна ӗҫсен ҫӑмӑлрах пек.
Калима ашшӗ патӗнчен каймарӗ, амӑшӗ киличченех ларчӗ. Ҫывӑрса кайнӑ турхана вӑратма шутламарӗҫ.
Мӑчавӑр килӗнче вара урӑхла калаҫу пырать, шурсухалсем канашлаҫҫӗ. Кун пекех пулсассӑн ӑру пӗтсе ларас хӑрушлӑх пур. Мӗнле пурӑнмалла, мӗн тумалла? Миҫе хутчен Эсреле ылханса кӗлӗ туман пулӗ, усси пулмарӗ. Турӑ хӑвачӗ ун патне ҫитмест. Улӑп ҫывӑрнипе усӑ курса алхасать те алхасать.
— Тармалла кунтан, вӑрманлӑ вырӑна каймалла, — терӗ пӗри. — Улӑп килессе шанни кӑлӑхах пулчӗ.
— Эсрелӗ вара пирӗн юна ӗмсех вӑйланса кайрӗ. Ун умӗнче халь тӗнче чӗтрет, — терӗ тепри. — Тен, чӑнах та тарса пытаннинчен ырри ҫук-тӑр.
Вара мӑчавӑр сӑмах илчӗ, турхан ҫак шухӑша хирӗҫленине пӗлтерчӗ.
— Ӑна та ӑнланма пулать, кунтан кайни ывӑлне пӑрахса хӑварни пулмасть-и-ха. Хамӑр та ватӑ турханпа инҫех каяймӑпӑр. Ҫамрӑкки кирлӗ, ҫамрӑкки, — терӗ мӑчавӑр.
— Тем ҫав, Эсрел ӑна та хӑйне майлӑ ӗҫлеме вӗрентесси пирки манӑн нимӗнле иккӗленӳ те ҫук, — каларӗ хирӗҫлесе юнашар ялтан килнӗ шурсухал. — Мӗншӗн кайӑк пулса вӗҫсе кайма май ҫук-ши, Улӑпа вӑратнӑ пулӑттӑм.
Сасартӑк Нарпи тухса тӑчӗ. Вӑл тӗпелте кунта мӗн калаҫнине веҫех итлесе тӑнӑ иккен.
— Кукаҫи, — терӗ Нарпи, — куртӑм ӗнтӗ арҫынсем виле-виле выртнине. Каялла килнисем те аманса пӗтнӗ. Улӑпа вӑратма хам каятӑп. Ирӗк пар мана.
Шурсухалсем пӗр-пӗрин ҫине пӑхса илчӗҫ те ним калама аптраса тӑчӗҫ. Ҫапах та пӗри сӑмах пуҫларӗ.
— Ку вара пачах та хӗрупраҫ ӗҫӗ мар. Хӑй мӗн каланине ӑнланать-ши вӑл?
— Кун пирки нумай вӑхӑт хушши шухӑшласа ҫӳрерӗм, Улӑпа вӑратмасӑр ӗҫ тухманнине пӗлтӗм. Унсӑр пирӗн телей пулас ҫук, — хуравларӗ Нарпи.
— Ку ҫаплах ӗнтӗ, пӗртен-пӗр мӑнукӑм. Пирӗн ҫӑлӑнӑҫ Улӑпра.
— Апла пулсассӑн ирӗк пар мана, кукаҫи.
— Шурсухалсем, эсир тата мӗн шутлатӑр? — ыйтрӗ мӑчавӑр. — Тен, чӑнах та… Ҫук, ватлӑхра пӗччен тӑрса юлас килмест манӑн.
— Асаттесем, ирӗк парӑр мана. Ҫак ӗҫе мӗнле тумаллине чухлатӑп эпӗ.
— Мӗн тӑвас тен? Хӑвна кирлӗ паттӑрсене суйласа ил, эппин. Хӗҫпе ухӑ тупассине хамӑр ҫине илӗпӗр, — парӑнчӗ кукашшӗ.
— Ҫук, эпӗ пӗчченех каятӑп. Мана никам та кирлӗ мар.
Ку сӑмахсем вара шурсухалсен пуҫне анратсах ячӗҫ. Чылайӑшӗ Нарпие ҫӑмӑлттай хӗрача вырӑнне хучӗҫ, кулкаласа илчӗҫ.
— Хӗҫпе ухӑсӑр Эсрел тарҫисене ҫӗнтереймӗн, — терӗ пӗри.
— Курӑпӑр-ха унта кам кама ҫӗнтернине, — хуравларӗ хӑюллӑ хӗрача.
— Апла эппин Турӑ пулӑштӑр сана. Эпир вара кунта саншӑн кӗл тӑвӑпӑр, — килӗшрӗҫ ваттисем. Кӗҫех пурте килӗсене саланса пӗтрӗҫ.
Нарпи вӑрӑм ҫула хатӗрленме пуҫларӗ…

— Пысӑк хуйхӑ кӗтет сире, — терӗ юмӑҫ карчӑк. — Ӳчӗпе килте пулсассӑн та чунӗпе сирӗнтен уйӑрӑлса пырать. Таҫта урӑх ҫӗрте ӑна илӗртекен вӑй пур. Ҫавӑ хӑй патне чӗнет. Кун пек туртӑмран ҫӑлӑнма ҫӑмӑлах мар, уйрӑмах чылай ҫулланнӑ ҫынна.
Аминене ҫак сӑмахсене илтме ҫав тери йывӑр пулчӗ. Мӗн тӑвӑн ӗнтӗ, чӑтмалла. Ку ватӑ карчӑк суяс ҫук, хӑй ӗмӗрӗнче кун пеккине пайтах курнӑ-тӑр.
«Ах, ҫав Пӑрчкана, чунӗ унӑн кунтах явӑҫса ҫӳрет иккен, — вӑрҫса илчӗ Амине килелле васканӑ май. — Чим-ха, мӗн тӑватӑп-ха эпӗ?» Вара вӑл лашине каялла ҫавӑрчӗ те каллех юмӑҫ патне вӗҫтерчӗ, Ватрас сывлӑхне тӗрӗслетӗр тесе хӑйпе пӗрлех лартса тухрӗ.
Вӗсем ҫитнӗ ҫӗре Ватрас выртмаллипех выртать иккен. Калима та питӗ тунсӑхлӑ, куҫӗсене шӑла-шӑла илет. Юмӑҫ карчӑк кӗнӗ-кӗменех йӗри-тавра пӑхкаласа илчӗ те турхан патне пырса тӑчӗ. Ҫав самантра Аминене унччен Пӑрчкан ларнӑ вырӑнта такам пур пек туйӑнса кайрӗ, чӑтса тӑраймарӗ, шикленерех утса чаршав хыҫне кайса пӑхрӗ. «Такам пур пек туйӑнчӗ те», — терӗ вӑл каялла тухсан ыттисем патне ҫывхарса.
— Пурри — пур-ха, анчах хӑй курӑнасшӑн мар, — ҫирӗплетрӗ ним иккӗленмесӗр тенӗ пек юмӑҫ карчӑк. Икӗ аллине ҫӗклесе йӗри-тавра уткаласа ҫӳренӗ хыҫҫӑн хӑй шухӑшне пӗлтерчӗ. Пӗр алли ҫине ӑшӑ хум, теприн ҫине сивӗ хум ҫапать иккен.
— Мана хама та темшӗн сивӗ, — терӗ Амине.
— Пӑрчкан, эсӗ-и ку?- ыйтрӗ Ватрас пурте илтмеллех.
— Атте, Пӑрчкан аппа кунта ҫук вӑл, — хыпӑнса ӳкрӗ Калима. — Тӗлӗкре калаҫать пулас.
Ватрас аташнине курсассӑн Амине юмӑҫа Пӑрчкан чунне хӑваласа яма ыйтрӗ. Лешӗ вара хӑй мӗн пултарнине турӗ, асамлӑ сӑмахсем каларӗ, куркари шыва тӑватӑ еннелле сирпӗтрӗ, Ватраса та пӗрӗхсе илчӗ. Лешӗ вӑранчӗ. Аптраса ӳкнӗ Амине тӳрех пире пӑрахса ан кайха тесе йӑлӑнма тытӑнчӗ.
— Мӗскер эсир мана чӗрӗллех пытаратӑр? Ҫук, ман халех кайма юрамасть. Малтан Алмас патне ҫитсе килем-ха. Ӑна пил парасчӗ, — лӑплантарма пикенчӗ Ватрас.
Паллӑ ӗнтӗ, юмӑҫсем вӗсем чирлӗ ҫынна мӗн каламаллине аван чухлаҫҫӗ, шанӑҫ кӳрекен сӑмахсем хатӗрех. Вӗсем чирлӗ турхан валли те ҫителӗклех пулчӗҫ. Хӑйне ӑсатма тухнӑ Аминене вара юмӑҫ карчӑк тӗрӗссине калас терӗ: «Сывлӑхӗ чаксах пырать унӑн», — ҫапла пӗлтерчӗ. Турхан арӑмӗ ватӑ ҫын мӗн каласшӑн иккенне тӳрех тавҫӑрса илчӗ. Вара ун пуҫӗнче урӑхларах шухӑшсем явӑҫа пуҫларӗҫ. Паллах, малалла мӗнле пурӑнасси канӑҫ памасть ӑна. «Алмаса турхана лартсассӑн йӗркеллех пулӗха. Анчах… Эсрел умӗнчи парӑма мӗнле татмалла-ха? Унсӑрӑн килӗшмесен те пултарать. Пачах ют ҫынна илсе килсе лартӗ те… Ҫук, мӗн те пулин тумаллах ӗнтӗ». Ҫак тӗллевпе вӑл турхан патнерех пырса тӑчӗ те Калимана тарҫӑсем мӗнле ӗҫленине кайса пӑхма хушрӗ. Лешӗ тухрӗ.
— Ватрас, — пуҫларӗ сӑмахне Амине, — кала-ха, эсӗ тахҫан ман валли пӗр вӑрттӑнлӑх пур теттӗнччӗ. Астӑватӑп-ха, пурлӑх пирки калаҫнӑ чухнеччӗ.
Ҫак сӑмахсем пачах та кӗтмен ҫӗртен пулчӗҫ. Турхан шикленӳллӗн арӑмӗ ҫине пӑхса илчӗ те:
— Ку тата мӗн тума кирлӗ? Мӗншӗн ҫак самантра ыйтатӑн? — терӗ.
— Вилӗм вӑл куҫа курӑнса килмест. Паян капла та, ыран темле. Каламаллине хӑвпа пӗрле илсе каймалла мар ӗнтӗ.
— Эсӗ эпӗ каясса кӗтетӗн иккен, — тарӑхрӗ турхан.
— Ҫук, ҫук, пачах та апла мар. Хамшӑн мар, ачасемшӗн ыйтатӑп. Тен, Алмаса ҫавӑрса килме май ҫукши тетӗп-ҫке.
Кун пек чухне ӑҫтан чӑтса тӑрӑн-ха, калама тиветех. Арӑмӗ те хӑй пекех шутлать-ҫке.
— Амине, кил-ха кунтарах. Мӗн илтнине никама та каламалла мар. Тӗрӗсле-ха, вӑрттӑн тӑнласа тӑракансем ҫук-и унта.
Амине тухса пӑхрӗ, никам та ҫуккине пӗлтерчӗ.
— Манӑн аттерен юлнӑ ылтӑнӑм пур. Пытарса хунӑ эпӗ ӑна Эсрел тарҫисенчен те, пушартан та шанчӑклӑрах вырӑна.
— Ӑҫта-ши ӗнтӗ вара вӑл?
— Пахча кӗтессинчи ват йӑмра хӑвӑлӗнче вӑл. Ҫӳллӗ пусмапа хӑпарсассӑн ҫурҫӗр енче тӑмпа сӗрнӗ вырӑн пур. Ҫавна ватсассӑн алӑ кӗмелӗх шӑтӑк уҫӑлать. Сӑранпа чӗркесе хунӑччӗ. Анчах хам сывӑ чухне ан тӗкӗн. Сывалӑп та унпа усӑ курма тӑрӑшӑп, Алмасшӑн парӑп. Пӗтӗм шанчӑк та ҫавӑнта. Алмас валли, Алмас… — тесе ватӑ турхан ҫывӑрса кайрӗ.
Кун пек хыпар хыҫҫӑн Амине шалтах аптраса ӳкрӗ. Мӗн тумалла-ха? Турхан сывлӑхӗ чакса пыни те куҫкӗретех. Ылтӑнне те тытса пӑхас килет. Тепӗр кунне ирех тӑчӗ те пахчана тухрӗ, курӑк татам пекки тукаласа леш йӑмра патне ҫывхарчӗ. Йӗри-тавралла пӑхкаласа илчӗ те пуҫне каҫӑртса Ватрас каланӑ вырӑна шырама тытӑнчӗ. Чӑнах та, пӗр шултра туратран кӑшт ҫӳлерех сарӑ тӗслӗн курӑнакан вырӑн пур, пӗр ал лаппи пысӑкӑш пулӗ. Унтан Амине вӑрӑм пусма ӑҫта тӑнине шыраса тупрӗ. Пусми пур-ха, тӑмне вара… Хытса ларнӑскерне алӑпах ҫӗмӗреймӗн. Тен, кусарпа?… Вӑхӑчӗ вара… Паллах, тӑр кӑнтӑрла мар ӗнтӗ. Ку ӗҫе ҫынсем курмалла мар. Пач тӗттӗмре те меллех пулас ҫук. Тен, тул ҫутӑлнӑ тӗлелле, пурте тарӑн ыйӑхра чухне ҫапса ватас?

Ҫапла турӗ те Амине. Ҫывӑрса каяймасӑр асапланса выртнӑ хыҫҫӑн кил картине тухрӗ те вӑрӑм пусма патне пычӗ. Самай йывӑрскер иккен. Ҫапах та пӗчченех йӑтса утрӗ, йӑмра патне ҫитсессӗн тайӑнтарса тӑратма пикенчӗ. Ӗҫ тухмарӗ. Тепӗр ҫынсӑр май ҫуккине курсассӑн Амине ҫывӑракан хӗрне кӗрсе вӑратрӗ те йӑмра патне илсе пычӗ. Иккӗн иккӗнех ҫав. Амине шӗвӗр вӗҫлӗ кусара илчӗ те хӑпарса кайрӗ, Калима пусмине тытса тӑчӗ. Акӑ, хӗвелпе хытса ларнӑ сарӑ тӑм катӑкӗсем ҫӗр ҫине пере-пере анчӗҫ. Амине аллине хӑвӑла чиксе хыпаласа пӑхрӗ те сӑран чӑмӑркка туртса кӑларчӗ. Хытӑ туртса ҫыхнӑ кантрине салтасшӑн пулчӗ, кусарне те Калимана лекесрен айккинелле ывӑтса ячӗ, анчах салтаймарӗ. Шӑлпа турткаласа пӑхни те пулӑшмарӗ. Вара вӑл чӑмӑрккана ҫӗр ҫине пӑрахрӗ те анчӗ.
— Мӗн япала вара ку? — ыйтрӗ Калима.
— Аҫу валли питӗ хаклӑ эмел, — чӑнне каласшӑн пулмарӗ амӑшӗ. Тинех тавҫӑрса илчӗ вӑрттӑнлӑха, хӗрӗ умӗнче салтма кирлӗ маррине. Ашшӗне калӗ те пӗтрӗ пуҫ вара.
— Эсӗ кӗрсе ҫывӑр, — хушрӗ хӗрне амӑшӗ. Хӑй вара мунча патнелле утрӗ. Калима кайсанах леш япалана салтса пӑхрӗ. Ак тамаша! Унта пысӑках мар мунча чулӗ кӑна выртать иккен.
Ҫакна курсассӑн Амине чутах тӳнсе каятчӗ. Ҫапах та вӑйне пухрӗ те киле чупса кӗчӗ, турхан чирлине пӑхмасӑрах кӑшкӑрса ячӗ:
— Ватрас, тӑр-ха! Ҫаратнӑ пире! Эс каланӑ ылтӑн ҫуккӑ!
Ҫывӑрнӑ-ҫывӑрман выртакан турхан хӑвӑрт сиксе тӑчӗ те арӑмӗ ҫинелле куҫне чарса пӑхрӗ. Пӗр самантлӑха ним калама аптраса тӑчӗ. Сӑмах та тупӑнмарӗ пулас.
— Мӗн кирлӗ мара пуплешетӗн эсӗ? Ылтӑн пирки ӑҫтан пӗлетӗн?
— Улӑхса пӑхрӑм эпӗ. Акӑ, кур унта мӗскер выртнине, — тесе Амине сӑранпа чӗркенӗ чула упӑшкине тыттарчӗ.
— Ку мӗн япала тата?
— Йӑмра хӑвӑлӗнчен илтӗм ӑна.
— Пулма пултараймасть.
— Урӑх нимӗн те ҫук унта. Ӗненмесессӗн Калимаран ыйтса пӑх.
Ашшӗпе амӑшӗн калаҫӑвне хӗрӗ вӑрттӑн итлесе тӑнӑ иккен. Шӑп ҫак самантра вӗсем патне пырса тӑчӗ те хӑй сӑмахне пуҫларӗ:
— Капла вара мӗн пулса тухать-ха? Ман пуласлӑх пирки епле? Мӗнле, мӗнле пурлӑхпа хӑваратӑр эсир мана? Турхан хӗрӗ тесе ӳстертӗр те чухӑнлӑха хӑвартӑр. Ӑҫта кайса кӗнӗ вара ҫав ылтӑн? Эсӗ тата мӗншӗн улталарӑн мана, — сиввӗн пӑхса илчӗ амӑшӗ ҫине.
— Хӗрӗм, мӗн калаҫатӑн эсӗ.
— Йӑмра хӑвӑлӗнчен мӗн илтӗн тесессӗн аҫуна кирлӗ эмел темерӗн-и-ха… Чим-ха, мӗншӗн тӳрех мунчана кӗрсе кайрӑн-ха эсӗ? Ылтӑна ҫавӑнта пытарса хуман-и-ха вӑл?
Ватрас леш чула ҫавӑркаласа пӑхрӗ те шухӑша кайрӗ. Мунча чулӗ иккен, кӑштах тӗтӗмпе вараланни те паллӑ.
— Апла эппин эсӗ упӑшкуна улталама шут тытнӑ? Кала, ӑҫта пытарса хутӑн!
— Курман эпӗ вӑл ылтӑна. Ҫак чул кӑна пулнӑ унта. Ӗненмесессӗн турӑ умӗнче сӑмах паратӑп, ҫӗр ҫыртма та хатӗр.
— Суять вӑл, — ҫине тӑчӗ хӗрӗ. — Пӗччен салтса пӑхрӗ те, мана кӑтартмарӗ. Тен, ылтӑнӗ хӑй ҫумӗнчех ун.
— Халех панӑ пул, — хушрӗ турхан. — Кӑларса хур! Унсӑрӑн ак…
— Каларӑм вӗт нимле ылтӑн та ҫук тесе. Чул татки кӑна.
Ватрас чӑтса тӑраймарӗ, сылтӑм аллинчи чулпа арӑмне пеме тӑчӗ, анчах аллине ҫӗклесенех вырӑн ҫине тайӑлса анчӗ. Калима чупса пычӗ те ашшӗне майлаштарса вырттарчӗ, унтан амӑшне ҫавӑтса тула илсе тухрӗ, халех кӑтартнӑ пул ӑҫта пытарнине тесе ҫурӑмӗнчен тӗксе илчӗ.
— Хӗрӗм, мӗн тӑватӑн эсӗ, аннӳ ҫине алӑ ҫӗклеме те именместӗн.
— Ут мунчаналла, — каларӗ хыттӑн Калима. — Мана кӗлмӗҫе хӑварасшӑн эсӗ. Ҫуррине те пулин пар.
— Ҫук! Ниҫта та каймастӑп. Каларӑм вӗт, нимӗнле ылтӑн та пулман унта.
— Ан суйса тӑр. Ут!
Калима амӑшне хыҫалтан тӗке-тӗке мунча умне илсе ҫитерчӗ. Амине хӗрне хирӗҫ ҫаврӑнса тӑчӗ те тепӗр хут йӑлӑнма пуҫларӗ.
— Хӗрӗм, чарӑн-ха. Хӑвна алла ил. Енчен те ылтӑнӗ ман алӑра пулсассӑн, нивушлӗ санран пытарӑттӑм. Эпӗ ӑна тӳрех Алмасшӑн кайса панӑ пулӑттӑм. Турхан туйине алӑран вӗҫертмелле мар пирӗн. Аҫу та ҫаплах шутлать.
— Пӗлетӗп сире, мана нимӗн вырӑнне те хумастӑр. Ман шӑпам ҫине тахҫанах сурса хунӑ эсир. Калаҫса ан тӑр, пытарса хунине илсе тух, — терӗ Калима амӑшне тӗксе кӗртсе ярса. — Унсӑрӑн кунтан кӑлармастӑп.
Аминене кӗртсе ярсанах Калима мунча алӑкне кӗтесре тӑракан йывӑҫ кӗреҫепе чаракларӗ.
Ҫак пӑтӑрмах ҫав тери хӑвӑрт тата веҫех хӑйне хирӗҫле ҫаврӑнса тухнине пула Амине самантлӑха чӑннипех ҫухалса кайрӗ. Хӗрӗ те нихӑҫан курманнине кӑтартрӗ вӗт, ҫапса пӑрахманни ҫеҫ. Кӑштах лӑплансан Амине алӑка тӗртсе пӑхрӗ. Питӗрнӗ иккен.
— Пытарса хунине тупрӑн-и? — ыйтрӗ хӗрӗ.
— Халех уҫнӑ пул! — кӑшкӑрчӗ лешӗ. — Кунта сан валли те пур.
Калима чарака илчӗ те алӑка уҫрӗ. Амӑшӗ тухма тӑчӗ. Аллинче унӑн чул татки. Ҫакна курсан Калима пӗтӗм вӑйӗпе алӑка тӗкрӗ те каллех чаракласа лартрӗ. Унтан нимӗн шарламасӑр пӑрӑнса утрӗ, амӑшне кӑштах тӑна илтӗр терӗ пулас…
Амине чунӗ ҫав тери тӑвӑлса ҫитнипе макӑрса ячӗ. Упӑшки те, хӗрӗ те ӑна хирӗҫле иккен. Ним сӑлтавсӑрах айӑпласа кӳрентереҫҫӗ. Калима тата, ах, Калима…
Сасартӑк мунча лавкки айӗнче темӗскер йӑшӑлтатса илчӗ.
— Кам унта? — ыйтрӗ хӑраса Амине.
— Эпӗ-ха ку, — илтӗнчӗ Пӑрчкан сасси.
— Чур! Пӑрчкан, чур! — кӑшкӑрса ячӗ Амине. — Эсӗ вилнӗччӗ вӗт-ха. Халӗ вара ӑҫтан сиксе тухрӑн?
— Вилнӗччӗ мар, вӗлернӗ темелле. Ҫапах та эсӗ манран ан хӑра. Усал тума килмен эпӗ. Ватрас халӗ вилес пек выртать, ман паталла васкать, курса юл ӑна чӗрӗлле. Киле васка.
— Епле тухӑп-ха кунтан? Кӑлармаҫҫӗ вӗт мана.
— Алӑк уҫах унта. Вӗҫтер часрах.
Чӑнах та, Амине ҫитнӗ ҫӗре Ватрас тӑнне ҫухатнӑ, арӑмне те палласа илеймерӗ. Леш уксаххи те кунтах. Калима киличчен вӑл пӗчченехчӗ.
— Ватрас, веҫех эсӗ хушнӑ пек тӑвӑп, — терӗ турханӑн чи ҫывӑх тарҫи.
«Юмӑҫ карчӑк чӑннинех каларӗ иккен», — аса илчӗ Амине. Калима вара кӑшкӑрсах макӑрма пуҫларӗ.
— Атте, мӗн туса хутӑн эсӗ? Мӗншӗн мана пӑрахса каятӑн? Ҫакӑн пек чухӑн турхан хӗрӗ кама кирлӗ? Мана малашне мӗн кӗтет-ши?
— Калима, ытлашши ан хуҫӑл-ха эсӗ. Хам пулӑшса пырӑп. Турхан туйине вӑхӑтлӑха мана парса хӑварчӗ вӑл, — йӑпатрӗ тарҫӑ.
Ку вара Аминешӗн уяр ҫанталӑкра аслати кӗрленӗ пекех туйӑнса кайрӗ. Мӗнле-ха капла? Тӗрӗссинех калать-ши вара вӑл?
— Ҫук, ӗненместӗп. Ватрас ун пек хушу тума пултарайман. Турхан туйи Алмас аллинче пулмалла вӑл. Ватрас яланах ҫапла калатчӗ. Хальлӗхе вара ӑна эпӗ хам тытса усрӑп, — терӗ те Амине турхан ҫумӗнчи туяна ярса тытрӗ. Анчах та пӗр самантрах тенӗ пекех уксаххи те ӗлкӗрчӗ. Арҫын арҫынах, туяна туртса илчӗ.
— Алмаса турхана лартиччен пурин те эпӗ хушнине тума тивет. Ватрас вилнине халӑха пӗлтерер те чысласа пытарасси пирки калаҫар, мӑчавӑрпа канашласа пӑхар…
Сӑмах ҫинех тата чӗнме янӑ тарҫӑпа мӑчавӑр килсе ҫитрӗҫ. Мӑчавӑр тӳрех турханӑн аллинчи юн таппине тӗрӗслесе пӑхрӗ. Амине чӑтса тӑраймарӗ, уксах тарҫӑ мӗн хӑтланнине каласа пачӗ, мӑчавӑртан ҫак ыйтӑва татса пама ыйтрӗ.
— Хӗрарӑм ӗҫӗ мар вӑл! — кӑшкӑрса ячӗ уксаххи.
— Мӗншӗн ҫапла калатӑн вара? Япалан йӗрки пур, — лӑпкӑ сасӑпа ӑнлантарма пикенчӗ мӑчавӑр. — Ӑру пуҫӗ пирӗн хӗрарӑм та пулнӑ. Ӑнӑҫлах ертсе пынӑ. Кунта вара турхан туйи ывӑлне куҫмалла.
— Вӑл ӑҫтине пӗлетӗр вӗт-ха. Унччен вара…
— Нивушлӗ пирӗн ҫак тарҫа пӑхӑнса пурӑнмалла вара? — чӑтса тӑраймарӗ Калима, — эпир турхан йӑхӗнчен мар-им вара?
— Турхан туйине Аминене пама тивет,- хушрӗ мӑчавӑр.
— Ҫук! Никама та памастӑп! Ватрас мана хушса хӑварчӗ, — терӗ те алӑк патнелле утрӗ тарҫӑ. Амине ун ҫулне пӳлчӗ, Калима та чупса пычӗ. Анчах тепӗр тарҫи уксаххин хутне кӗрсе хӗрарӑмсене тытса чарчӗ. Лешӗ ӑнӑҫлах тухса шӑвӑнчӗ.
Усал хыпар таврана хӑвӑрт сарӑлчӗ. Кӗҫех Ватраспа Амине тӑванӗсем килсе ҫитрӗҫ. Виҫҫӗмӗш кунне Ватраса масар ҫине йӑтса кайрӗҫ. Халӑх таҫтан та пухӑннӑ, анчах ытти чӑваш турханӗсем ҫук. Мӑчавӑр ертсе пынипе кӗлӗ тунӑ хыҫҫӑн Ватраса тарӑн шӑтӑкри ятарласа тунӑ йывӑҫ пурана вырттарчӗҫ, юнашар чустаран тунӑ лаша кӗлетки, хӑй ярӑнса ҫӳренӗ йӗнер, хурҫӑ хӗҫӗ, уявра тӑхӑнмалли тум хурса пачӗҫ. Вара тин тӑпрапа витрӗҫ. Питӗ пысӑк купа турӗҫ, тӑприне лавпа турттарсах. Тӑррине каярах юман юпа лартрӗҫ. Ун ҫинче ҫын сӑнӗ пулӗ. Паллах, ҫамрӑк арҫын сӑнӗ. Ҫынна пытарнӑ хыҫҫӑн ун чунӗ ҫамрӑкланать те тепӗр пурнӑҫпа пурӑнма пуҫлать, имӗш. Ватрас чунӗ те ҫаплах, ӳчӗ кунта пулмасан та ун ҫамрӑкланнӑ чунӗ ҫынсем хушшинчех, киле те пырса ҫӳрӗ-ха. Ҫавӑнпа та масар ҫинчен таврӑннӑ чухне макӑрма кирлех мар, юрлани те вырӑнлӑ. Ҫапла турӗҫ те: яла юрласах пырса кӗчӗҫ, ташлакансем те пулчӗҫ…



VIII


Вӑхӑт пек вӑйлӑ япала ҫук та пулӗ. «Паян капла та ыран темле», — тесе ахальтен каламаҫҫӗ ӗнтӗ. Вӑхӑт хӑйпе пӗрле ҫӗнӗрен те ҫӗнӗ пулӑмсем илсе килет. Турхан туйи уксах Микка аллине лекесси пирки Нарпи шутлама та пултарайман. Ҫамрӑк турхан пур чухне ҫапла пулмалла мар ӗнтӗ. Анчах мӗн тӑвӑн-ха? Ӗҫ пачах та ӑнмарӗ. Алмас ҫаврӑнса килесси те паллӑ мар. Эсрел ӑна киле ямасан та пултарать. Ку уксаххи Эсрелӗн шанчӑклӑ тарҫи пулса тӑрасси пирки вара нимӗнле иккӗленӳ те ҫук. Ҫынни ҫавнашкал, Эсрел ҫӳҫ касма хушсан вӑл кунта пуҫ касма хатӗр. Турхантан ытларах ҫавӑнтан хӑратчӗҫ. Халӗ вара ҫавскер турхан туйине вӑйпа туртса илнӗ хыҫҫӑн хӑйне мӗнлерех тыткалӗ-ши? Каллех, вӑхӑт кӑтартӗ, ҫавӑ тӗрӗслесе пӑхӗ.

Улӑп патне кайма Нарпи питӗ тӗплӗн хатӗрленчӗ: Эсрел ҫыннисен чӗлхине пӗлекенсемпе калаҫрӗ, темиҫе хутчен те малтан кайса килнӗ арҫынсемпе тӗл пулчӗ, мӗнле ҫулпа каймаллине ыйтса пӗлчӗ. Лешсем вара питӗ тӗплӗн каласа пачӗҫ, ытларах мӑн ҫулсенчен айккинерех ҫӳреме хушрӗҫ, ҫӗр хута утни шанчӑклӑрах терӗҫ. Эсрел ҫыннисем хӑйсен ҫӗршывне питӗ тимлӗн сыхлаҫҫӗ иккен, ют ҫынна курсанах тытса чараҫҫӗ. Чи усӑлли вара ҫӗрле те малалла кайнӑ чухне тӳпери ҫӑлтӑрсемпе мӗнле усӑ курмаллине вӗрентни пулчӗ. Уя илсе тухсах ӑнлантарчӗҫ, уттарса та пӑхтарчӗҫ. Пӗр арҫынӗ вара мӑчавӑр хушнипе Нарпие чӑваш ҫӗрӗн чиккине ҫитичченех лашапа ӑсатса ячӗ. Малалла, паллах, пӗчченех кайма тивет. Ҫапла пуҫланчӗ ҫамрӑк пикен вӑрӑм та тумхахлӑ ҫулӗ.
Малтан вӑл тӗм хыҫне кайса ҫи-пуҫне ылмаштарчӗ, тумӗпе Эсрел ҫӗршывӗнчи хӗрарӑмах пулса тӑчӗ. Кун пек шанчӑклӑрах. Чӑнах та, ӑна хирӗҫ пулакансем те, хӑваласа ҫитсе иртсе каякансем те нимех те шарламарӗҫ. Пӗрисем тата урапа ҫине ларма та сӗнчӗҫ, Нарпи килӗшмерӗ. Кӗҫех ҫул пӗр пысӑк яла илсе ҫитерчӗ. Нарпи чарӑнса кӑштах шухӑша кайса тӑчӗ: «Мӗнлерех тусан лайӑхрах-ши? Ял витӗрех тухмалла-ши е айккинчен иртсе каймалла?»
Ҫак самантра ял патне тата темиҫе ҫын ҫывхарчӗ, лаша кӳлсе тухнисем те пур. Вӗсем калаҫнине илтсессӗн Нарпи тинех тавҫӑрса илчӗ: пасара килеҫҫӗ иккен. Апла пулсан вӗсемпе хутшӑнса каяс та пасара кӗрсе курас…
Пасарӗ вара… Кун пеккине Нарпи тӗлӗкре те курман. Мӗн кӑна ҫук пулӗ! Ҫыннисем тата… Ӑҫтан килсе тулман пулӗ. Халиччен пач курман тумпа ҫӳрекенсем те пур, калаҫӑвӗ те вӗсен ку таврари пек мар. Лавккисем патне ҫывхарсан куҫ алчӑраса каять. Ҫынсем укаллӑ пурҫӑн илнине курсан Нарпи чылайччен пӑхса тӑчӗ. Хаклӑ япала пулсан та илекенсем тупӑнаҫҫӗ, укҫине хӗрхенмеҫҫӗ.
Ак тамаша, юнашарах чӑвашла калаҫни илтӗнсе кайрӗ. Сасси те палланӑ ҫынӑнни пекех. Нарпи ҫаврӑнса пӑхрӗ те уксах Миккапа икӗ арҫын тӑнине асӑрхарӗ, айккинерех пӑрӑнчӗ те питне хупларӗ. Микка купса патне ҫывхарчӗ те питӗ илемлӗ пурҫӑн тутӑр ҫине тӗллесе кӑтартрӗ, укаллӑ пурҫӑна та пӗр пилӗк аршӑн виҫтерчӗ, хӑйӗн валли питӗ паха бешмет туянчӗ. Енчӗкӗ вара хӑйӗн самай пысӑкскер, укҫа-тенкӗрен аптрамасть курӑнать. Унтан ҫак арҫынсем урапа-ҫуна сутнӑ ҫӗре пычӗҫ. Кӑштах пӑхкаласа ҫӳренӗ хыҫҫӑн Микка илем летсе тунӑ ҫатан урапа патне пырса тӑчӗ, унтан йӗритавра пӑхса ҫаврӑнчӗ те силлесе пӑхрӗ, вара тин хакне ыйтрӗ. Хуҫин сутмалла ӗнтӗ, ҫине тӑрсах урапине ырлама пуҫларӗ, Миккана ларса пӑхма сӗнчӗ. Лешӗ килӗшрӗ, хуллен хӑпарса ларчӗ те ыттисем ҫине мӑнаҫлӑн пӑхса ҫаврӑнчӗ.

— Ну, мӗнлерех курӑнатӑп эпӗ ку урапа ҫинче? — ыйтрӗ Микка.
— Чӑн-чӑн турхан пекех, — терӗ пӗр арҫынӗ.
— Апла пулсан илӗпӗр. Эсӗ вара ӑйӑра ҫавӑтса кил.
Лешӗ айккинелле васкарӗ. Миккана урапа ҫинчен анма тепӗр арҫынӗ пулӑшрӗ. Унтан хакӗ пирки калаҫрӗҫ.
— Ҫук, ҫук, урӑх чакараймастӑп. Хӑвӑрах куратӑр, кун пек урапа пасарӗпе те ҫук, — илтӗнчӗ сутуҫӑ сасси.
Ҫав хушӑра леш арҫын тӗреклӗ лашапа ҫитрӗ. Иккӗшӗ кӳлме пуҫларӗҫ. Микка сутуҫӑпа татӑлчӗ, унтан леш капӑр тума тӑхӑнчӗ те урапа ҫине хӑпарса ларчӗ. Пӗр арҫынӗ ямшӑк вырӑнне ларчӗ те тилхепене алла илчӗ. Тепри кӗҫ-вӗҫ тапса сикме хатӗр ӑйӑра ҫавӑтса пычӗ. Пасар айккинче вӗсене хӑйсем ларса килнӗ урапине сыхласа тӑракан арҫын кӗтсе илчӗ. Вырнаҫса ларчӗҫ те чӑвашсем патнелле ҫул тытрӗҫ. Малта уксах Микка саркаланса ларса пырать…
Микка Алмаса илсе килесси пирки пачах та шухӑшламанни ҫакӑнтан та паллӑ ӗнтӗ. Ун халӗ питӗ турхана тухас килет. Ҫакна пурнӑҫлас тесен Эсрел аллине ларма пӗлмелле. Тӗлпулӑва хатӗрленет ӗнтӗ.
«Ҫук, кун пек юрамасть. Часрах Улӑпа вӑратасчӗ те саманана улӑштарасчӗ. Ҫавӑ кӑна йӗрке тума пултарӗ», — тесе Нарпи малалла васкарӗ. Ҫул ҫинче пӗр ватӑрах хӗрарӑма хӑваласа ҫитрӗ те сӑмах тапратрӗ, япалине йӑтса пыма пулӑшрӗ. Ку та самай усӑллӑ пулчӗ, Нарпи каланине тӗрӗсех ӑнланать иккен. Ҫапла вӗсем чылайччен пӗрле утрӗҫ. Хӑйсен ялӗ патне ҫитсессӗн хӗрарӑм Нарпие тав турӗ, чей те пулин ӗҫтерсе ярам тесе килне кӗрсе тухма сӗнчӗ. Пӗчченех пурӑнаканскер иккен. Упӑшки вӑрҫӑра вилнӗ. Анчах ҫӑкӑр-тӑвартан аптрамасть. Эсрел хушнипе кун пек хӗрарӑмсене ял пуҫлӑхӗн пулӑшса пымалла, вӗсенчен куланай илмелле мар. Ялти йӑласем те урӑхла, эрехпе иртӗхекен ҫук, ҫамрӑксем ваттисен сӑмахӗнчен иртмеҫҫӗ. Тӗн йӗрки те урӑхла, пӗр турра кӑна пуҫ ҫапаҫҫӗ.
Кил хуҫи Нарпие каҫа хирӗҫ ҫула тухни ырра мар тесе ӗнентерме пикенчӗ, кунтах ҫӗр каҫма сӗнчӗ. Килӗшме тиврӗ. Кун пек меллӗ самантпа усӑ курса Нарпи ҫине тӑрсах калаҫрӗ, хӑш-пӗр сӑмахсене ыйтса пӗлме тӑрӑшрӗ. Ҫапла чылайччен калаҫса выртнӑ хыҫҫӑн ҫывӑрса кайрӗ.
Каллех пӗр тӗлӗк, каллех амӑшӗ курӑнчӗ. Вӑл сывӑ чухне апла марччӗ, тӗлӗкре унта выляни те, шыва кӗни те, улӑхра чечек татни те, вӑййа тухни те пулатчӗ. Ҫӗкленсе вӗҫсе ҫӳренисем те асрах. Юлашки вӑхӑтра ытларах амӑшӗ курӑнать. Ашшӗне вара Нарпи пачах та астумасть. Ун ҫинчен вӑл амӑшӗ каласа панӑ тӑрӑх кӑна пӗлет.
Ҫамрӑклах пуҫне хунӑ вӑл. Хӑюллӑскер пулнӑ теҫҫӗ, Ватрас ӗҫӗсемпе кӑмӑлсӑр пулнине те уҫҫӑнах калама пултарнӑ. Уйрӑмах ӑна турхан Эсрел умӗнче чӗтресе пурӑнни килӗшмен. Ирӗклӗх ҫукки канӑҫ паман.
Пӗрре ҫапла Эсрел ҫыннисем куланай пухма килсен самай тӗлӗнмелле ӗҫ пулса иртет. Нарпи ашшӗ таврари паттӑрсене пухать те лешсене мӑн ҫул ҫинче тивӗҫлипе кӗтсе илет, тӗмсем хыҫӗнчен сиксе тухаҫҫӗ те лавсене тытса чараҫҫӗ, хуралсене те тӑн кӗртсе илеҫҫӗ. Лешсем чӑваш ҫӗрӗнчен нимсӗрех тухса каяҫҫӗ. Кусем вара туртса илнӗ япаласене ҫынсене тавӑрса параҫҫӗ.
Кун хыҫҫӑн Эсрел питӗ йышлӑ ҫар ярать. Паллах, Нарпи ашшӗ хӑйӗн пӗчӗк ушкӑнӗпе хирӗҫ тӑраймасть. Вара вӑл тарса ҫӳреме пуҫлать. Апла пулин те ӑна турхан ҫыннисем пулӑшнипе ярса тытаҫҫӗ. Ҫак паттӑра Эсрел патне илсе каяҫҫӗ, лешӗ вара ӑна хӑй аллипе хӑй ҫав тери асаплантарса вӗлернӗ теҫҫӗ. Ҫак ӗҫе тӑвас умӗн Эсрел Ватраса хӑй патне чӗнсе илнӗ тет, чӑваш турханӗ курса хӑраса тӑтӑр тесе пулӗ ӗнтӗ. Эсрел ҫилли Нарпи амӑшӗ ҫине те ӳкме пултарнӑ. Уксах Миккана кӑна хуш… Мӑчавӑр хӗрӗ пулнипе ҫеҫ ҫӑлӑнса юлнӑ вӑл. Атту Нарпи шӑпи ҫав тери йывӑр пулатчӗ. Амӑшӗ пур ҫын тӑлӑх мар ӗнтӗ.
Нарпи амӑшӗ вара таврари паллӑ алӑсти шутланнӑ. Турхан шупӑрне те вӑл тӗрлесе панӑ теҫҫӗ. Хӑйӗн ӑсталӑхне хӗрне пиллесе хӑварни пирки нимӗнле иккӗленӳ те ҫук. Нарпи вара амӑшӗнчен те ирттерет пулӗ. Вӑл тума пӗлмен ӗҫ ҫук. Халӗ вӑл виҫҫӗмӗш ҫул ӗнтӗ амӑшӗсӗр пурӑнать. Лешӗ хытӑ чирлесе ӳкнӗ хыҫҫӑн ура ҫине тӑраймарӗ.
Нарпи кӗҫӗр те тӗлӗкре амӑшӗпе пӗрле пулчӗ. Вӑл ҫӳпҫерен питӗ илемлӗ кӗпе илчӗ те ҫакӑ вӑл телей кӗпи пултӑр тесе Нарпие пачӗ. Хӗрӗ хӗпӗртесе тыткаласа пӑхнӑ вӑхӑтра амӑшӗ чакса-чакса пычӗ те темле пӗчӗкленсе кайса мӗлке евӗр курӑна пуҫларӗ. Нарпи кӗпине сак ҫине хучӗ те амӑшӗ патнелле чупса пычӗ. Лешӗ куҫран ҫухалчӗ. Нарпи амӑшӗн парнине тӑхӑнса пӑхас тесе каялла ҫаврӑнчӗ. Ак тӗлӗнтермӗш, ҫав кӗпепе пачах та ют хӗрарӑм тӑра парать. Алӑк патнелле пӑрӑнчӗ те кула-кула тухса кайрӗ. Нарпи алӑк патне чупса пычӗ, туртрӗ, алӑкӗ уҫӑлмарӗ. Вара вӑл нимӗн тума аптранипе макӑрса ячӗ.
— Мӗн пулчӗ-ха, хӗрӗм? — илтӗнчӗ хӗрарӑм сасси.
Нарпи куҫне уҫрӗ те ун умӗнче кил хуҫи тӑнине асӑрхарӗ. Хӑвӑртрах сиксе тӑчӗ те йӗри-тавралла пӑхса илчӗ, йывӑҫ пӑта ҫинче ҫакӑнса тӑракан уртмаха ярса тытрӗ, унти япаласене хыпашласа пӑхрӗ. Пурте вырӑнтах иккен.
— Тӗлӗкӳ япӑхскер пулчӗ-им? — терӗ хӗрарӑм пӗлнӗ пекех.
— Тӗлӗк вӑл тӗрлӗрен пулать, — лӑплантарма пикенчӗ хӑйне хӑй Нарпи.
Чӑнах та, мӗншӗн питӗ пӑшӑрханмалла вара, амӑшӗпе пӗрле илемлетсе ҫӗленӗ шурӑ кӗпе уртмахрах выртать. Ҫимеллисене те никам та тӗкӗнмен. Нарпи ҫӑвӑнса тасалчӗ те сывпуллашса ҫула тухрӗ.
Нумай кайрӗ-и, сахал-и, анлӑ юхан шыв хӗррине ҫитсе тухрӗ. Ун халӗ тепӗр енне каҫмалла. Инҫех те мар урапа сасси илтӗнсе кайрӗ. Тавар тиенӗ лав хыҫҫӑн иккӗн утса пыраҫҫӗ. Кусен те леш енне каҫмалла иккен. Нарпи тимлӗнрех сӑнама пуҫларӗ. Лавҫӑсем шыв хӗрринех пырса тӑчӗҫ те лашине шӑварчӗҫ. Вӑхӑт чылай та иртмерӗ ку еннелле сулӑ ҫывхарни курӑнса кайрӗ. Акӑ ӗнтӗ инҫех те мар кӗписене хывса хурсах вӑрӑм кӗсменсемпе тӑваттӑн авӑсаҫҫӗ. Сарлака ҫурӑмлӑ тӗреклӗ арҫынсем. Сулӑ чарӑнмалли ятарласа чулсем пӑрахса хӑпартнӑ вырӑн пур иккен. Лешсем ҫав тӗле ҫитсе чарӑнчӗҫ те сулла тӗреклӗ пӑявпа юпаран кӑкарчӗҫ. Унтан урапа патне пычӗҫ. Ҫак ҫынсенчен юлас мар тесе Нарпи те ҫывхарса тӑчӗ. Лашине тӑварнӑ иккен. Малтан урапине вырнаҫтарма шутларӗҫ, сулӑ ҫине алӑпах туртса кӗртме тытӑнчӗҫ. Лашине тытса тӑраканни чӗлпӗре Нарпие тыттарчӗ те лава хыҫалтан тӗртсе ыттисене пулӑшрӗ. Унтан лашине кӗртсе тӑратрӗҫ. Пӗр лавҫи лаша умне пырса тӑчӗ те ҫамкинчен шӑлса ачашласа илчӗ, сулӑ кӑштах силленнине пула хӑрасран лӑплантарма тӑрӑшрӗ. Тепӗр арҫынӗ Нарпи ҫине пӑхса илчӗ те:
— Каҫарнӑшӑн тӳлемелли пур-и вара санӑн? — терӗ.
Укҫи Нарпин кӑштах пур-ха, анчах шыв урлӑ каҫарнӑшӑнах пӗтерес темерӗ.
— Эпӗ сире ҫимелли парӑп, — хуравларӗ хӗрача уртмахран самай пысӑк шӑрттан туртса кӑларса.
— Ку мӗн япала вара, мӗнрен пӗҫернӗ? — ыйтрӗ арҫын шӑрттана шӑршласа пӑхса. — Какайран иккен, — хуравларӗ хӑех.
— Тутанса пӑхӑр эсир. Тен, килӗшӗ?
— Ну, юрӗ. Лере ҫитсен ҫисе пӑхӑпӑр. Кайрӑмӑр, — терӗ асли. Ҫыран енчи карлӑк шалчине ҫирӗплетсе хучӗҫ те кӗсменпе ӗҫлеме тытӑнчӗҫ. Леш арҫын чӗлпӗре урапаран ҫыхрӗ те лашана курӑк хурса пачӗ. Апла пулин те ҫакӑ тӗреклӗ выльӑх лӑпкӑ тӑмарӗ, пӗрмаях урисене пӗр вырӑнтан тепӗр вырӑна куҫарса пычӗ. Сулӑ хытӑрах ярӑнса илнӗ самантсенче выльӑх пӑлханчӗ. Лаша урисем чалӑштарса тӑратнӑ чараксем пекех курӑнса кайрӗҫ. Ӑсӗ хӑйне пурӑнмалӑх лашан та пур иккен, сулӑ ҫинче мӗнле тытмаллине чухлать.
Нарпи леш енне каҫсассӑнах ыттисене пӑхса тӑмарӗ, малалла васкарӗ. Вӑхӑт хӑвалать, паянхи кун вӗҫлениччен инҫетрен курӑнса ларакан сӑрт урлӑ каҫма тӑрӑшмалла. Ҫулӗ вара унталла ансӑрскер кӑна. Лашапа ҫӳрекенсем инҫетрен ҫаврӑнаҫҫӗ пулас.
Тӑвалла ҫул ҫӑмӑлах мар, хулпуҫҫи урлӑ ҫакнӑ уртмах та йывӑрланса пырать, шыв ӗҫес килет. Юрать-ха, сӑрт хӗрринче сивӗ шыв сӑрхӑнса тухакан вырӑнсем пур. Ларса канас шухӑш та пурччӗ, анчах Нарпи сӑрт тӑррине ҫитмесӗр чарӑнас темерӗ. Туя ҫине таянса кӑштах пӑхса тӑчӗ те ҫӳлелле тапалашрӗ. Ҫапла хыттӑн тапса утса пынӑ ҫӗртех ун ҫулне ҫӗлен пӳлсе хучӗ. Самай вӑрӑмскерех, анчах темшӗн чул айӗнчен тухаймасть, пуҫне ҫӗклесе ниҫта кайса кӗрейми авкаланать. Хӑраса ӳкнӗ Нарпи пӑрӑнса иртес тесе пӗр-ик утӑм кӑна тунӑччӗ, «ҫӑлсам мана» тени илтӗнсе кайрӗ. Хӗрача тинех тавҫӑрса илчӗ: ҫӗлене ҫӳлтен ишӗлсе аннӑ чул хӗстерсе лартнӑ иккен. Апла пулсассӑн — ҫӑлмалла ӑна: пӗтӗм вӑйне пухса чула катертме пикенчӗ, анчах ӗҫ тухмарӗ. Ҫапах та тавҫӑрса илчӗ, кукашшӗ ӗҫленине аса илчӗ: инҫех мар выртакан самаях хулӑн йывӑҫ вуллине илчӗ те пӗр вӗҫне чул айне чиксе хирчӗ. Чул кӑштах ҫӗкленчӗ. Ҫав самантпа усӑ курса ҫӗлен маларах шума ӗлкӗрчӗ, чул айӗнчен тухрӗ. Унтан кӑштах ҫӗкленчӗ те темиҫе хутчен пуҫне тайрӗ. Хӑйне ҫӑлакана тав турӗ ӗнтӗ. Ҫӗлен — хӑй ҫулӗпе, Нарпи хӑй ҫулӗпе малалла кайрӗҫ.
Сӑрт ҫине хӑпарса ҫитнӗҫемӗн ҫил хытӑрах вӗрме тытӑнчӗ. Акӑ Нарпи чи ҫӳллӗ вырӑнта чарӑнса тӑчӗ те йӗри-тавра пӑхса илчӗ: пӗтӗм тӗнче ура айӗнче тейӗн. Инҫех те мар ӑмӑрткайӑк ярӑнса ҫӳрет. «Мӗншӗн манӑн та ҫунатсем ҫук-ши? Ҫитес ҫӗрелле вӗҫӗттӗм те кайӑттӑм», — шутласа тӑчӗ Нарпи ӑмӑрткайӑка ӑмсанса. Лешӗ ҫав самантра чул пек персе анчӗ те каллех вӗҫсе хӑпарчӗ. Чӗрнисемпе темле чӗрчуна ҫаклатма ӗлкӗрнӗ иккен, лешӗ тапалашни курӑнать. Анчах ҫак чи вӑйлӑ кайӑкӑн сӑнӑ пек шӑтарса кӗнӗ чӗрнисенчен ҫӑлӑнма май ҫук пуль ҫав.

Сӑртӑн тепӗр енче вӗҫӗ-хӗррисӗр вӑрман сарӑлса выртать. Нарпин ҫак вӑрман витӗр те тухмалла. Ҫакӑн пек тӗллевпе вӑл аялалла васкарӗ. Ак тамаша, анма та пӗлмелле иккен, аялалла чуптарасшӑн, такӑнса ӳкес хӑрушлӑх та пур. Юрать-ха, туя пулӑшать, кӑштах таянса илни те теме тӑрать. Тӳрем вырӑна ҫитесси нумаях та юлманччӗ, сасартӑк аялта юланутҫӑсем курӑнса кайрӗҫ. Вӑрӑм сӑнӑсемпе. Таҫта васкаҫҫӗ. «Эсрел хуралҫисем», — тавҫӑрчӗ Нарпи. Вӗсем асӑрхасран часрах пӗр лутра тӗм хыҫне пытанчӗ. Лаша ури сасси илтӗнми пулнӑччӗ кӑна, юнашарах йыт ҫури йынӑшни илтӗнсе кайрӗ. Нарпи пырса пӑхрӗ. Мӑйкӑча ҫакланнӑскер, ҫынна курсассӑн тата хыттӑнрах тапӑлтатма тытӑнчӗ янавар, чутах пӑвӑнса ларатчӗ. Юрать-ха, Нарпи вӗҫертсе ячӗ. Лешӗ вара ним ҫаврӑнса пӑхмасӑр малалла вӗҫтерчӗ. Нарпи сунарҫӑсене вӑрҫса илчӗ те мӑйкӑча йывӑҫран салтса айккинелле печӗ. Кӗҫех тикӗс вырӑн пуҫланчӗ, сипсимӗс курӑк, чечексем… Утма та лайӑх. Нарпи ӑҫталларах каймаллине тӗрӗсрех суйласа илес тесе хӗвел ҫине тимлӗнрех пӑхрӗ, часах вара вӑрманалла кӗрсе ҫухалчӗ. Кӑштах кайсассӑн пӗр ансӑр сукмак ҫине ӳкрӗ, те пӑши ҫулӗ, те пӑлан ҫулӗ, тавҫӑрсах илеймерӗ, утрӗ те утрӗ. Кӗҫех каҫ сулхӑнӗ те сисӗнме пуҫларӗ, тӗттӗмленсе пычӗ. Самаях ывӑнса ҫитнӗ Нарпи выртса канмалли ӳпле тума шутларӗ. Пӗр йывӑҫ вулли тавра хуҫӑлса ӳкнӗ шалчасем тӑратса тухрӗ те ҫулҫӑллӑ туратсем хуҫса хатӗрлерӗ. Малтан вӗсене выртса канмалли ҫӗре пӑрахрӗ, унтан йӗри-тавра тӑратса тухрӗ. Шала кӗрсессӗн юлашки шӑтӑка та хупларӗ. Самай меллӗ вырӑн пулчӗ, ҫумӑр та йӗпетес ҫук, тискер кайӑк та кӗрес ҫук. Нарпи чӗре сури турӗ те канма выртрӗ, кӗҫех тарӑн ыйӑха путрӗ…
Нумай ҫывӑрчӗ-и, сахал-и: «Хӗрӗм, тӑр!» тени илтӗнсе кайрӗ. Нарпи вӑранчӗ, анчах ӳплере никам та ҫук. Тул ҫутӑлнӑ, ҫулҫӑсем хушшинчен ҫутӑ пайӑркисем сӑрхӑнса кӗреҫҫӗ. Нарпи япалисене илчӗ те тухрӗ. Ак тамаша, инҫех те мар пӗр кашкӑр лара парать. Тӗреклӗскер. Хӗрача хӑранипе ӳплене чӑмрӗ те алӑк тӗлне туратсемпе хупласа лартрӗ.
— Ан хӑра, — калаҫма пуҫларӗ ҫын чӗлхипех кашкӑр, — сана пулӑшма килнӗ эпӗ. Эсӗ ӗнер ман ачана мӑйкӑчран вӗҫертсе вилӗмрен хӑтартӑн. Сана ҫавӑншӑн тав тӑвас тетӗп.
— Кашкӑра пӗлетпӗр ӗнтӗ, улталатӑн эсӗ.
— Ӗнен мана. Калаҫса тӑрса вӑхӑтна ан пӗтер. Ман ҫине лар та малалла вӗҫтерер. Ҫулу санӑн кӗске пулас ҫук.
Кашкӑр сӑмахӗнче нимле хаярлӑх та ҫукки Нарпи кӑмӑлне самаях ҫемҫетрӗ. Туратсене кӑштах сирсе пӑхсан кашкӑр чӑнах та ырӑпа килни сисӗнчӗ. Нарпи шикленерех пулин те уҫӑ вырӑна тухрӗ.
— Ӑҫта ҫитмеллине кала та ман ҫине улӑхса лар, — терӗ кӑвак тукмак.
— Улӑп ҫывӑрнӑ вырӑна ҫитмелле манӑн.
— Апла пулсан кайрӑмӑр.
Нарпи вырнаҫса ларсанах кашкӑр малалла юртрӗ. Ҫурран утни мар ӗнтӗ, ҫухрӑм хыҫҫӑн ҫухрӑм хыҫа юлса пычӗ. Акӑ ҫаксем каллех шыв хӗррине ҫитсе тухрӗҫ. Ку хутӗнче вара нимӗнле кимӗ те, сулӑ та курӑнмарӗ. Нарпи уртмахран ҫинҫе ҫӑварлӑ тир михӗ кӑларчӗ те вӗрсе хӑпартрӗ. Унтан кӗпипе пушмакне хывса уртмаха чикрӗ. Вара пӗтӗм япалине ҫурӑм ҫине майлаштарса хурса сӑран михӗ ҫине выртрӗ. Кашкӑр маларах ӳксессӗн Нарпи пӗр аллипе ун хӳринчен ярса тытрӗ, тепринпе вара кӑштах ҫӑмӑллӑх пултӑр тесе авӑсса пычӗ. Леш енне каҫса канса илнӗ хыҫҫӑн каллех Улӑп патнелле васкарӗҫ…
Кашкӑр ҫине тӑнипе ҫӗрле те чарӑнмарӗҫ. Нарпи темиҫе хутчен те ҫӑлтӑрсем ҫине пӑхса илчӗ, ҫаплах каятпӑр-ши тесе хӑйне хӑй тӗрӗслерӗ. Ире хирӗҫ кашкӑр чарӑнчӗ.
— Малалла санӑн пӗчченех кайма тивет. Хурал тӑрать, — терӗ тукмак.
Нарпи ӑна тав турӗ те ҫӑра ҫулҫӑллӑ тӗм патнелле утрӗ. Лешӗ вара каялла вӗҫтерчӗ. Хӗрача ирхи сывлӑм шывӗпе ҫӑвӑнчӗ те ҫи-пуҫне улӑштарса тӑхӑнчӗ, чӑнчӑн чӑваш пики пулса тӑчӗ. Унтан тин ҫеҫ йӑлкӑшса тухакан хӗвеле хирӗҫ тӑрса кӗл турӗ, малалла уттарчӗ.
— Кам ҫӳрет кунта? Мӗн тума килнӗ? — илтӗнчӗ арҫын сасси. Нарпи умне тӗреклӗ хуралҫӑ тухса тӑчӗ. Аллинче вӑрӑм сӑнӑ.
— Ӑҫтан вара эсӗ нихӑҫан курман тумпа килнӗскер? — тӗлӗнсе пӑхса илчӗ арҫын. — Мӗн туса ҫӳретӗн?
— Уйӑх ҫинчен антӑм эпӗ, — персе ячӗ Нарпи нимӗн калама аптранипе.
— Уйӑх ҫинчен? Ун пекки те пулать-и вара?
— Нивушлӗ уйӑх ҫинче кӗвентепе тӑракан хӗре курман вара эсӗ?
Хуралҫӑ аптраса ӳкрӗ, пӗлӗт ҫинелле пӑхса илчӗ. Хӗвел тухсан уйӑх пытаннӑ ӗнтӗ.
— Мӗн тума килнӗ вара эсӗ кунта?
— Курса ҫӳреме. Ҫӗр ҫинче питӗ илемлӗ иккен. Чечексем те, ҫырласем те пур, — терӗ те Нарпи малалла утма тӑчӗ. Хуралҫӑ вӑрӑм сӑнне урлӑ тытса ҫула пӳлчӗ.
— Унталла кайма юрамасть.
— Питӗ хӑрушӑ-им вара? Кашкӑрсем нумай-им?
— Кашкӑр мӗн вӑл… Унта Улӑп ҫывӑрать. Вӑратма юрамасть ӑна.
— Кам вара вӑл вӑрманта ҫывӑраканскер?
— Улӑп камне те пӗлместӗн-и-ха? Чӑвашсен паттӑрӗ вӑл.
— Курасчӗ ӑна. Инҫетрен кӑна пӑхса илесчӗ. Ҫӗр ҫинчех выртать-и вара вӑл?
— Мӗскер эсӗ, чӑнах та, уйӑх ҫинченех аннӑ пулмалла, кунти йӗркесене пачах та пӗлместӗн. Уйрӑм ҫуртра выртать вӑл. Кунтан иртсессӗн вилӗм кӑна кӗтет сана, капӑр тумланнӑ пике.
— Ирттерсе яр-ха, тархасшӑн, ҫуртне кӑна пӑхса илем. Акӑ сана уйӑх ҫинчен илсе килнӗ япала парнелетӗп.
Нарпи арҫынна пысӑках мар кӗмӗл чӑмӑркки тыттарчӗ. Лешӗ ӑна ҫавӑркаласа пӑхрӗ те мӗн иккенне тавҫӑрчӗ.
— Ку япала татах та пур-и вара унта?
— Кирлӗ пулсан уйӑх ҫинчен тӳрех персе парӑп. Кун пекки унта темӗн чухлех.
— Кӗмӗл мар пуль те? — тӗкӗнсе пӑхрӗ Нарпи пуҫӗнчи тухьяна.
— Килӗшет пулсассӑн ил эппин, — сӗнчӗ Нарпи тухьине хывса парса.
— Самай йывӑрскер, кӗмӗлренех пулас, — терӗ те лешӗ пуҫне тӑхӑнса пӑхрӗ. — Ҫуртне ҫеҫ курас тетӗн пулсассӑн ирт, эппин. Анчах асту, эпӗ сана курман… Панӑ сӑмаха пурнӑҫла. Леш уйӑх ҫинчине персе пар…
Нарпи малалла утрӗ. Кӑштах кайсассӑн ун умне иккӗмӗш хурал тухса тӑчӗ. Аллинче пысӑк чукмар.
— Чарӑн! Малалла ҫул ҫуккӑ. Унта Улӑп ҫывӑрать.
— Маттур каччӑ, ирӗк парсам мана Улӑп выртакан ҫурт ҫине аякран та пулин пӑхса илме.
— Ҫук, юрамасть. Эсрел хушман. Чим-ха, эсӗ кам пулатӑн вара, ӑҫтан килтӗн?
— Уйӑх ҫинчен аннӑ эпӗ, чипер каччӑ.
— Чӑнах-и? Малтанах сисрӗм ҫав кунти ҫын маррине. Кӗпӳ тата… Кун пеккине курманччӗ.
— Килӗшет пулсассӑн ил эппин, — терӗ те Нарпи кӗпине хывса тыттарчӗ.
— Шӑрҫуна та, суллуна та пар!
Нарпи хуралҫӑ хушнине итлерӗ. Лешӗ ӑна чармарӗ. Кӑштах утсассӑн хура вӑрман ҫуталса кайрӗ. Умра пысӑках мар уҫланкӑ. Унта чулран тунӑ ҫурт ларать. Сасартӑк виҫҫӗмӗш хурал тухса тӑчӗ.
— Малалла пӗр утӑм та ярса ан пус. Часах пуҫу сирпӗнсе кайӗ, — хӑмсарса илчӗ вӑрӑм хӗҫҫипе. — Кам вара эсӗ? Мӗн туса ҫӳретӗн?
— Улӑп виллине сыхлаканӗ питӗ маттур каччӑ терӗҫ те…
— Маттурри-мӗнӗ… Улӑп вилмен вӑл, ҫывӑрать кӑна, — терӗ хуралҫӑ хӑй ҫине пӑхса илсе.
— Мӗншӗн вӑратмастӑр вара эсир ӑна?
— Эсрел хушмасть, Улӑпран хӑрать вӑл.
— Хӑй мӗншӗн вӑранмасть тата? Пӗрмаях ҫывӑрать-им?
— Нумай ҫул хушши ӗнтӗ. Ун пуҫӗ патне ҫывӑрттаракан курӑк хурса тӑраҫҫӗ. Ҫав курӑк ӑҫта ӳснине, унпа мӗнле усӑ курмаллине пӗр хӗрарӑм ҫеҫ пӗлет. Ҫав пӑхса пурӑнать те ӗнтӗ Улӑпа.
— Нивушлӗ ун пек курӑк та пур вара? Пӗртте ӗненес килмест. Курӑк шӑршипе те ҫывӑрса кайма пулать-ши вара?
— Пулмасӑр. Ӗненмесен шӑршлаттарса пӑхтарам, эппин.
Хуралҫӑ Улӑп ҫурчӗ патнелле утрӗ. Нарпи те пӗрле кӗресшӗнччӗ, анчах лешӗ чарчӗ. Кӗҫех пӗр ывӑҫ пек курӑк илсе тухрӗ.
— Акӑ, шӑршласа пӑх, — тӑсрӗ аллине.
— Э-э-э… Чеескер иккен эсӗ, мана ҫывӑрттарса ярасшӑн. Пӗлетӗп сана, куҫу, ав, мӗнлерех вылять. Шан сана.
— Тыт. Килӗшмесен…
— Ҫук, ҫук, кирлӗ мар.
Хуралҫӑ Нарпие шӑршлаттарас тесе курӑка вӑйпах ун тути патнелле илсе пычӗ. Лешӗ пӑркаланма тытӑнчӗ, кулкаласа курӑка туртса илсе айккинелле печӗ те арҫынна чуптурӗ. Лешӗ хӗҫҫине пӑрахрӗ те Нарпие ыталаса илсе тутинчен те, ҫара ӳтӗнчен те чуптума пуҫларӗ. Кӗҫех симӗс курӑк ҫине тӳнсе кайрӗҫ те йӑваланма тытӑнчӗҫ.
— Ку мӗнле хывӑнма пӗлмен япала пулчӗ вара? — илтӗнчӗ арҫын сасси.
— Чыс пиҫиххийӗ вӑл. Уҫҫисӗр уҫӑлмасть.
— Халех уҫнӑ пул.
— Манра мар ҫав, Улӑп айӗнче выртать вӑл, — терӗ Нарпи ура ҫине тӑнӑ май. — Ҫавна илсе тухмасӑр санӑн пулаймӑп. Улӑп патне кӗрт мана. Вара эсӗ ӗмӗтленни пурнӑҫланӗ.
Хуралҫӑ йӗри-тавралла пӑхкаласа илчӗ те килӗшрӗ, анчах леш хӗрарӑм килсе тухма пултарать тесе Улӑп патӗнче нумай тӑма хушмарӗ.
— Эсӗ леререх кайса тӑр та пӑхкала. Вӑл килнине курсассӑнах шви! шӑхӑр…
Арҫын, чӑнах та, леш хӗрарӑм ҫӳрекен ҫул патнерех кайса тӑчӗ. Нарпи васкасах пӳрте кӗрсе кайрӗ. Чаплӑ вырӑн ҫинче выртать иккен Улӑп. Калама ҫук тӗреклӗ те илемлӗ арҫын лӑпкӑн ҫывӑрать. Нарпи ӑна пӗрремӗш хут курать пулин те, пӑхса киленсе тӑмарӗ, ун пуҫӗ тавра хунӑ курӑка пуҫтарчӗ те алӑкран тухса печӗ. Унтан Улӑпа вӑратма пикенчӗ, икӗ аллипе тытсах силлерӗ. Лешӗ вӑранмасть. Аптранипе чуп туса та пӑхрӗ. Питӗ тарӑн ыйӑха путнӑ иккен вӑл. Улӑп хускалма пуҫланӑччӗ кӑна, лешӗ шви! шӑхӑрса ячӗ. Нарпи чупса тухрӗ. Асамҫӑ хӗрарӑм тӗрӗслеме килет иккен. Хуралҫӑ хӗрачана айккинерех ҫавӑтса утрӗ. Хӗрарӑм Улӑп патне кӗнӗкӗменех каялла чупса тухрӗ те пӗтӗм тавралӑх илтмелле: «Улӑп вӑраннӑ!» — тесе кӑшкӑрса ячӗ. Каллех кӗрсе кайрӗ.
Хуралҫӑ хӑраса ӳкрӗ, Нарпирен уҫӑ ыйтрӗ. Лешӗ пушӑ алӑпах тухнине пӗлсессӗн тарӑхса кайрӗ.
— А-а-а… Эсӗ улталарӑн иккен. Эсех вӑратрӑн пулас. Сана-и… Вӑхӑт питӗ сахал-ха, хӑвӑртрах Эсреле пӗлтермелле.
Куҫне чарса пӑрахнӑ арҫын Нарпие йывӑҫ ҫумне ҫурӑмпа тӑратрӗ те аллисене хыҫалалла туса ҫыхса хӑварчӗ. Хӑй вара пушарти пек васкаса куҫран ҫухалчӗ…
Леш хӗрарӑм тӑрса ларнӑ Улӑп умӗнче ним тума аптраса тӑрать. Халӗ вара нимӗнле курӑк та пулӑшас ҫук. Эсрел килсессӗн… Ун умӗнче явап мӗнле тытмалла? Тӳрех касса пӑрахать ӗнтӗ.
Хӗрарӑм куҫне лайӑххӑн уҫайман Улӑпа питӗнчен, ҫӳҫӗнчен аллипе шӑлса ачашласа илчӗ.
— Аран вӑратрӑм сана, юратнӑ Улӑпӑм, — терӗ.
— Ӑҫта вара эпӗ? — ыйтрӗ Улӑп пӑхкаласа илсе. — Мӗншӗн вырӑн ҫинче выртатӑп?
— Ҫывӑрнӑ эсӗ, нумай ҫул хушши ҫывӑрнӑ. Юратьха хам ҫине тӑрса вӑратрӑм. Эсрел пӗлсессӗн вӗлерет ӗнтӗ мана.
— Эпӗ халь Эсрел патӗнче-им вара?
— Ҫапла, сана кунта питӗ хытӑ сыхлаҫҫӗ, никама та ҫывхартмаҫҫӗ. Аран кӗрсе вӑратрӑм сана, юратнӑ Улӑпӑм.
— Ав мӗнле иккен. Мӗн ятлӑ пулатӑн-ха эсӗ, ырӑ ҫыннӑм?
— Элпи теҫҫӗ мана.
— Тавах сана, Элпи, мана вӑратнӑшӑн. Чим-ха, халӑхӑм ӑҫта вара манӑн? Мӗншӗн вӗсем вӑратман?
— Инҫе вӗсем, тарса сапаланса пӗтнӗ. Маннӑ вӗсем сана.
— Апла эппин Эсрел халӗ те пурӑнать?
— Вӑйлӑ вӑл, паян вара нихҫанхинчен те вӑйлӑ. Ҫарӗ ун ҫав тери йышлӑ. Юратнӑ Улӑпӑм, итле мана. Санӑн халӗ сапаланса пӗтнӗ чӑвашсем патне каймалла та мар, Эсрел ҫӗршывне хӑв аллуна ҫавӑрса илмелле. Эсреле хирӗҫле ҫынсем вӗсем кунта та пур. Ҫавсене хӑв тавра пухмалла.
— Ҫук, мана ют ҫӗр пачах та кирлӗ мар. Ман хӑвӑртрах чӑвашсем патне ҫитмелле. \Ҫавсем мӗнле пурӑннине курасчӗ.
— Ну юрӗ, санпа тавлашма йывӑр. Хӑвӑнне хӑв пӗлетӗн. Эсӗ вӑраннӑ, эсӗ халь вӑйлӑ. Анчах манӑн халӗ ӑҫта кайса кӗмелле-ха? Хӑвна юратса вӑратрӑм та… Эсӗ ҫывӑрнӑ чухне юнашар выртса сахал мар ӑшӑтрӑм. Халӗ вара?… Пӗлетӗн-и эсӗ кунта мӗн пулса иртнине? Эсрел хушнипе ман сана наркӑмӑшлӑ курӑк хурса памалла пулнӑ. Эпӗ вара ҫывӑрмалли хурса пурӑнтӑм. Лешне вара Улӑп вӑл наркӑмӑш курӑкӗпе ҫывӑрать тесе улталарӑм. Сана юратнипе ӗнтӗ. Ҫав Эсрел чирлесе е вӑрҫӑра вилессе кӗтсе пурӑнтӑм, ӗҫ тухмарӗ. Пурӑнать те пурӑнать. Халӗ вара чӑтса тӑраймарӑм, сана вӑратрӑм. Эсрел умӗнче явап мӗнле тытмаллине ниепле те тавҫӑрса илейместӗп. Мӗн кӗтет-ха ӗнтӗ мана?
— Кала, мӗн тума пултарӑп-ха эпӗ саншӑн, хӑюллӑ Элпи. Тен, манпала пӗрле пырӑн?
— Кам шучӗпе пырӑп-ха?
— Мӗнле калас…
— Ҫук, ҫук. Ман кунтан кайма юрамасть, — терӗ Элпи ӑна Улӑп хӑй арӑмӗ тӑвасшӑн маррине туйса. Ҫапах та парӑнма шутламарӗ, шухӑшне кӑна кӑштах улӑштарчӗ.
— Енчен те мана кӑштах та пулин тав тӑвас тетӗн пулсан, ыталаса чупту, анчах чӑмӑртаса ан вӗлер. Юрат мана. Тутанса пӑх хӑвна юратса пурӑнакан хӗрарӑма.
Элпи кӗтсе тӑмарӗ, Улӑп мӑйӗнчен ҫакӑнчӗ те ӑна вӗҫӗмсӗр чуптума пуҫларӗ. Хӗрарӑмшӑн антӑхса ҫитнӗ вӑйпитти арҫыншӑн ку пачах та кӗтмен ҫӗртен сиксе тухнӑ парне тесен те юрать. Вырӑнӗ те хатӗрех…
Йывӑҫ ҫумне ҫыхса хӑварнӑ Нарпи вара чунӗ тӑвӑлса ҫитнипе макӑрса ячӗ. Ун чӗрине халӗ, ҫак йывӑр самантра, ним тума пултарайманни кӑшлать. Айван вӑл халӗ. Кӗҫех акӑ тата Эсрел тарҫисем йышлӑн килсе ҫитӗҫ. Ҫамрӑк Нарпирен мӗн тӑрса юлӗ? «Нивушлӗ пурнӑҫӑм ҫакӑнпа вӗҫленет вара, нивушлӗ ман валли нимӗнле ҫӑлӑнӑҫ та ҫук вара? — пӗтӗм вӑйӗпе туртӑнса илчӗ хӑраса ӳкнӗ Нарпи. — Нивушлӗ ҫакӑнта, ют ҫӗрте, манӑн ҫамрӑк ӳтӗме выҫӑ ҫӑхансем сӑха-сӑха тӑпӑлтарса ҫийӗҫ. Нивушлӗ текех Алмаса кураймӑп, хамӑн юратӑва ӑна параймӑп… Улӑп! Ҫӑлсам мана!»
Сасартӑк ҫыхса лартнӑ алӑран такам карт! туртрӗ. Унтан татах. Нарпи ҫаврӑнса пӑхрӗ: леш кашкӑр иккен. Акӑ вӑл кантрана кӑшласа татрӗ те пуҫне сулласа илсе айккинелле персе ячӗ.
— Тавах сана, шанчӑклӑ тусӑм, — терӗ савӑннипе Нарпи.
— Ҫӑкӑр-тӑвар хире-хирӗҫ вӑл. Васка хӗрӗм, васка. Кунти хыпара Эсрел патне ҫитерчӗҫ ӗнтӗ.
Нарпи Улӑп ҫурчӗ патнелле вӑркӑнчӗ. Ак япала, алӑк патӗнчен инҫех те мар вӑрӑм хӗҫӗ йӑлтӑртатса выртать, леш хуралҫӑ питӗ васканипе манса хӑварнӑ иккен. Хӗрача хӗҫҫе икӗ аллипе ярса тытрӗ те алӑк патнелле чупрӗ. Шӑп ҫав самантра Элпипе Улӑп тухса тӑчӗҫ. Нумай ҫул хушши ҫывӑрнӑскер, аллисене ҫӳлелле ҫӗклесех карӑнса илчӗ. Нарпи чӑтса тӑраймарӗ:
— Улӑп! Паттӑр Улӑп! Тытсам часрах ҫак хӗҫҫе. Васкамалла санӑн, чӑвашсем патне васкамалла.
— Кам вара эсӗ? — ыйтрӗ Улӑп.
— Нарпи эпӗ. Мана сан пата хӑв халӑху ячӗ. Сансӑр аптраса ҫитнӗ вӑл. Ҫавӑнпа килсе вӑратрӑм та ӗнтӗ сана.
— Чим-ха… Хӑшӗ вӑратнӑ вара мана, — пӑхса илчӗ Улӑп хӗрарӑмсем ҫине.
— Суять вӑл! Эпӗ вӑратрӑм сана, эпӗ… Вӑл кунта ҫывхарма та пултарайман.
— Улӑп, ан ӗнен ӑна, ҫак ултавҫа. Юрать-ха, вӑл хурса тӑракан ҫывӑрттаракан курӑка тухса петӗм. Ӗненмесессӗн ҫӗклемне кӑтартам. Ав ҫавӑнта выртать вӑл, — терӗ Нарпи тӗллесе кӑтартса. — Улӑп, тыт ҫак хӗҫҫе. Васкамалла пирӗн.
— Хӑшӗ тӗрӗссине калать вара кунта? — ыйтрӗ хыттӑн Улӑп хӗҫҫе тытса пӑхса.
— Ӗненмесессӗн, акӑ сана хамӑр укҫа. Пӗрле илсе килтӗм, — терӗ Нарпи.
Улӑп паттӑр тимлӗн пӑхса илчӗ укҫана, унтан тавӑрса пачӗ. Элпи вара ҫакна ним шарламасӑр пӑхса тӑчӗ. Вырӑнлӑ сӑмах тупаймарӗ. Капланса ҫитнӗ хаярлӑхне чараймарӗ, аллине ирӗке ячӗ, Нарпие вӑйпах паккама пуҫларӗ. Улӑп чарман пулсассӑн тем сиксе тухатчӗ. Нарпи хӑй те начарскер мар иккен, хирӗҫ тӑма хӑюллӑх ҫитерчӗ.
— Ултавҫӑ иккен эсӗ, — терӗ Улӑп Элпие хӑрах аллипе ҫӳлелле ҫӗклесе. — Апла мана ҫывӑрттарса усраканни эсӗ пулнӑ-ха?
— Хӑватлӑ Улӑп, каҫар мана. Айӑпли кунта эпӗ мар. Пӗтӗмпех Эсрел хушнипе пулса пычӗ. Тӗнче халӗ ҫавӑн аллинче. Ан вӗлер мана, юратнӑ ҫыннӑм. Каҫар мана. Хам ирӗкпе туман эпӗ ҫак ӗҫе.
— Юрӗ, хӗрарӑм ҫине алӑ хурса ҫылӑха кӗмӗп, — терӗ паттӑр Элпие айккинелле ывӑтса ярса.
— Тавах сана, Улӑп паттӑр. Тен, пурнӑҫра эпӗ те кирлӗ пулӑп-ха, — тесе Элпи вӑрманалла утрӗ.
Ҫак самантра ҫынсем кӑшкӑрашни, лашасем тулхӑрни илтӗнсе кайрӗ. Эсрел тарҫисем ҫывхараҫҫӗ пулас. Улӑп ҫакна сисрӗ, хӗҫҫине сулкаласа илсе темиҫе йывӑҫа касса пӑхрӗ, ҫивчӗшне тӗрӗслерӗ. Унтан вӑл ҫинҫе йывӑҫ вуллине касса шӗвӗртрӗ те Нарпие тыттарчӗ, ҫапӑҫма тивет терӗ.
— Улӑп паттӑр, сана пулӑшайӑп-ши? Тен, ҫапӑҫса вӑхӑта ирттерер мар, килелле васкар, — сӗнчӗ Нарпи.
— Улӑп чакма хӑнӑхман вӑл.
— Вӑл ҫапла пуль-те-ха, анчах ҫапӑҫмалли самантсем малашне те пулӗҫ-ха. Вӑйна тепӗр чухне кӑтартӑн. Атя, каяр кунтан, — терӗ те Нарпи Улӑпа аллинчен туртрӗ. Лешӗ килӗшрӗ…
Улӑппа шай ӑҫтан чупса пырӑн-ха ӗнтӗ? Вӑл пӗрре ярса пуссах таҫта ҫити мала ӳкет. Нарпи юлма пуҫларӗ. Ҫав самантра леш кашкӑр сиксе тухрӗ те хӗре хӑй ҫине лартрӗ. Вара вӗсем ӑнӑҫлах малалла вирхӗнчӗҫ…

Уксах Микка ял патне ҫывхарнӑҫемӗн лашине хулленрех яма хушрӗ, кӑштах кантӑр терӗ пуль ӗнтӗ. Унтан пачах чартарчӗ, лавҫа сӳсмен-пӑява тӗрӗслеме хушрӗ. Хӑй те анса уткаласа ҫӳрерӗ, ҫи-пуҫне тӳрлеткелесе илчӗ. Вара каллех лав ҫине улӑхса ларчӗ те лашине хӑвалама хушрӗ…
Турхан пурӑнакан ял вӑл таврара чи пысӑкки. Пурӑнасса та сумлӑрах йӑхсем пурӑнаҫҫӗ. Кашнин хӑйӗн вырӑнӗ. Авланнӑ ывӑлӗсем ҫурчӗсене ашшӗ килӗпе юнашар лартма тӑрӑшаҫҫӗ. Ҫавна пула тӳрӗ урамсем ҫукпа пӗрех. Апла пулин те Микка кашни йӑх патӗнчен иртсе кайма шутларӗ. Курччӑр Микка камне! Чылайччен кукӑр-макӑр ҫулпа ҫӳрерӗ те Аминепе Калима пурӑнакан кил умне ҫитсе чарӑнчӗ, парнесене илчӗ те кӗрсе кайрӗ.
Малтан вӑл сӗтел ҫине пасарта туяннӑ тутлӑ кучченеҫсене кӑларса хучӗ, хӑналанма сӗнчӗ. Лешсен умӗнче паян пачах урӑхла Микка: тумӗпе те, кӑмӑлӗпе те. Чура туйӑмӗ те сисӗнмест. Хӑйне хуҫа пекех тыткалать. Ҫакӑ вара Амине чӗрине самаях сӑхса илчӗ. Мӗнле чӑтса тӑрӑн-ха?
— Кучченеҫ ҫисе ларма кунта сӑлтав ҫук,- терӗ кил хуҫи хӗрарӑмӗ. — Тутлӑ ҫимӗҫ валли савӑнӑҫлӑ вӑхӑт кирлӗ.
— Амине, кун пек макӑрса ларнипе Ватраса чӗртсе тӑратаяс ҫук. Ахалех ытлашши хуҫӑлатӑр. Хам сывӑ чухне сире пӑрахмӑп.
— Ав мӗнле калаҫатӑн эсӗ. Турхан туйине паянах килсе панӑ пул. Ватрас йӑхӗ пӗтмен-ха вӑл. Ывӑлӗ сывӑ ҫӗртенех турхан туйине тепӗр ҫынна памӑпӑр. Ыранах Эсрел патне каятӑп.
— Вара мӗскер тӑвас тетӗн?
— Сан ҫинчен каласа паратӑп, Алмаса турхана лартма ыйтатӑп.
— Хӗрарӑм пуҫупа тем сиктерсе кӑларӑн. Эсӗ нимӗн те пӗлместӗн иккен. Эсрел умӗнчи парӑма татмасӑр Алмаса кураймӑн. Мӗнпе тӳлесе илӗн? Ылтӑну ӑҫта?
— Кайсассӑн курӑпӑр унта.
— Кун пирки ан та шухӑшла, Эсрел патне пӗр ҫынна та ямастӑп. Пӗтӗм ыйтӑва хам татса парӑп. Эсир халӗ пурте манӑн алӑра, — терӗ Микка чышкине кӑтартса. Кӑштах кулма та пикенчӗ, анчах ҫакӑ вӑл пит ӑнӑҫлах пулмарӗ. Ма тесессӗн ун халь калаҫӑва пачах урӑх ҫӗрелле куҫармалла. Мӗнлерех тусассӑн лайӑх-ши?
— Алмас шӑпи те манран килет, — хӑйса пычӗ Микка. — Эпӗ ҫеҫ ҫӑлма пултаратӑп. Паллах, мӗн ыйтнине тивӗҫтерсессӗн.
— Тата мӗн кирлӗ-ха ӗнтӗ сана?
— Калима…
— Ак тамаша! — пӗҫҫине шарт! ҫапса илчӗ Амине. — Вӑл тата мӗн тума?
— Арӑм тума.
— Мӗн калаҫатӑн эсӗ, ват супнӑ. Кикен тымарӗ ҫимерӗн пуль те? Калима! Хӗрӗм, илтетӗн-и? Кил-ха кунтарах.
Калима тӗпелте чаршав хыҫӗнче пулнӑ иккен. Веҫех итлесе ларнӑ, анчах Микка патне тухма шутламан. Халӗ вара…
— Ак тамаша, мӗне пула визирь евӗрлех тумланнӑ вара эсӗ? — тӗлӗнсе пӑхса илчӗ Микка ҫине Калима. — Мӗн эсӗ, Эсрел тарҫи пулма хатӗрленместӗн пуль те? Туму веҫех ҫавсенни пек.
— Калаҫӑва айккинелле пӑрса ярар мар-ха. Мӗн каланине илтрӗр пуль. Эпӗ вара хам сӑмахран пӗр шит те чакмастӑп. Енчен те пурнӑҫӑра йӗркеллӗ, ҫӑкӑрлӑтӑварлӑ пурӑнса ирттерес тетӗр пулсассӑн, сирӗн эпӗ каланипе килӗшме тиветех. Кӗҫех акӑ Ватрас хатӗрленӗ пурлӑх ҫунакан ҫурта пек ирӗлме пуҫлӗ. Ытти ҫынсем пек тар кӑларса ӗҫлеме хӑнӑхман эсир. Шухӑшласа пӑхӑр-ха, мӗн кӗтет-ха сире?
— Алмас пур чухне аптрамӑпӑр-ха, — терӗ Калима.
Микка ахӑлтатса кулса ячӗ шӑпах ҫак саманта кӗтсе тӑнӑ пекех. Пӗлет вӑл, веҫех ӑнланать, Эсрел хӑйне турхана лартманнине те чухлать. Анчах саманчӗ питӗ меллӗскер-ҫке. Усӑ курса юлмалла унпала.
— Ну юрӗ, шухӑшласа пӑхмалӑх вӑхӑт пур-ха сирӗн. Ҫапах та, Амине, ман сана тав тӑвас шухӑшӑм пур. Ҫак киле нумай ҫул хушши кӗрсе ҫӳрерӗм, санран сивӗ сӑмах илтменччӗ. Илсем манран ҫак парнене, — терӗ Микка питӗ паха тутӑра хӗрарӑм хулпуҫҫийӗ ҫине ҫакса ярса. — Урана камшӑн амантнине те пӗлетӗн вӗт.
Амине сӑмах хушма ӗлкӗриччен Микка Калима хулпуҫҫийӗ ҫине те укаллӑ пурҫӑн ҫакса ячӗ. Йӑлкӑшса кӑна тӑрать.
Шӑп ҫак самантра кӑшкӑрашса ҫапӑҫса Чӗкеҫ кӗрсе тӑчӗ.
— Кӳртмеҫҫӗ тата ҫак мурсем. Ватрас пур чухне нимле чару та ҫукчӗ… Ак чӗмере! — Аминепе Калима ҫинчи парнесене асӑрхаса ҫӑварне карса пӑрахрӗ Чӗкеҫ. — Мӗн пулса иртет вара кунта? Микки тата мӗнле тумланнӑ! Туй каччи пек… Чим-ха… Туя хатӗрленместӗр пулӗ те?…
— Ҫук, ҫук — хирӗҫлеме тытӑнчӗ именнипе пичӗ пиҫнӗ ҫырла пек хӗрелнӗ Амине. Кам шутланӑ-ха Чӗкеҫ ҫапла леш арҫынсене тӗке-тӗке ярсах кӗрсе тӑрасса. Тепӗр тесессӗн, арҫыннисем те пит тӗреклӗскерсемех мар та… — Миккана пасартан илсе килме хушнӑччӗ те, тыткаласа пӑхатпӑр-ха, — чееленчӗ ҫавӑнтах. — Мӗнле пек?
Чӗкеҫ малтан Калима ҫинчине тытса пӑхрӗ, унтан Амине тутӑрне хӑй ҫине ҫаксах, урлӑ та тӑрӑх пӑхкаларӗ. «Ватрас укҫипе ырӑ куратӑр ӗнтӗ», — шухӑшларӗ ӑшӗнче.
— Мана сирӗн пурлӑхӑр пит кирлех мар-ха. Алмас пирки…
— Тутри килӗшет пулсассӑн сана пултӑр эппин. Ил, — пӳлсе хучӗ Амине Чӗкеҫ темӗскер персе ярасран хӑраса. — Ватрас ырлӑхӗ кӑштах сана та тивтӗр.
— Анне! Мӗн тӑватӑн эсӗ? — сиксе ӳкрӗ Калима. — Кашни килмессеренех мӗн те пулин парса яратӑн.
Чӗкеҫ тутӑра тавӑрса пачӗ. Лешсем япалисене хӑвӑрт пуҫтарса хучӗҫ. Миккашӑн ҫакӑ кӗтмен ҫӗртен сиксе тухнӑ кӑмӑллӑ самант пулчӗ. Парнене каялла персе памарӗҫ, эппин, шанчӑк пачах ҫухалман-ха.
— Калӑр-ха мана, мӗншӗн Алмаса илсе килместӗр? — пуҫларӗ хыттӑн калаҫма Чӗкеҫ. — Мӗншӗн халӗ те Эсрел патне кайман вара?
— Мӗнпе кайӑпӑр-ха; парӑма парса татмасӑр усси пулас ҫук тет Микка, — лӑплантарма пикенчӗ Амине. — Ыранах тухса кайӑттӑм, усси пулӗ-ши?
— Хаклӑ япаласем илсе укҫа пӗтериччен ӗҫ тӑвасчӗ. Ҫак Миккана шанатӑр пуль-ха. Кӗтсе илейӗр-ши? Ҫывӑрнӑ чухне те турхан туйине ыталаса выртать пулӗ. Сире курсассӑн кӑмӑл пӑтранать ман. Хам каятӑп. Паянах ялсем тӑрӑх ҫӳресе укҫа пухма тытӑнатӑп.
Чӗкеҫ аллине сулчӗ те тухса утрӗ.
— Эсреле кирлӗ чухлӗ пурпӗрех пухаймасть вӑл, — терӗ Микка.
Ҫакӑнта мӗн пулса иртнине Калима питӗ тимлӗн пӑхса тӑчӗ. Чӗкеҫ хӑйне мӗнлерех тыткалани, мӗн калаҫни чӑннипех те тӗлӗнтерчӗ. Мӗншӗн-ха вӑл ҫине тӑрсах Алмасшӑн калаҫать, ӑна ҫӑлас тесе Эсрел патне кайма та хатӗр. Чӗкеҫ килсе кайни уншӑн хӑйне ҫупса янӑ пекех туйӑнчӗ. «Анчах мӗнле пулӑшма пултарӑп-ши вара эпӗ тӑван пиччеме?» — ыйтрӗ хӑйӗнчен хӑй.
— Амине, тӑнла-ха мана, — ҫине тӑчӗ Микка, — енчен те Калимана мана парсан, Алмаса хӑтарассине пӗтӗмпех хам ҫине илӗп. Эсрел умӗнчи куланая парса татма укҫине, ылтӑнне хам парӑп. Кала татӑклӑн.
— Ӑҫтан тупнӑ вара эсӗ ҫав пысӑк пуянлӑха? — пӑхса илчӗ иккӗленӳллӗн Амине.
— Вӑл сан ӗҫ мар. Пӗлетӗр ӗнтӗ, енчен те сӑмах патӑм пулсассӑн пурнӑҫлатӑп. Пурлӑхӑм манӑн Калима валли те ҫителӗклех, патша арӑмӗ пекех пӑхса усрӑп. Чи паха ҫи-пуҫ, чи лайӑх урапа унӑн пулӗ. Калима ман пата куҫсассӑнах Алмаса илсе килӗпӗр, турхан туйи те ун аллинчех пулӗ.
— Анне, — чӑтса тӑраймарӗ Калима, — маншӑн халӗ Алмаса илсе килессинчен ырӑ ӗҫ пулма та пултараймасть.
— Апла пулсан Микка каланипе килӗшмех тивет тесшӗн мар пуль те эсӗ, хӗрӗм?
— Килӗшетӗп эпӗ. Анчах та асту! Алмаса хӑтарас ӗҫе санӑн та хутшӑнма тивет. Паллах, аттерен туртса илнӗ ылтӑнран уйӑрса памаллах пулать.
Аптраса ӳкнӗ Амине хӗрне ӑнлантарма пикенчӗ, турӑ умӗнче пуҫ ҫапса ҫӗр ҫыртма сӑмах пачӗ. Анчах лешӗ ӗненмерӗ. Йӑмра хӑвӑлне пытарса хунӑ ылтӑн ӑҫта кайса кӗнине мӗнле пӗлтӗр-ха ӗнтӗ вӑл?
Ӗҫӗ вара ҫапла пулса иртнӗ.
Тӗттӗм каҫ тӗнче ҫывӑрать тесе ахалех калаҫҫӗ. Чылайӑшӗ, чӑнах та, ҫывӑраҫҫех пулӗ-ха. Ҫав хушӑрах каҫхине пулса иртекен ӗҫсем те темӗн чухлех. Хӗрарӑмпа арҫын хушшинчи кӑнтӑрлахи хирӗҫӗве тӗттӗм каҫ татса пани вӑл пуриншӗн те паллӑ-ха. Урӑххи те сахал мар вӗт-ха.
Пӗрре ҫапла уксах Миккана турхан хӑй патне чӗнсе илчӗ те ҫапла каларӗ: «Юлашки вӑхӑтра темшӗн ыйӑх килми пулчӗ-ха. Кӗҫӗр кунта хамах уткаласа ҫӳрӗп. Эсӗ вара кайса ҫывӑр».
Микка савӑнсах килелле уттарчӗ. Анчах ҫур ҫула ҫитсессӗн чарӑнса тӑчӗ те кӗсйисене хыпаласа пӑхрӗ. Ҫуккӑ. Паян тупнӑ питӗ хӑватлӑ хӗм сирпӗтекен вутчульне манса хӑварнӑ. Ун пеккине килтисем те питӗ ыйтатчӗҫ. Микка каялла васкарӗ. Хӑй выртса тӑракан сарай патнелле ҫывхарнӑҫемӗн пахчари ватӑ йӑмра патӗнче ҫын тӑрмашнине асӑрхарӗ. Чее хуралҫӑ йӑпшӑнса пычӗ те йывӑҫ тӗмми хыҫнерех тӑрса сӑнама тытӑнчӗ. Ҫыннине те палласа илчӗ, Ватрас иккен. Вӑрӑм пусма вырнаҫтарса тӑратрӗ те ҫӳлелле хӑпарса кайрӗ. Пӗр аллинче пысӑках мар витре. Акӑ, улӑхса ҫитрӗ. Анчах мӗн туни паллах мар. Тӗттӗм. Кӗҫех анчӗ те пусмине айккинелле кайса хучӗ, витрине мунча умне кӗртсе лартрӗ. Унтан пӳрт ҫумӗнчи тулли каткара аллисене ҫуса илчӗ те пӳрте кӗрсе кайрӗ.
Микка пӗр самантлӑха нимӗн тума аптраса тӑчӗ. Мӗн пулса иртнине ниепле те тавҫӑрса илеймест. Мунча умне кӗрсе леш витрене тупрӗ те аллине чиксе пӑхрӗ. Йӗпе тӑм иккен. Ку нимех те пӗлтермест. Тӑмпала йывӑҫ тӑрринче мӗн тума пулать-ши вара? Ватрас ҫывӑрса кайтӑр тесе тӑхтаса тӑчӗ те ӗҫе пуҫӑнчӗ…
Ак тамаша, ватӑ йӑмра тӑрринче тӑмпа сӗрсе лартнӑ вырӑн пур. Микка нӳрлӗ тӑма аллипе чавса илчӗ те айккинелле вӑркӑнтарчӗ. Хӑвӑлтан чӗркенӗ япала туртса кӑларчӗ. Ҫинҫе чӗнпе хытӑ туртса ҫыхнӑскер. Пусма ҫинче тӑнӑ чухне салтма меллех мар, ӳкес хӑрушлӑх та пур. Ансан салтса пӑхрӗ те… Ылтӑн чӑмӑрккисем иккен! Ӗненменнипе шӑлпа ҫыртса пӑхрӗ. Кӗтмен ҫӗртен алла лекнӗ пуянлӑха кӗсйине чикрӗ те ун вырӑнне мунча чулӗ ҫыхса хучӗ. Шӑтӑка чиксе унчченхи пекех тӑмпа сӗрсе лартрӗ…
Ватрас вара мӗн виличченех шанса пурӑннӑ, кашни кун тенӗ пекех йӑмра патне пыра-пыра кайнӑ, тӑмпа сӗрнӗ вырӑна курнӑ та лӑпланнӑ. Шалта вара нумай ҫул хушши мунча чулӗ кӑна выртнӑ.
Пурнӑҫра хурапа шурӑ юнашарах ҫӳреҫҫӗ. Микка ӗнер кӑна савӑнӑҫлӑччӗ, мӗн шухӑшлани ун пурнӑҫа кӗрсе пыратчӗ. Калима пирки те калаҫса татӑлнӑччӗ, мӑчавӑра та пӗлтернӗччӗ. Паян вара пачах урӑхла ҫаврӑнса кайрӗ.
Эсрел каллех вӑрҫа хатӗрленет пулмалла, каччӑсене пухма ун тарҫисем персе ҫитрӗҫ. Ертӳҫи вара кунтан кайнӑ чӑвашах. Ҫак ӗҫе йӗркелессине Миккан пӗтӗмпех хӑй ҫине илме тиврӗ. Халӑх умне ҫӗнӗ тумпа, турхан туйипе тухрӗ. Тарҫисем те юнашарах, мӗн хушнине пӗтӗмпех туса пыраҫҫӗ. Халӗ те ав хӗсмете илсе каймалли каччӑсене пурне те пухса килнӗ. Пуҫӗсене пӗксе тӑраҫҫӗ. Хыҫаларах савнийӗсем макӑрни, амӑшӗсем нӑшӑкланикӑшкӑрашни илтӗнет. Пӗрне те каччӑсем патне ямаҫҫӗ, ҫывхарма хӑтланакансене Эсрел тарҫисем нухайккапа пӗҫертсе илеҫҫӗ.
— Эй, турӑ! Мӗншӗн пирӗн хута кӗместӗн ҫак? Мӗншӗн ҫак усалсене ҫиҫӗмпе ҫунтарса илместӗн? — илтӗнчӗ хӗрарӑм сасси.
Акӑ мӑчавӑр та ҫитрӗ. Ӑна хисеплесе ял ҫыннисем пуҫ тайрӗҫ.
— Мӗншӗн каллех килтӗр вара? Кӑҫал илсе каймалла мар тесе пӗлтӗрех калаҫса татӑлнӑччӗ вӗт-ха. Турхан та ҫапла калатчӗ, — хута кӗме пикенчӗ ватӑ мӑчавӑр.
— Эсрел халӗ тӗнчене пӑхӑнтарма хатӗрленет. Ун валли вӑйлӑ арҫынсем кирлӗ, — ӑнлантарчӗ асли.
— Пӗлетпӗр ӗнтӗ Эсрел ҫарӗнчен ҫаврӑнса килекен ҫуккине. Ял вара кампа юлӗ… Чим-ха, эсӗ хӑв та хамӑр енчисемех марччӗ-и-ха?
— Юнашар ялти Архан вӑл! — кӑшкӑрчӗ пӗри.
Ҫав самантра пӗр ҫамрӑкӗ сасартӑк тӳнсе кайрӗ те тапаланма пуҫларӗ, аллисемпе сулкалашать, пуҫӗпе ҫӗре ҫапать. Ҫӑварӗнчен кӑпӑк тухма пуҫларӗ. Мӑчавӑрпа тепӗр арҫын чӗркуҫленсе ларса лӑплантарма пикенчӗҫ.
— Сахалрах ӗҫмелле, — терӗ Эсрел тарҫи.
— Ӳсӗр мар вӑл, тытамак тытать ӑна! — пӗлтерчӗ тахӑшӗ.
— Чирлисене, ырханнисене илсе килмелле те пулман. Пире лайӑх сывлӑхлисем кӑна кирлӗ.
— Архан, хамӑр ӑру ҫынниех вӗт-ха эсӗ. Кунти пурнӑҫ пирки мӗншӗн кӑшт та шутламастӑн. Кун пек чи маттуррисене илсе кайсассӑн хамӑр хӗрсем валли камсем юлӗҫ, — ӑнлантарма тӑрӑшрӗ мӑчавӑр.
— Ку вӑл ман ӗҫ мар. Манӑн Эсрел хушнине тумалла, — терӗ Архан.
— Чим-ха, — сӑмах хушрӗ Микка ҫамрӑксем ҫине тимлӗнрех пӑхса илсе, — кунта пурне те пухса килмен пулмалла. Леш, ҫырма хӗрринчи Хӗвелпи ывӑлӗ ӑҫта тата? Кӑҫал паттӑр ятне ҫавӑ илтнӗччӗ мар-и-ха? Халех шыраса тупӑр! — хушрӗ тарҫисене.
Ҫав самантра ҫак тавралӑхшӑн хуйхӑ капланса ҫитнӗ вырӑна ватӑрах хӗрарӑм хашкаса чупса ҫитрӗ.
— Эй, ывӑлӑм! — кӑшкӑрса ячӗ вӑл. — Ҫылӑха хӑв ҫине ан ил-ха. Шӑллу та кунтах вӗт. Ҫавна та пулин хӑварха. Акӑ вӑл, сан шӑллу, Энки ятли, — тӗллесе кӑтартрӗ кӗҫӗн ывӑлӗ ҫине амӑшӗ. — Аҫу та вӑйсӑр выртать, хӑварсамччӗ ҫавна.
— Ҫук, юрамасть. Эпир курнине пурин те курмалла, эпир тӳснине пурин те тӳсмелле. Тепӗр тесессӗн, ҫар хӗсмечӗн тути-масине пӗлмен ҫын вӑл чӑн-чӑн арҫын та мар, — хуравларӗ Архан.
— Кун пекех пулсассӑн пӗтетпӗр вӗт-ха. Пире тирпейлесе пытаракан та юлмӗ. Ямалла мар ҫамрӑксене! — каларӗ кӑшкӑрсах ватӑ мӑчавӑр ҫынсем ҫинелле тархасуллӑн пӑхса. Лешсем татах та хытӑрах шавлама тытӑнчӗҫ. Темиҫе каччӑ айккинелле тапса сикрӗ. Анчах ӗҫ тухмарӗ. Эсрел ҫыннисем тытса чарчӗҫ, нухайккасемпе хӑмсарчӗҫ, Микка та вӗсемпех пулчӗ.
— Эсрел хушнине тумасассӑн хӑвӑра мӗн кӗтнине пӗлетӗр-и эсир?! Тӗп тӑвать вӑл сире. Ахалех пуласлӑх пирки палкатӑр эсир кунта. Пӗтнӗ эсир. Тепӗр вӑтӑр ҫултан чӑвашсем пӑч-пач кӑна тӑрса юлӗҫ. Эсрелпе пӗрлешсе пурӑннинчен пахи ҫуккӑ сирӗн. Ҫавна та чухласа илейместӗр, — ӑс пачӗ Архан.
Амӑшӗ вара нимӗн тума аптранипе чӗркуҫленсе ларсах йӑлӑнма пуҫларӗ. Унӑн халӗ калама ҫук пысӑк хуйхӑ. Капланса ҫитнӗ куҫҫульне тытса чараймарӗ.
— Ывӑлӑм, тархасшӑн йӑха хирӗҫ ан кайччӗ. Аҫупааннӳне ҫылӑха ан кӗрт. Халӑх мӗн калӗ? Эй, турӑ! Хам кӑкӑр сӗчӗпе ӳстерсеттӗм вӗт сана. Чунна кама сутрӑн-ши?
Архан пӗчӗкреххисене, айвантараххисене айккинелле тӗке-тӗке ячӗ те:
— Кусем сирӗн валли пулччӑр. Ача тутарма пӗлеҫҫӗ пулӗ-ха, — терӗ.
Ҫав хушӑра тарҫи чупса ҫитрӗ те Миккана хӑлхаран темскер пӑшӑлтатрӗ. Лешӗ Архана пӗлтерчӗ.
— Апла эппин, — тӗлӗнчӗ Эсрелӗн шанчӑклӑ тарҫи мӑчавӑр ҫине пӑхса. — Кала-ха, ватсупнӑ, мӑнуку ӑҫта сан?
— Мӗн тума кирлӗ вӑл кунта?
— Ӑна хамӑр пӗлетпӗр. Кала, ӑҫта вӑл?!
— Килте ҫук вӑл.
— А-а. Ют ҫӗре ӑсатрӑн эппин. Эп сана-и…
Архан мӑчавӑра кӑкӑрӗнчен ярса тытрӗ те силлеме пуҫларӗ. Мӑчавӑра кун пек тапӑннине нихӑҫан курман ҫынсем аптрасах ӳкрӗҫ. Мӗн тумаллине никам та пӗлмест.

[image: ]

Сасартӑк пӗри: «Кашкӑр! Тытӑр ӑна!» — тесе кӑшкӑрса ячӗ. Чӑнах та, инҫех те мар кашкӑр пӑхса тӑрать. Ҫынсем патнелле Нарпи утса пырать. Темиҫен алла мӗн лекнӗ — ҫавна тытса кашкӑр патнелле чупрӗҫ.
— Ан тивӗр ӑна. Пирӗн тус вӑл, — чарчӗ Нарпи. — Кунта мӗн пулса иртет вара?
— Хӗрӗм! Нарпи! Кай кунтан! Тар! — кӑшкӑрчӗ мӑчавӑр.
— А-а… Хӑех килчӗ иккен. Тытӑр ӑна!
Икӗ тарҫӑ чупса пычӗ те Нарпие ярса тытрӗ. Лешӗ хирӗҫ тӑмарӗ, хӑюллӑнах ҫывхарчӗ.
— Эй, тӑвансем! Пӑхӑр ҫавӑнталла. Улӑп таврӑнать! — кӑшкӑрчӗ вӑл мӑнаҫлӑн.
— Чӑнах та, Улӑп килет! — илтӗнчӗ сасӑ.
Улӑп ҫывхарнине курсан Эсрел тарҫисем ҫӗр ҫуммипе вӗҫекен ҫӑхансем пек вӗҫтерчӗҫ. Пӗлеҫҫӗ унпа тытӑҫнин усси ҫуккине. Микка та ниҫта кайса кӗреймест, мӗн тумаллине тавҫӑрса илеймест. Ак тамаша, леш капӑр тума та хывса пенӗ, чӑваш тумӗпех тӑрать. Нарпи кукашшӗ патне пырса тӑчӗ. Лешӗ типшӗм аллипе мӑнукне пуҫӗнчен шӑла-шӑла илчӗ.
— Маттур хӗрӗм, маттур. Ҫапах та Улӑпа вӑратса илсе килтӗн эппин. Ҫакна турӑ та, халӑх та манмӗ, — терӗ савӑнса.
Ҫынсем чӗркуҫленсе ларчӗҫ. Акӑ Улӑп та ҫитсе тӑчӗ. Пурте шӑтарас пек пӑхаҫҫӗ. Пӗрремӗш хут кураҫҫӗ вӗт. Илтме илтнӗ, анчах курман. Халӑх Улӑпсӑрах пурӑннӑ.
— Салам сире, чӑвашсем! — чӗтретрӗ таврана Улӑп сасси. — Курманни чылай пулать! Тӑрӑр! Ура ҫине тӑрӑр!
Пурте ура ҫине тӑчӗҫ те юрласа ячӗҫ.


Ҫут хӗвел ҫуталса тухнӑ пек,

Улӑп килчӗ пире ыр сунса.

Турри панӑ телей ҫитнипе,

Халӑх ячӗ тинех сывласа.

      Мухтав турра,

      Мухтав турра,

      Мухтав паттӑр Улӑпа!

Хӳтлӗх ҫитрӗ кунта халь тинех,

Паянтан чӑвашсем тӑлӑх мар.

Пирӗнтен Эсрел кулмӗ текех,

Малашне ун тарҫи пулар мар!

      Мухтав турра,

      Мухтав турра,

      Мухтав паттӑр Улӑпа!




— Чимӗр-ха, юрласса чӑвашлах юрлатӑр-ха. Анчах темшӗн палласа илеймерӗм-ха сире, — терӗ Улӑп ҫынсем ҫине пӑхкаласа. — Сӑнран та, ҫӳллӗшӗпе те… Ман халӑхӑн пурччӗ тӗреклӗ паттӑрсем, хӗвел пек ҫиҫсе тӑракан пикесем. Кунта курмастӑп вӗсене.
— Ун пеккисем вӗсем пурте Эсрел патӗнче вӑй хураҫҫӗ. Пӗрисем пуҫ ҫӗклемесӗр ӗҫлеҫҫӗ, теприсем ун ҫарӗнче хӗсметре тӑраҫҫӗ. Хамӑр та ҫавах, акнӑ тырӑ та, кӗтнӗ кӗтӳ те ӑна валлиех. Хырҫӑ шучӗпе сӑтӑрасӑтӑра илсе каяҫҫӗ, — пӗлтерчӗ мӑчавӑр.
— Хӗҫ тытма вара пачах та мантӑр-им?
— Хӗҫҫи пулсассӑн тытма пӗлекенсем тупӑнӗҫ-ха, анчах ӑна тума хурҫӑ ҫук. Шӑратма та, сутма та чарчӗҫ… Улӑп-паттӑр, пирӗн шанчӑкӑмӑр пӗтӗмпех санра.
— Турханӗ кам вара сирӗн?
— Хальлӗхе турхансӑрах ҫав. Ватти вилнӗ…
— Ҫамрӑкки Эсрел патӗнче тыткӑнра, — персе ячӗ Нарпи. — Ҫавна ҫӑласчӗ.
— Микка, кӳр-ха турхан туйине, — ыйтрӗ мӑчавӑр.
Лешӗ нимӗн шарламасӑр пырса пачӗ те айккинерех кайса тӑчӗ. Мӗн тӑвӑн ӗнтӗ, Улӑп пур чухне хирӗҫ тӑни усӑсӑр. Мӑчавӑр ӗмӗртен ӗмӗре куҫса пыракан ҫав туяна Улӑпа тыттарчӗ те пил сӑмахне каларӗ:
— Ӑрӑва ертсе пыма сана чӑваш турри пулӑшса пытӑр. Эпир вара эсӗ каланине, эсӗ хушнине итлесе пурӑнӑпӑр. Шӗкӗр турра сана ҫавӑрса килнӗшӗн. Эпир паян, тен, сан умра тӑма та тивӗҫ мар, юратнӑ Улӑпӑмӑр. Каҫар пире, хӑвӑн айван ачусене. Вӑй пар пире, ертсе пыр ӑрӑва. Пирӗн шӑпамӑр текех пӗтӗмпех сан алӑра. Шанатпӑр сана.
— Юрӗ. Хам та чӑн-чӑн пурнӑҫ пирки тунсӑхласа ҫитнӗ ӗнтӗ, суха туманни те, хӗҫ тытманни те тахҫантанпах. Халӗ вара саланӑр. Кунти ӗҫсемпе паллашма мана мӑчавӑр пулӑшӗ…
Чылайччен калаҫса ҫӳрерӗҫ вӗсем. Ватӑ ҫыннӑн кунти пурнӑҫ пирки каласа памалли темӗн чухлех. Улӑп та тӗплӗнрех ыйтса пӗлме тӑрӑшрӗ. Халӑх Эсреле хирӗҫ тӑрайми пулнине те ӑнланчӗ курӑнать. Хӑйне хӑй те ятласа илчӗ. Сӑлтавӗ пурах ҫав.
Ун чухне ку таврара икӗ вӑйлӑ ӑру кӑна пулнӑ: пӗрне — Улӑп, теприне Эсрел ертсе пынӑ. Пурнӑҫ пурнӑҫах, хирӗҫкелени те пулкаланӑ, анчах Эсрел уҫҫӑнах тапӑнма хӑранӑ, Улӑп хӑй кӑна мар, ҫӗршывӗ те шикленӳ ҫуратнӑ. Кунта тырри-пуллине те йӗркеллӗ туса илнӗ, кӗтӗвӗсем те йышлӑ пулнӑ. Ҫакӑ Эсрелӗн кӗвӗҫ чунне шӗкӗ пекех кӑшланӑ. Ку ҫеҫ те мар-ха, Улӑп йӑхӗ вӑйли ӑна тӗнче патши пулма чӑрмантарнӑ. Хӑй вара туслӑ пурӑнасси пирки пакӑлтатнӑ. Ырӑ кӑмӑллӑ Улӑп ӗненнӗ ҫав, элчӗсем янӑ, парнепе ҫӳрени те пулнӑ.
Пӗрре ҫапла Эсрел тархасласах чӗннине пула Улӑп ун патне хӑнана кайнӑччӗ. Малтанхи самантсене лайӑхах астӑвать-ха вӑл: Эсрел кӗтсе илни, тутлӑ ҫимӗҫпе хӑналани, ташӑ-юрӑ ӑстисем кӳршӗ умӗнче явкаланса ҫӳрени, сунарта пулнӑ хыҫҫӑн канма выртни… Ыттине вара пачах та астумасть. Ултавҫӑ вӑлтине ҫакланчӗ вӑл.
Улӑп ҫывӑрнӑ вӑхӑтра усал вӑйсем алхаснӑ, чаракан пулман. Чӑвашсем хушшинчи туслӑх та хавшама пуҫлать. Чылайӑшӗ хӑй телейне пӗчченшерӗн шырама тытӑнать. Халӑх вӑйӗ чакса пырать. Юрать-ха, паян Улӑп ҫаврӑнса ҫитрӗ.
Акӑ мӑчавӑрпа Улӑпа хирӗҫ лутраскерсем иккӗн тайкаланса пыраҫҫӗ. Тавлашса, харкашса калаҫнипе ыттисене асӑрхаман та пулас. Улӑп патне ҫывхарсассӑн чарӑнчӗҫ те кӑн-кан пӑхкаласа илчӗҫ.
— Ку кам вара, ҫав тери шултра арҫын?- ыйтрӗ пӗри.
— Кала! Кам пулатӑн. Ӗҫмелли пур-и? Ҫук пулсассӑн кай кунтан, пӑрӑн. Ҫул пар пире, — сиксе ӳкрӗ тепри.
— Намӑса пӗлесчӗ. Курмастӑр-им сирӗн умра кам тӑнине? Улӑп вӑл. Паянтан ӑру пуҫлӑхӗ, — ятлаҫса илчӗ мӑчавӑр.
— Мӗнле Улӑп?… Пире нимӗнле пуҫлӑх та кирлӗ мар. Эпир ирӗклӗ ҫынсем. Эрех пар!
— Мӗн ыйтаҫҫӗ вӗсем? Ку чирлӗ ҫынсем камсем пулаҫҫӗ? Ӑҫтан килнӗскерсем? — ыйтрӗ тӗлӗнсе ӑру пуҫлӑхӗ мӑчавӑртан.
— Хамӑр ҫынсемех-ха вӗсем.
— Чирлӗ мар эпир. Кирлӗ пулсан хӑлха чикки те пама пултаратпӑр. Эрех парсан тӗкӗнместпӗр.
— Эрех те эрех теҫҫӗ, эрехӗ мӗн вара вӑл?
— Ҫӑвара ҫунтаракан шӗвек кӑна, — терӗ мӑчавӑр. — Пуҫран ҫапакан наркӑмӑш тесен те ытлашши пулас ҫук. Ӑслӑ ҫынна та ухмаха кӑларать. Айвансем вара пачах картран тухса ӳкеҫҫӗ.

— Ҫук! Суять вӑл. Ҫӗр ҫинче эрехрен тутли урӑх нимӗн те ҫук, — ҫине тӑчӗ пӗри.
— Апла пулсан мӗншӗн-ха хӑвӑра чирлӗ ҫын пек тыткалатӑр? Куҫсем те чалӑш пӑхаҫҫӗ, урасем те ҫирӗпех мар, — каларӗ тӗрӗссине Улӑп.
— Савӑннипе ҫавӑн пек, савӑннипе! — терӗҫ те ӳсӗрсем ташлама пикенсе тапӑртаткаласа илчӗҫ, аллисемпе сулкалашрӗҫ. Вӗсем аппаланнине ташӑ теме те хӗнтерех ӗнтӗ. Чухӑн ташшинче савӑнӑҫ ҫукпа пӗрех.
— Эх, сирӗнпе калаҫса тӑрса… Кайрӑмӑр эпир, — терӗ кӑшт аванрах тумланни.
— Чим-ха, — терӗ Улӑп, — кӑштах ыйтса пӗлем. Ҫемйӳ пур-и санӑн?
— Ара, пулмасӑр. Арӑм та пур, ачасем те…
— Выҫлӑ-тутлӑ ӳсеҫҫӗ ӗнтӗ, — терӗ мӑчавӑр. — Вӑл та пулин арӑмӗ ҫине тӑнипе ҫеҫ. Ачисем вара хӑйӗнчен те ырхантарах. Апачӗ начар вӗсен.
— Мӗн ҫикелетӗр вара? — ыйтрӗ Улӑп.
— Арӑм пур чухне выҫӑ лармӑпӑр-ха.
— Хӑв мӗн тӑватӑн тата? Ӑсталӑху мӗнре?
— Ун халӗ пӗртен-пӗр ӑсталӑх кӑна: ӗҫесси. Алла кӗреҫе е пуртӑ тытманни те темиҫе ҫул. Яланах ӳсӗр ҫӳрет, — пӗлтерчӗ мӑчавӑр.
Ӳсӗр арҫын сасартӑк мӑчавӑр ҫине сиксе ӳкрӗ те кӑкӑртан тытса силлеме пуҫларӗ. Лешӗ чутах тӳнсе каятчӗ. Юрать-ха, Улӑп хӑрах аллипе ӳсӗре йӑтса илчӗ те айккинерех кайса тӑратрӗ.
— Ку тата мӗнлескер? — ыйтрӗ ӑру пуҫлӑхӗ теприн пирки.
— Авланманскер вӑл. Ӑна качча пырас текенсем те тупӑнмаҫҫӗ.
— Арӑм ҫук та — парӑм ҫук. Ирӗклӗ эпӗ. Мӗн тӑвас тенӗ — ҫавна тӑватӑп, ӑҫта каяс тенӗ — ҫавӑнта каятӑп, кама чӑмӑртас тенӗ — ҫавна чӑмӑртатӑп…
— Ха-ха-ха, — кулса ячӗ ҫемьелли. — Ахалех мухтанать вӑл. Аялти туратти ӗҫлеме пӑрахнӑ унӑн.
— Эп сана! — хӑмсарса илчӗ авланманни хӑй тусне. Анчах ҫапмарӗ, пӗрне-пӗри пӗлсе ҫитнӗ курӑнать. Тем каласан та каҫараҫҫӗ.
— Эй, Улӑп, эрех ҫук пулсан укҫа пар. Питӗ ӗҫес килет. Ҫакӑнта темӗскер кӑтӑклать, — терӗ ҫемьелли пырне тӗллесе кӑтартса. — Эсӗ чӑннипех ӑру пуҫлӑхӗ пулсан санӑн пире пӑхмалла. Хӑнала пире.
— Чим-ха, чӑвашсем пӗрне-пӗри сӑрапа хӑналатчӗҫ мар-и-ха? — пӑхса илчӗ Улӑп мӑчавӑр ҫине.
— Сӑра вӑл нимех те мар. Пире хаярри, пыра хыраканни кирлӗ, — пӗлтерчӗ авланманни.
Курманнин курас килет тенӗ пек, Улӑпӑн та ҫав шӗвеке тутанса пӑхас шухӑш ҫуралчӗ, хӑйне эрех сутакан патне илсе кайма хушрӗ. Лешсем хаваспах килӗшрӗҫ, паллах, Улӑп вӗсене ӗҫтерессе шанчӗҫ. Чӗкеҫ килӗ патне ҫитсен чарӑнчӗҫ.
— Ҫакӑнта вӑл, — терӗ авланманни. — Анчах укҫасӑр никама та ярса памасть.
Ҫакӑ вара мӑчавӑршӑн питӗ тӗлӗнмелле хыпар пулчӗ. Чӗкеҫ пирки шутлама та хӑйман. Мӗнле майпа эрех сутса укҫа тӑвас ҫул ҫине тӑнӑ вара вӑл? Апла пулин те леш арҫынна Улӑп ячӗпе тесе укҫа тыттарчӗ. Лешӗ кӗрсе кайрӗ. Кӑштах тӑрсан тӑм куркапа эрех илсе тухрӗ те Улӑпа тыттарчӗ. Ӑру пуҫлӑхӗ куркари шӗвеке шӑршласа пӑхрӗ, унтан пӳрнине йӗпетсе чӗлхине сӗрсе илчӗ те айккинелле сурчӗ. Килӗшмерӗ. Вара вӑл ӗҫме хушса куркана авланман арҫынна тавӑрса пачӗ. Лешӗ хаваспах ӗҫме тытӑнчӗ. Тепри шӑтарас пек сӑнаса тӑрать. «Ҫитет сана! Ман валли хӑвар!» — тесе икӗ аллипе куркана туртса илчӗ те юлашки эрехе ӗҫсе ячӗ. Икӗ тус каллех сулкаланма пуҫларӗҫ.
— Лайӑх ҫын иккен эсӗ, Улӑп, — терӗ пӗри.
— Эрех ӗҫтерекен ҫын мӗншӗн япӑх пултӑр вӑл? — терӗ тепри.
— Ку шӗвеке сутма чармалла. Чӗнсе тух-ха кил хуҫине, — хушрӗ мӑчавӑра Улӑп.
Чӗкеҫ Улӑпа курсанах чӗркуҫленсе ларчӗ те пуҫне чикрӗ.
— Тӑр, хӗрӗм. Кала-ха, ҫак шӗвек халӑха мӗнле сиен кӳнине чухлатӑн-и эсӗ? Пӑх-ха, мӗн хӑтланаҫҫӗ вӗсем, — терӗ ӳсӗрсем ҫине тӗллесе кӑтартса. — Эрехне кам парса тӑрать вара сана?
— Хамӑн мар вӑл. Ют ҫӗртен килекен купсасем параҫҫӗ.
— Ҫӑмӑл майпа пуйма шутларӑн, эппин, Чӗкеҫ, — хушса хучӗ мӑчавӑр.
— Каҫарӑр мана. Хамшӑн мар эпӗ, Эсрел патӗнче пурӑнакан ҫамрӑк турханшӑн. Ҫавна ҫавӑрса килме укҫа пухатпӑр эпир. Турхансӑр мӗнле пурӑнӑпӑр?
Ҫак сӑмахсене илтсен Улӑпӑн кӑмӑлӗ кӑштах улшӑнчӗ, ҫемӗҫрӗ тесен те юрать. Шухӑшламалли те ҫук мар. Тыткӑнри турхана хӑтарассине хӗрарӑм хӑй ҫине илнӗ. Улӑпа вӑратаканӗ те хӗрарӑм. Арҫыннисем вара ӑҫта, мӗн тӑваҫҫӗ вӗсем?
— Шухӑшу санӑн, хӗрӗм, япӑх мар. Анчах ку ыйтӑва малашне пачах урӑхла татса парӑпӑр, текех Эсрел умӗнче чӗтресе тӑмӑпӑр. Сутмалли япалуна илсе тухха, кунталла мӗнле савӑтпа турттарнине курам.
Чӗкеҫ самай пысӑк сӑран михӗ йӑтса тухрӗ. Эрехӗ нумаях юлман курӑнать. Ӳсӗррисем асӑрхарӗҫ те хӗпӗртенипе сиккелесе илчӗҫ, ярса парасса шанчӗҫ. Улӑп вара урӑхла шутларӗ, эрех миххине ҫӗре пӑрахрӗ те:
— Ҫак усал шӗвеке текех хамӑр пата кӗртмӗпӗр, чикӗ хӗрринчех чиксе юхтарӑпӑр, — тесе хӗҫҫи вӗҫӗпе миххе шӑтарчӗ.
Эрех юхса тухрӗ. Лешсем ҫакна асӑрхарӗҫ те шӗвек ҫӗре сӑрхӑнса ҫухаличчен ӳпӗнсе выртса темиҫе хутчен лӗрплеттерсе ӗҫрӗҫ, унтан чӗркуҫленсе ларчӗҫ те Улӑп ҫине сиввӗн пӑхса илчӗҫ.
— Мӗн чухлӗ эрех сая кайрӗ. Веҫех сана пула, — терӗ ҫемьелли.
— Пухнӑ укҫу хӑвнах юлтӑр, — терӗ Чӗкеҫе Улӑп. — Кун пеккисене вара пӗр ҫӗре пухмалла та сулӑ ҫине ҫыхса пӑрахса Атӑлпа юхтарса ямалла.
— Ҫук, пире кун пек пуҫлӑх кирлӗ мар, — терӗ аллисемпе сулкалашса илсе авланманни.
— Ан хӑра, — лӑплантарма пикенчӗ тепри, — эрехе ҫӗнтерекен пуҫлӑх ҫуралман-ха вӑл. Курӑпӑр ак, эрехсӗр хӑй те нимех те тӑваймӗ. Укҫапа эрех такама та ҫӗнтерӗҫ.
Ӳсӗрсем ура ҫине тӑма пикенчӗҫ, тӑраймарӗҫ, тӳнсе кайрӗҫ. Мӑчавӑрпа Улӑп малалла уттарчӗҫ. Ватӑ мӑчавӑр хӑйӗн чун ыратӑвне пӗлтерчӗ. Ун шучӗпе чылайӑшӗ турра хисеплеми пулчӗҫ. Ӳсӗр ҫыншӑн турӑ та, усал та ҫук. Ку ҫеҫ те мар-ха, чӑвашсем хӑйсене хӑйсем хисеплеми пулчӗҫ, Эсрел ҫыннисен пурнӑҫне, вӗсен тӗн йӗркине ӑмсанакансем самаях йышланни сисӗнет. Вӑйлӑ халӑх йӑлисем илӗртеҫҫӗ, хӑй патнелле туртаҫҫӗ, ахӑр.
Ҫапла чылайччен калаҫса ҫӳрерӗҫ вӗсем. Уя та тухса пӑхрӗҫ. Пӑшӑрханмалли вара Улӑпшӑн кунта та тупӑнчӗ, анасем ҫум ӑшне путнӑ.
Улӑп ҫӳллӗрех вырӑнта чарӑнчӗ те айлӑмри ял ҫине нимӗн шарламасӑр пӑхса тӑчӗ. Мӗнле шухӑшсем хӗвӗшрӗҫ-ши ҫак самантра унӑн пуҫӗнче, пӗлме ҫук. Анчах тунсӑхлӑ сӑнне курсассӑн кӑштах та пулин тавҫӑрса илме пулатех. Ун куҫӗнче халӗ пӑшӑрхану, пысӑк хуйхӑ хуҫаланать. Ӑна паян хӑй халӑхӗ ҫакнашкал хавшаса ҫитни канӑҫ памасть.
Ял хӗрринче вӗсем тепӗр ушкӑна асӑрхарӗҫ. Ӑҫта каяҫҫӗ, мӗнле тӗллевпе, хӑвӑрт тавҫӑрса илеймӗн. Аллисене ҫыхса лартнӑ арҫынна хыҫалтан тӗке-тӗке пыраҫҫӗ. Лешӗ утасшӑн мар, анчах ушкӑн вӑйне пӑхӑнма тивет. Акӑ вӗсем ҫул хӗрринчен инҫех мар ӳсекен ватӑ йывӑҫ патнелле пӑрӑнчӗҫ.

— Айӑпа кӗнӗ ҫынна илсе килчӗҫ, — терӗ мӑчавӑр. — Кайса пӑхар-ха, васкар. Ҫынна вӗлерме пит васкамалла мар тенине темшӗн итлесшӗн мар вӗсем.
Ятарлӑ вырӑн иккен. Айӑплӑ ҫынна ватӑ хурама ҫумне тӑратаҫҫӗ те чулпа переҫҫӗ. Чул купийӗ вара хатӗрех выртать, тыт та вӑркӑнтар кӑна. Юрать-ха, Улӑппа мӑчавӑр вӑхӑтра ҫитсе тӑчӗҫ. Вӗсене курсанах чарӑнчӗҫ усал шут тытнисем.
— Мӗн туса айӑпа кӗнӗ вара ку ҫын? — ыйтрӗ Улӑп.
— Сутӑнчӑк вӑл! — кӑшкӑрчӗҫ харӑссӑн. — Кунти вӑрттӑнлӑхсене веҫех Эсреле пӗлтерсе тӑнӑ. Камӑн миҫе лаша, камӑн ӳссе ҫитнӗ ывӑлсемпе хӗрсем пур…
— Тинех шӑпи тулчӗ. Ун пек ҫылӑхлӑ ҫынна мӗн хӗрхенсе тӑмалли пур? — терӗ пӗри аллине чул илсе.
— Тӑхтӑр-ха эсир, — чарчӗ Улӑп, — сутне кам турӗ вара?
— Хамӑр ҫапла шут турӑмӑр. Чысне сутнӑ ҫыннӑн шӑпи урӑхла пулмалла мар, — ҫине тӑчӗ тепри. — Эпир ӑна унччен те сиснӗччӗ-ха. Халӗ хытӑрах хӗстертӗмӗр те веҫех каласа пачӗ. Ялӗпех кураймаҫҫӗ ӑна.
Сутӑнчӑк чӗркуҫленсе ларчӗ те йӑлӑнма тытӑнчӗ.
— Улӑп-аттемӗр, каҫар мана. Хам ирӗкпе мар эпӗ, Эсрел ҫыннисем хӑратнипе. Итлемесен вӗлеретпӗр терӗҫ те. Каҫарӑр мана. Хам чыса ӗҫпе тавӑрӑп, мӗн хушнине пӗтӗмпех тӑвӑп.
— Чулне вара пуҫласа кам перӗ-ха. Пач ҫылӑхсӑрри сирӗн хушӑра пур-и?
— Апла пулсан мӑчавӑр петӗр, эппин, — терӗ леш арҫын чулне пӑрахса.
— Ҫук, ҫук. Мӗн калаҫатӑр эсир? Сутӑнчӑка каҫармалла маррине пӗлетӗп-ха. Анчах… Хамӑр ӑру арҫынни ҫине алӑ ҫӗклейместӗп. Тен, ҫак ыйтӑва Улӑп хӑй татса парӗ.
Ак япала, кун пек калаҫу Улӑпа та шухӑша ячӗ. Мӗн тумалла-ха? Пӗр енчен пӑхсан ку ҫын, паллах, айӑплӑскер. Ял-йыш тӗрӗсех тӑвать ӗнтӗ. Анчах кашни ушкӑн хӑй тӗллӗн сут тума тытӑнсассӑн йӗрке пулӗ-ши? Ҫук пуль ҫав.
— Атьӑр-ха, сут тума васкар мар, — терӗ Улӑп лӑпкӑ сасӑпа. — Тӑвӑлса тӑракан тарӑхӑва пусарар та шухӑшласа пӑхар. Тен, вӗлерме кирлех те мар. Пурӑнтӑр хӑйне хӑй ӳпкелешсе. Ҫук, эпӗ те чулпа пеме хӑяймастӑп. Тепӗр тесен тата эпӗ хам та пач ҫылӑхсӑр ҫын мар. Халӑхӑм умӗнчи айӑпӑм пысӑк. Ҫывӑрса пурӑнтӑм.
Ҫак сӑмахсем хыҫҫӑн ҫынсем аптрасах ӳкрӗҫ. Мӗн тумалла-ха? Улӑп та иккӗленсе тӑрать иккен. Мӗнле-ха капла, вӑйлӑ та паттӑр ертӳҫӗ те хӑюлӑх ҫитереймест-и? Пӗр ҫын сахалрах, пӗр ҫын ытларах — нимех те пӗлтермест-ҫке. Ыттисем хӑраса тӑччӑр тесен ку ҫынна хӗрхенмелле мар пек. Улӑп вара…
Шӑп ҫак самантра тепӗр ушкӑн персе ҫитрӗ. Пынӑпыманах алла чул тытрӗҫ. Вӗсен хушшинче Микка та пур. Кӑшт каярах леш икӗ ӳсӗр те ҫитрӗ. Сутӑнчӑка кунта илсе килнисем Улӑппа юнашар пырса тӑчӗҫ. Леш айӑплӑ арҫын ниҫта кайма аптраса тӑрать, тин ҫеҫ килнисем патнелле пӗр-ик утӑм турӗ те чарӑнса тӑчӗ. Темле вӑй малалла утма чарчӗ пулас, вӑл та Улӑп енне куҫрӗ. Лешӗ унӑн аллине хӑй салтса ячӗ, ирӗклӗх пачӗ. Тин ҫеҫ вилӗмрен ҫӑлӑннӑ арҫын хыҫаларах чакса пычӗ те икӗ ушкӑн пӗр-пӗрин ҫине сиксе ӳкес пек хаяррӑн пӑхса тӑнӑ самантпа усӑ курса ялалла вӗҫтерчӗ.
— Мӗн кирлӗ вара сире? Мӗншӗн алла чул тытрӑр? — ыйтрӗ мӑчавӑр.
— Улӑп! Кала-ха пире, эрех ӗҫекенсене Атӑла пӑрахатӑп тени чӑн сӑмахах-и е ахаль пакӑлтатаҫҫӗ? — ыйтрӗ хӑюллӑраххи маларах тухса тӑрса.
— Каларӗ ҫав. Хам хӑлхапа хам илтрӗм! — кӑшкӑрчӗ леш ӳсӗрсенчен пӗри.
— Кала чӑннине, — ҫине тӑчӗ хӑюллӑраххи.
— Каланӑ пулсан вара мӗскер? — хутшӑнчӗ тавлашӑва мӑчавӑр. — Тӗрӗссине калать вӑл. Ӗҫкӗпе иртӗхнине пулах пурнӑҫ чакса пырать.
Хыҫаларах тӑракан Микка хӑй умӗнчисене шӑппӑн темӗскер хушать, вӗрентсе калать. Лешсем вара кӑштах сыпнипе Улӑпран та хӑраман пек тыткалаҫҫӗ хӑйсене.
— Улӑп, кала-ха, мӗн тума килнӗ эсӗ кунта, эпир ӗҫес эрехе тухса силлеме-и? — ыйтрӗ малта тӑраканни.
— Улӑп! Тухса кай кунтан!- кӑшкӑрчӗ тепри.- Пире сансӑр лайӑхрах. Ӗҫетпӗр те ҫиетпӗр, савӑнӑҫлӑ пурӑнатпӑр. Кай кунтан! Ӑна хӑйне чулпа ӑшаласа илмелле!
Ӳсӗрсем чулпа перес тесе аллисене ҫӗкленӗ самантра мала ватӑ мӑчавӑр тухса тӑчӗ те:
— Апла пулсан малтан мана вӗлерӗр, перӗр! Мӗ\ншӗн пеместӗр, — терӗ.
Шӑпах ҫак вӑхӑтра леш Улӑп вилӗмрен хӑтарнӑ арҫын чӗннипе ыттисем чупса ҫитрӗҫ. Кам сенӗк тытнӑ, кам вӑрӑм патакпа. Паллӑ ӗнтӗ, Улӑп майлӑскерсем.
— Ҫук, ниҫта та каймастӑп, — терӗ Улӑп. — Ҫемҫе кӑмӑллӑ пулнипе ырӑ ят илтиччен тӗрӗс ӗҫпе усал ят илтем. Малтан чӑваш ҫӗрне ӳсӗрсенчен тасатасчӗ.
Улӑп аллинчи хӗҫ йӑлкӑшса илсен ун майлисем хавхаланса кайрӗҫ, алӑра мӗн пуррине ҫӗклерӗҫ те ӳсӗрсене хӗсме пуҫларӗҫ. Лешсем чулсене пӑрахсах тарма тытӑнчӗҫ. Малтанхи икӗ ӳсӗр те вӗсем хыҫҫӑн танкӑшрӗҫ. Анчах Улӑп вӗсене хул хушшине хӗстерчӗ те Атӑл еннелле васкарӗ…
Пӗччен тӑрса юлнӑ мӑчавӑр хӗвеле хирӗҫ чӗркуҫленсе ларчӗ те чылайччен чӑваш туррипе калаҫрӗ, пулӑшу ыйтрӗ. «Эй, ҫӳлти турӑ, вӑй пар пире, тӑнӑҫлӑх пар, пире ҫӑлма килнӗ Улӑпа упра!»
— Кукаҫи, — чӗнчӗ Нарпи, — киле каяр. Аран шыраса тупрӑм сана. Эсӗ паян апат та ҫимен вӗт-ха. Атя, кайрӑмӑр.
Чӑнах та, ватӑ мӑчавӑр кил, апат ҫиесси пирки мансах кайнӑ. Ӑна паян ҫак таврара мӗн пулса иртни канӑҫ памасть. Ӑру шӑпи пуҫран тухмасть.
— Хӗрӗм, хӑв мӗнле паха ӗҫ тунине ӑнланса илтӗнши эсӗ? Улӑпа илсе килтӗн вӗт-ха. Пирӗн халӗ чӑн-чӑн пуҫлӑх пур. Ку ҫеҫ те мар-ха… Нарпи, хӗрӗм, манӑн Улӑппа юнашар сана курас килет. Халӗ ӗнтӗ ун мӑшӑрӗ пулма санран тивӗҫ хӗр ҫук.
— Кукаҫи, — тӗлӗнсе пӑхса илчӗ Нарпи, — мӗн калаҫатӑн эсӗ? Ун пек пулма та пултараймасть.
— Санӑн Улӑппа пӗрлешсе тӗреклӗ ачасем ҫуратмалла, ӑрӑва вӑйлатмалла.
— Кукаҫи, ӑнлан мана. Эпӗ Алмаса юрататӑп. Вӑл та кашни каҫах тӗлӗкре кунта киле-киле каять. Тен, Улӑп ҫине тӑрсассӑн ӑна та ҫӑлма май килӗ. Ҫавна кӗтетӗп эпӗ.
— Темле ҫав, манӑн чунӑм Улӑп патнеллех туртать. Санӑн вара…
— Ӳсӗрсене Улӑп Атӑл тӑрӑх сулӑпа юхтарса ячӗ! — сарӑлчӗ сасӑ пӗтӗм таврана…

Ырӑ хыпар утпах ҫӳремесен те тепӗр кунне Улӑп патне чӑваш турханӗсем пухӑнчӗҫ. Ватрас вилнӗ хыҫҫӑн тӑваттӑн кӑна тӑрса юлнӑ вӗсем. Пурте чылай пурӑнса курнӑ сумлӑ ҫынсем. Пӗри — хӗрарӑм, Минеслу ятлӑскер.
Калаҫӑвӗ вара вӗсен пурин те Улӑп кӗтнӗ пек мар, пӗр майлӑрах пулчӗ. Кашниех кӳренӳ туйӑмӗпе килсе ҫитнӗ иккен. Ыйтӑвне вара Улӑпӑн татса памалла. Турхансем пӗр-пӗринпе килӗштерсе пурӑнаймаҫҫӗ иккен.
Пӗри, ав, хӑйсем пурӑннӑ ҫӗрти сарлаках мар юханшыва пӗвелесе лартнӑ та унти шывпа пахчасемпе уйсене шӑварать, самай тухӑҫлӑ пахча-ҫимӗҫ туса илет. Аяларах пурӑнакан тепӗр йӑх вара шыв ҫитменнипе аптӑрать. Тарӑхнипе лешсен пӗвине вӑрттӑн татса яни те пулнӑ. Икӗ турхан пӗр-пӗринпе ниепле те калаҫса татӑлайман. Паян кун та хирӗҫсе пурӑнаҫҫӗ.
Теприн ҫӗрӗ ҫине юнашар турханӑн кӗтӗвӗсем кӗрекӗре каяҫҫӗ иккен, курӑка ҫисе пӗтереҫҫӗ. Сунарҫӑсем те иртӗхеҫҫӗ, вӑрманти кайӑксене тыта-тыта каяҫҫӗ.
Ҫак сӑмахсене итлесе ларма Улӑпа ҫӑмӑл пулмарӗ. Ма тесен вӑл турхансенчен пачах урӑхла калаҫу кӗтнӗччӗ. Ҫук, кӗтсе илеймерӗ. Эсреле хирӗҫ тӑрса чуралӑхран ҫӑлӑнасси пирки сӑмах хускатакан тупӑнмарӗ. Юрать-ха, мӑчавӑр ҫине тӑнипе шурсухалсем килсе ҫитрӗҫ. Тинех вара чӑн-чӑн калаҫу пуҫланчӗ.
— Улӑп — паттӑр, эсӗ килни ҫирӗп шанчӑк ҫуратрӗ, — пуҫларӗ сӑмахне чи ватти. — Эсреле ҫапса ҫӗмӗретӗнех пуль тетпӗр. Кала, мӗнпе пулӑшмалла сана? Турхансемпе калаҫса татӑлтӑр пуль ӗнтӗ. Эпир те хутшӑнасшӑн, ҫак ӗҫрен айккинче тӑрасшӑн мар.
Ватӑ ҫын калаҫӑвӗ Улӑпшӑн чӗрене услам ҫу сӗрнӗ пекех туйӑнчӗ. Ырӑ кӑмӑл, паттӑрлӑх туйӑмӗ сӳнмен-ха. Пуҫлӑхсем пӗр-пӗринпе хирӗҫсе пурӑнаҫҫӗ пулсан та, ахаль ҫынсем вара урӑхларах тытаҫҫӗ хӑйсене, Улӑпа пулӑшас шутпа килнӗ.
— Тавах сире, шурсухалсем, — терӗ Улӑп. — Мана ҫеҫ шанни ҫителӗксӗр пуль тетӗп. Пурин те хӗҫ тытма хӑнӑхмалла. Ҫапӑҫма та манма пуҫланӑ курӑнать.
— Сӑмахху сан, Улӑп, тӗрӗсех ӗнтӗ. Чӑнах та, чӑваш ҫынни мӗн кӑна тума пӗлмест. Алли унӑн ӗҫрен хӑрамастчӗ-ха. Халь кӑна кӑштах наянланчӗ курӑнать. Хӗҫ тытманни вара чӑнах та чылайранпа, — калаҫрӗ Улӑп хутне кӗрсе чи ватти.
— Каланӑччӗ-ха, хӗҫне тума хурҫӑ ҫук тесе, — хутшӑнчӗ калаҫӑва мӑчавӑр. — Тимӗрҫӗсем ӗҫсӗр лараҫҫӗ.
— Ку таврара тимӗр тӑпри пур-и? — ыйтрӗ Улӑп. — Тен, шӑратма тытӑнмалла?
— Ҫук ҫав. Пӗрмаях куҫса ҫӳренипе ҫӗр айӗнчи пурлӑхсем те Эсрел аллине юлчӗҫ, — пӑшӑрханса илчӗ пӗр шурсухалӗ.
Улӑп ваттисемпе чуна парса калаҫни турхансемшӗн самай йывӑр самант пулчӗ. Нимӗн шарламасӑр ларасси те ҫӑмӑл япалах мар иккен. Ыттисем калаҫаҫҫӗ те калаҫаҫҫӗ. Эсӗ вара хӑвна ытлашши ҫын пек туйса ларатӑн. Калаҫӑва хутшӑнмаллах вӗт-ха. Ҫитменнине тата Улӑпӗ турхансене пӗр ыйту та памарӗ, вӗсем кунтах ларнине шута илес темерӗ. Ӑна та ӑнланмалла: турхансем ырӑ сӗнӳсемпе килнӗ пулсан, тен, калаҫу пачах урӑхла ҫулпа кайӗччӗ. Хӑйсемех айӑплӑ апла-тк…
— Халӑхран тимӗр пухма тытӑнмалла, — хутшӑнчӗ калаҫӑва хӗрарӑм турхан. — Кашнин мӗн те пулсан памалла.
— Тимӗр пухассине хамӑр ҫине илӗпӗр, — терӗҫ турхансем Минеслуна вырӑнлӑ сӑмах тапратнӑшӑн тав тӑвас тесех ун ҫине кӑмӑллӑн пӑхса илсе. Атту, чӑтса лар-ха кунта нимӗн калама аптраса. Юрать-ха, хӗрарӑм тавҫӑруллӑрах.
— Тимӗрне пама пулӗ-ха ӑна, — иккӗленсе каларӗ пӗр шурсухалӗ. — Хамӑр вара мӗнпе тӑрса юлӑпӑр? Ӗҫ хатӗрӗсӗр, савӑт-сапасӑр-и?
— Савӑтне ӑна йывӑҫран та, тӑмран та тума пулӗха, — терӗ мӑчавӑр. — Тӑшманӗ ҫав тери вӑйлӑскер-ҫке. Ҫарӗ йышлӑ. Пирӗн вара нимех те ҫук.
— Апла питӗ тӗплӗн хатӗрленмелле: хӗҫ туптамалла, сӑнӑ ҫивӗчлетмелле, вӑйпитти арҫынсене пухса вӑрҫӑ вӑййисем ирттермелле. Лаша, тӗве, урапа, апатҫимӗҫ, тумтир… Ӗҫӗ кунта пурин валли те тупӑнӗ. Турхансем, ҫитӗ сире пӗр-пӗринпе тавлашса пурӑнса. Чӑн-чӑн ӗҫе пуҫӑнар, — асӑрхаттарчӗ Улӑп.
— Эсӗ хушнине пурне те тӑвӑпӑр,-сӑмах пачӗҫ турхансем.
Минеслу вара тепӗр сӗнӳ пачӗ, чӑваш хӗрарӑмӗсем мӗн ӗлӗкренпех ӑста юланутҫӑсем, ухӑҫӑсем иккенне аса илтерчӗ.
— Тӗл перес енӗпе, тен, арҫынсенчен те ирттереҫҫӗ вӗсем. Мӗншӗн ҫакӑнпа усӑ курмалла мар? Ку ӗҫе эпӗ пӗтӗмпех хам ҫине илетӗп, — терӗ хӗрарӑм турхан. — Паллах, Улӑп паттӑр хирӗҫлемесен ӗнтӗ.
— Каларӑм вӗт пурин те хутшӑнмалла тесе. Пӗтӗм халӑха ҫӗклемелле.
— Сана ҫак ӗҫре пулӑшса пыма хам мӑнукӑма Нарпие паратӑп, — терӗ мӑчавӑр Минеслу пуҫарӑвне ырласа.
Ҫапла калаҫса татӑлчӗҫ чӑваш ертӳҫисем, пӗр-пӗрне ырӑ сунса уйрӑлчӗҫ. Малашне вӗсен Улӑп ялавӗ айне тӑрса халӑх умӗнчи тивӗҫе тӳрре кӑлармалла.

Кӗҫех тимӗрҫӗ лаҫҫисем пӗрин хыҫҫӑн тепри ӗҫлеме тытӑнчӗҫ, таврана мӑлатук сасси сарӑлчӗ. Мӗн тери ырӑ сасӑ: юрӑран та, шӑпӑртан та пахарах. Чылайӑшӗ ку сасса пӗрремӗш хут илтет. Ваттисен вара савӑннипе куҫӗсем шывланчӗҫ. Ма тесен ҫакӑ тахҫантанпах кӗтнӗ сасӑра пурнӑҫ кӗвви янӑрать.
Ял хӗрринче вара вӑрҫӑ вӑййи пырать. Ҫар ҫынни пулас текенсем йышлӑн пухӑнаҫҫӗ. Малтанхи кунсенче аплах марччӗ. Халӗ вара халӑх вӑранчӗ тесен те юрать. Тӗлӗнмелле япала, унччен пуҫне чиксе ҫӳрекен арҫынсемех алла сӑнӑ е хӗҫ тытсан пачах урӑхла курӑнса каяҫҫӗ. Хӑюллӑх, паттӑрлӑх аталанса пыни сисӗнет.
Улӑп малтан вунпӳсемпе ҫӗрпӳсене пухрӗ, вӗсен ӑсталӑхне тӗрӗслерӗ, вӗрентрӗ, вара тин ыттисемпе ӗҫлеме ирӗк пачӗ. Унтан ҫӳллӗрех вырӑна хӑпарса вӗренӳ ӗҫӗ мӗнле пынине асӑрхаса тӑчӗ, кирлӗ хушусем турӗ. Ҫар йышланса пынӑҫемӗн пуринчен те ҫӳллӗ Улӑпшӑн та чӑрмав тупӑнчӗ, пурне те асӑрхайми пулчӗ. Тата ҫӳллӗрех вырӑн кирлӗ. Вӑйлӑ Улӑпшӑн тӑпра купаласа сӑрт туса лартасси нимех те мар-ха, анчах васкамарӗ, хӑйне мӗн кирлине пӗр турханне систерчӗ. Лешӗ тӳрех тавҫӑрса илчӗ. Ватти-вӗтти пурте вунӑ кун тӑпра йӑтрӗҫ, Улӑп валли сӑнав сӑрчӗ туса хучӗҫ. Кӑткӑ пекех ӗҫлерӗҫ.
Улӑп кӑштах пӑхса тӑчӗ те сӑрт ҫинчен чул пусмапа анса утлӑ ҫар патне ҫывхарчӗ. Лешсем ӑна курсассӑн тӳрех утӑрья! тесе кӑшкӑрса ячӗҫ. Пуҫлӑхӗ ӗҫсем мӗнле пыни ҫинчен пӗлтерчӗ. Улӑп кӑмӑллӑ пулчӗ.
Чылай инҫерех хӗрарӑмсем ухӑран переҫҫӗ. Улӑм кӗлтисене ҫӳллех мар шалчасем ҫине ҫыхса хунӑ та унталла ухӑ йӗпписене вӑркӑнтараҫҫӗ. Акӑ пӗр ушкӑнӗ чупса пыракан лаша ҫинчен пере-пере иртсе кайрӗ. Тӗрӗслесе тӑраканӗсем вара Минеслупа Нарпи. Хӗрарӑм турхан Улӑп патне сӑрантан ҫӗленӗ япала йӑтса пычӗ.
— Ку мӗн япала вара? — ыйтрӗ Улӑп ҫавӑркаласа пӑхса.
— Кӑкӑр ҫине ҫакмалли хӳтлӗх вӑл. Нарпи ҫӗленӗ, — терӗ Минеслу. — Нарпи, ҫыхса кӑтарт-ха.
Чӑнах та, питӗ меллӗ япала, тӗве тирӗнчен тунӑ хытӑ сӑрана икӗ хут хурса ҫӗленӗскер. Инҫетрен пенӗ ухӑ йӗппи пит ҫӑмӑллӑнах шӑтараяс ҫук. Улӑм катемпи ҫине ҫакса темиҫе хут та тӗрӗслесе пӑхнӑ ӗнтӗ. Самай шанчӑклӑ япала.
— Ҫак хӳтлӗхе ыттисем валли те ҫӗлеме сӑран нумай кирлӗ. Тӗве тирӗнчен туни, — пӗлтерчӗ Минеслу. — Анчах тӗвисем ахаль те питӗ сахал тӑрса юлнӑ вӗт. Лава кӳлме те кирлӗ.
— Куна ӑҫтан тупрӑн вара? — ыйтрӗ Улӑп Нарпирен.
— Юрта ҫине витнӗ тиртен касса илтӗм кукаҫи асӑрхаман чухне.
— Апла пулсан тӗве тирӗ ҫук мар. Пӑхӑр-ха ялсем ҫинелле, унта та кунта юрта ларать. Юрӗ. Сирӗн ӗҫ — ҫӗлесси. Тирне тупса парассине хам ҫине илӗп… Ну, Нарпи! Тавҫӑруллӑскер иккен эсӗ. Маттур, маттур, — терӗ те Улӑп ыттисем патнелле утрӗ.
Ваттисем те ӗҫсӗр лармарӗҫ, мӑчавӑр ертсе пынипе халӑхран укҫа пухассине йӗркелесе ячӗҫ. Ытларах пуянраххисем патне кӗрсе ҫӳрерӗҫ, купсасемпе калаҫрӗҫ. Турӑ ячӗпе, Улӑп хушнипе ыйтсан кам хирӗҫ пултӑр-ха?
Амине патне вара мӑчавӑр хӑй кайрӗ. Пӗчченех пурӑнать иккен. Сывлӑхӗ чакнипе сӑнран самаях улшӑннӑ. Ҫынсемпе хутшӑнсах каймасть, кӑнтӑрла та питӗрӗнсе ларать. Мӑчавӑра курсан самантлӑха нимӗн шарламасӑр пӑхса тӑчӗ те макӑрса ячӗ.
— Телейсӗр эпӗ, телейсӗр. Ватлӑхра пӗчченех тӑрса юлтӑм. Пуҫӑм та ыратать, вӑй та ҫук. Ҫывӑрма выртсассӑн куҫ хупӑнмасть.
— Калима пӑхмасть-им вара?
— Миккапа пӗрлешнӗ хыҫҫӑн пачах улшӑнса кайрӗ. Пӗрмаях атте ылтӑнне ӑҫта чикрӗн тесе вӑрҫать, тытатыта силлет. Таҫта кайса кӗнӗ-ҫке-ха ылтӑнӗ. Ватрас пытарса хунӑ ҫӗрте, пахчари йӑмра хӑвӑлӗнче, тупӑнмарӗ. Кам аллине лекрӗ-ши? Тавҫӑру кӑштах пур-ха манӑн, анчах калама шикленетӗп.
— Кам пирки вара эсӗ, Амине?
— Мӗн калас… Ҫын укҫине шутлама хушман теҫҫӗха та. Мӗнле хӑвӑрт пуйса кайнине курсассӑн… Чим-ха, ытлашширех калаҫма тытӑнтӑм. Ҫук, ҫук, нимӗн те пӗлместӗп. Куҫпа курман, алӑран тытман…
— Эсӗ мӗн каласшӑн пулнине тавҫӑрса илеймерӗмха. Кам ҫинчен эсӗ?
— Урӑх нимӗн те каламастӑп.
— Амине, кала-ха, хӗрна уксах Миккана хӑв ирӗкпех патӑн-и? Ҫамрӑк та илемлӗ Калима тата… Мӗне пула унпа пӗрлешме килӗшнӗ-ши вара вӑл? Лешӗ тата мӗнпе ҫӗнсе илнӗ-ха ҫамрӑк чӗрене? Пӗтӗм ял тӗлӗнет.
— Улталарӗ вӑл мана Алмаса хӑтаратӑп тесе. Кайран вара каймарӗ те. Юрать-ха, Калимана лайӑх пӑхать, патша майри пек тумлантарать, ҫатан урапапа ҫеҫ ҫӳретет, тарҫӑсем те тытать. Юратать.
Мӑчавӑр мӗнле тӗллевпе ҫӳренине пӗлсен Амине пӑркаланса тӑмарӗ, Ватрас ячӗпе тесе мӗнпур укҫине пӗтӗмпех парса ячӗ. Кунта калаҫни вара мӑчавӑра тарӑн шухӑша ячӗ. «Турхан ылтӑнӗ Микка аллине ҫакланман-ши? — ҫиҫсе илчӗ пуҫра. — Ытла хӑвӑрт пуйса кайрӗ. Ӑна ҫитекенни халӗ таврара та ҫук». Мӑчавӑр ун патне пӗччен кайма шутламарӗ. Миккапа калаҫаканнисем урӑххисем пулмалла. Тен, ун пирки Улӑпа хӑйне каласа пӑхмалла? Ӑна хирӗҫ тӑракансене вӗскӗртсе яраканни шӑпах Микка пулнӑ теҫҫӗ. Тен, кун пек ыйтупа Улӑпа хӑйне чӑрмантармалла та мар, ун ячӗпе калаҫни те ҫителӗклех.
Ватӑ ҫын — тӑватӑ ҫын тесе ахаль каламан. Пурне те шута илме тӑрӑшрӗ мӑчавӑр. Микка ют ҫӗрти пасарта укҫине мӗнлерех тыткалани пирки Нарпи каласа панине те аса илчӗ. Турхан туйишӗн ҫапӑҫни те… Кама пӗрле илсессӗн лайӑхрах-ши? Пуҫра шухӑш хӗвӗшет. Пӗр самантрах темӗн те пулса иртет унта. Ӗлӗкхи те, хальхи те, хӑв курни те, ҫын калани те — пурте хӑй ҫулӗпе чупать. Ҫав хушӑрах вӗсем хушшинче пыра-пыра ҫапӑнни те, хирӗҫсе илни те, килӗшӳлӗх тупни те пур. Ҫапла ҫуралать те ӗнтӗ тӗрӗс йышӑну. Мӑчавӑр шучӗпе вара ҫак ӗҫре чи усӑлли леш вилӗм хурами патӗнчи арҫын пулассӑн туйӑнчӗ. Халӗ вӑл Улӑпӑн чи шанчӑклӑ ҫумӗ, пулӑшаканӗ ӗнтӗ.
Акӑ вӗсем иккӗшӗ Микка патне ҫитрӗҫ. Килӗ-ҫурчӗ капӑр, тулӑх пурнӑҫпа пурӑнни пӗрре пӑхсах паллӑ. Ҫӗнӗ мӑшӑр шучӗпе уйрӑлса тухнӑскерсем ӗнтӗ. Иккӗшӗ те килтех. Мӗнле тӗллевпе килнине каласан Микка укҫа енчӗкне туртса кӑларчӗ те темиҫе пӑхӑр укҫа тыттарчӗ. «Урӑх нимӗнпе те пулӑшаймӑп», — терӗ.
— Ку вӑл саншӑн ҫав тери сахал, — хирӗҫлерӗ ӑна Улӑп ҫумӗ. — Куратӑр пулӗ ыттисем мӗнле тӑрӑшнине. Эсир вара айккинчен кӑна пӑхса тӑратӑр. Пӗрремӗшӗ, виҫӗ лашаран иккӗшне ҫара памалла. Иккӗмӗшӗ…
— Ай тур-тур, пӗтрӗмӗр капла, — хыпӑнса ӳкрӗ Калима. — Хамӑрӑн вара мӗнле пурӑнмалла?
— Ку ҫеҫ те мар-ха, — тӑсрӗ калаҫӑвне малалла ҫирӗпрех сасӑпа Улӑп ҫумӗ, — пӑхӑрпа мар, кӗмӗлпе е ылтӑнпа пар.
— Мӗнле ылтӑн? — хӑраса ӳкрӗ Микка. — Манӑн нимӗнле ылтӑн та ҫук.
— Турхан ылтӑнне, ӑру пурлӑхне пӗтертӗн те-им вара? — ыйтрӗ мӑчавӑр лӑпкӑ сасӑпа.
Микка ку сӑмахсене пачах та кӗтменччӗ. Сӑнран улшӑнчӗ, пичӗ ҫине самай пысӑк хӗрлӗ пӑнчӑсем тухатуха ларчӗҫ.
— Ватрас мана нимӗнле ылтӑн та паман.
— Йӑмра хӑвӑлӗнчен илни вара? — аса илтерчӗ мӑчавӑр.
Арҫынсен калаҫӑвне сӑнаса тӑракан Калима ҫывӑхрах пырса тӑчӗ те Микка ҫине шӑтарас пек пӑхса илчӗ, анчах нимӗн те шарламарӗ.
— Пирӗн санпа тавлашса тӑма вӑхӑт ҫук. Атя, кайрӑмӑр. Ку ыйтӑва Улӑп хӑй татса патӑр, — терӗ ӑру пуҫлӑхӗн ҫумӗ. — Унта вара ӳсӗрсене ӑна хирӗҫ мӗнле тӗллевпе пухса пынине те каласа парӑн.
— Ҫук, ҫук, Улӑп патне кайма кирлӗ мар. Хам ирӗкпех… Тухса кӗрем-ха, — терӗ те Микка алӑк патнелле утрӗ. Улӑп ҫумӗ те унпа пӗрлех тухрӗ.
Кӗрессе те пӗрлех кӗчӗҫ. Микка аллинче Калима халиччен курман сӑран енчӗк. Чӗтрекен аллисемпе салтрӗ те нар ҫине силлерӗ. Ҫаврака укҫасемпе пӗрле икӗ ылтӑн чӑмӑркка тухса ӳкрӗ. Калима шӑши тытакан кушак пек сиксе ӳкрӗ те пӗр чӑмӑрккине ярса тытса ҫӑвара хыпма пикенчӗ. Юрать-ха, Улӑп ҫумӗ чарма ӗлкӗрчӗ, хӗрарӑм аллине тута патӗнчен пӑрса ячӗ те ылтӑн чӑмӑрккине вӑйпах туртса илчӗ.
— Пар ылтӑна! — кӑшкӑрчӗ Калима. — Манӑн вӑл. Атте ылтӑнӗ. Эсӗ те вара, тунката, алӑри пурлӑха кам ҫапла вӗҫертет? Манран пытарса усранӑ тата, — тустарса илчӗ нимӗн тума аптраса тӑракан Миккана.
— Чарӑн! Хӗрарӑмӑн хутшӑнмасан та юрать. Пӗлместӗн-ха эсӗ, Улӑпран унран темӗн те кӗтме пулать. Пуҫа та касса ывӑтӗ. Ун чухне вара нимӗнле ылтӑн та кирлӗ пулмӗ.
— Вӑт ку вара пачах урӑхла калаҫу, — терӗ Улӑп ҫумӗ.
— Тархасшӑн, пурне те илсе ан кайӑр-ха, пире пурӑнмалӑх хӑварӑр. Хам ирӗкпе паратӑп вӗт-ха Улӑпа пулӑшас тесе, — йӑлӑнма пуҫларӗ Микка.
— Юрать, — терӗ мӑчавӑр. — Килӗшӗпӗр. Анчах тӗрӗс ӑнлан, ҫак пулӑшу вӑл Улӑпшӑн кӑна мар, халӑхшӑн та.
— Ҫапла пултӑр эппин. Тархаслатӑп сире, укҫасӑр ан хӑварӑр пире. Лашисене те хамах пырса парӑп.

Лешсем нар ҫине пӑхӑр укҫасемпе пӗрле кӑштах ылтӑнран тунисене хучӗҫ те тухса кайрӗҫ. Пуҫланчӗ вара… Куҫӗсене чарса пӑрахнӑ Калима мӗн кӑна каламарӗ Миккана, вӑйӗ ҫитсен тытса та силлӗччӗ. Юрать-ха, лешӗ айван арҫын мар, уксах та, ал шӑнӑрӗ пурпӗрех ҫирӗп. Анчах чӗлхерен илсессӗн хӗрарӑма ҫитекенни ҫук.
— Пар! Ылтӑн укҫисене мана пар! — кӑшкӑрчӗ Калима. — Сана пӑхӑр та юрать. Ҫав пуянлӑха эсӗ вӑрламан пулсан пӗтӗмпех манӑн алӑра пулатчӗ. Вӑрӑ эсӗ.
— Ман пай та пур унта. Ватрасшӑн, сирӗншӗн пайтах тар юхтарнӑ, ҫывӑрмасӑр сыхласа пурӑннӑ, сывлӑха панӑ. Пӑх ҫак урана! Сан аҫушӑн амансах ӗмӗр тӑршшӗпе уксахласа ҫӳреме тивет. Санӑн вара ҫав ылтӑнпа нимӗнле ӗҫ те ҫук.
— Ах, апла эппин. Эсӗ мана нимӗн вырӑнне те хумастӑн иккен. Тӗрӗссипе каласан… Эсӗ-и?… Сана-и?… Сана эпӗ нихӑҫан та юратман.
— Ҫу-у-к, суятӑн. Вырӑн ҫинче авкаланнӑ чухне мӗн калаттӑнччӗ-ха?
— Пурпӗрех юратса мар. Кураймастӑп сана. Ӑраскалӑма пӑсаканни эсӗ. Ман чыса, ман ҫамрӑклӑха ҫисе ятӑн. Сана пулах аннепе хирӗҫсе кайрӑм. Пачах та айӑплӑ мар иккен вӑл. Ахалех кӳрентертӗм. Ҫук! Пурӑнмастӑп кунта, халех тухса каятӑп.
Калима ҫӳпҫери япалисене туртса кӑларчӗ те пысӑк ҫыхӑ турӗ. Унтан пӑтаран ҫакӑнса тӑракан тумтирне нар ҫине пӑрахрӗ. Самай пысӑк купа пулса тӑчӗ. Паллах, йӑтса кайма май ҫук.
— Ӑсатса яр, кӳл лашуна!
— Ан ухмахлан-ха, чарӑн. Пулас ача пирки шутлаха эсӗ.
— Сансӑрах ӳстеретӗп.
— Калама ҫеҫ ҫӑмӑл. Ҫӑкӑр-тӑвартан мӗнле пурӑнӑн? Хӑв та ӗҫпе пиҫӗхсе ӳснӗскер мар.
— Алмас килсессӗн пурнӑҫ урӑхларах кайӗ.
— Ҫук ӗнтӗ, Улӑп таврӑннӑ хыҫҫӑн Эсрел Алмаса килме ирӗк парас ҫук. Лӑплан, Калима. Кам пӗлнӗ-ха пурнӑҫ ҫапла ҫаврӑнса каясса? Ӳкессе пӗлсен тӳшек сарма каланӑ. Тен, чӑнах та айӑплӑ эпӗ. Каҫар мана. Ачамӑр пирки ытларах шутла. Атя, аннӳ патне каяр та каҫару ыйтар. Ӑнланӗ вӑл пире. Пурте пӗр ҫӑмхара эпир халӗ. Ылтӑнӗ пирки вара… Акӑ, кирлех пулсан ил. Анчах унпала тӗрӗс усӑ курма пӗлӗн-ши? Телейлӗ пулӑн-ши? Эпӗ пурпӗрех выҫӑ ларас ҫук. Алӑсем ман нимӗнле ӗҫрен те хӑрамаҫҫӗ.
Сӑмахӑн та вӑйӗ пур иккен. Хӗрсе кайнӑ Калима самаях лӑпланчӗ. Чӑнах та, мӗн кӗтет-ха ӑна малашнехи пурнӑҫра? Кам ҫине таянмалла? Микканах итлеме тивет. Тумланчӗҫ те сывлӑхӗ хавшаса ҫитнӗ Амине патне тухса утрӗҫ…
Улӑп кӑмӑлӗ паян аван. Сӑлтавӗ те паллӑ ӗнтӗ: ҫар ӑсталӑхӗ кунран-кун ӳссе пырать, пулӑшакансем те йышланчӗҫ, акӑ тин ҫеҫ ваттисем халӑхран пухнӑ укҫана ҫар хыснине хыврӗҫ, ылтӑн та пур! Халӗ ӗнтӗ хӗҫ тумалли хурҫӑ шырама купсасене ытти ҫӗре яма та юрать. Улӑп мӑчавӑрпа пӗрле килнӗ шурсухалсене тав турӗ те сӑнав сӑрчӗ патнелле утрӗ. Ҫав самантра чикӗре тӑракансенчен пӗри чупса ҫитрӗ. Сывлӑшне аран ҫавӑрса илет.
— Улӑп паттӑр, каҫар пире. Ниепле те тытса чараймарӑмӑр вӗсене.
— Камсем пирки эсӗ? — тӗлӗнсе пӑхса илчӗ Улӑп. — Эсрел ҫарӗ мар-и?
— Ҫук. Иккӗн ҫеҫ вӗсем, хӗрарӑмпа арҫын. Леш ҫамрӑкки питӗ вӑйлӑ иккен, ниепле чарма ҫук. Чышки те ҫын пуҫӗ пек. Ав вӗсем, кунталла ҫывхараҫҫӗ, — тӗллесе кӑтартрӗ чикӗ хуралӗ.
Чӑнах та, тӗреклӗ каччӑпа унтан чылай аслӑрах хӗрарӑм ҫитсе чарӑнчӗҫ.
— Улӑп! Кӗтсе ил. Эпир ҫитрӗмӗр, — терӗ пуҫне тайса хӗрарӑм.
— Элпи? Эсӗ-ҫке ку. Ку тата кам?
— Санӑн ывӑлу Юман.
— Пулма пултараймасть. Мӗнле-ха ҫав тери хӑвӑрт ӳссе ҫитӗннӗ вӑл?
— Ҫулпа мар, уйӑхпа мар, кунпа ӳссе пычӗ. Халӗ вара аттене курас килет тесе канӑҫ памасть. Тинех сана шыраса тупрӑмӑр.
— Ну, ывӑлӑм, кил кунтарах, ыталам сана.
Ашшӗ ывӑлне сарлака ҫурӑмӗнчен лӑпкаса илчӗ, хӑй пекех тӗреклишӗн савӑнса. Пӗр-ик хутчен ҫепӗҫҫӗн ҫапкаласа та пӑхрӗ. Ҫакна пӑхса тӑракан Элпин пичӗ ҫине савӑнӑҫ куҫҫулӗ юхса анчӗ…
— Атте! Эпӗ текех тӑлӑх мар иккен. Пӗлесчӗ санӑн мӗнлерех сана курас килнине!
— Маттур, маттур, питӗ вӑхӑтра ҫитрӗн. Мана халӗ шӑпах сан пек паттӑрсем кирлӗ. Пӑх-ха ҫавӑнталла, иртенпех вӑрҫӑ вӑййи пырать.
— Ашшӗ, ытлашши ан васка-ха. Юман вӑл пӑхма кӑна ҫӳллӗ. Ҫулӗпе ҫамрӑк-ха. Хӗҫ тыттарма ан васка.
Кӗтмен хыпар, лайӑх хыпар. Апла пулсассӑн ватӑ Улӑп вырӑнне ҫамрӑкки ӳсет, халӑх малашлӑхӗ те ӗмӗртен-ӗмӗре ҫирӗпленсе пырать. Шурсухалсем ҫакна туйса илчӗҫ, Улӑп пурнӑҫӗнче мӗн пулса иртнине ӑнланчӗҫ.
— Апла эс, Улӑп, ҫемьеллӗскер иккен,- терӗ мӑчавӑр.
— Хӑвӑрах куратӑр ӗнтӗ, ывӑлӑм та пур.
— Кун пек пулсассӑн халӑх йӑлине тума тиветех. Манӑн сире пил памалла. Унсӑр юрамасть. Ҫӗнӗ ҫынсене хамӑр йыша илмелле. Чӑваш турри ҫапла хушать.
Ним шарламасӑр пӑхса тӑракан Элпишӗн ҫак сӑмахсем тутана пыл сӗрнӗ пекех туйӑнчӗҫ. Кӗтни, ӗмӗтленни ҫывхарчӗ. Акӑ вӗсем виҫҫӗшӗ те юнашар тӑчӗҫ, Элпи икӗ тӗреклӗ арҫын хушшинче. Хӗрарӑмшӑн кунтан пысӑк савӑнӑҫ ҫук та.
Ача вӑл — ача. Ун пӗлтерӗшӗ пурнӑҫра ҫав тери пысӑк. Кӑмӑл-туйӑма улӑштарнипе пӗрлех кашнинех ҫӗнӗ ят парса тухать: анне, атте, асатте, асанне, кукаҫи, кукамай, кукка, инке, аппа, йӑмӑк… Ҫаксем пурте тӗнчене пӗчӗк пепке килнӗ хыҫҫӑн илнӗ ятсем. Ку ҫеҫ те мар-ха, ача вӑл хӗрарӑмпа арҫын хушшинчи ҫыхӑнӑва татах та ҫирӗпрех ҫыпӑҫтарса лартакан ҫилӗм. Ӑслӑ хӗрарӑм ача ҫуралнӑ хыҫҫӑн упӑшки умӗнче хӑй пирки, хӑйне юраттарасси пирки сахалрах калаҫать. Ытларах ача пирки. Арҫын киле чылай кая юлса таврӑннӑ чухне те: «Нивушлӗ санӑн пӗчӗкҫӗ пепкемӗр патне васкас килмест», — тесе асӑрхаттарать. Тӗрӗсех тӑвать, хӗрарӑма ӑна пӗлсе пӗтерме ҫук. Ун ҫумӗнче яланах темле вӑрттӑнлӑх пур…
— Халӗ вара кӑштах ыйтса пӗлем, — пуҫларӗ пил сӑмахне мӑчавӑр. — Элпи, хӗрӗм, ӑҫтисем пулатӑн-ха эсӗ?
— Анне каласа панӑ тӑрӑх, йӑхӑм манӑн кунтан Эсрел патне хӑваласа кайнисенченех. Ҫавӑнпа ятӑм та кунти пекех.
— Апла пулин те тупа тума ыйтатӑп. Пирӗн пурнӑҫ йӑлисене йышӑнатӑн-и?
— Йышӑнатӑп.
— Пирӗн тӗн йӗркисене йышӑнатӑн-и? Чӑваш туррине кӳрентерместӗп тесе сӑмах паратӑн-и?
— Паратӑп.
— Пирӗн чӗлхемӗре йышӑнатӑн-и?
— Йышӑнатӑп.
— Ҫамрӑк Юман, ывӑлӑм, эсӗ тата мӗн калӑн?
— Пурне те йышӑнатӑп.
— Тата ҫакна асӑрхаттарам, кунти йӑласем ҫапларах: ҫамрӑккин ваттине сума сумалла, итлемелле. Аҫу санӑн ҫакна ҫирӗп тытса пырать, ӑру пуҫлӑхӗ пулсассӑн та ваттисем каланине итлет, хӑйне мӑнна хумасть. Ҫакна тытса пыма сӑмах паратӑн-и?
— Сӑмах паратӑп, тупа тӑватӑп.
— Улӑп паттӑр, халӗ эсӗ сӑмах пар. Элпипе Юмана йышӑнатӑн-и?
— Йышӑнатӑп.
— Ӗмӗр тӑршшӗпех пӗрле пурӑнса ирттерме Хӗвелпе Уйӑх умӗнче тупа тӑватӑн-и?
— Тупа тӑватӑп, — терӗ те Улӑп Хӗвеле хирӗҫ тӑрса аллисене ҫӗклерӗ.
— Халӗ эсир пурсӑр та пӗр ҫемье тесе ҫакӑ шурсухалсем умӗнче пӗлтеретӗп, ҫӳлти турӑ ячӗпе пил паратӑп: пӗрне-пӗри юратса ырлӑхпа, сывлӑхпа пурӑнӑр, чӑваш ятне ан ҫӗртӗр, халӑх ирӗклӗхӗшӗн ҫапӑҫма яланах хатӗр тӑрӑр. Халӑх умӗнче эпир ачасем кӑна пулнине ан манӑр. Ҫапла пултӑр!
— Ҫапла пултӑр! — терӗҫ виҫӗ хутчен пурте Хӗвеле хирӗҫ тӑрса аллисене ҫӗклесе.
— Халӗ сире кунта мӗн пулса иртнине кӑтартам, — терӗ Улӑп Элпипе Юмана сӑнав сӑрчӗ ҫине хӑпарма сӗнсе.
Чылайччен пӑхса тӑчӗҫ, ашшӗ ывӑлне темиҫе хутчен те унталла-кунталла тӗллесе кӑтартрӗ. Вӗсен сӑмахне илтмесессӗн те калаҫу мӗн пирки пынине тав\ҫӑрса илме пулатех. Улӑп аллипе сулчӗ. Таврана сӑрнай сасси хупласа илчӗ. Ку вӑл вӑрҫӑ вӑййи паянлӑха вӗҫленнине пӗлтерет. Ҫар ҫыннисем саланма тытӑнчӗҫ. Хӗвел те каҫ еннелле сулӑннӑ ӗнтӗ.
Лешсем сӑнав сӑртӗнчен аннӑ тӗле турхансем те ҫитсе тӑнӑ, Улӑпа саламларӗҫ, ырлӑх-сывлӑх сунчӗҫ. Нарпи те кунтах, ватӑ кукашшӗне киле илсе каймалла ӗнтӗ. Элпипе Нарпи пӗрне-пӗри асӑрхарӗҫ, анчах нимӗн те шарламарӗҫ, хӑйсене пач палламан ҫынсем пек тытма тӑрӑшрӗҫ.
— Ку ҫамрӑкки кам тата? — ыйтрӗ шӑппӑн Нарпи кукашшӗнчен.
— Улӑп ывӑлӗ вӑл. Юман ятлӑ.
— Ҫак савӑнӑҫлӑ хыпар ячӗпе сире пурсӑра та хам пата хӑнана чӗнетӗп, — терӗ пӗр турханӗ. — Ваттисене ларма кӳлнӗ утсене кунтарах илсе килме хушам-ха.
— Эпӗ каям-ха. Ҫамрӑксем вӑййа тухатпӑр терӗҫ, — пӗлтерчӗ кукашшӗне Нарпи.
Ҫакна Улӑп илтрӗ.
— Юмана та пӗрле илсе кай-ха. Ҫамрӑксемпе паллаштар ӑна, — терӗ.
Элпи темӗскер каласшӑнччӗ, анчах Улӑп хӑй сӑмахне малалла тӑсрӗ.
— Амӑшӗ хирӗҫ мар пуль тетӗп.
— Санӑн ирӗкӳ, мухтавлӑ Улӑп, — терӗ Элпи Нарпи ҫине шӑтарас пек пӑхса илсе.
— Ҫамрӑксен ҫамрӑксемпе пулмалла, кайччӑр ӗнтӗ, — илтӗнчӗ тахӑшин сасси.



ХI


Ҫамрӑклӑх вӑл питӗ канӑҫсӑр вӑхӑт, кунӗпе тырӑ вырсассӑн та, утӑ ҫулсассӑн та вӑййа тухас килет, ывӑнни те сисӗнмест. Вӑрҫӑ вӑййи хыҫҫӑн та ҫавах иккен. Нарпипе Юман ҫитнӗ ҫӗре чылайӑн пухӑннӑ кунта. Ытларах каччӑсем. Пӗр-пӗринпе кӗрешсе вӑй виҫеҫҫӗ. Акӑ пӗри пурне те ҫӗнтерсе пычӗ. «Тата кам юлчӗ-ха? Тен, эсӗ тухатӑн», — терӗ чи вӑйли тинтерех ҫеҫ пырса тӑнӑ Юмана.
Нарпи Юмана хӑлхаран темӗскер каларӗ те лешӗ вара кӗрешме тухрӗ. Унччен айккинче тӑракан хӗрсем те чупса пычӗҫ. Пурте курасшӑн. Ҫитменнине тата пач палламан каччӑ кӗрешӗве тухнӑ.
Юман леш тӗреклӗ качча пилӗкӗнчен меллӗрех ярса тытрӗ те ҫӳлелле ҫӗклерӗ, анчах мӗн тумаллине тӳрех тавҫӑрса илеймерӗ. Ҫавӑрса ҫапас — амантӑн. Шӑпах ҫав самантра Нарпи кӑшкӑрса ячӗ: «Юман! Яр ӑна!»
Юман итлерӗ. Лешӗ вара чӑнах та хӑраса ӳкнӗ иккен, сӑнранах паллӑ. Хӑйне парӑнтарасса Юман чышкине курсанах туйса илчӗ-ха вӑл. Мӗн тӑвӑн-ха, пӑрахса тарма юрамасть, хӑв чӗнсе кӑлартӑн пулсассӑн кӗрешмелле, чыса ӳкермелле мар.
— Кам вара эсӗ? — ыйтрӗ Юман парӑнтарнӑ каччӑ.
— Улӑп ывӑлӗ Юман вӑл, — пӗлтерчӗ Нарпи.
— Кун пек паттӑр пурри япӑх мар-ха вӑл. Пирӗншӗн те хӳтлӗх, — терӗ пӗри.
— Ачасем, атьӑр вӑйӑ картине тӑрар, — сӗнчӗ пӗр хӗрачи. — Юманпа Нарпие варрине тӑратар.
Вӑйӑ карти самай пысӑкскер пулчӗ, пӗр аллӑ ҫын та пулӗ. Пӗр-пӗринпе алӑран ҫавтӑнса юрлама пуҫларӗҫ. Нарпипе Юман варринче ыттисене хирӗҫ утса пычӗҫ. Юманшӑн, паллах, нихӑҫан курман япала, кунта кашни пулӑм тӗлӗнтермӗш. Чӑваш юррине те пӗрремӗш хут илтет вӑл.


Шывӗ юхать, шывӗ юхать,

Шывӗ юхать шурӑ чулсем хушшипе,

Шывӗ юхать шурӑ чулсем хушшипе.

Вӗҫрӗҫ анчӗҫ, вӗҫрӗҫ анчӗҫ,

Вӗҫрӗҫ анчӗҫ шурӑ акӑш чӗпписем,

Вӑй вылярӗҫ таса тӑрӑ шыв ҫинче.

Юман паттӑр, Юман паттӑр,

Юман паттӑр пирӗн Нарпи ҫумӗнче,

Юман паттӑр пирӗн Нарпи ҫумӗнче,

Иккӗш утаҫ, иккӗш утаҫ,

Иккӗш утаҫ вӑйӑ карти варринче,

Иккӗн утаҫ вӑйӑ карти варринче.

Мӗн шутлаҫ-ши, мӗн шутлаҫ-ши,

Шутланине пире пурпӗр калас ҫук,

Шутланине пире пурпӗр калас ҫук.




Унтан ҫамрӑксем хуса ҫитсе тытмалла вылярӗҫ. Анчах вӑйӑ нумая пымарӗ. Юлашки вӑхӑтри улшӑнусем каччӑсене вӑйӑра та канӑҫ памаҫҫӗ иккен, аса илтерсех тӑраҫҫӗ.
— Каччӑсем, выляса ҫитет пуль. Ыран каллех алла хӗҫ тытмалла. Атьӑр-ха, хамӑр юрра юрласа пӑхар, — сӗнчӗ пӗри.


Ҫӑлтӑр витӗр ҫул курӑнать,

Эпир каяс ҫул пуль ҫав.

Уйӑх витӗр уй курӑнать,

Эпир ҫӳрес уй пуль ҫав.

Хӗвел витӗр хӗр курӑнать,

Эпир илес хӗр пуль ҫав.




Юрӑ вӗҫленсен ҫамрӑксем мӑшӑрӑн-мӑшӑрӑн саланчӗҫ. Кӗҫех уйрӑлу саманчӗ ҫитессе туяҫҫӗ, паллах. Кашни кунах вӑрҫӑ вӑййи ахальтен вылямаҫҫӗ ӗнтӗ. Акӑ Юманпа Нарпи иккӗшех тӑрса юлчӗҫ.
— Нарпи, кала-ха, — терӗ Юман ҫывӑхарах пырса тӑрса, — мӗнле пурӑнӑҫ вара ку. Хампа мӗн пулнине те, ӑҫта лекнине те тавҫӑрса илейместӗп. Юррисем тата…
— Улӑп йӑхӗ мӗн авалтанпах ҫапла пурӑнать. Юрӑ вӑл чӑваш чунӗшӗн чи паха ҫимӗҫ шутланать. Чун эмелӗ тесен те юрать. Чӑваш юрӑсӑр пурӑнаймасть, савӑннӑ чухне те, куляннӑ чухне те юрлать…
— Чӗремре темскер хуҫаланма тытӑнчӗ, хыттӑнрах та тапать пек, ҫӗкленсе те илет пек. Тытса пӑх-ха ҫакӑнтан — терӗ Юман Нарпи аллине хӑй кӑкӑрӗ ҫине хурса.
— Юман! Киле кайма вӑхӑт, аҫу кӗтет, — илтӗнчӗ Элпи сасси. Вӑл кунта мӗн пулса иртнине айккинчен сӑнаса тӑнӑ иккен. Ывӑлӗ Нарпи аллине тытнине курсассӑн чӑтса тӑрайман, сас пачӗ.
— Анне, ан васкат-ха мана. Паян маншӑн ҫав тери савӑнӑҫлӑ кун. Вӑйӑра пулса куртӑм. Юрать-ха, Нарпи илсе килчӗ…
— Ҫитӗ ӗнтӗ, вӑйӑ вӑл ыран та пулӗ. Вӑрӑм ҫул хыҫҫӑн выртса канмалла.
— Нимӗн чухлӗ те ывӑнман эпӗ. Пушшех вӑйланса кайнӑ пек туятӑп хама.
— Ывӑлӑм, итле мана, хуллен ут эсӗ, эпӗ часах хӑваласа ҫитӗп. Нарпипе калаҫса илем-ха.
Юман Нарпи ҫине ӑшшӑн пӑха-пӑха илсе малалла утрӗ. Элпи вара пӗр самантрах сӑнран улшӑнса шӑл витӗр калаҫма пуҫларӗ.
— Итле, Нарпи, асӑрхаттаратӑп сана, Юман ҫумне ан ҫулӑх. Сан валли мар вӑл. Асту, эпӗ камне пӗлетӗн пулӗ. Улӑп арӑмне итлемесессӗн, макӑрмалли те сиксе тухӗ. Ун чухне вара йӑлӑнсассӑн та каҫармӑп.
— Юман амӑшӗ тесе хӑрататӑн пуль ӗнтӗ. Ун пек тума сӑлтав ҫук. Юман маншӑн юлташ кӑна.
— Пӗлетӗп сана, чӑрсӑр ҫынна. Улӑп ҫумӗнчен те хӑпма пӗлместӗн курӑнать. Халӗ вара…
— Сан ывӑлу кирлӗ мар мана. Эпӗ урӑххине юрататӑп.
— Апла пулин те текех пӗрле ан ҫӳре. Кай кунтан, куҫӑм ан куртӑр сана.
Мӗн тӑвӑн ӗнтӗ, итлеме тивет. Элпи кӗҫех ку таврари чи сумлӑ хӗрарӑм пулса тӑчӗ. Унпа хирӗҫни ырри патне илсе пырас ҫук. Тавҫӑрусӑр мар вӗт-ха вӑл, Нарпи, тунсӑх туйӑмпа килнелле уттарчӗ. Каллех Алмаса аса илчӗ. Мӗн чул нумайрах кӗтетӗн, ҫавӑн чухлӗ курас килни вӑйланса пырать. Кӗтни вӑл тӗл пулнинчен те асамлӑрах самант иккен. Кӗтекен яланах шанать, лайӑххине ӑмсанать…
Ҫапла кун хыҫҫӑн кун иртсе пычӗ. Ашшӗпе пӗрле Юман та ҫар ӗҫне кӳлӗнчӗ; ытти ҫамрӑксенчен юласшӑн пулмарӗ. Элпи малтан пит кӑмӑллах марччӗ, каярах вара килӗшрӗ. Паян та ав ӑсатсах кӑларса ячӗ.
Арҫынсем тухса кайсассӑн вӑхӑт чылай та иртменччӗ, Чӗкеҫ килсе кӗчӗ. Элписӗр пуҫне урӑх никам та ҫуккине курсан хуллен калаҫӑвне пуҫларӗ.
— Элпи, пирӗн патшамӑр, ҫакӑнта килме хӑюллӑх ҫитернӗшӗн каҫар мана.
— Кам пулатӑн вара эсӗ?
— Кунтисемех эпӗ, пирӗн патшамӑр.
— Мӗнле патша пирки эсӗ? Хуҫа кунта Улӑп мар-и-ха?
— Улӑп вӑл арҫынсен патши, пирӗншӗн вара эсех ӗнтӗ. Кунта Эсрел патӗнчи пек мар, хӗрарӑм сӑмахӗ пушӑ сӑмах мар. Хӗрарӑм турхансем те пур кунта.
— Эсӗ мӗншӗн килнине пӗлеймерӗм-ха. Тен, санӑн ыйтмалли пур?
— Ҫук, ыйтмалли мар, памалли…
Чӗкеҫ хӗвӗнчен чӗркенӗ япала туртса кӑларчӗ те Элпие тыттарчӗ.
— Ку мӗн вара?
— Уҫса пӑх эсӗ.
Лешӗ чӗркеме сарса пӑхрӗ те тӗлӗнсех кайрӗ. Ылтӑн укҫасем иккен.
— Ӑҫтан вара ку, кам пачӗ?
— Эсрел парса ячӗ.
— Эсрел? — хӑраса ӳкрӗ Элпи.- Ӑна ӑҫта куртӑн тата?
— Куртӑм ҫав. Вӑл мана сан пирки чылай каласа пачӗ.
— Чим-ха, кунта темле ӑнланмалла мар. Пӗлетӗп ӑна, пӗр тенкӗ те ахаль парас ҫук.
— Ҫапла. Тата ҫакна пама хушрӗ. Улӑп валли. Яшкана ярса пар та…
— Мӗскер эсӗ?! Халех тарҫӑсене чӗнетӗп акӑ, — терӗ Элпи хӑйне мӗнле хӑрушӑ япала тыттарнине сиссе.
— Лӑплан, Элпи. Сан ывӑлу валли ҫул уҫмалла. Улӑп пур чухне вӑл нихӑҫан та чӑваш патши пулаймӗ. Малтан хӑв хуҫалан, унтан Юмана пуҫлӑх ту. Улӑпа пурӑнса ҫитет ӑна. Ҫак ӗҫе тусан Эсрел айӑпсене пурне те каҫаратӑп терӗ. Асту, вӑраха яма юрамасть.
— Эх, ҫав Эсреле! Кунта та ун алли сисӗнет.
— Ытлашши ан ятлаҫ, пирӗн патшамӑр. Эпӗ мӗн хушнине турӑм. Ытти пурте санран килет. Юман пирки ан ман. Ҫамрӑккинех ҫул памалла.
Чӗлхене ӑна тепӗр чухне шухӑша пытарма тунӑ теҫҫӗ. Чӗкеҫ калаҫура Юман ятне темиҫе хут та асӑнчӗ. Элпи кӑмӑлне ҫемҫетес тесе ӗнтӗ. Хӑй вара Алмаса асра тытса пычӗ. «Ҫамрӑккине ҫул памалла», — тенӗ чухне те ҫавнах шута илчӗ. Асра пӗри — чӗлхе ҫинче тепри. Чӑн шухӑша ӑна вӑшӑл-вашӑл кӑларса хумалла мар. Пурнӑҫ вӑл ҫӑмӑлттайрах Чӗкеҫе те самаях вӗрентсе илчӗ-ха.
Алмаса хӑтарас тесе никамах та тӑрӑшманнине курсан, Чӗкеҫ хӑй кайрӗ, Эсрел патнех ҫитрӗ. Лешӗ кам та пулин пырасса кӗтнех, Чӗкеҫпе калаҫма вӑхӑт тупрӗ, хӗрарӑма тӗрӗслес тесе пуль ӗнтӗ, чӑваш тӑрӑхӗнчи ӗҫсем, Улӑп ҫинчен ыйтса пӗлчӗ. Тӗрӗссипе каласан, вӑл кунта мӗн пулса иртнине пӗтӗмпех пӗлсе тӑрать, ҫавӑнпа та ҫарне вӑйлатас тӗлӗшпе ҫине тӑрсах ӗҫлет, чӑвашран илсе кайнисенчен вара вӑрҫа чи малтан кӗрсе каякансен ушкӑнне хатӗрлет.
— Ватрас арӑмӗ чирлӗ. Ҫавӑнпа та мана ячӗҫ, — пӗлтерчӗ Чӗкеҫ. — Хӑватлӑ Эсрел, чӑвашсем санран Алмаса турхана лартма ыйтаҫҫӗ, сан умри парӑма ҫитес вӑхӑтрах парса татма сӑмах параҫҫӗ.
— Эпӗ хушнине пурнӑҫа кӗртсен, эсир ыйтнине пурнӑҫлама маншӑн йывӑрах мар. Улӑпа леш тӗнчене ӑсатсан Алмаса турхана кӑна мар, пӗтӗм чӑвашсен патшине лартӑп. Улӑп сывӑ чухне Алмасӑн кунтах юлма тивет. Акӑ сире мӗн кирли, ыттине хӑвӑр пӗлӗр, — терӗ те Эсрел леш япаласене Чӗкеҫе пачӗ. Халӗ ӗнтӗ вӗсем Элпи аллинче.
Ах, ҫав ылтӑна ӑна? Мӗн тутармасть пуль ҫынсене. Ырӑ ҫын аллине лексен ырӑ ӗҫе пулӑшать. Усал аллинче вара ҫын хуйхине пысӑклатать. Лайӑххипе япӑххи ылтӑн ҫумӗнче юнашарах.
Чӗкеҫ каланисем Элпие самаях шухӑша ячӗҫ, манас тесен те вӑхӑтран-вӑхӑта аса илтерсех тӑраҫҫӗ. Ҫитменнине тата Улӑп юратӑвӗ ытларах ывӑлӗ ҫине ӳкрӗ. Пӗрмаях пӗрле, килте те нушана кӗрсе ӳкнӗ халӑха ҫӑласси пирки калаҫаҫҫӗ, кашни кунах вӑрҫӑ вӑййи мӗнле иртнине сӳтсе яваҫҫӗ, асӑрханӑ йӑнӑшсене тепӗр кунне тӳрлетме калаҫса татӑлаҫҫӗ. Ҫакӑн пек килӗшӳллӗ лару-тӑрушӑн Элпи малтанхи вӑхӑтра самаях савӑнатчӗ. Ашшӗпе ывӑлӗ калаҫнине айккинчен пӑхса тӑрса киленетчӗ. Халӗ вара аплах мар, килнӗренпе те Улӑп ытамӗнче пулса курманни канӑҫ памасть ӑна. Чун туртать, юн вылять, Улӑп вара хӑй юратӑвне палӑртмасть… Ватӑлма пуҫларӗ-ши е ҫар ӗҫне пула вӑхӑтлӑха арҫын тивӗҫне пурнӑҫлама манчӗ-ши? Эсрел ун пек марччӗ, Элпие асӑрхамасӑр иртсе каймастчӗ.

«Патша» сӑмах вӑл такама та илӗртет. Тепӗр тесен тата ҫак чаплӑ ята илтме Элпин те май пур вӗт-ха. Тулли пурнӑҫпа пурӑнса курас та кайран ҫак ята Юмана парас. Патша амӑшӗ пулни те хисеплӗ. «Ҫук, васкамалла мар, — чарчӗ хӑйне Элпи. — Малтан Эсреле ҫапса ҫӗмӗртӗр-ха. Унсӑрӑн кайран каллех лешӗн куҫӗнчен пӑхма тивет, хырҫӑ тӳлесси те пӑрахӑҫа тухас ҫук. Эсрел вӑл чее, эпӗ вара унтан та чеерех пулма тӑрӑшӑп. Курӑпӑрха унта кам ҫиеле тухнине». Ҫак ӗмӗтпе хавхаланчӗ, ҫак шухӑшпа кӑштах лӑпланчӗ чӑваш тӑрӑхне аякран килнӗ хӗрарӑм…



ХII


Вӑрттӑн сӑнаса тӑракансем пӗлтернӗ тӑрӑх, Эсрел хӑй ҫарне хуларан илсе тухса ятарласа тунӑ ӳплесенче тытать иккен, вӑрҫӑ вӑййисем ирттерет. Ҫапӑҫу ҫӑмӑлах пулас ҫуккине чухлать вӑл, апла пулин те хӑй ҫыннисене шанать. Ку таранччен ун ҫулне пӳлекен ҫар пулманччӗха. Ахальтен мар ӗнтӗ таврари вуншар халӑх ӑна хырҫӑ тӳлесе пурӑнать. Эсрел паян нихҫанхинчен те пуян. Тин ҫеҫ, ав, хӑйӗн валли питӗ капмар кермен лартрӗ. Лашапа тӗве кӗтӗвӗсен шутне вара шутласа та пӗтереймӗн. Ҫапах та Эсрелӗн чунӗ халичченхи пекех лӑпкӑ мар. Енчен те хырҫӑ тӳлекен халӑхсем Улӑпа пулӑшма тытӑнсан?… Килӗшӳллӗн пурӑнас тесе элчӗсем те ярса пӑхнӑччӗ ӗнтӗ, Улӑп йышӑнмарӗ…
Алла хӗҫ тытнӑ халӑх куҫ умӗнчех улшӑнса пычӗ. Паян вара пуриншӗн те питӗ яваплӑ кун, халӑх Эсреле хирӗҫ каякансене ӑсатма тухнӑ. Пӗтӗм таврара ҫарӑҫ[1] юрри янӑрать.
Акӑ инҫех те мар самай пысӑк ушкӑн курӑнса кайрӗ. Хыҫаларах тӑванӗсем, тус-тантӑшӗсем утса пыраҫҫӗ. Макӑракансем те пур. Вӗсене асӑрхасан Элпипе Улӑп ҫумӗнче тӑракан Юман чӑтса тӑраймарӗ, хирӗҫ чупрӗ. Карталанса утса юрлаканскерсем ӑна ушкӑн варрине тӑратрӗҫ.


Чашки-чашки мӑйрине

Кампа ларса ҫием-ши?

Ни ати ҫук, апи ҫук —

Кам ӑсатса ярӗ-ши?

Ати кил хушши ҫатма пек,

Ҫӑмарта кусса каяс пек.

Ҫӑмарта кусса каяс ҫук —

Эпир тухса каятпӑр.

Пилеш хӗрлӗ — пӑхма лайӑх,

Ҫиме тӑрсан пит йӳҫӗ.

Ҫарӑҫ ячӗ — ҫӑмӑл ят,

Кайма тӑрсан пит йывӑр.

Ик шур тутӑр пӗр вӗҫрен -

Хачӑ касса уйӑрчӗ.

Эп савнипе пӗрлеччӗ —

Ҫарӑҫ ячӗ уйӑрчӗ.




Ҫамрӑк ҫарӑҫсем йӑлкӑшса ҫунакан кӑвайт патне ҫитсессӗн юрлама чарӑнчӗҫ, йӗри-тавра карталанса тӑрса кӑвар умӗнче тупа турӗҫ, тем пек хӑрушӑ самантра та пӗрне-пӗри хӳтӗлеме сӑмах пачӗҫ. Унтан шӑпӑрҫӑ хӑй кӗввине пуҫларӗ. Ҫарӑҫсем сӑран аттисене хыврӗҫ те шӗл кӑвара тикӗс сарса хурса ташлама тытӑнчӗҫ, ҫарранах кӑвар ҫине кӗрсе кайрӗҫ. Ташласа ҫаврӑнса пынӑҫемӗн Улӑп кашнинех хӗҫ парса тӑчӗ. Юман та кунтах, ун валли чи вӑрӑммине, йывӑртараххине суйласа илчӗ. Ҫав самантра Элпи чупса пычӗ те:
— Халех хӗҫ тыттарма ан васка-ха, ҫамрӑк вӗт-ха вӑл, — терӗ.
— Амӑшӗ, эсӗ ан чар-ха, ҫитӗннӗ арҫын шутне кӗтӗр ӗнтӗ, — лӑплантарма пикенчӗ Улӑп. — Ан хӑра, эпӗ ӑна яланах хам ҫумра тытӑп, хӳтӗлӗп…
Акӑ, ҫарӑҫсем вуншарӑн, ҫӗршерӗн тӑрса тухрӗҫ. Сӑрнайҫӑсемпе ялавҫӑсем те хатӗрех тӑраҫҫӗ, Улӑп алӑ суласса кӑна кӗтсе тӑраҫҫӗ. Ҫарӑҫсен шутӗнче Нарпи те пур. Вӑл ухӑпа перекенсен ушкӑнне ертсе пырать. Меллӗ самантпа усӑ курса Нарпи кукашшӗ патне чупса пычӗ те пил пама ыйтрӗ.
— Хӗрӗм, тӑшмана ан шелле, — терӗ мӑчавӑр. — Тавҫӑруллӑ та сыхлануллӑ пул. Асту, сансӑр пуҫне манӑн урӑх никам та ҫук. Улӑп хушнине итле. Ҫӗнтерӳпе таврӑн. Турӑ сыхласа тӑтӑр сана.
— Эсӗ каланӑ пек пултӑр, — терӗ те Нарпи ыттисем патне чупса кайрӗ. Кашниех кӑкӑр умне тӗве тирӗнчен тунӑ хӳтлӗх ҫакнӑ.
Ҫӗрпӳсемпе пинпӳсене пил панӑ хыҫҫӑн черет Юманпа Улӑпа ҫитрӗ.
— Хӑватлӑ Улӑп, сана ҫакӑ ҫутӑ тӗнчене чӑваш турри янӑ. Паллах, чӑвашсене сыхлама. Санӑн ҫулна хӗвелпе уйӑх ҫутатса тӑччӑр, ывӑнасран ҫӗрпе шыв вӑй парса пыччӑр. Эсреле тӗп туса ҫӗнтерӳпе килмелле пултӑр.
— Ҫапла пултӑр, — терӗ Улӑп.
— Эсӗ вара, ҫамрӑк Юман, чӑн-чӑн ҫар пуҫӗ пулса таврӑн.
— Ҫапла пултӑр, — терӗ Юман.
Унтан мӑчавӑр иккӗн аран йӑтса тӑракан хӗҫҫе Улӑпа пама хушрӗ. Лешӗ сылтӑм аллипе тытрӗ те каллӗмаллӗ сулкаласа пӑхрӗ, инҫех мар ӳсекен ватӑ йӑмран мӑнтӑр туратне чалт кӑна касса ӳкерчӗ.
— Ҫак хӗҫҫе чи ӑста тимӗрҫӗсем ятарласа сан валли турӗҫ. Аллунтан ан ӳкер ӑна. Ун ҫивӗчлӗхӗ тӑшман пуҫне кастӑр.
— Ҫапла пултӑр! Халӗ ӗнтӗ кайма та вӑхӑт. Элпи, малашне кунти пурнӑҫа санӑн йӗркелесе пыма тивет. Ман вырӑна юлатӑн. Мӑчавӑрпа, кунта юлнӑ турхансемпе канашла. Хӑрушлӑх сиксе тухсан халӑха ҫӗкле, кирлӗ пулсан хӗҫ тыттар.
Элпи малтан Улӑпа, унтан Юмана ыталарӗ, йӗпеннӗ куҫне шӑла-шӑла илчӗ.
— Кайрӑмӑр! — терӗ те Улӑп аллине ҫӗклерӗ. Таврари шӑплӑха сӑрнай сасси ҫурса ячӗ. Темиҫе пин ҫынран тӑракан ҫар вӑрӑм ҫула тапранчӗ…
Кунти тавралӑх пушанса юлнӑ пекех туйӑнчӗ, темле лӑпкӑлӑх хуҫаланма пуҫларӗ. Апла пулин те пурнӑҫ хӑй йӗркипех шуса пычӗ. Йывӑрлӑхӗ ытларах хӗрарӑмсемпе ваттисем ҫине ӳкрӗ. Ачасем те вӗсен ҫумӗнчех, вылясси вырӑнне ӗҫлеме тивет.
Вӑрҫӑ вӑл ача вӑййи мар, унта темӗн те пулса иртет. Кӗҫех акӑ аманнисем килме пуҫлӗҫ. Вӗсене кӗтсе илсе сыватас ӗҫе вара Улӑп хушнипе Минеслу турханӑн йӗркелесе пымалла. Сурансене ҫыхма таса пир ҫителӗклех хатӗрленӗ ӗнтӗ. Ачасем вара улӑхра, анасем хӗрринче эмел курӑкӗ пухаҫҫӗ. Ку пит йывӑр ӗҫех марха. Ҫарӑҫсем валли ҫӑкӑр пӗҫерсе хатӗрлесси вара пит тертлӗ.
Шӑпах ҫак ыйтупа кайрӗ те ӗнтӗ Минеслу Элпи патне. Ак тамаша, тӳрех кӗртмеҫҫӗ иккен. Хурал ҫав тери тимлӗ, ҫивӗч куҫлӑ.
— Тӑхтама тивет, — терӗ хапха умӗнче тӑракан ватӑрах арҫын. — Элпи патша халӗ курӑк шывӗпе ҫӑвӑнать.
— Мӗнле патша? — тӗлӗнсе пӑхса илчӗ Минеслу.
— Хӑйне вӑл ҫапла чӗнме хушать. Ҫӑвӑнса тухнӑ хыҫҫӑн выртса канмасӑр хӑй патне никама та кӗртмест. Унччен кайкаласа ҫӳре. Каймалли ҫук пулсан ҫак каска ҫинче кӗтсе лар.
Минеслу кун пеккине кӗтменччӗ. Мӗнле-ха капла, юнашар йӑх турханне кӗртмеҫҫӗ. Тарӑхнине пытармасӑрах малалла утрӗ, анчах ун умне самай тӗреклӗ ҫамрӑк арҫын тухса тӑчӗ, аллипе сулкаласа унталла кайма юраманнине пӗлтерчӗ.
— Мӗскер эсир? Ку тата мӗншӗн ҫарта мар? Пӑх-ха ӑна, ҫапӑҫас вырӑнне хӗрарӑмсене сыхласа пурӑнать.
— Минеслу турхан, сана палларӑм эпӗ. Апла пулин те ытлашши ан вӑрҫ-ха, лӑплан. Пирӗн мӗн хушнине итлемелле. Кӑна та ан ятлаҫ, калаҫаймасть вӑл. Ун чӗлхине хӑйсене хирӗҫ тӑнӑшӑн Эсрел ҫыннисем касса татнӑ, — ӑнлантарчӗ ватти. — Хӑюллӑ ҫынччӗ вӑл, халӗ вара хуҫӑлнӑ, унчченхи пек мар. Тархасшӑн ан ятлаҫ, веҫех илтет вӑл, анчах калаҫӑва хутшӑнаймасть.
Ҫав хушӑра килкартинчи пӗчӗк пӳртре хӗрарӑмсем юрлани илтӗнсе кайрӗ. Юрри вара темшӗн ҫав тери салхуллӑскер.
— Кусем камсем тата? — ыйтрӗ Минеслу.
— Ал ӗҫ ӑстисем вӗсем. Элпи патша валли кӗпе ҫӗлеҫҫӗ. Улӑпа кӗтсе илме кирлӗ тет.
— Ав мӗнле иккен.
— Ахах-мерченне ӗнер тупса килчӗҫ-ха, халӗ тӗррине тӑваҫҫӗ. Кӗпи питӗ чаплӑ пулать теҫҫӗ… Эсӗ килни ҫинчен кӗрсе калам-ха.
Лешсем ҫаплипех юрлаҫҫӗ, чӗрери тунсӑха юрӑпа лӑплантарасшӑн.


Ука пӗрчи пек ҫӳҫӗме

Якатман кун иртмерӗ.

Йӗс мерчен пек савнине

Асӑнман кун иртмерӗ…




Кӗҫех леш хурал тухрӗ те кӗме юранине пӗлтерчӗ. Минеслу пӳртелле васкарӗ.
Питӗ капӑр хыҫлӑ пукан ҫинче Элпи ларать. Те курӑк шывӗпе ҫӑвӑннӑран сӑнӗ тин ҫеҫ мунчаран тухнӑ чухнехи пекех ҫиҫет.
— Ырӑ кун пултӑр, Элпи, — терӗ Минеслу ӑшри хирӗҫӳлӗхе пытарма тӑрӑшса.
— Элпи мар, Элпи патша темелле, — тӳрлетсе илчӗ Улӑп арӑмӗ.
— Мӗнле-ха капла, пӗр харӑсах икӗ патша-и пирӗн?
— Улӑп ҫапла хушса хӑварнӑ.
— Апла эсӗ каланӑ пек пултӑр эппин, Элпи… патша.
— Мӗн ҫӑмӑлпа килтӗн-ха, Минеслу турхан? Мӗн ыйтмалли пур?
— Ыйтмалли ҫук-ха манӑн. Ҫарӑҫсем валли ҫӑкӑр пӗҫерессине лайӑхрах йӗркелесчӗ. Ҫӑнӑх сахал, пухакансем те ҫукпа пӗрех.
— Хӑв тата мӗн тӑваканни? Сана хушнӑ пулсан, ӗҫле.
— Хам йӑхра йӗркеллех-ха, ыттисен турханӗсем ҫара кайнӑ вӗт-ха. Вӗсене хушу тӑвасси сан ӗҫ мар-и-ха?
— Ҫук, ку ыйтупа мана чӑрмав кӳмесен те юрать. Хӑвах татса пар.
— Мӗнле-ха капла? Хӑвна патша тесе чӗнтересшӗн, ӗҫне тӑвасшӑн мар.
— Ӑҫтан пӗлсе пӗтерӗн кунти йӗркесене.
Элпи икӗ хутчен алӑ ҫупса илчӗ те пӳлӗмре Чӗкеҫ курӑнса кайрӗ.

— Итлетӗп сана, Элпи патшамӑр, — терӗ пуҫне тайса.
— Минеслу турхан мӗн каланине шута ил те пулӑшма тӑрӑш. Ҫарӑҫсем валли ҫӑкӑр ҫитмест тет вӑл.
— Юрать, Элпи патшамӑр, эсӗ каланӑ пек пултӑр.
— Халӗ кайма пултаратӑр… Мӑчавӑра чӗннӗччӗ унта…
— Кунтах вӑл, Минеслу тухасса кӗтсе тӑрать.
— Кӗтӗр эппин.
Канӑҫсӑр пурӑнӑҫ мӑчавӑра та ҫапать. Мӑнукӗ ҫара кайнӑ хыҫҫӑн сӑнран та улшӑннӑ пек. Ара, вӗри апат та вӑхӑтра лекмест те. Чаплӑ пукан ҫинче мӑнаҫланса ларакан Элпи умӗнче вӑл юмахри чике варчӑк[2] пек кӑна курӑнать. Элпи вара мӑчавӑра хисеплесе ура ҫине те тӑмарӗ. «Кун пек пукан Улӑпӑн ҫукчӗ. Ятарласа тутарнӑ пуль ӗнтӗ», — шухӑшласа илчӗ ыттисем пурте сума сӑвакан варчӑк.
— Мӗскер, усал хыпар ҫитмерӗ пуль те? — ыйтрӗ мӑчавӑр кӗнӗ-кӗменех хӑравҫӑ сасӑпа.
— Ҫук, урӑххи пирки-ха. Питӗ сумлӑ ӗҫ хушатӑп сана.
— Мӗн-ши ӗнтӗ?
— Улӑп валли кермен лартмалла. Ун текех ҫакӑн пек илемсӗр пӳртре пурӑнмалла мар. Халӑха пух та ӗҫе пуҫӑн. Ниме тетӗр-и-ха? Халех пуҫӑнмалла.
— Чимӗр-ха, ниепле те тавҫӑрса илейместӗп. Мӗнпе тата кампа лартмалла вара керменне? Ҫак тапхӑрта кермен пирки шутламалла-и вара?
— Улӑп валли парне пултӑр.
— Вӑл ҫапла та-ха. Вӑхӑчӗ меллӗскер мар-ҫке. Кермен тесе калама ҫеҫ ҫӑмӑл. Ӑна лартма чул та, вӑрман та кирлӗ, пирӗн вара йӗркеллӗ ӗҫ хатӗрӗсем те, ӑстисем те ҫук. Ватӑ-вӗтӗпе мӗнле кермен лартӑн-ха. Тимӗр-тӑмӑр та чылай кирлӗ. Хӑвах пӗлетӗн, пурне те хӗҫ тунӑ ҫӗре янӑ вӗт-ха.
— Мӗн кирлине тупӑр. Укҫине хам парӑп.
— Ҫук, ҫук, ҫакна халӑх йышӑнас ҫук. Ку ӗҫе чунӑм пачах та туртмасть.
— Апла эс патша хушнине тӑвасшӑн мар-ха?! — хыттӑн каларӗ Элпи.
— Мӗнле патша? Улӑп кун пирки калаҫмастчӗ-ҫке.
— Хальлӗхе патша эпӗ пулатӑп. Мана итлемелле, мӗн хушнине тумалла.
— Ку вӑл пӗччен татса памалли ӗҫ мар. Шурсухалсемпе канашласа пӑхам-ха. Мана хирӗҫ Минеслу тухатчӗ. Унпа калаҫса пӑхмарӑн-и?
— Унӑн хӑйӗн ӗҫӗ пур. Кӑна вара сана хушатӑп.
Элпи хӑйӗннех перет, мӑчавӑр каланине хӑлхана та чикмест. Калаҫнӑҫемӗн сассине хытарса пырать тата. Мӑчавӑр, халиччен ҫакӑн пеккине курманскер, аптрасах ӳкрӗ. Ҫапах та хӑйне алла илчӗ.
— Элпи, хӗрӗм, хӑв мӗн тума шутланине тавҫӑрса илетӗн-ши эсӗ? Шухӑшу санӑн ҫав тери сиенлӗ. Улӑппа халӑха хирӗҫтерсе ярас ҫул ҫинче тӑратӑн эсӗ. Мӗнле вӑхӑтра пурӑннине шута илместӗн.
— Тупнӑ вӗрентекен! Улӑп килсен пӗтӗмпех каласа паратӑп ак.

— Улӑп ятне унталла-кунталла турткалама кирлӗ мар. Ӑна эпир, тен, санран лайӑхрах та пӗлетпӗр. Чӑваш патшисем вӗсем халӑх йӑли-йӗркипе пурӑнаҫҫӗ. Эсӗ вара кермен лартса халӑхпа Улӑп хушшине савӑл ҫапасшӑн, ыттисенчен сивӗтесшӗн ӑна. Тепӗр тесен тата ҫурт лартасси вӑл пачах та ман ӗҫ мар. Ман ытларах чун керменӗ пирки шутламалла, тӗн йӗркине тытса пымалла. Усал ӗҫпе турра кӳрентерес марччӗ. Чӳкне те вӑхӑтра тӑвасчӗ. Улӑп сывлӑхӗшӗн те кашни кунах кӗл тӑватӑп. Ҫакӑ ҫителӗксӗр-им вара? Е эсӗ ман ӗҫе юриех нимӗн вырӑнне те хурасшӑн мар? Кереме пырса курмастӑн та нимӗн те пӗлместӗн. Ҫынсем ав йӗркеллех ҫӳреҫҫӗ, турӑран пулӑшу ыйтаҫҫӗ. Тепӗр хут калатӑп, кермен лартасси ман ӗҫ мар вӑл. Ман пек ватӑсӑр пуҫне урӑх никам та ҫук-им вара? Кирлех пулсан ҫамрӑкраххине туп.
— Асту! Улӑп килтӗр-ха…
Мӑчавӑрпа Элпи килӗшӳ тупаймарӗҫ. Кашни хӑй шухӑшне мала хурса уйрӑлчӗ. Мӑчавӑра Улӑп хыҫҫӑн таҫтан килсе кӗнӗ ҫак хӗрарӑм вырӑнсӑр хушусем туни пачах та килӗшмерӗ. Хӑйне пил панӑ ватӑпа ҫапла калаҫни самаях пӑшӑрхантарчӗ. Элпи тарӑхӑвӗ вара урӑхларах. Кунти ҫынсем ӑна патша вырӑнне хурасшӑн мар. Вӑл хушнине итлемесен те пултараҫҫӗ. Апла-тӑк, унӑн парӑнма юрамасть ыттисене итлеттермелле, хӑй камне кӑтартмалла.
Элпи алӑ ҫупса Чӗкеҫе чӗнсе илчӗ те мӑчавӑрпа кӑмӑлсӑррине пӗлтерчӗ.
— Сирӗн хушӑра ҫепӗҫ калаҫу пулма та пултараймасть, — терӗ Чӗкеҫ. — Нарпи кукашшӗ вӗт вӑл.
— Нивушлӗ ҫакӑнта халӑха ӗҫлеттерме пултаракан ҫын ҫук вара? Тупса пар-ха ҫавӑн пеккине. Керменте пурӑнса курас килет манӑн.
— Чӑннипех патшана лариччен чӑтмаллах ӗнтӗ. Хӑвна итлеменнисене кайран тӑна кӗртсе илӗн-ха. Сана пулӑшма пултаракан ҫын пирки вара… Пур ун пекки, — аса илчӗ Чӗкеҫ уксах Миккана.
— Чӗнсе кил-ха ӑна, калаҫса пӑхам.
Миккасем килте ҫук иккен. Чӗкеҫ вара тӳрех Амине патне васкарӗ. Урӑх ӑҫта пулччӑр-ха вӗсем? Чӑнах та ҫавӑнта. Ырӑ хыпарпа килмен иккен вӗсем кунта. Амине пӗрмаях Пӑрчканпа калаҫса выртать иккен. Вӑхӑтранвӑхӑта хӑйне ухмаха тухса кайнӑ ҫын пекех тыткалать. Паян тата тӗлӗнмелле сӑмах персе ячӗ: Алмас ман ывӑл мар терӗ, Чӗкеҫ ятне аса илчӗ, анчах мӗн калас тенине ӑнланма йывӑр, сӑмахсене пӑтраштарать.
— Питӗ вӑхӑтра ҫитрӗн-ха эсӗ, Чӗкеҫ, — терӗ хыпӑнса ӳкнӗ Калима. — Анне сан ятна асӑнать.
— Чӗкеҫ, Чӗкеҫ, ҫаксене чар-ха. Мана темӗскер тӑвасшӑн вӗсем. Нимӗнле ылтӑн та ҫук ман, — терӗ Амине Чӗкеҫе курсассӑн.
— Мӗскер эсӗ, анне… Санран нимӗнле ылтӑн та ыйтмастпӑр вӗт. Ун пирки текех калаҫмӑпӑр та. Алмас пирки вара… Чирлӗрен ҫапла пакӑлтататӑн пулӗ.
— Ун пирки мӗн калать тата? — ыйтрӗ Чӗкеҫ тӗлӗннине пытараймасӑр.
— Ман ывӑл мар тет.
— Ҫук, ан ӗненӗр ӑна, — татӑклӑн каласа хучӗ Чӗкеҫ кӑштах шухӑша кайса тӑнӑ хыҫҫӑн. — Калима, эсир йӗкӗрешсем пулнине пурте пӗлеҫҫӗ. Анчах астӑвӑр, ҫак сӑмах ҫын ҫине тухсассӑн Алмаса турхана лартасси кӑткӑсланать. Хӑвӑра мӗнле йывӑрлӑх кӗтнине чухлатӑр пуль тетӗп.
— Анне, ҫак шухӑша пуҫран, тархасшӑн, кӑларса пӑрах эсӗ, — пӑшӑрханса ыйтрӗ Калима. — Лӑплан-ха, вилӗм алӑкран шаккать теме пӑрах. Пурӑнмалла сан.
— Чирлӗ ҫынран темӗн те кӗтме пулать, — хутшӑнчӗ калаҫӑва Микка. — Ҫывӑрса кайрӗ-ха.
— Микка, эпӗ сан пата килнӗччӗ. Сана Элпи патша хӑй патне чӗнет.
— Мӗскер сиксе тухрӗ вара? — хӑраса ӳкрӗ Микка.
— Ҫук, ҫук, нимех те мар. Пӗр ӗҫ пирки санпала канашласа пӑхасшӑн вӑл.
— Апла пулсассӑн пырӑп эппин.
— Васка, кӗтме юратмасть вӑл, Элпи патша. Ҫипуҫна та улӑштар.
«Кайса тумланам-ха», — ҫапла каласа Микка килне васкарӗ. Чӗкеҫ те тухма тӑнӑччӗ, анчах Амине сасси чарчӗ.
— А-а-а, эсир каллех пӗрле иккен-ха. Ман Ватрас ҫумне ан ҫулӑх. Куҫу аванах курать-ха сан. Эсӗ кунта юриех куҫсӑр ҫын пек тытатӑн хӑвна. Пӑх-ха вӗсене, алӑран ҫавтӑнсах ҫӳреҫҫӗ. Чим-ха, ҫитӗп-ха сирӗн пата. Пӑрчкан, сана-и, сана эп…
— Пӗрмаях ҫапла аташать вӑл, — пӗлтерчӗ Калима. — Ҫывӑрнӑ чухне те калаҫать.
— Ӑнланатӑп, ҫылӑхӗ канӑҫ памасть ӑна.
— Мӗншӗн апла калатӑн вара?
— Пӑрчкан хӑй вилӗмӗпе вилмен вӑл. Амине самаях тӑрӑшрӗ.
— Мӗскер кирлӗ мара палкатӑн эсӗ? Ун пек пулма та пултараймасть, — терӗ Калима хӑраса.
— Пулать ҫав. Пӑрчкан вӑл Ватрасӑн чи пирвайхи юратӑвӗ. Анчах пӗрлешме май килмен вӗсен. Юрату туйӑмӗ вара кайран та сӳнмен. Ҫакна аннӳ сиснех ӗнтӗ. Курайманлӑх та ҫуралнӑ.
— Мӗнле-ха капла, эпӗ хам суккӑр иккен. Шухӑшласа пӑхсан, чӑнах та, суккӑр ҫав.
— Ну, юрӗ. Ман васкамалла. Амине хытӑ аптраса ӳксен, систер. Тӑнӗ арпашӑннӑ унӑн. Пӗр сӑмахне те ан ӗнен, Калима. Ытларах Алмас пирки шухӑшла. Ҫавӑ килсен хӑвна та ҫӑмӑл туйӑн.
— Ҫапах та мӗншӗн-ха вӑл Алмас ҫинчен калаҫнӑ чухне сан ятна аса илет? Мӗнле вӑрттӑнлӑх пур сирӗн хушӑра? Ан пытар, кала ӗнтӗ. Никама та нимӗн те шарламӑп. Турӑ умӗнче сӑмах паратӑп.
— Юрӗ эппин… Ҫак япала эсӗ ҫуралнӑ кун пулса иртрӗ. Пӗр виҫӗ кун маларах эпӗ те ача ҫуратнӑччӗ.
— Хӗр пуҫӑнах-и? — пӳлчӗ Чӗкеҫ сӑмахне Калима тӗлӗннине пытараймасӑр.
— Ун чухне эпӗ ухмаха тухса каймаллах пӗр качча юратса пӑрахнӑччӗ. Ҫавна кӑна качча тухас килетчӗ. Тен, ача ҫураласса пӗлсен манпа пӗрлешӗ тесе качча тухичченех парӑнтӑм. Анчах ӗҫ ӑнмарӗ, тепри туртса илчӗ ӑна. Кулянтӑм ӗнтӗ.
— Кам вара вӑл? Эпӗ пӗлетӗп-и?

— Халӗ ҫук вӑл, вилнӗ… Ҫапах та ун чухне пит макӑрсах ҫӳремерӗм, варта ача аталанни лӑплану пачӗ, юратнӑ ҫынран вӗт. Арҫын ача ҫуралчӗ. Виҫҫӗмӗш кун каҫпала ман пата апӑс карчӑк хашкаса пырса кӗчӗ. Ывӑлӑма та вӑлах ҫураттарнӑччӗ-ха. «Чӗкеҫӗм, хӗрӗм, — пуҫларӗ вӑл сӑмахне кӗнӗ-кӗменех, — итле мана. Ачине ҫуратма пулӗ-ха ӑна, пӑхса ҫитӗнтересси йывӑр. Пӗччен пурнӑҫпа ачуна телейлӗ тӑвайӑн-ши? Арҫын ача вӗт. Ашшӗне шырама пуҫласан тата? Тавҫӑруллӑ пул, хӗрӗм. Тин ҫеҫ Ватрас арӑмне ача ҫураттартӑм. Каллех хӗрача. Ватрасӗ ҫук-ха. Анчах тепрер кунран ҫаврӑнса килсессӗн Аминене пуҫран шӑлас ҫук. Вӑл ывӑл ҫуратасса шанса пурӑнать тет. Хӑй вырӑнне турхан ҫитӗнтересшӗн ӗнтӗ. Чӗкеҫ, парса яр ывӑлна».
Ҫак сӑмахсене илтсен пуҫӑм ҫаврӑнсах кайрӗ. Ниепле те тавҫӑрса илейместӗп. Мӗн тумалла, мӗн каламалла? Хам ача вӗт-ха. Анчах апӑс карчӑк каланинче те темӗскер пур пек. Турхан ывӑлӗ каярах турхан пулатех ӗнтӗ…
«Чӗкеҫ, ман васкамалла. Аминен тепӗр ача та пур, теприне ҫуратиччен кӑшт канса илтӗр-ха. Эпӗ вара имлӗ курӑк кайса илем тесе тухса килтӗм. Эсӗ халь ҫамрӑк, татах ача ҫуратма ӗлкӗрӗн-ха, качча тухсах. Ку вара пуян ҫын килӗнче ӳстӗр. Тен, турхана та ларӗ. Эй, мӗн санпа ытлашши калаҫмалла ҫак. Айван-ха эсӗ. Кайран мана тав тӑвӑн ак», — терӗ те ачана йӑтса тухса кайрӗ…
— Ав мӗнле иккен. Алмас… Шӑллӑм… Ҫуралнипе пичче шутланать ӗнтӗ. Юнпа вара… Апла анне калаҫнинче тӗрӗслӗх пурах иккен.
— Пур, Калима, пур. Калас терӗм ӗнтӗ. Чӑн сӑмахӑн суйи ҫук теҫҫӗ вӗт.
— Халь тин тавҫӑрса илтӗм эсӗ пирӗн пата мӗн сӑлтавпа пӗрмаях пырса ҫӳренине.
— Ҫапла, хӗрӗм, ҫапла. Ывӑлӑма курас килетчӗ-ҫке.
— Чӗкеҫ аппа, каҫар мана. Тен, тепӗр чухне йывӑр сӑмах та каларӑм пуль.
— Сӑмах мӗн вӑл, Алмас ҫукки чуна ҫурать. Кашни кунах ҫавӑншӑн кӗл тӑватӑп. Эсир те ҫав… Пӗри те ҫине тӑмарӑр. Юрать-ха, Улӑп ҫаврӑнса килчӗ. Ывӑлӑма куратӑпах пуль тетӗп-ха. Ну, юрӗ. Калаҫу ытлашши вӑраха кайрӗ. Тепӗр хут калатӑп, ҫакна урӑх никамӑн та пӗлмелле мар. Ман халь васкамалла, — терӗ те Чӗкеҫ тухса вӗҫтерчӗ.
Калима вара ҫывӑракан амӑшӗ патнерех ҫывхарса чылайччен шухӑша кайса ларчӗ, ачалӑхне аса илчӗ, Алмаспа выляса ӳсни те куҫ умӗнчех. «Эх, мӑнтарӑн, нимӗн те пӗлмест вӗт-ха вӑл», — хӗрхенсе илчӗ вӑл Алмаса. Паллах, унчченхи пек туйӑмпа мар ӗнтӗ. «Тавах сана, Чӗкеҫ, каласа панӑшӑн. Апла, эппин, турхан килӗнчи пӗртен-пӗр тӗпкӗч эпӗ пулатӑп», — пӗтӗмлетрӗ Калима. Уксах Миккана качча тухнишӗн те пӑшӑрханса илчӗ. Шаннӑ йӑвара кайӑк пулмарӗ. Ылтӑн-кӗмӗлсӗр тӑрса юлнӑ хыҫҫӑн вара ыттисенчен нимӗнпех те уйрӑлса тӑмасть. Сӑнран та ватӑраххӑн курӑнма пуҫларӗ.
Ҫак нумай ҫул хушши пытарса усранӑ вӑрттӑнлӑха Чӗкеҫ те ахаль уҫса парас ҫук. Саманчӗ ҫавӑн пекскер ҫаврӑнса тухрӗ. Енчен те Амине виличчен каламасан кайран ӗнентерме те пулмӗ. Леш апӑс карчӑк та тахҫанах леш тӗнчере ӗнтӗ. Амине те хӑвӑрт кӑнса выртсассӑн вара… Темӗн чухлӗ кӑшкӑрса ҫӳресен те Алмас ҫумне ҫыпҫӑнаймӑн. Кун пек ҫапах шанчӑк пур, тӑван амӑшне пӑрахмӗ. Енчен те турхана ларсассӑн ӗмӗтленни те пурнӑҫа кӗрӗ…
Микка килне ҫитсен малтан лашине кӳлчӗ. Унтан тумтирне улӑштарса тӑхӑнчӗ те Улӑп арӑмӗ патне вӗҫтерчӗ. Вӑл ҫитнӗ тӗле Элпи шӑпах килкартинче кӗпе ҫӗлекенсемпе калаҫса тӑрать, темле кӑтартусем парать. Капӑр тумланнӑ арҫын чаплӑ урапапа ҫитнине курсан хӗрарӑмсем патӗнчен пӑрӑнчӗ те хирӗҫ утса пычӗ. Микка урапа ҫинчен анчӗ те тилхепине чӗлхесӗр хурала тыттарчӗ. Лешӗ лашана айккинерех уттарса кайса кӑкарчӗ.
— Ырӑ кун пултӑр сана, Элпи патшамӑр, — терӗ Микка пуҫне тайса.
Элпи арҫыннинчен ытларах хайскерӗн тумӗ ҫине пӑхса илчӗ. Пачах та кунти ҫынсем пек мар, ытларах Эсрел ҫӗршывӗнчи пуянсем пек тӑхӑннӑ. «Мӗншӗн ҫакӑн пек тумпа килчӗ-ши вара ку?» — шутласа илчӗ Элпи.
— Хӑвшӑн та ырӑ кун пултӑр, — терӗ те хӗрарӑм аллипе пӳртелле кӑтартрӗ. — Микка терӗҫ сан пирки.
— Ҫапла, ырӑ патшамӑр.
Ҫын кӑмӑлӗ вӑл нумай вӑхӑт хушши туса пыракан ӗҫрен те чылай килет. Миккапа та ҫаплах ӗнтӗ. Тарҫӑсемпе, ахаль ҫынсемпе калаҫнӑ чухне хаярлӑха мала ярать. Турхансемпе Эсрел ҫыннисем хушшинче вара пачах урӑхла. Халӗ те ҫавах, Элпие пысӑка хурса хисеплекен ҫын пек тыткалама тӑрӑшрӗ. Кун пек калаҫу кама ан килӗштӗр? Ку пачах та мӑчавӑр пек мар. Ҫавӑнпа та Элпи шухӑшне хирӗҫлесе пӗр сӑмах та шарламарӗ, килӗшнине палӑртса пуҫне сӗлтсе тӑчӗ.
— Халӑхне ӗҫлеттерме пулӗ-ха ӑна, — хушрӗ сӑмах Микка. — Анчах ҫак ӗҫе ертсе пыма ҫуртне мӗнлерех тумаллине лайӑх курса тӑракан ӑста кирлӗ. Ман шутпа, ку вӑл чӑваш тӑрӑхӗнчи чи чаплӑ кермен пулмалла. Паллах, ӑна лартма паха япаласем кирлӗ: илемлӗ чул, хыр-чӑрӑш пӗрене, тӗреклӗ юман. Ҫаксене тупасси тӑкакпа ҫыхӑннӑ. Укҫа кирлӗ.
— Укҫи пирки чӑрмав ҫук, пӑхӑр та пур, ылтӑн та. Ӗҫӗ ӑнтӑрччӗ. Енчен те ҫакна хӑв ҫине илсессӗн мӗнле тав тумаллине пӗлӗп. Эсӗ ҫак таврари чи ирӗклӗ ҫын пулса тӑрӑн.
— Тавах сана, Элпи патшамӑр. Мана кунтан ытла нимӗн те кирлӗ мар. Ыранах ӗҫе пуҫӑнӑп, ялсене ҫитсе пӑхӑп, чулпа, йывӑҫпа ӗҫлекен ӑстасене тупма тӑрӑшӑп.
— Ҫурчӗ пирки вара… Эсрел керменӗнчен кая юлмалла мар. Эсӗ ӑна курнӑ-и?
— Ватраспа кайсассӑн курнӑччӗ, анчах шалта пулман. Асра юлман вӑл ҫурт.
— Апла Улӑп керменӗ мӗнлерех ҫӗкленмеллине хӑйӑр ҫине хам ӳкерсе парӑп. Тарҫӑсене кала, пӗр-ик лав турттарса килсе тикӗслесе хуччӑр.
— Вырӑнӗ пирки вара мӗнле-ха?
— Ун ҫинчен шутламан-ха эпӗ.
— Апла-тӑк, урапа ҫине ларар та тавралӑха тишкерсе тухар. Ӗҫе вӑраха ярар мар.
Ҫакӑн пек ӑнӑҫлӑ калаҫу Элпи кӑмӑлне тӗпренех улӑштарчӗ, шанчӑк ҫуратрӗ. Хӑюллӑ арҫын иккен ку, иккӗленсе тӑмарӗ. Кун пек ҫын сӗнӗвне мӗнле йышӑнмӑн-ха?
Акӑ вӗсем Миккан капӑр урапи ҫине ларчӗҫ те ҫула тухрӗҫ. Темиҫе ҫӗрте те чарӑна-чарӑна тӑрса йӗри-тавра пӑхкаласа тӑчӗҫ.
— Мана ҫак вырӑн килӗшет, — терӗ Элпи. — Симӗс ҫаран та куҫа ачашлать.
— Ман шутпа, кермен валли инҫетрен курӑнса ларакан вырӑн кирлӗ пек туйӑнать. Акӑ, ял ҫине пӑхса илер-ха. Ҫӳллӗрех вырӑнта мӗнле ҫурт ларать-ха? Кӗлӗ тумалли керем, мӑчавӑр хуҫаланакан вырӑн. Улӑп керменӗ вара унтан та ҫӳллӗрех ҫӗрте пултӑр. Кам ҫурчӗ иккенни аякранах курӑнтӑр.
— Эсӗ каланипе килӗшетӗп, — улӑштарчӗ шухӑшне Элпи, уйрӑмах кермен чи ҫӳллӗ вырӑнта пулмалла тенине ырласа.
— Апла сӑнав сӑрчӗ патне кайса пӑхар-ха, — сӗнчӗ Микка.
Чӑнах та, кунтан пӑхсассӑн пӗтӗм тӗнче уҫӑлса каять, ӳпкери сывлӑш та кӑкӑра сарса янӑ пек туйӑнать. Ах, ҫав чӑвашсене! Мӗншӗн-ши ҫуртне вӑрттӑнрах ҫӗре, вӑрмана е ҫырмаллӑ вырӑна лартма юратаҫҫӗ-ши? Эсрелрен хӑранипе пытанса пурӑнма хӑнӑхнӑран-ши? Хӗсӗк вырӑн чуна та хӗсет тенине мӗншӗн маннӑ-ши? Тен, манман та, пурнӑҫӗ хӗссе ҫитернӗ курӑнать.
Сӑнав сӑрчӗ патӗнчи вырӑн Элпие килӗшни паллӑ ӗнтӗ. Ҫапах Микка тепӗр ҫӗре кайса пӑхма сӗнчӗ. Ун халӗ ҫак меллӗ самантпа усӑ курса хӑйне те лайӑхрах кӑтартмалла. Улӑп арӑмне ярӑнтарса ҫӳреме кашнинех шанмаҫҫӗ ӗнтӗ. Темиҫе ял витӗр тухнӑ чух чарӑна-чарӑна тӑчӗҫ, ҫынсем Элпие пуҫ тайнӑ чухне юнашарах Микка тӑни уншӑн самай хумхануллӑ самант пулчӗ. Вӑл каллех хӑй вӑйне туйма пуҫларӗ. Ҫук, Микка пурӑнать-ха. Кӑтартӗ-ха вӑл хӑй камне! Микка вӑйлӑ. Микка ҫивӗч. Микка вӑл…
Хӑйне патша вырӑнне хурса тыткаласси кама килӗшмӗ ӗнтӗ. Ун пек чухне ҫурма ухмах та ӑслӑ ҫын пек курӑнать, сӑнран начартараххи те илемлӗн туйӑнать. «Патша» сӑмахра унта калама ҫук пысӑк вӑй пытарӑнса тӑрать. Ҫакна Элпи паян тата лайӑхрах туйса илчӗ. Яла вӗсем каҫа хирӗҫ тин ҫаврӑнса ҫитрӗҫ. Уйрӑлнӑ чухне ӗҫе ӑнӑҫлӑ пуҫарса яма тесе Элпи Миккана укҫа та пачӗ. Чӗкеҫ кӑштах пулӑшнипе ҫапла пуҫланчӗ унӑн ҫӗнӗ пурнӑҫӗ. Енчен те вӑл Миккана аса илмен пулсассӑн ӗҫ ҫакӑн пек ӑнӑҫмастчӗ. Микка каллех кӗтесри пӑтара ҫакӑнса тӑракан чӗн саламата аллине тытрӗ…
Элпи вара кунти хуҫалӑха йӗркелесе пыракан Чӗкеҫрен Микка пирки тӗплӗнрех ыйтса пӗлме тӑрӑшрӗ. Ӑна халь пысӑк ӗҫ шанса панӑ. Эсрел парнеленӗ ылтӑна ӗҫлеттерекенни те вӑлах.
— Урине ӑҫта амантнӑ вара вӑл? Е ҫуралассах ҫапла? — ыйтрӗ Элпи Миккана хӗрхеннӗ пек сасӑпа.
— Упапа ҫапӑҫнӑ чухне суранланнӑ теҫҫӗ. Упа Микки тесен пӗлмен ҫын та ҫук. Хам та хӑраттӑмччӗ унран.
— Текех хӑрама кирлӗ мар ӗнтӗ, иксӗр те мана пулӑшакансен шутӗнче. Анчах пӗр япалана асра тыт: мӗн курни, мӗн илтни ҫак килтен тухмалла мар.
— Ӑнланатӑп, Элпи патшамӑр.
— Апла ӑҫта-ха санӑн сӑру? Паянхи куна паллӑ тӑвар.
Чӑвашра сӑра тума пӗлмен хӗрарӑм ҫук. Ӑсталӑхӗ вара ӑруран ӑрӑва куҫса пырать. Ку таранччен Чӗкеҫ сӑрине те никам та хурламанччӗ-ха. Элпи те килӗштерет.
Лайӑх сӑра ытларах ӗҫсен пуҫа аванах пырать, сисӗмтуйӑма та вылятать. Ку сӑрана вара, тутлӑлантӑр тесе, кӑштах пыл та янӑччӗ. Те ҫавӑнпа ӗнтӗ хӗрарӑмсем чӗлхисене ирӗке ячӗҫ.
— Элпи, кала-ха, сана Эсрелпе пурӑннӑ теҫҫӗ. Ҫак сӑмах тӗрӗсех-и?
— Кам калать?! — тарӑхса кайрӗ Улӑп арӑмӗ. — Чӗлхине касса тататӑп!
— Сӑмахӗ сарӑлнӑ ӗнтӗ, пуринне те касса татаймӑн. Пӗринне, ав, хӑвна сыхлаканнинне, унчченех каснӑччӗ. Эсӗ мана Улӑппа савӑшнине каласа пар-ха. Ӑҫта авса антарчӗ? Мӗнле чӑтрӑн? Йывӑр пулмарӗ-и? — кулса илчӗ самаях ӳсӗрӗлнӗ Чӗкеҫ. — Тепӗр тесен, хӗрарӑм темле арҫынна та чӑтать вӑл. Хам пӗлетӗп. Капан айӗнче шӑши вилмест теҫҫӗ вӗт.
— Улӑп пурришӗн сирӗн пурин те мана тав тумалла. Ун сывлӑхне эпӗ сыхласа пурӑннӑ, вилесрен те эпӗ ҫӑлнӑ.
— Кунта вара Нарпи вӑратса илсе килнӗ теҫҫӗ.
— Ҫук, суять вӑл. Ҫаврӑнса килтӗр-ха, эп ӑна…
— Ҫук ӗнтӗ, Улӑп пур чухне эсӗ ӑна нимех те тӑваяс ҫук. Чӑн-чӑн патшана ларсан вара хӑвӑн ирӗк, мӗн тӑвас тенӗ, ҫавна ту. Чим-ха, мӗншӗн пӗр ачапах ҫырлахнӑ вара эсир? Мӗн, Улӑп юратайми пулчӗ-им?
— Чӗкеҫ, чарӑн-ха, чӗремри сурана ан хускат. Атя, тепрер курка ӗҫер те…
Элпи чаплӑ пукан ҫине вырнаҫса ларчӗ те хушусем тума тытӑнчӗ. Малтан юрласа пама ыйтрӗ. Юрласси вӑл Чӗкеҫшӗн нимех те мар, халӗ — пушшех. «Ӑҫта каян, Чӗкеҫ, ҫумӑр витӗр…» — шӑрантарчӗ вӑл аллипе сулкалашсах.
— Халӗ вара ташласа кӑтарт, — терӗ вӑхӑтлӑх патша.
— Ташлама… Пӗччен пит меллех мар ҫав.
— Кама та пулсан чӗн, эппин.
Чӗкеҫ алӑк уҫса пӑхрӗ те чӗлхесӗр Ишетере чӗнсе кӗртрӗ, пӗрле ташлама сӗнчӗ. Лешӗ тӗлӗннипе кӑнн пӑхса илчӗ те ӑнланма йывӑр сӑмахсем персе ячӗ. Чӗкеҫ вӑл те чӑннине калать, те кӑштах куласшӑн, ӑҫтан пӗлӗн-ха.
— Атя, Ишетер, Элпи патшамӑра чӑваш ташши ташласа кӑтартар, — терӗ те Чӗкеҫ вӑйпитти арҫынна аллинчен пырса туртрӗ. Лешӗ тухасшӑн мар турткаланчӗ.
— Малтан сӑра ярса пар-ха ӑна, — хушрӗ Элпи.
Пыллӑ сӑра куркине пушатсан Ишетер кӑмӑлӗ кӑштах улшӑнчӗ, иккӗмӗш курка хыҫҫӑн вара куҫӗ те савӑнӑҫлӑрах ҫиҫме пуҫларӗ. Халӗ ӗнтӗ ташлама та юрать. Чӗкеҫ ташӑ хусканӑвӗсем туса Ишетер умне ҫывхарчӗ те ура тапрӗ. Лешӗ ташша тухрӗ. Маттур иккен вӑл, ташӑ ӑсти темелле.
— Эсӗ алӑ ҫуп-ха, — хушрӗ Элпие Чӗкеҫ хӑй ҫупса кӑтартса. — Ун пек ташлама ҫӑмӑлрах.
Элпи пукан ҫинчен тӑрсах алӑ ҫупрӗ. Лешсем вара самаях сикрӗҫ, хашкана еричченех.
— Ну, ҫитӗ. Халӗ канма вӑхӑт, — терӗ Элпи.
Лешсем хӑвӑрт тухса кайрӗҫ. Элпи каллех пукан ҫине пырса ларчӗ, шухӑша путрӗ-ши е кӑштах канса илчӗ — пӗлме ҫук.
Тӗксӗм пӳлӗме сасартӑк ҫиҫӗм ҫути сӑрхӑнса кӗчӗ. Чылай инҫетрен. Аслати сасси кунталла аран-аран кӑна ҫитет. Ҫапах пӗччен шиклентерет. Элпи алӑк уҫрӗ те кӑшкӑрчӗ:
— Эй! Хӑшӗ пур унта? Мӗншӗн халӗ те ҫурта ҫутмастӑр?!
Ҫутнӑ ҫуртана Ишетер илсе кӗчӗ те вырнаҫтарса лартрӗ. Тухма тесе алӑк патнелле ҫывхарнӑччӗ ӗнтӗ, Элпи сӑмахӗ чарчӗ.

— Ишетер, кил-ха кунтарах, ӗҫсе пар, — терӗ вӑл куркана сӑра тултарса. — Хӑвӑн тивӗҫне лайӑх туса пынӑшӑн хӑналам.
Кӑштах именсе тӑнӑ хыҫҫӑн лешӗ сӑра куркине тытрӗ.
— Ӗҫ, ӗҫ, хӑраса ан тӑр. Хамӑн та ӗҫес кӑмӑл пурха, анчах пӗччен меллех мар.
Элпи хӑй валли те тултарчӗ. Ӗҫрӗҫ.
— Эх, Ишетер, пӗлесчӗ сан пӗччен мӗнле тунсӑххине. Паҫӑр пӑхса лартӑм та тӗлӗнтӗм, савӑнӑҫ ҫынна пачах урӑхла кӑтартать иккен. Эпӗ сана пачах та ун пек тесе шутламан.
Ишетер темӗскер каларӗ-ха, анчах «сана», «патша» сӑмахсем евӗрлӗ илтӗннисӗр пуҫне урӑх тавҫӑрса илме ҫук. Элпи арҫын патне ҫывхарчӗ те хӗрхеннӗ пек туса хулпуҫҫийӗнчен сӑтӑрса илчӗ. Лешӗ хӑранипе айккинерех кайса тӑчӗ.
— Ан хӑра, кунта эпир иксӗмӗр кӑна, — терӗ Элпи. — Кил, кӑштах ачашлам сана.
Ишетер кунта мӗн пулса иртнине тавҫӑрса иличчен хӑюлланса ҫитнӗ хӗрарӑм хӑй хуралҫине чуптуса илчӗ те вырӑн ҫине тӗллесе кӑтартрӗ. Лешӗ килӗшмесӗр аллипе сулкалашрӗ. Хӗрсе кайнӑ Элпи нухайкка ярса тытрӗ те Ишетере ҫурӑм тӑрӑх темиҫе хутчен туртса илчӗ. Аптранӑ арҫын аттине хыврӗ те вырӑн патнелле утрӗ. Ҫурта сӳнчӗ…
Хӗрӗнкӗ пуҫ тунӑ йӑнӑша урӑ пуҫӑн тӳрлетме тивет. Ирех вӑраннӑ Элпин те шухӑшламалли ҫук мар. Харлаттарсах ҫывӑракан Ишетер кунта мӗн пулса иртнине ҫынсене пӗлтерсен? Йӗркеллӗ калаҫаймасть та, анчах алли пур вӗт. Арҫынсен вӗсен пӗр-пӗрин умӗнче мухтанас йӑла та пур. Ҫук, сӑмах халӑх ҫине ан тухтӑр. «Леш, Чӗкеҫ панӑ «кучченеҫ» мӗнлерех ӗҫлет-ши?» — ҫиҫсе илчӗ шухӑш ултавҫӑ хӗрарӑм пуҫӗнче. Куркана сӑра тултарчӗ те мӗн кирлине сапрӗ, Ишетере вӑратрӗ. Лешӗ хӑвӑрт сиксе тӑчӗ те тумланчӗ.
— Ҫакна ӗҫсе пар та кӳлӗрен шыв ӑсса кил-ха, — сӗнчӗ Элпи.
Ишетер васкаса тула тухрӗ. Ҫутӑлма пуҫланӑ, анчах ҫынсем тутлӑ ыйхӑпах ҫывӑраҫҫӗ-ха. Унта-кунта йытӑ вӗрни, автан авӑтни кӑна шӑплӑха хускатать. Патша майри ытамӗнче ҫӗр каҫнӑ арҫын икӗ витре илчӗ те кӳлӗ хӗрне васкарӗ. Ҫыран хӗрне ҫитсе тӑнӑччӗ кӑна, Ишетер хӑйне япӑхрах туйма пуҫларӗ, хӑсас килчӗ, куҫ та тӗтреллӗ кӑтартать иккен, пӗрле пынӑ йытӑ та темиҫен курӑнать. Акӑ, вӑл пӗтӗм вӑйне пухса пӗр витрипе шыв ӑсса илчӗ те чӗркуҫленсе ларса ӗҫме пикенчӗ. Пӗрик ҫӑвар сыпнӑ хыҫҫӑн хӑсса ячӗ те курӑк ҫине тӳнсе кайса йӑваланма пуҫларӗ, кӳлле кӗрсе ӳкрӗ. Тухас тесе тапалашрӗ, анчах тӑнне ҫухатрӗ…
Кӑшт вӑхӑт иртсен Элпи тухса пӑхрӗ. Ишетер курӑнмарӗ. Каялла кӗчӗ те тӗкӗр тытса хӑй ҫине урлӑ та тӑрӑх пӑхкаласа илчӗ. Сӑра чӗресне айккинерех кайса лартрӗ, арҫынпа ҫӗр каҫнӑ вырӑна тепӗр хут тӳрлетрӗ. Шӑп ҫав самантра Чӗкеҫ чупса кӗчӗ.
— Элпи патшамӑр! Чӗлхесӗр Ишетер вилнӗ, шыв ӑсма кайнӑ та кӳлле кӗрсе ӳкнӗ. Хӗрринчех выртать. Мӗншӗн тухайман-ши вара вӑл?
— Ӳсӗрпе ӗнтӗ. Нивушлӗ кунта ӗҫнипех тӳнсе кайнӑ вара вӑл? Таҫтан тупса ӗҫнӗ? Ӗҫме те пӗлмелле иккен. Мӑчавӑра калӑр, пытарассине йӗркелетӗр.
— Ун пирки калӑп-ха, анчах пӗр япала тӗлӗнтерет.
— Мӗн тата?
— Юнашарах йытӑ вилли выртать. Ҫакӑ вара тарӑн шухӑша ярать. Ӑш-чик питӗ пӑтраннипе Ишетер хӑсса пӗтнӗ курӑнать. Йытти вара ҫав хӑсӑка ҫинипе кӑнса выртнӑ-ши?
— Мӗскер калаҫан эсӗ? — чӗтренсе илчӗ Элпи ҫак сӑмахсене илтсен. Чӗкеҫ шухӑшӗ ӑҫталла пӑрӑннине чухларӗ вӑл. Лешӗ вара шӑтарас пек пӑхса тӑрать, Элпи хӑйне мӗнле тыткаланине сӑнать.
«Чухлать, шуйттан хӗрарӑмӗ. Мӗнле пӑхать вӑл. Сӑмахсӑрах айӑплать».
— Каланӑ сана мӑчавӑр патне кай тесе. Тата… Ак сана укҫа. Лайӑхрах тумлан. Патша килӗнче вӗт-ха эсӗ.
Чӗкеҫ укҫашӑн тав турӗ те хӑвӑрт тухса утрӗ. Ку вара шухӑша кайса алӑкӑн-тӗпелӗн уткаласа ҫӳрерӗ. Унӑн аллинче питӗ хаяр япала иккен. Тӗрӗслесе пӑхни пулчӗ ӗнтӗ ҫакӑ. Кун пек хӑват такама та ҫапса ӳкерӗ.
Кӗҫех уксах Микка персе ҫитрӗ, кӗнӗ-кӗменех сӑмахне пуҫларӗ:
— Ӗҫсем япӑх, Элпи патшамӑр.
— Мӗскер тата? Вӑрҫӑран япӑх хыпарсем килмерӗҫ-и?
— Ҫук, ҫук. Сана сыхлакан Ишетере такам вӗлернӗ те шыва пӑрахнӑ теҫҫӗ. Хӑй тӗллӗн шыва сикес ҫук вӑл. Усал вӑйсем алхасма пуҫларӗҫ курӑнать. Санӑн та сыхлануллӑрах пулмалла. Ахальтен хурала вӗлермен ӗнтӗ. Калама лайӑх мар та, сан патна кӗрес текенсене чарнӑран мар-ши?
— Ун пекех ан хӑрат-ха эсӗ. Ахаль те ӑш вӑркать. Юман та, Улӑп та инҫе.
— Ӑшне ӑна пусарӑпӑр-ха, усал вӑйсем алхасма пуҫлани хӑратать. Хурал ӗҫне хам ҫине илмелле мар-ши?
— Юрать. Кермен пирки ан ман тата.
— Ҫук ӗнтӗ, ӗҫре харсӑррисене паянах пухатӑп.
Ҫапла калаҫкаласа килкартине тухрӗҫ, Микка урапи ҫине ларчӗ те вӗҫтерчӗ, Элпи ҫӗвӗҫсем патне кӗчӗ…



ХIII


Кӑштах пушӑ вӑхӑтпа усӑ курса Алмас шӑхличне илчӗ те пахчана тухрӗ. Ҫак асамлӑ япалана курсан леш усал йытӑ та лӑпланать. Халӗ те ав Алмас шӑхличе тути патне тытасса кӗтет, хӳрине вылятса илчӗ. Каллех хурлӑхлӑ кӗвӗ шӑранчӗ.
Сасартӑк ҫӳллӗ хӳмене урам енчен шаккарӗҫ. Кӗвӗ ытамне кӗрсе ӳкнӗ ҫыншӑн ҫакӑ вӑл шарт! сиктерекен япалах. Чун ҫемӗҫсе ҫитнӗ самант вӗт-ха вӑл. Ун пек чухне кашӑк-чашӑк сасси те, ҫын калаҫни те чӗрене касать. Темшӗн ҫакна ӑнланмаҫҫӗ-ҫке, пакӑлтатаҫҫӗ те пакӑлтатаҫҫӗ. Кусем вара хӳмене кӗрӗслеттереҫҫӗ.
— Алмас! Улӑп вӑраннӑ! Улӑп вӑраннӑ…
Кун пек хыпаршӑн кам пӑшӑрхантӑр? Савӑнӑҫлӑ кӗвӗ каламалли кӑна юлать. Улӑп вӑраннӑ… Миҫе ҫул кӗтнӗ ҫакна чӑвашсем!
Алмаса тепӗр куннех Эсрел патне чӗнсе кайрӗҫ. Патша керменӗ патӗнче Озал кӗтсе тӑрать. Ҫурчӗ вара, чӑнах та, юмахри пекех: йӗри-тавра чечек, шалта кавир, паха савӑт-сапа… Питӗ тимлӗ сыхлаҫҫӗ курӑнать, ӑҫта пынӑ унта сӑнӑ тытнӑ тӗреклӗ арҫынсем тӑраҫҫӗ. Акӑ, Озал пӗр пысӑк алӑка уҫрӗ те Алмаса кӗме сӗнчӗ. Кӗчӗҫ. Ятарласа ҫӳлӗлетнӗ вырӑнта, питӗ паха пукан ҫинче, Эсрел ларать. Тумӗ хӗвел пек йӑлкӑшать, ылтӑн нумайран ӗнтӗ. Кусем кӗрсенех Эсрел ура ҫине тӑчӗ.
— Чӗркуҫлен часрах, — шӑппӑн хушрӗ Озал. Хӑй вара пуҫне усрӗ.
Тӗреклӗ Эсрел пӗр-ик утӑм тусанах Алмасӑн ура вӑйӗ чакнӑ пек туйӑнчӗ, хӑй сисмесӗрех чӗркуҫленсе ларчӗ.
— Тӑр, тӑр, — терӗ хулӑн сасӑпа Эсрел. — Ав мӗнлескер иккен вӑл Ватрас ывӑлӗ. Мӗн ятлӑ терӗҫ-ха?
— Алмас, — каларӗ хӑй ятне ҫамрӑк турхан ура ҫине тӑрса.
— Эсӗ кайса пӑх-ха, мӗнлерех хатӗрленеҫҫӗ унта?- хушрӗ Эсрел Озала. — Кайран лере васка. Эпир те кӗҫех ҫитӗпӗр.
Лешӗ пуҫне тайса илчӗ те кутӑн чакса пырса тухрӗ. Алмас ҫакна пӗтӗмпех асӑрхарӗ. Апла Эсрел ҫывӑхӗнче ҫурӑмпа тӑма юрамасть. Ку ҫеҫ те мар-ха, ҫак хӑватлӑ ҫын хӑйпе калаҫакана витӗр пӑхса пӑталасах лартать иккен, куҫне илмесӗр калаҫать.
— Алмас, сан пирки элчӗсем килсе кайрӗҫ, сана турхана лартма ыйтаҫҫӗ.
— Атте хушнипе-и вара? Е хӑй те пӗрлеччӗ-и? Мӗншӗн ман пата пырса каймарӗ вара вӑл?
— Алмас, ывӑлӑм, аҫу сан текех ҫук ӗнтӗ, вилнӗ вӑл, пытарнӑ ӑна.
— Ӗненместӗп, ӗненместӗп ҫакна, — терӗ Алмас макӑрас пек сасӑпа.
— Тӗрӗссине калатӑп. Манӑн унта шанчӑклӑ ҫынсем пур, хыпарсене пӗлтерсех тӑраҫҫӗ.
Кун пек хыпар хыҫҫӑн ӑҫтан чӑтса тӑрӑн-ха, куҫҫулӗ хӑй ҫулне тупатех. Ҫапах та Алмас хӑйне ҫирӗпрех тытма тӑрӑшрӗ. Эсрел умӗнче макӑрса тӑни тӑшманшӑн савӑнӑҫ кӑна. Макӑрса тӑшмана савӑнтарас мар-ха.
— Ытлашши ан хуҫӑл, текех аҫу вырӑнне хам пулӑп, — терӗ Эсрел Алмаса тӗреклӗ аллипе ҫурӑмӗнчен лӑпкаса. — Сана пӑрахмӑп.
— Ыр сӑмахшӑн тавах та… Ман вара халь мӗн тумалла, киле каймалла-и? Турхан туйи кам аллинче вара?
— Сана эпӗ аҫу вырӑнне лартасшӑнччӗ, анчах ҫулу ҫинче тепӗр тӑшман тупӑнчӗ. Турхан туйи халӗ Улӑп аллинче, пӗтӗм халӑх умӗнче мӑчавӑр тыттарчӗ тет. Ку ҫеҫ те мар-ха, ҫав чӑрсӑр Улӑп турхансене пӗтерсе пӗртен пӗр пуҫлӑха — чӑваш патшине тухасшӑн тет. Манӑн шухӑшӑм вара пачах урӑхла: чӑваш патши санӑн пулмалла. Ватрас ывӑлӗ вӗт-ха эсӗ, турхан йӑхӗнчен. Сан ҫулна уҫас тесессӗн пирӗн иксӗмӗрӗн туслӑ пурӑнмалла, Улӑппа та пӗрле кӗрешмелле. Патша пуканне ӑна вӑйпа ҫӗнсе илмелле.
Ҫамрӑк турханӑн мӗн каламалла-ха ӗнтӗ? Тавҫӑрса илме те хӗн. Капашсӑр пысӑк шухӑшсем капланса килчӗҫ, пуҫра уҫӑмлӑх ҫук. Ҫӗнсе илме те вӑй ҫитмест. Пурте кӗтмен ҫӗртен вӗт-ха. Ҫамрӑк пуҫӑн ӑҫта кайса кӗмелле, мӗнле хурав памалла, мӗнле тусассӑн тӗрӗс? Никампа калаҫса пӑхма та ҫук, ашшӗ те ҫук…

— Ну ҫитӗ, кайса апатланар-ха. Паян эсӗ манӑн сумлӑ хӑна. Кун каҫиччен калаҫмалӑх пур-ха.
Эсрел алӑ ҫупса сас турӗ те юнашар пӳлӗм алӑкӗ уҫӑлчӗ, кӗтсе илекен арҫын курӑнчӗ, сӑмсана тутлӑ апат шӑрши кӑтӑкласа илчӗ. Чӑнах та, самай пысӑк пӳлӗмре сӗтел авӑнас пек апат-ҫимӗҫ лартса тултарнӑ, мӗн кӑна ҫук. Кун пек сӗтеле ҫамрӑк турхан пӗрремӗш хут курать.
Тем тесен те чӑваш йӑли ҫапларах ҫав: апат ҫиессине пит пысӑк вырӑнах хумасть, тепӗр чухне кӑшт-кашт ҫырткаланипех ҫырлахать. Алмас чухӑн килте ӳсмен-ха ӗнтӗ, ҫӑкӑр-тӑвар ҫителӗклӗччӗ, ҫапах та кунти пек мар. Нивушлӗ вара Эсрелӗн сӗтелӗ кашни кунах ҫакӑн пек? Тен, чӑнах та ҫамрӑк турхана сума суса хатӗрленӗ ҫакна?
Вырнаҫса ларсанах Эсрел ылтӑнпа илемлетнӗ кӑкшӑмран кӗмӗл куркана сыпмалли ячӗ те пӗрле тумалли ӗҫсемшӗн тесе пушатрӗ. Алмасӑн та ӗҫмеллех ӗнтӗ, хӑйне ҫитӗннӗ арҫын пек тытмалла. Тутлӑ шерпет иккен, ӗҫме ҫӑмӑл. Шерпет тути — пыл тути тесе ахальтен каламаҫҫӗ. Алмас хӑйне асӑрхануллӑ тытма тӑрӑшрӗ, Эсрел хӑш ҫимӗҫ хыҫҫӑн хӑшне ҫинине сӑнаса пырса апатланчӗ. Урам урлӑ каҫсанах урӑхла йӗрке теҫҫӗ вӗт. Кунта вара урам урлӑ каҫни ҫеҫ мар, пач урӑхла тӗнче. Арҫынсем ӗҫсе-ҫинӗ ҫӗрте пӗр хӗрарӑм та ҫук. Ҫимӗҫ йӑтса кӗрекенӗ те арҫын.
Сыпкаланӑ хыҫҫӑн Эсрел чӗлхи чаракне ҫухатрӗ, самаях мухтанчӗ. Мӗн кӑна ҫук иккен хӑйне тӗнче пуҫлӑхӗ тесе шутлакан Эсрелӗн, каласа та пӗтереес ҫук. Чи чапли вара темиҫе пинрен тӑракан ҫарӗ, паян тесен паян Улӑпа ҫапса ҫӗмӗрме хатӗрскер.
Эсрел аллине ҫупса илчӗ, пӳлӗме аллине хӑнкӑрмаллӑ пӗчӗк параппан тытнӑ хӗрарӑм чупса кӗчӗ те ташша пуҫӑнчӗ. Вӑрӑм йӗмпе, ҫинҫе пилӗкӗ уҫах, кӑвапи те курӑнать. Хура куҫӗсем пӗрре Эсрел ҫине, тепре Алмас ҫине питӗ илӗртӳллӗн пӑха-пӑха илеҫҫӗ. Чаплӑ кавир ҫинче ҫаруран ҫӗлен пек явӑна-явӑна ташлать. Пилӗкне вылятса илнӗ чухне хӑв ӑҫта ларнине те манса кайӑн.
— Ну, мӗнле, килӗшет-и? — ыйтрӗ Эсрел ҫамрӑк ҫын куҫ илмесӗр пӑхса ларнине асӑрхаса. — Кала, именсе ан тӑр. Енчен те унпала уйрӑм вырӑнта выляса пӑхас тесен, нимӗнле чару та ҫук. Хӑнан кунта хӑйне ирӗклӗ туймалла.
Ак чӗмере, ташлакан хӗрарӑм Алмас патне вӗтӗ утӑмсем туса чупса пычӗ те алӑран тытса тӑратрӗ, хӑй патнелле туртрӗ. Мӗн амакӗ вара ку? Ура вӑйӗ таҫта кайса кӗнӗ, шӑнӑрсем те ҫемӗҫнӗ. Нивушлӗ шерпет ҫапла тӑвать? Алмас аллине карт! туртса илчӗ те хӑй вырӑнне ларчӗ. Лешне вара Эсрел хӑй патне чӗнсе илчӗ те шерпетпе хӑналарӗ. Хӗрарӑм питӗ вӗттӗн чупса тухса кайрӗ.
— Ура пачах та итлемест, — терӗ Алмас.
— Нумая пымасть вӑл, иртсе каять. Халӗ вара хам хӗрӗмсене кӑтартам. Ольган-ханума кала-ха, чӗнсе килтӗр, — хушрӗ хуҫа айккинче тӑракан арҫынна, — Чӑваш патшине тивӗҫлӗскерсем вӗсем. Суйла. Вӑхӑт ҫитсен тӗнчипе паллӑ туй туса ирттерӗпӗр.
Алӑк уҫӑлчӗ те тӑваттӑн кӗрсе тӑчӗҫ.
— Иртӗр, иртӗр, ман ҫамрӑк тусӑмпа паллашӑр. Ольган-ханум, кунтарах килсе тӑр-ха.
Ак тамаша, ханум текенни Ольга иккен. Вӑл та Алмаса тӳрех палласа илчӗ, утса пынӑҫемӗн пичӗ мӑкӑнь чечекӗ пек курӑнма пуҫларӗ. Именет ӗнтӗ. Ольга Эсрел патне пычӗ те питӗнчен чуп туса илчӗ, унтан — хӗрӗсем.
— Ольган-ханум, ячӗсене каласа тух-ха.
— Ку — Зангиджа, ку — Туркан, ку — Роксана, — паллаштарчӗ Ольга.
— Ку вара чӑвашсен пулас патши Алмас турхан.
Хӗрсем Алмас умне пӗрерӗн пырса пит-куҫне кӑтартса йӑл кулса илчӗҫ те пӗр сӑмах чӗнмесӗр чакса тӑчӗҫ. Пурте вӑрӑм тумпа, алли-ури пачах та курӑнмасть. Сӑнран вара самай илемлӗскерсем. Пӗри, Роксана ятли, тӳрех Нарпие аса илтерчӗ. Мӗн тӑвӑн-ха, тӗрлӗ ҫӗрте ҫуралсан та пӗрпеклӗх тупӑнать. Тумӗсем пирки каламӑпӑр та ӗнтӗ. Чи капӑрри вара Ольгӑн. Ҫамрӑк арӑмӑн та ун пек пулмасан тата? Эсрелӗн вӗт.
«Ахалех тӑрӑшатӑр. Ман пуҫра халь пачах урӑххи. Мӗншӗн алӑ вырӑнне ҫунат мар-ши? Килелле вӗҫӗттӗм те кайӑттӑм». Сан хӗрӳсем кирлӗ мар теес патнех ҫитнӗччӗ, ҫапах та Алмас хӑйне алла илчӗ. Тыткӑнра вӗт. Хуҫаран иртейместӗн. Паян капла та, ыран темле-ха… Тен, ҫавна шута илсех ҫамрӑк турхан чӗрре кӗме шутламарӗ, хӑна йӑлине пӑсмарӗ, ҫӑкӑр-тӑваршӑн тав турӗ те ура ҫине тӑчӗ. Хӗрарӑмсем тухса кайсанах Эсрел алӑ ҫупса леш арҫынна чӗнсе илчӗ те Алмаса урӑх тум тӑхӑнтарма хушрӗ. Тепӗр пӳлӗме куҫма тиврӗ. Ҫамрӑк турхан валли ҫар ҫыннин тумне хатӗрленӗ иккен.
— Ку мӗн тума тата? — ыйтрӗ тӳрех Алмас тӗлӗннине пытармасӑр.
— Ҫарӑҫсем патне кайма ӗнтӗ, — хуравларӗ ку ҫинҫе сасӑпа.
«Мӗнле арҫынсем вара кунта, пур ҫӗрте те хӗрарӑм сассипе калаҫаканскерсем», — шутласа илчӗ Алмас. Ӑҫтан пӗлтӗр-ха ӗнтӗ вӑл кунти хуҫалӑха тытса пынӑ ҫӗрте евнухсем, урӑхла каласассӑн, кастарнӑ арҫынсем ӗҫленине? Темиҫе арӑмлӑ хуҫа ун пек шанчӑклӑрах туять хӑйне.
Алмас тухнӑ ҫӗре Эсрел пысӑк кӳме патӗнче тӑрать. Юнашар — юланутлӑ хурал. Малтан турхан хӑпарса ларчӗ, унтан — Эсрел. Иккӗшӗ те йывӑр, кӳме тӗнӗлӗ авӑннӑ пекех туйӑнса кайрӗ. Кӗҫех хускалчӗҫ. Акӑ вӗсем хуларан тухрӗҫ, ку хутӗнче ҫурҫӗр енчи хапхаран. «Апла кунта тӑватӑ енче тӑватӑ хапха иккен», — шутларӗ Алмас унччен ҫӳренисене аса илсе. Тӑпра купалакансем те йышлах мар, хула хӳмине туса пӗтернӗпе пӗрех. Кӑштах кайсан юртӑсем, ӳплесем, сӑнӑ тытнӑ ҫынсем курӑнма пуҫларӗҫ. Вӑрҫӑ вӑййи пырать иккен. Кусене вара Озал кӗтсе тӑрать. Эсрелпе Алмас хӳмерен тухсанах ҫарӑҫсем пурте чӗркуҫленсе ларчӗҫ. Хуҫа аллине ҫӗклесенех сӑрнай сасӑ пачӗ, каллех вӑрҫӑ вӑййи тапранса кайрӗ.
— Лешсем ӑҫта тата? — ыйтрӗ Эсрел хӑйӗн чи ҫывӑх ҫыннинчен.
— Ҫав йывӑҫсем патӗнче, — терӗ Озал айккинелле тӗллесе кӑтартса.
— Чи тӗреклӗ чӑвашсене суйласа илсе уйрӑм ҫар турӑмӑр, — пӗлтерчӗ Эсрел. — Эсӗ вара, Алмас, вӗсен ертӳҫи пулатӑн.
Ак тӗнче! Сӑнӑ тыттарнӑ чӑвашсем ретӗн-ретӗн тӑрса тухнӑ та пӗрре выртаҫҫӗ, тепре сиксе тӑрса малалла чупаҫҫӗ. Кӑшкӑрса ятлаҫни те илтӗнет, чӑваш чӗрине касакан сӑмахсем те лӑк тулли.
Эсреле курсан чарӑнчӗҫ те ушкӑнсене пайланса ретпе тӑрса тухрӗҫ. Асли чупса пырса вӗрентӳ мӗнлерех пынине пӗлтерчӗ. Хӑш-пӗрисем итлесшӗн мар.
— Каланӑ сире ун пек чухне пурин умӗнче вӗрентсе илмелле тесе! — кӑшкӑрса пӑрахрӗ Озал. — Итлеменнисене сӑнӑпа тирӗнтерсе ҫӗклӗр…
— Ҫак ҫарӑҫсене сана шанса паратӑп. Ҫапӑҫма вӗрентессине ыттисем те тӑвӗҫ, эсӗ вара ытларах сӑмахпа ӗҫле, хӑв майлӑ ҫавӑрса Улӑпа хирӗҫ ҫӗкле, — хушса хӑварчӗ Эсрел. Озал кунтах юлчӗ, ыттисене ҫар пуҫлӑхӗпе паллаштарчӗ, кайран ӑна ҫарӑҫсем выртса тӑракан юртӑсене кӑтартса ҫӳрерӗ. Алмас валли уйрӑм юрта хатӗрленӗ иккен. Паянтан уншӑн ҫарӑҫ пурнӑҫӗ пуҫланчӗ…
Алмаса пӗр шухӑш канӑҫ памасть: мӗншӗн-ха чӑвашсем унпала калаҫасшӑн мар, пӗри те сӑмах чӗнмест. Мӗне пӗлтерет ку? Чӗлхесӗр мар вӗт-ха вӗсем. Ҫапах та шухӑшлакан пуҫ шыраса тупатех. Тен, хӑйсен ертӳҫисенчен, вунпӳсемпе ҫӗрпӳсенчен хӑраҫҫӗ вӗсем? Лешсем пурте Эсрел ҫыннисем вӗт-ха, вӗсен хаярлӑхне ҫамрӑк турхан пӗрремӗш кунах курнӑччӗ ӗнтӗ. Ҫарӑҫсем хӑйсене капкӑнри пекех туяҫҫӗ.
Акӑ, Алмас ыттисенчен айккинерех канма ларнӑ ушкӑн патне пычӗ те аслине шӑппӑн темӗнле ӗҫ хушрӗ. Лешӗ апат пӗҫерекенсем патне утрӗ.
— Мӗнле пурӑнатӑр, мӗнле ыйтусем пур? — ыйтрӗ чӑвашлах ҫар пуҫлӑхӗ.
Ҫарӑҫсем пӗр-пӗрин ҫине пӑхса илчӗҫ, куҫсем те урӑхларах йӑлкӑшма пуҫларӗҫ.
— Пире чӑвашла калаҫма чараҫҫӗ. Тӳрех патак тивет, — терӗ пӗри.
— Халӗ вара мӗн каламаллине калӑр. Итлетӗп.
— Эсреле сутӑннӑ турханпа мӗн калаҫмалли пур, — персе ячӗ тепри тарӑхнине палӑртса.
Ав, мӗнре иккен калаҫма кӑмӑл туманнин сӑлтавӗ. Алмаса йышӑнасшӑн мар вӗсем.
— Эсӗ марччӗ-и-ха ҫырмаран чул йӑтнӑ чухне нухайккапа ҫапса тӑраканни, — хушса хучӗ тепри.
Мӗн калӑн ӗнтӗ, чӗлхе те ҫаврӑнмасть, сӑмах та тупӑнмасть.
— Чӑвашсем, каҫарӑр мана, каҫарӑр. Ҫак ӗҫе хам ирӗкпе туман эпӗ. Пӗтӗмпех Эсрел хистенипе.
— Пире кампа ҫапӑҫма хатӗрлеҫҫӗ вара? Улӑпа хирӗҫ тенине илтнӗччӗ, — пӑрса ячӗ калаҫӑва ҫулӗпе ыттисенчен аслӑраххи. — Санӑн пӗлмеллех ӗнтӗ. Ахальтен Эсрелпе юнашар ларса ҫӳреместӗн пуль. Кунта эпир хамӑр ирӗкпе килмен вӗт-ха. Мӗншӗн Улӑп пире халӑх тӑшманӗ тесе сивлет? Ӑҫта кайса кӗмелле-ши? Ав, виҫҫӗшӗ тарса пӑхрӗҫ, ӗҫ тухмарӗ. Хӑваласа ҫитсе тытса килчӗҫ те сӑнӑпа чиксе ҫӗклерӗҫ.
Алмаса тӳрех Озал каласа пани аса килчӗ. Ун сӑмахне ӗненсен Улӑп шухӑшне лерен кунта тарса килнӗ ҫын пӗлтернӗ, имӗш. «Никама та каҫармастӑп», — тесе калать тет Улӑп.
Кун пек хыпар, паллах, шухӑша ярать. Тен, ҫакӑ ӗнтӗ вӑл пӗр чӗлхе тупма май паракан сӑлтав. Чӑваш патшине ларасах тесен Эсреле пулӑшмах тивет. Тепӗр тесен тата кам ҫӗнтересси те паллӑ — чӑвашсен вӑйлӑ ҫар ҫук.
Шухӑш вӑл тӗпсӗр ҫӑл куҫӗ пекех, пӗрмаях ҫӗнелсе тӑрать. Ӑна нихӑҫан та пӗтӗмпех каласа пӗтерме ҫук. Ҫарӑҫсем хушшинче вӑрҫӑ хускалчех-тӗк, пӗтӗм йышпа Улӑп енне куҫас шухӑш та пур. Анчах ӑна Алмаса пӗлтерес текен тупӑнмарӗ. Паллӑ ӗнтӗ, кун пек шухӑша чи шанчӑклӑ ҫынна кӑна калама юрать.
Ҫын шутласа тупнӑ япаласенчен вӑрҫӑ пек хӑрушши, ирсӗрри урӑх нимӗн те ҫук. Мӗншӗнни те паллах ӗнтӗ. Ҫын пурнӑҫӗ вӑрҫӑра ниме те тӑмасть: ӳкет те вилет, е ӗмӗрлӗхе сусӑрланса юлать. Чылай чухне ҫарӑҫсене пурне те вилессине пӗлсех ҫапӑҫӑва кӗртсе яраҫҫӗ. Алмас ҫарӗ те ҫавӑн пеккисен шутӗнче. Эсрел шучӗпе, ӑна ҫапӑҫӑва чи хӑрушӑ та йывӑр самантра кӗртсе ямалла. Вӗсен хыҫӗнчен ухӑҫсен пымалла, чӑвашсене чакма памалла мар, каялла ҫав\рӑнса пӑхсанах персе пӑрахмалла. Умра вара Улӑп ҫарӗ. Урӑхла каласан, Алмас ҫарӗн ҫӗмрен вырӑнне пулса тӗп вӑйсене ҫул уҫса памалла. Анчах ҫакна хальлӗхе никам та пӗлмест-ха. Кун пек шухӑш вӑл икӗ ҫын вӑрттӑнлӑхӗ, Эсрелпе Озал шанӑҫӗ. Чӑваш чӑваша вӗлерни вӗсемшӗн калама ҫук пысӑк савӑнӑҫ, курайманлӑх вучахне чӗртсе ямалли мел. Ҫапӑҫса пурӑнччӑр вӗсем. Ун пек халӑх никамшӑн та хӑрушӑ мар.

ХIV


Хӑй кӗпине илемлетсе пӗтернӗ хыҫҫӑн Элпи Юман валли капӑр шупӑр ҫӗлеме хушнӑччӗ. Шӑпах ҫӗвӗҫсемпе калаҫса тӑнӑ вӑхӑтра Минеслу кӗчӗ. Сывлӑх сунчӗ те тӳрех хӑй сӑмахне пуҫларӗ.
— Микка кам хушнипе аппаланать вара вӑл? Мӗнле ҫурт пирки пакӑлтатса ҫӳрет? Паян, ав, ҫынсене ӗҫе хӑваласа тухнӑ. Эсӗ хушнипе-и вара?
— Кермен лартаҫҫӗ вӗсем. Улӑп валли парне хатӗрлес тетӗп-ҫке.
— Ӑнланма май ҫук сана, упӑшкупа ывӑлу вӑрҫӑра асап кураҫҫӗ, виҫҫӗмӗш кун ӗнтӗ хӗрӳ ҫапӑҫу пырать, эсӗ вара хӑвна питӗ ҫӑмӑлттайла тытатӑн. Сан пуҫунта хитре кӗпе те чаплӑ кермен…
Минеслу кӗтмен ҫӗртен килсе кӗрсе ҫапла калаҫни Элпие, паллах, килӗшмерӗ. Ҫитменнине тата ыттисен умӗнче хирӗлет. Ҫӗвӗҫсем, ав, Элпи патшана курсанах пуҫне чиксе кӗтсе илеҫҫӗ. Ку вара кӗнӗ-кӗменех тӗпчесе ыйтма тытӑнчӗ. Калаҫӑва кунтах малалла тӑссассӑн тем те сиксе тухӗ.
— Минеслу турхан, — хӑйне аран алла илсе сӗнчӗ Элпи. — Атя-ха хам пата каяр, унта калаҫар.
Картишне тухнӑччӗ кӑна, хӗрарӑмсене хирӗҫ туя тытнӑ Улӑп ҫумӗ хирӗҫ пулчӗ, хытӑ уксахлать. Сулахай аллине шурӑ пирпе ҫыхса мӑйӗнчен ҫакса янӑ.
— Сывлӑх сунатӑп сире, Элпи, хыпарсем чаплах мар, — терӗ арҫын сурансем ыратнипе ҫӳҫенсе илсе.
— Юман аманман пуль те? — хӑраса ӳкрӗ хӗрарӑм.
— Вӗсем иккӗшӗ те сывах-ха, паттӑррӑн ҫапӑҫаҫҫӗ. Эпӗ ав… Хӑвӑрах куратӑр, текех вӗсене пулӑшаймӑп ӗнтӗ. Аманнисем чылайӑн, ҫавсене илсе килтӗм.
— Вӗсем ӑҫта тата? — хыпӑнса ӳкрӗ Минеслу.
— Килӗсене яма тиврӗ. Мӗн туса пурӑнатӑр вара эсир кунта? Мӗншӗн халӗ те сыватмалли ҫурт хатӗрлемен?
— Ӗлкӗреймерӗмӗр. Курӑксем хатӗрленӗ-ха. Ҫителӗклех. Вилнисем те пур-и вара?
— Вӑрҫӑ унсӑр пулмасть ӗнтӗ.
— Атьӑр-ха, кӗрер, ларсах калаҫар, — сӗнчӗ Элпи сусӑрланнӑ арҫын ура ҫинче аран тӑнине асӑрхаса.
Улӑп арӑмӗ кӗнӗ-кӗменех чаплӑ пукан патне васкарӗ, вара тин кусене ларма сӗнчӗ. Калаҫӑва малалла Улӑп юлташӗ тӑсрӗ, вӑрҫӑри лару-тӑру ҫинчен тӗплӗнрех пӗлтерчӗ. Хӗҫсем, ухӑ йӗпписем ҫитмеҫҫӗ иккен. Ҫарӑҫсем те сахалланса пыраҫҫӗ.
— Чим-ха, мӗншӗн тимӗрҫӗ лаҫҫинче мӑлатук сасси илтӗнмест вара? Халӑх ӑҫта?
— Кермен лартнӑ ҫӗрте вӗсем, — персе ячӗ тарӑхнипе чӑтаймасӑр Минеслу.
— Мӗнле кермен?
— Улӑп валли, — пӗлтерчӗ Элпи.
— Ӑна халӗ кермен мар, хӗҫӗ кирлӗ. Улӑп сана ҫапла хушса ячӗ: мӗнпур укҫана, пуянлӑха тимӗр илнӗ ҫӗре ятӑр терӗ. Тӳрех калатӑп, вӑхӑтра пулӑшмасан пӗтетпӗр. Е эпир, е вӗсем…
— Укҫине ӑҫтан тупӑпӑр-ха?
— Кунта ларнипе нимӗн те малалла каймасть. Санӑн халех халӑх умне тухмалла, — сӗнчӗ Минеслу.
— Мӗн калӑп-ха эпӗ ӑна?
— Тӗрӗссине каламалла. Эсӗ пуҫласа кӑна пар, ыттине веҫех хам каласа парӑп, — терӗ аманнӑ ҫарӑҫӑ. — Ялсем тӑрӑх каяр, ҫынсенчен пулӑшу ыйтар.
«Енчен те Эсрел ҫӗнтерсе килсессӗн мӗн кӗтет-ха мана? Е Юмана тыткӑна илсессӗн?… Ирӗклӗх пулӗ-ши?… Ҫук, Эсреле тӗп тумаллах ӑна. Вара ӗмӗтленни те пурнӑҫа кӗрӗ», — турӗ пӗтӗмлетӳ чее хӗрарӑм Элпи. Пукан ҫинчен тӑчӗ те чаршав хыҫне кӗрсе кайрӗ, унтан енчӗкпе тухрӗ.
— Акӑ, мӗн пуррине пӗтӗмпех паратӑп. Ыттине хӑвӑр пӗлӗр. Ман енчен чару ҫук, — терӗ Элпи. Кун пек ҫӑмӑлрах та, хӑвӑн чупса ҫӳресси ҫук. Хӑйсемех тем тума та хатӗр. Енчен те ӗҫсем ӑнӑҫлӑ вӗҫленсен чапӗ пурпӗрех Элпие тивет.
Ҫак самантра кусем патне иккӗн, амӑшӗпе хӗрӗ, кӗрсе тӑчӗҫ. Пӗрин аллинче хушпу, теприн — тухья.
— Элпи патшамӑр, йышӑнсам пирӗнтен ҫак япаласене, — терӗ амӑшӗ. — Аманса килнӗ упӑшкам веҫех каласа пачӗ. Май килсессӗн ҫак кӗмӗлпе хурҫӑ туянса хӗҫ тутар.
— Ку тухьяна кукамай парса хӑварнӑччӗ. Ҫӗнтерӳшӗн пултӑр, — терӗ хӗрӗ.
— Хӗрӗме ухӑран пеме вӗрентрӗм. Кирлӗ пулсан ӑна та ҫара илӗр.
— Юманпа пӗрле ҫапӑҫма хирӗҫ мар эпӗ.
— Чылайӑшӗ, ав, юлашки тимӗр япаласене йӑтса тимӗрҫ лаҫҫине утрӗ, — пӗлтерчӗ амӑшӗ.
— Юрӗ. Ҫынсене пухӑр. Калаҫар эппин, — тинех татӑклӑн каларӗ сӑмахне пур енчен те хӗссе ҫитернӗ Элпи.
Лешсем тухса кайсанах Чӗкеҫ кӗчӗ, юлашки хыпарсене пӗлтерчӗ. Аманнисем килнине пӗлсенех кермен лартма тытӑннисем пӑрахса тарнӑ иккен, усал Микка та тытса чарайман вӗсене. Майӗ те ҫук, кашнин тӑванӗ вӑрҫӑра чухне унти хыпара кӗтмен ҫын ҫук.
— Кала-ха, халӑх умне мӗнле тумпа тухас-ши? Тен, ҫӗнӗ кӗпепе?
— Темле ҫав. Ӗҫсем мӗнлерех пынине шута илсессӗн ытла чаплӑ тума килӗштерӗҫ-ши?
— Юрӗ эппин, ӑна тӑхӑнмалли самант ҫитӗ-ха. Мӗн калӑп-ха ҫынсене?
— Чеерех пул, вӑрҫӑ пӗтсессӗн савӑнӑҫлӑ пурнӑҫ пуҫланать те, хӑв майлӑ ҫавӑрма тӑрӑш. Сӑмах пама ан ӳркен. Халӑх ӗненет вӑл. Асту, хаярлӑхна пӗр пӗрчӗ те ан кӑтарт. Санӑн патшана лармалла. Паян сана унччен шарламаннине калатӑп.
— Мӗн пирки тата?
— Эсӗ, мӗн, Улӑпа пурте килӗштереҫҫӗ тетӗн-им? Ҫук ҫав, уйрӑмах сыпма юратаканнисем кӑмӑлсӑр. Ытлашши нумай ӗҫлеттерет текенсем те пур.
— Юрӗ, эсӗ кайса пӑх-ха. Эпӗ халех тухӑп, — терӗ Чӗкеҫе Элпи.
Хӗрарӑм патша йӗсрен якатса тунӑ тӗкӗр тытрӗ те ҫи-пуҫне тӳрлеткелерӗ, майланчӗ-юсанчӗ. Ҫав самантра ун умне сасартӑк Ишетер сӑнӗ тухса тӑчӗ. Хӑй чӗлхипе темӗскер каласшӑн, анчах хӑраса ӳкнӗ Элпи тӗкӗре ывӑтса ячӗ.
— Эй, турӑ! Тӗлӗк-и ку? Каҫар мана, турӑ, каҫар!
— Ха-ха-ха… Ҫук ӗнтӗ, турӑ текех сан майлӑ мар, — илтӗнчӗ арҫын сасси.
Элпи хӑранипе урама чупса тухрӗ. Унта ҫынсем пуррине курсан чарӑнса тӑчӗ, хӑйне алла илме тӑрӑшрӗ. Инҫетри тимӗрҫ лаҫҫинче хӗҫ туптани илтӗнсе кайрӗ…
Ҫынсем килӗсене саланса пӗтнӗ хыҫҫӑн Микка пӗчченех тӑрса юлчӗ. Мӗн тумалла-ха? Элпи патне каясши? Вӑрҫса тӑкӗ те… Ҫук, тӑхтамалла кӑштах, вӑхӑт иртсессӗн хаярлӑх та чакӗ.
Килӗнче ӑна ача амӑшӗ пулма хатӗрленекен Калима кӗтсе илчӗ, яланхи пекех апат сӗнчӗ.
— Ҫук-ха, темшӗн ҫиес килмест, — терӗ упӑшки.
— Мӗншӗн ытлашши тунсӑхлӑ вара эсӗ. Кулянмалли сиксе тухмарӗ-и?
— Килте ларса нимӗн те пӗлместӗн-ха эсӗ. Яла аманнӑ ҫарӑҫсем килнӗ. Ҫав хыпара илтсенех ӗҫлекенсем тарса пӗтрӗҫ. Ниепле те чараймарӑм.
— Пӗҫернӗ апата ҫимеллех ӗнтӗ, — сӗнчӗ тепӗр хут Калима.
Ӑна та ӑнланмалла, ҫиекен вӑл апатне кӑна курать, тутлӑ пулнине ырлать, япӑхраххи лексен — шарламасть, е кун пирки уҫҫӑнах калать. Апат пӗҫересси мӗнле кӑткӑс ӗҫ иккенне тепри пачах та чухламасть. Унта хӗрарӑмӑн чи авалтан пыракан пултарулӑхӗ, сыпӑкран сыпӑка куҫакан ӑсталӑхӗ-ҫке-ха. Ах, япӑх яшка пӗҫересчӗ-ха текен хӗрарӑм ҫук ӗнтӗ вӑл. Ҫапах та пур чухне те пӗр пек пиҫмест, мӗнле те пулин уйрӑмлӑх пурах.
Микка юлашки вӑхӑтра самаях ҫепӗҫленнӗ арӑмне кӳрентерес темерӗ, апат ҫиме ларчӗ. Шӑп ҫав самантра урампа юланутҫӑ тапӑртаттарса иртсе кайрӗ: «Пурин те пухӑнмалла! Элпи патша калаҫать!» тесе кӑшкӑрса хӑварчӗ.
Микка кайма шутламарӗ, унта мӗн калаҫнине тӑнласа тӑма Калимана ячӗ.
Ҫыннисем вара таҫтан та пухӑннӑ, паллӑраххисенчен Микка кӑна ҫук. Пӗлнӗ пекех килӗнче ларса юлчӗ. Вӑл пуҫарнӑ ӗҫе сивлесе калаҫнӑ май Микка ятне темиҫе хутчен те аса илчӗҫ. Элпие ятлаҫса калаҫакансем те тупӑнчӗҫ. Пуху Улӑпшӑн, ҫӗнтерӳшӗн кӗл тунипе вӗҫленчӗ. Ҫакӑншӑн мӑчавӑр питӗ ҫине тӑчӗ.
«Эппин, Элпи те пӗтӗм пурлӑха ҫара пулӑшнӑ ҫӗре ямалла тесе калаҫать. Енчен те кермен лартма панӑ укҫана каялла ыйтсан?…» — шухӑша кайрӗ Микка арӑмӗ каласа панине тӑнланӑ хыҫҫӑн. Тепӗр тесен, самани ҫапла ҫаврӑнса кайни, тен, япӑх та мар? Анчах алӑри ылтӑна мӗнле упраса хӑвармалла-ха? Пуҫ миминче хурав ҫук.
— Итле-ха, — сӑмах хушрӗ Калима, — ҫурт тума укҫа панӑ теттӗнччӗ, пӗтертӗн-и вара?
— Укҫи хам ҫумрах-ха, малашне темле пулӗ.
— Хамӑр алӑран вӗҫертмелле мар ӑна.
— Анчах мӗнле хӑварӑпӑр-ха. Элпи ыйтсассӑн мӗн калӑп-ха?
— Тен… Чим-ха… Сан кӗҫӗрех ют ҫӗре тухса каймалла. Эпӗ вара Элпи ыйтсан ҫурт тӑвакан ӑстасене тара тытма кайнӑ тейӗп. Эсӗ вара тепӗр икӗ кунтан кил те укҫана вӑрӑсем туртса илчӗҫ, хӗнесе пӗтерчӗҫ те.

Ҫапла турӗҫ те, Микка укҫине питӗ тӗплӗ ҫӗре пытарса хучӗ те лаша ҫине утланса ялтан тухса вӗҫтерчӗ. Тӗттӗмлениччен ҫитес тенӗ ҫӗре ҫитрӗ. Акӑ, умра вӑрман варринчи уҫланкӑ, сунарҫӑ ӳпли, кӑвайт чӗртсе какай ӑшаламалли вырӑн…
Лашине курӑк ҫине янӑ хыҫҫӑн Микка кӑштах утса ҫӳрерӗ те ӳплене кӗрсе выртрӗ, ҫывӑрса кайиччен кунта пулса иртнӗ ӗҫсене чылайӑшне аса илчӗ.
Ҫамрӑк та вӑйлӑ Миккана Ватрас турхан яланах хӑйпе пӗрле илсе ҫӳретчӗ, шанатчӗ ӑна. Мӗн кӑна курман ҫак уҫланкӑра Микка? Ҫапах та пуринчен малтан аса килекенни иккӗ. Пӗри вӑл ҫак ӳплере пӗрремӗш хут хӗрарӑм ытамӗнче юрату ҫимӗҫне тутанса пӑхни. Тепри вара каярах пулса иртнӗччӗ.
Пӗрре ҫапла пуш уйӑхӗнче ҫак вырӑна пӑлан йӗрӗпе килсе тухнӑччӗ. Йытӑпахчӗ. Вӑл питӗ вӗрнӗ ҫӗре Ватрас чупса пырать. Ак тамаша, йытта хирӗҫ упа мӗкӗрсе тӑра парать. Сӑнӑ йӑтнӑ турхан ун умне самай ҫывӑх сиксе тухнипе вӑрман хуҫи тата хытӑрах тарӑхса кайрӗ, Ватрас ҫине сиксе ӳкрӗ. Лешӗ пӗтӗм вӑйран кӑшкӑрать. Ҫакна Микка илтет те ыттисенчен маларах чупса ҫитет. Упа Ватраса тарӑн юр ҫине пусса та антарнӑ. Микка нимӗн шухӑшласа тӑмасӑр вӑрӑм ҫӗҫҫине туртса кӑларать те упа ҫине сиксе ларать, чӗререн лектерме тӑрӑшать. Темиҫе хут яшлаттарнӑ хыҫҫӑн упа тӳнсе каять. Ыттисем те персе ҫитеҫҫӗ, хӑранипе тӑнне ҫухатнӑ, упа айне лекнӗ Ватраса туртса кӑлараҫҫӗ, унтан — Миккана. Урине амантнипе тӑраймасть иккен вӑл. Хӑй пӗтӗмпех юнланса пӗтнӗ…
Инҫех мар упа шӑтӑкӗ пулнӑ иккен. Йытӑ вӗрнипе вӑл сиксе тухнӑ курӑнать. Тинтерех ҫеҫ ҫуралнӑ ҫурине хӳтӗлес тесе урса кайнӑ ӗнтӗ вӑл. Упа ҫури тӑлӑха юлать, Ватрас килӗнче ӗне сӗчӗпе, килти ҫимӗҫпе ӳсет.
Ачалӑхӑн савӑнӑҫӗ выляса ӳсесси, упа ҫурин те ҫавах. Мӗн чухлӗ савӑнӑҫ кӳмерӗ пуль вӑл килтисене. Ҫӗлӗк пысӑкӑш чӗрчуна упа сӑнӗ кӗрсе пычӗ, самаях вӑйланчӗ. Пӗррехинче ҫакскер, килтисем ҫук чухне, пӳртри япаласене веҫех сирпӗтсе пӗтернӗ, минтерсене туртса ҫурнӑ, уйрӑмах тиртен ҫӗленӗ тумтирсене хытӑ туланӑ. Темле юратса, ачашласа ӳстерсен те тискер чӗрчун тискерех ҫав вӑл, вӑрманаллах туртӑнать… Хӑйне тупнӑ вырӑнах кайса яма тиврӗ. Ҫак ӗҫе вара Ватраспа Микка иккӗш пӗрле турӗҫ. Леш упа тирӗ вара халӗ те Ватрас килӗнче урай варринче сарӑлса выртать…
Ҫапла икӗ каҫ вӑрманта ҫӗр каҫнӑ хыҫҫӑн Микка лаши ҫине утланса ларчӗ те килелле ҫул тытрӗ. Вӑрмантан тухас умӗн чарӑнса унчченех шухӑшласа хунӑ ӗҫне турӗ: ватӑ юман патне пырса тӑчӗ те ҫамкипе темиҫе хутчен тӑрслаттарчӗ, шӑйӑрттарса илчӗ. Юн палкаса тухрӗ. Шӑпах ҫакӑ кирлӗччӗ ӗнтӗ Миккана. Тумтирне темиҫе ҫӗртен ҫурчӗ те хӑй юнӗпе вараларӗ. Вара тин — килелле хыпаланчӗ.
Ял хӗррине ҫитсен Микка лаша ҫурӑмӗ ҫине урлӑ выртрӗ те сулланса тӑракан аллипе темиҫе хутчен ҫапса илчӗ. Лешӗ ӑна хӑй тӗллӗнех киле илсе ҫитерчӗ. Пӗрре вӗреннӗ ҫула пӗлетех, янавар. Микка ҫапла килнине курсан кӳршӗ хӗрарӑмӗ Калимана кӑшкӑрчӗ, лешӗ тухсан та пӗрлех пулма тӑрӑшрӗ.
Хӑраса ӳкнӗ Калима нимӗн тума аптранипе Миккана тӳрех Элпи патне илсе кайрӗ, хӑй лашине ҫавӑтрӗ, леш хӗрарӑм ҫамкаран юхакан юна чарас тесе шӑнӑр курӑкӗпе тытса пычӗ. Ҫитнӗ-ҫитменех Элпи хуралҫисем Миккана лаша ҫинчен антарса ҫӗр ҫине хучӗҫ.
— Ӑҫта пулнӑ вара вӑл? — ыйтрӗ тӳрех Элпи.
— Ҫурт тӑвакан ӑстасене тара тытма тесе тухса кайрӗ те…
Тӑнсӑр выртакан арҫынна шыв ӗҫтерме пикенчӗҫ, суранне тасатса пуҫне шурӑ пирпе ҫыхрӗҫ.
— Мӗн сиксе тухрӗ вара? — тесе ыйтса тӗпчерӗҫ.
— Вӑрӑсем ҫаратрӗҫ, — терӗ. Урӑх нимӗн те шарламарӗ.
— Веҫех сана пула! — вӑрҫма тытӑнчӗ макӑракан Калима Элпие. — Ман ачана ашшӗсӗр тӑратса хӑварас терӗн-им? Урӑх ниҫта та ямастӑп.
— Ытлашши ан хуҫӑл-ха эсӗ, вилмен вӗт вӑл.
— Пуҫран ҫапнине куратӑн пулӗ, тӑнсӑр тӑрса юлсассӑн вара? Мӗнле пурӑнмалла тет.
— Юрӗ, юрӗ, сире пӑрахмӑп, пулӑшсах тӑрӑп.
Миккана урапа ҫине майлаштарса хучӗҫ те леҫсе ячӗҫ, пӳрте йӑтса кӗрсе нар ҫине вырттарчӗҫ. Лешсене ӑсатса янӑ хыҫҫӑн Калима пӳрт умӗнчи ҫӳпҫерен таса тумтир илсе кӗчӗ. Нар ҫинче ларакан Миккана курсан чӑннипех макӑракан арӑмӗ чутах тӳнсе каятчӗ. Упӑшки ахӑлтатса кулса ярсан тин тавҫӑрса илчӗ, хӑй те пӗрле кулма пуҫларӗ…
Микка темиҫе кун хушши килтех ларчӗ, хӑйсем патне ҫын пынине асӑрхасан — тӳрех вырӑн ҫине чӑмрӗ. Каярах вара туяпа ҫӳреме тытӑнчӗ. Элпи енчен укҫатенкӗ пирки калаҫу хускалмарӗ. Кермен лартасси те пӑчланчӗ.

Юлашки вӑхӑтра Эсрел керменӗнчи лару-тӑру самаях улшӑнса пынӑ пек туйӑна пуҫларӗ. Ҫакӑ, паллах, хуҫа хӑйне мӗнле тыткаланинче те сисӗнет: вӑхӑта ытларах хула тулашӗнче ирттерет, ӗҫӗнче йывӑрлӑхсем пурри ывӑнтарать ӑна, харкашуллӑ калаҫусем сике-сике тухаҫҫӗ, тарҫӑсене силлесе тӑкасси нимӗн те мар уншӑн.
Ольга ҫакна асӑрхатех ӗнтӗ. Уйрӑмах ӑна Алмаса сумлӑ хӑна вырӑнне хурса йышӑнни тӗлӗнтерчӗ. Хуҫа хӑйне ырӑ ҫын евӗрлех тыткаларӗ. Те чеелӗх, те такамран хӑрани ҫапла хушрӗ. Алмаса уйрӑм ҫар ӗртӳҫине лартни те Ольгӑна самаях шухӑша ячӗ. Керменте пурӑнакансенчен Улӑп ятне илтсессӗн ун пирки тӗплӗнрех ыйтса пӗлме тӑрӑшрӗ, анчах йӗркеллӗ каласа паракан тупӑнмарӗ.
Пуҫа шухӑшлама тунӑ, ӗҫлеттермелле ӑна, пурӑннӑ чухне усӑ курса юлмалла. Шел пулин те, чылайӑшӗ пуҫ хӑватне хӑйпе пӗрле леш тӗнченех илсе каять. Ун пек ҫыннӑн пурнӑҫри йӗрӗ те часах ҫухалать.
Эсрел мӗншӗн-ха Улӑп ятне илтсенех сӑнран хӑвӑрт улшӑнать? Ҫак канӑҫсӑр ыйту Ольгӑна унччен хӑйне апат пӗҫерсе ҫитерекен Ахмата аса илтерчӗ…
Ҫамрӑк арӑм упӑшки ҫӗр каҫма хӑй патне пырасса кӗтрӗ, кӗтсе илеймерӗ. Черет ҫитмерӗ-ши? Вӑхӑчӗ темшӗн ытла та хуллен шӑвать-ҫке, те питӗ кӗтнӗрен ҫавӑн пек туйӑнать. Пӗрремӗш хут ҫапла. Кирлӗ чухне юратман ҫынна та курас килет иккен.
Акӑ, каҫ енне кӗтнӗ ура сасси илтӗнсе кайрӗ. Эсрел ҫывхарни уттинченех паллӑ. Ун айӗнче урай хӑми те чӗриклетсе авӑнать.
Арҫын вӑл, тӗрӗссипе каласан, ҫитӗнсе ҫитнӗ ача кӑна. Ҫакӑ вӑл уйрӑмах хӗрарӑм ҫумӗнче паллӑ. Ачашлӑх ытамне лексен хаярлӑх та ҫухалать. Эсрел те ҫавах, паян уйрӑмах: Ольга ҫине тӑнипе, упӑшки ҫумӗнче туйӑмне ирӗке янипе унӑн кӑмӑлӗ самаях ҫемҫелчӗ. Ҫепӗҫ аллипе Эсрелӗн ҫӑра ҫӑмлӑ сарлака кӑкӑрне шӑлкаласа илнӗҫемӗн ҫамрӑк арӑм калаҫӑва хуллен ҫар ӗҫӗ еннелле пӑрса ячӗ.
— Алмас турхана хӑвна усӑллӑ ӗҫе явӑҫтарни япӑх мар-ха. Кусене вара, Остаппа Махмуда, мӗншӗн ахалех ҫитерсе усрамалла. Е эсӗ вӗсене килӗсене ярасшӑн-и?
— Ҫук, ун пирки калаҫу та ҫук. Вӗсене ярсанах хырҫӑ тӳлеме пӑрахас хӑрушлӑх пур. Хальлӗхе вара ашшӗсемпе калаҫма та ҫӑмӑл.
— Тен, вӗсене хӗҫ тыттармалла та хула сыхланӑ ҫӗрте усӑ курмалла? Эпӗ ӑнланнӑ тӑрӑх, халӗ санӑн кашни вӑйлӑ арҫын шутра.
— Тӗрӗс ӑнланатӑн эсӗ, Ольган-ханум. Кун пирки Озала калӑп-ха.
— Унӑн ахаль те ӗҫ нумай, кунӗпех ҫарӑҫсемпе аппаланатӑр вӗт. Кун пек пӗчӗк ӗҫе хам та пултарӑп. Патша арӑмӗ мар-и-ха эпӗ? Кирлӗ чухне хам та хӗҫ тытӑп.
Арҫынна упӑшкипе пӗрешкел шухӑшлакан арӑм мӗншӗн ан килӗштӗр? Ольга ыттисем пек мар. Лешсем вӗсем Эсрел ӗҫӗ пирки сӑмах та чӗнмеҫҫӗ, ытларах юрату ӗҫне мала хураҫҫӗ. Ольгӑн вара пурте вырӑнлӑ, ӑсӗпе те аптрамасть.
Махмудпа Остап иккӗшӗ те пысӑк ӑру пуҫлӑхӗсен ачисем. Апла вӗсене кӑштах сумлӑрах ӗҫ хушмалла, калӑпӑр, Эсрел керменне сыхлама шанмалла. Ахмата вара апат пӗҫернӗ ҫӗре илмелле. Шухӑшланӑ — хуҫа килте ҫук чухне пурнӑҫа та кӗртнӗ. Ҫумра шанчӑклӑ ҫынсем пурри ытлашши мар. Меллӗрех май тупса Ольга Ахматран Улӑп пирки ыйтса пӗлчӗ. Эсреле хӑратма пултаракан вӑй та пур иккен. Ҫакна хуҫа хӑй те чухлать-и, тен. Ахальтен мар ҫарне паян-ыран вӑрҫа кӗрес пек тытать. Сӑннисем те тимӗр вӗҫлӗ, хӗҫсем ҫирӗп хурҫӑран. Ҫыннисем пӗри тепринчен тӗреклӗ: ачаран ҫар ӗҫне вӗрентсе ӳстернӗскерсемпе пӗрле ытти ҫӗртен суйласа илсе килнӗ каччӑсем. Алӑ вӑйӗпе кӑна ҫапӑҫас-тӑк Эсрел ҫарне ҫӗнекен ниҫта тупӑнас ҫук. Ҫапах ал-ура вӑйӗнчен ирттерекен япала та пур иккен, вӑл — ӑс-тӑн хӑвачӗ. Мӗн кӑна тумаҫҫӗ ҫынсем пӗри теприн шухӑшне пӗлес тесе: вӑлтса ыйтакан та, вӑрттӑн итлесе тӑракан та пур. Урӑхла мелпе усӑ куракан та тупӑнать.
Акӑ Архан урампа пыракан Ахмата тӗл пулчӗ те калаҫмалли пур тесе айккинерех кайса тӑма чӗнчӗ. Тен, тӑван енрен килнӗ хыпарсене пӗлтерӗ тесе Ахмат кӑмӑлпах пӗрле утрӗ. Пӗр ҫурт хыҫне ҫитсен Архан ӑна хирӗҫ ҫаврӑнса тӑчӗ те:
— Кала тӗрӗссине, Эсрел арӑмӗ санпа мӗн пирки калаҫрӗ? — тесе тӗпчеме пуҫларӗ.
Пач кӗтмен ҫӗртен сиксе тухнӑ ыйту Ахматшӑн пуҫран ҫапнӑ пекех туйӑнса кайрӗ. Ольгӑпа калаҫнӑ чухне никам та ҫукчӗ вӗт-ха. «Кам хушнипе пӗлесшӗн-ши вара ку?» — тӳрех ҫуралчӗ хирӗҫле ыйту.
— Эпир мӗн калаҫни сана мӗн тума кирлӗ? Кала, ҫакна кам хушнипе ыйтатӑн? Кам майлӑ эс? — тесе хирӗҫ лаплаттарчӗ.
— Сан пӗлмесен те юрать. Кала тӗрӗссине!
— Тутлӑ апат пӗҫерме мӗнлерех ҫимӗҫсем кирлине кӑна пӗлтертӗм ӑна.
— Ҫук, суятӑн. Апла мӗншӗн вӑрттӑн ҫӗрте калаҫрӑр?
«Улӑп майлӑ пулсан мӗншӗн уҫӑмлӑн пӗлтерместши? Эсрел хушнипе мар-ши? Ҫук, кун умӗнче чӗлхене ирӗке ямалла мар» — шухӑшларӗ Ахмат.
— Мӗншӗн ыттисен умӗнче сӳтсе явмалла вара ҫак ыйтӑва? Эсрел килӗ валли апат пӗҫересси вӑл ҫав тери пысӑк яваплӑх пулнине чухламастӑн-им? Ахальтен мар ӗнтӗ малтан ман хамӑн ҫисе кӑтартмалла. Вара тин ыттисем ҫиеҫҫӗ.
Архан сасартӑк ҫӗҫӗ туртса кӑларчӗ те шӗвӗр вӗҫӗпе Ахмат пырне тӗллерӗ.
— Кала тӗрӗссине! Е ҫакӑнтах сӗрсе пӑрахатӑп, — терӗ куҫне чарса.
— Ну, юрӗ, юрӗ, каласа парӑп эппин, йӗркипех, — лӑплантарма тӑрӑшрӗ Ахмат урса кайнӑ Архана. Чиксе те пӑрахӗ. Анчах Ольгӑпа калаҫни вырӑнне мӗн каласа ӗнентермелле-ха ӑна, мӗнле сӑмах тупмалла? Чӑн сӑмаха Ахмат никама та калас ҫук.
— Эсрел ҫинчен калаҫрӑмӑр, — персе ячӗ Ахмат.
— Мӗн пирки вара?
— Хӗрарӑма ӑҫтан пӗлсе пӗтерӗн ӑна? Эсрел ҫапӑҫура вилсен кунти пуҫлӑха хӑш ывӑлӗ ларӗ-ши тет.
— Ав мӗн пирки иккен. Вӑрҫи пуҫланман та, вӗҫӗ вара халех канӑҫ памасть. Чим-ха, хӑйӗн пуҫлӑх пулас килмест-и-ха унӑн? Шан ӑна, чее хӗрарӑма.
— Тӳрех калатӑп: ку вӑл ман ӗҫ мар. Ольган-ханума та ҫаплах каларӑм. Маншӑн пурпӗрех, хӑш ывӑлӗ ларассине хӑйсемех татса парӗҫ.
— Пӗри те пулмасть, — пытараймарӗ хӑй шухӑшне Архан. — Вӗсем иккӗн те Эсрелӗн пӗр кача пӳрнине тӑмаҫҫӗ. Ҫитменнине тата тӗрлӗ хӗрарӑмран. Патша пуканне хӑшӗ йышӑнмалли уҫӑмлах та мар.
— Ҫулпа аслӑраххи пуль ӗнтӗ.
— Леш пӗрмаях хӗрарӑмсемпе алхасса выртаканни-и? Ӑна пӗр шит те шанма ҫук. Тилхепене Озал аллине памалла та…
Халь тин Архан камшӑн ҫине тӑни палӑрчӗ. Озалӑн вӑрттӑн ӗҫлекен тусӗ иккен вӑл, урамра, пасарта, кермен ҫывӑхӗнче ҫынсем мӗн калаҫнине хӑлха тӑратса итлесе ҫӳрекенни, кам кампа тӗл пулнине хуҫине пӗлтерекенни. Халӗ вара вӑл Ахматпа Ольга мӗн калаҫнине ҫӗҫӗпе хӑратсах ыйтса пӗлчӗ.
Хуть те мӗнле япала та пӗр енлӗ ҫеҫ пулмасть. Ҫак тӗлпулу пирки те ҫавнах каламалла. Ахматшӑн та усӑсӑр мар вӑл. Халӗ паллӑ ӗнтӗ: Эсрел пуканне йышӑнас текенни хӑй ҫумӗнчех ҫӳрет иккен. Тен, паллах, Архан калани вӑл ун шухӑшӗ кӑна, ӑҫтан пӗлсе пӗтерӗн вӗсене. Ҫапах та Архантан илтнине Ольгӑна пӗлтермеллех.
Ку хутӗнче вара Ольга хӑйне тата хӑюллӑрах тытрӗ, ирӗке тухас тесен пурин те пӗр шухӑшлӑ Улӑпа пулӑшма тӑрӑшмаллине пӗлтерчӗ. Эсрел пусмӑрне тӳсекен халӑхсен шанӑҫӗ пӗртен-пӗр Улӑпра ун шучӗпе. Анчах ӑна пулӑшма мӗнле май тупмалла-ши?

Улӑп ҫар пухнине пӗлсенех Эсрел чикӗ хӗррине ухӑран ӑста перекен юланутҫӑсене ячӗ. Вӗсен кӗтмен ҫӗртен сике-сике тухса кунталла килекен Улӑп ҫарне тапӑнса пӑхмалла, лешӗ мӗнлерех шайрине тӗрӗслемелле ҫапла майпа. Тен, сиен кӳрсе хавшатма та май килӗ? Ун пек чухне кӑшт ҫыртса пӑхни те теме тӑрать. Юланутҫӑсем ҫапла турӗҫ те. Васкамасӑр куҫса пыракан тӗп вӑйсене асӑрхасан сиксе тухрӗҫ те темиҫе хутчен ухӑ йӗпписем вӑркӑнтарчӗҫ. Лешсем хирӗҫ пеме пуҫличчен тарса ӗлкӗрес тесе каялла ҫаврӑннӑччӗ кӑна, Улӑп юланутҫисем сиксе тухрӗҫ те ҫавӑрса илчӗҫ, пӗр ҫын юлми шӗкӗлчерӗҫ. Ӗҫ ҫапла сиксе тухасса Улӑп малтанах чухланӑ ҫав, ҫара сыхлакан ушкӑнсем тунӑ та вӗсене маларах янӑ. Ҫакӑн хыҫҫӑн Улӑп ҫулӗ ҫинче текех нимӗнле чӑрмав та сиксе тухмарӗ. Ыттисем тапӑнма хӑраса тӑчӗҫ. Вӗсен текех Улӑп вӑйлӑ ҫарпа килнине Эсреле пӗлтермелли кӑна юлчӗ апӑршасен.
Анчах лешӗ те тӗплӗн хатӗрленнӗ. Малти хуралсем пӗлтернӗ тӑрӑх, Улӑп ҫарне таса уйра кӗтсе илме шутлаҫҫӗ иккен вӗсем, ҫарӑҫсене те вырнаҫтарса тухнӑ. Кам ӑҫтан сиксе тухмаллине, кам — маларах, кам хыҫаларах пымаллине пӗлеҫҫӗ.
Улӑпа вара пӗр шухӑш канӑҫ памасть. Мӗншӗн-ха вӗсене тӑшман хӑй ҫӗрӗ ҫинче кӗтсе илет? Тӗп хули те ытлашши инҫех мар-ҫке. Мӗнле те пулин вӑрттӑнлӑх, чеелӗх ҫук-ши кунта? Вара вӑл Эсрел суйласа илнӗ уя хӑй кайса пӑхма шутларӗ. Ҫарӑҫсене апатланса канма хушрӗ, асли шутӗнче, паллах, Юмана хӑварчӗ.
Акӑ Улӑп ҫӳллӗрех вырӑнтан лаши ҫинчен анмасӑр тавралӑха питӗ тимлӗн тишкерет.
— Мӗнле шутлатӑн эсӗ, юланутҫӑсене ӑҫта вырнаҫтарма пултарнӑ вӑл? — ыйтрӗ Улӑп хурал пуҫлӑхӗнчен.
— Калама пултараймастӑп, тен, ҫакӑ вӑл ун тӗп ҫарӗ те мар.
— Э-э-э… Ҫук, Эсрел ухмах мар вӑл. Куратӑн-и, айккинче пысӑках мар вӑрман татӑкӗ пур.
— Куратӑп.
— Юланутҫӑсене шӑпах ҫавӑнта тытать те ӗнтӗ вӑл. Тепӗр енче, ав, ҫӳллех мар сӑрт курӑнать. Ун хыҫӗнче те юланутҫӑсем тӑма пултараҫҫӗ. Вӑрттӑн ҫитсе килмелле унта. Тӗрӗслесчӗ. Вӑрманӗ пирки вара нимӗнле иккӗленӳ те ҫук манӑн. Пӑх-ха эсӗ ӑна, Эсрел шучӗпе пирӗн тӳрех ҫаксемпе тытӑҫса каймалла ӗнтӗ. Ҫав хушӑра икӗ енчен юланутҫӑсем сиксе тухмалла та пире хӗскӗче хупса лартса тураса тӑкмалла. Ҫу-у-у-к, Эсрел, кӗтсе илеймӗн ҫакна.
Ҫарӑҫ вӑл ахаль ҫын пек мар. Кӑмӑлӗ те урӑхла. Алла сӑнӑ тытрӑн, эппин, ҫапӑҫмалла. Ахальтен-и чылай вӑхӑт хушши тӗплӗн хатӗрленнӗ!
Улӑп каялла таврӑнчӗ те Юманпа канашласа пӑхрӗ, чылай пысӑк шурӑ чул ҫинче пӗр самант нимӗн шарламасӑр ларчӗ, унтан тин ҫӗрпӳсемпе пинпӳсене чӗнсе илчӗ. Ҫапӑҫу йӗркине сӳтсе яврӗҫ, ҫарӑҫсене, лашасене, тӗвесене ыран ирччен кантарас терӗҫ, ҫывӑрма выртассине тӗттӗмлениччен кӗтме хушмарӗҫ. Улӑпӑн хӑйӗн те канса илмелле. Тен, ыран Эсрелпе тытӑҫма тивӗ?
Ҫӗрлехи вӑхӑт вӑрттӑнлӑхпа пуян. Тем те сиксе тухма пултарӗ, уйрӑмах икӗ вӑйлӑ ҫар хире-хирӗҫ тӑнӑ чухне пӑтравлӑ. Ҫавӑнпа та Улӑп Юмана каҫхи хурала вӑйлатма хушрӗ. Ывӑлӗ ашшӗ хушнине пурнӑҫларӗ, унтан пулас ҫапӑҫу хирне хӑй ятарласа кайса пӑхрӗ. Нихӑҫан сухаласа тырӑ акман вырӑн. Леш вӑрмантан кӑшт кунтарах пӗчченшерӗн ӳсекен йывӑҫсем пур. «Юланутҫӑсем ҫавӑнтан сиксе тухаҫҫӗ пуль ӗнтӗ», — шутласа илчӗ ашшӗ каланине аса илсе. «Чим-ха, енчен те ҫав сайра йывӑҫсенчен лайӑх карӑнтарса тӗреклӗ пӑявсем ҫыхса хурсассӑн?…»
Ҫак шухӑш пӗрле пӑхса тӑракансене те килӗшрӗ. Анчах мӗнле пурнӑҫламалла-ха ӑна? Ытла та хӑрушӑ вырӑн вӗт. Эсрел ҫыннисем асӑрхасан? Ҫапах та хӑюллӑ ҫарӑҫсем тупӑнчӗҫ, ҫур ҫӗр ҫывхарнӑ тӗле пӑяв ҫыххисене илчӗҫ те тухса шурӗҫ…
Хӗвел тухнӑ-тухманах пурне те сӑрнай сасси вӑратрӗ. Паян калама ҫук яваплӑ кун, мӗн парнелет-ши вӑл чӑвашсене: пурнӑҫ е вилӗм? Пӗрле килнӗ ҫамрӑк мӑчавӑр йӗркеленипе пурте хӗвеле хирӗҫ чӗркуҫленсе ларчӗҫ те турӑран, хӗвелтен, вилнӗ ватӑсенчен ҫӗнтерӳ ыйтрӗҫ. Вара тин ирхи апата ларчӗҫ.
Кӗҫех темиҫе пинлӗ ҫар ҫапӑҫу хирне тухса тӑчӗ. Лешсем те кӗтсех тӑнӑ, ретӗн-ретӗн тӑрса тухнӑ. Малтисем пурте вӑрӑм сӑнӑ тытнӑ. Акӑ, икӗ ҫар пӗр-пӗрин патне тата ҫывӑхарах пырса тӑчӗ, вӗсен хушши ик ҫӗр утӑмран ытла та мар. Улӑппа Эсрел те пӗр-пӗрне палласа илчӗҫ ӗнтӗ.
Авалхи йӗркепе малтан икӗ паттӑрӑн тухса ҫапӑҫмалла. Улӑп Эсреле кӗтнӗччӗ, анчах вӑл хӑй тухмарӗ, Озала кӑларчӗ. Ҫакна курсан Юман хӑйне кӑларма ыйтрӗ, тархасласах ҫине тӑчӗ. Улӑп хӑй тухнӑ пулӗччӗ, анчах ку ҫын Эсрел мар вӗт, ӑна ҫӗнтерсен те чысӗ пысӑках мар.
— Ывӑлӑм, халӑх вӑйӗ сана пултӑр! — терӗ те Улӑп аллипе малалла тӗллерӗ.
Юман лаши ҫапӑҫу вырӑнне тапса сикрӗ. Акӑ, вӗсем хӗҫҫисене ҫӗклерӗҫ, сулахай аллисенче ҫӳхе тимӗртен тунӑ хӳтлӗх. Ҫирӗп хурҫӑ янравӗ аякранах илтӗнет, каҫхине пулсан, тен, хӗм сирпӗнни те курӑнатчӗ-тӗр. Лашисем те чӗввӗн тӑраҫҫӗ, мӗн пулса иртнине чухлаҫҫӗ вӗсем те. Ҫамрӑккипе асли ҫапӑҫаҫҫӗ. Озалӑн ӑсталӑхӗ пысӑкраххи сисӗнет, Юман вара тӗреклӗрех, вӑйлӑрах. Вӑл сулса янӑ хӗҫӗ тӗл лекес-тӗк, ӑнӑҫу пулмаллах! Акӑ, лашисем кӑштах каялла чакрӗҫ те каллех пӗр-пӗрин патнелле ыткӑнчӗҫ, Юман хӗҫне вӑйпа сулса ячӗ те лешӗн хӗҫҫи сирпӗнсе кайрӗ. Ҫакӑ ҫамрӑк паттӑра татах та хӑюллӑрах ҫапӑҫма хистерӗ. Озал хӳтлӗхе сылтӑм алла куҫарса сыхланма тӑрӑшрӗ, анчах ӗҫ тухманнине сисрӗ те каялла тарма шутларӗ. Юман лаши кайӑк пек вӗҫсе ҫитсессӗн паттӑр хӗҫҫи хӗвел ҫинче йӑлкӑшса илчӗ те Озал пуҫӗ сирпӗнсе кайрӗ. Пуҫланчӗ вара…
Эсрел малтан вӑрӑм сӑнӑ йӑтнӑ чӑвашсене кӗртсе ячӗ. Ниҫта кайса кӗме ҫук, малта хамӑрӑннисем, хыҫалта ухӑ перекенсем. Ирӗксӗрех ҫапӑҫма тивет. Пурпӗрех вилӗм. Акӑ, пӗри хыттӑн кӑшкӑрса ячӗ: «Чӑвашсем! Эсреле хирӗҫ каяр!» Ҫакна илтсен темиҫе ҫын сӑнӑсене каялла тӗллерӗ, вӗсем хыҫҫӑн — ыттисем…
Ҫакна ҫӳллӗ вырӑнтан пӑхса тӑракан Эсрел курчӗ, вӑрман еннелле ҫаврӑнса аллине сулчӗ. Лерен юланутҫӑсем вӑркӑнса тухрӗҫ. Ак чӗмере, чи малтисен лашисем пӗрин хыҫҫӑн тепри сирпӗне-сирпӗне кайрӗҫ. Вӑрттӑн карнӑ пӑявсем хӑй ӗҫне турӗҫ. Ҫитменнине тата ҫав самантра Улӑп та хӑйӗн утлӑ ҫарне кӑларса ячӗ. Эсрел сӑрт еннелле ҫаврӑнса аллине сулчӗ. Каллех лашасем курӑнса кайрӗҫ. Кусен ҫулне те Улӑп юланутҫисем пӳлчӗҫ. Вӑрҫӑ хирӗ хӗҫ янравӗпе, лашасем тулхӑрнӑ, ҫынсем кӑшкӑрнӑ сасӑпа тулса ларчӗ.
Эсрел ҫумӗнче тӑракансем кунтӑксене уҫрӗҫ те кӑвакарчӑнсене кӑларса ячӗҫ. Лешсем пӗр ушкӑна пухӑнса вӗҫсе ҫаврӑнчӗҫ те хуланалла васкарӗҫ. Ҫакӑ вӑл ҫапӑҫнӑҫемӗн чакса пымаллине пӗлтерет. Каярах вара чупсах тарчӗҫ.
Юман-паттӑр хыҫалтан хӑваласшӑнччӗ, анчах ӑна Улӑп тытса чарчӗ. Ытла хӗрӳллӗскер, вӑрҫӑ йӗркисене пурне те пӗлмест-ха вӑл. Унта темле чеелӗх те сиксе тухма пултарӗ. Таҫталла илӗртсе кайӗҫ те кунта юлнисене хӳтӗлекен тупӑнмӗ. Аманнисене те, вилнисене те тирпейлеме хушусем тумалла. Ҫав хушӑрах тата тӑшмана ытлашши инҫе кайма та памалла мар. Меллӗ вырӑн тупса вырнаҫсан пысӑкрах сиен кӳме май пур.
Кӑштах сывлӑш ҫавӑрса ярсан — тӑшман хыҫҫӑн малалла. Эсрел вара ниҫта чарӑнса тӑмасӑр тарчӗ. Хулан тӑватӑ енчи тӑватӑ хапхи ун ҫарне кӗтсе уҫӑ тӑрать. Улӑп ҫарӗ ҫитнӗ ҫӗре хула хапхисем хупӑнса питӗрӗнчӗҫ. Акӑ, Эсрел ҫыннисем ҫӳллӗ хӳме тӑрне улӑхса тӑчӗҫ те ухӑпа пеме пуҫларӗҫ. Сӑнӑ ывӑтакансем те пур. Патне те ямаҫҫӗ. Хӑйсене лектерме ниепле те май ҫук, кӑкӑр таран ҫеҫ курӑнаҫҫӗ, сӑннине пенӗ хыҫҫӑн пӗшкӗнеҫҫӗ те курӑнми пулаҫҫӗ. Вӑрӑм пусмасемпе хӑпарма пулӗ-ха, анчах вӗсене ҫителӗклӗ таран туса хатӗрличчен вӑхӑт нумай кирлӗ. Мӗн тумалла-ха?
Эсрел хӑй хули тавра хӳме тытни ҫинчен Улӑпа пӗлтернӗччӗ-ха, анчах ҫакӑн пек ҫӳллӗскер тесе шутламан. Юман та нимех те сӗнеймест. Кун пек ҫарӑҫсене пӗтерни ҫеҫ.
Шӑпах ҫапла пуҫ ватса тӑнӑ вӑхӑтра Улӑп патне Ахмата илсе пычӗҫ. Лешӗ, ҫар пуҫлӑхне пӗрремӗш хут кураканскер, тӳрех чӗркуҫленсе ларчӗ те пуҫне усрӗ.
— Каламалли пур тет вӑл, анчах Улӑпа хӑйне кӑна тет, — пӗлтерчӗ хурал.
— Апла пулсассӑн ыттисем кайччӑр. Юман эсӗ кунтах юл.
— Улӑп паттӑр, итле мана. Ҫарӑҫсен пӗр ушкӑнне инҫетрен ҫаврӑнса кӑнтӑр енчи хапха патне илсе тух. Кусем вара ҫакӑнтанах йӗкӗлтесе тӑччӑр. Шалта унта хапхана уҫма хатӗр ҫынсем пур. Ыттине вара хӑвӑр пӗлӗр.
— Кам пулатӑн эсӗ? — ыйтрӗ Юман.
— Ахмат эпӗ, Минеслу йӑхӗнчен.
— Апла кайрӑмӑр! — терӗ Ахмата Улӑп хӑйӗн ирӗклӗ лаши ҫине утланма сӗнсе.
Юман кунта мӗн тумаллине ӑнланчӗ, пӗрмаях тапӑнса тӑмалла. Лешсем вара юланутҫӑсемпе каялла чакнӑ пек турӗҫ те Ахмат хыҫҫӑн кайса кӑнтӑр енчи хапха патнелле вӗҫтерчӗҫ.
Эсрел ҫурҫӗр енчи хапха патӗнче кӑтартусем парса тӑнӑ вӑхӑтра Ольгӑпа ун майлисем, вӗсен шутӗнче Остаппа Махмуд та, хапха патне пычӗҫ те чарӑнчӗҫ. Ольга хапхана сыхлакан ушкӑн пуҫлӑхне айккинерех чӗнсе илчӗ те хӑй шухӑшне пӗлтерчӗ.
— Пӗтетпӗр вӗт. Улӑп патне хам каятӑп. Кӑларса яр мана.
— Ҫук, ҫук, — хӑраса ӳкрӗ лешӗ, — Эсрел никама та уҫма хушман. Мӗншӗн хӑй патӗнчен тухмастӑн тата?
— Пӑх-ха, мӗн мӑкӑрланать унта?
Чӑнах та, хулара пушар пуҫланнӑ иккен. Пӗр тавҫӑруллӑ чӑвашӗ ухӑ йӗппи вӗҫне ҫӗтӗк чӗркет те ирӗлтернӗ тӗве ҫӑвне пуҫса илет, унтан ҫунса тӑракан кӑвайтран чӗртсе ярса ухха хӳме урлӑ тӗллет. Кӗҫех ҫавӑнталла вуншар сӑнӑпа ухӑ йӗппи вӗҫме пуҫлать. Унта та кунта пушар сиксе тухать. Ҫакна Эсрел пачах та кӗтмен.
Хула ҫунма пуҫланине курсан хапха хуралӗ хӑраса ӳкет. Ольга вара ҫине тӑрсах тархаслать, ӗҫ ӑнӑҫлӑ вӗҫленсен кусене кермен сыхланӑ ҫӗре илме сӑмах парать, аллине ылтӑн укҫа тыттарать. Лешӗ парӑнать. «Кӑшт кӑна уҫатӑп, эсӗ вара хӑвӑрт тухса кай», — тет.
Ҫав хушӑра хапха тӑрринче тӑракан Махмуд сӑнӑ вӗҫне тутӑр ҫыхса суллать. Хапха кӑшт уҫӑлсанах айккинерех тӑракан Остаппа юлташӗсем чупса пыраҫҫӗ те хурала ҫапса пӑрахса хапхана яриех уҫса яраҫҫӗ. Малта Ахмат вӗҫтерсе пырать, ун хыҫҫӑн хӗҫӗ тытнӑ юланутҫӑсем. Улӑп та вӗсемпех. Ольга вара аран пӑрӑнса ӗлкӗрчӗ. Ахмат лашине кӑштах чарчӗ те сиксе анчӗ, Ольга патне чупса пычӗ. Ҫав хушӑра вӗсем ҫинелле хӳме тӑрринчен сӑнӑсемпе ухӑ йӗпписем вӑркӑнчӗҫ. Иккӗшӗ те ҫӗр ҫине тӗшӗрӗлсе анчӗҫ…
Шал енче хӳме тӑррине хӑпармалли сӗвек вырӑнсем пур иккен. Юланутҫӑсем ҫакна хӑвӑрт тавҫӑрса илчӗҫ те лашисене ҫавӑнталла хӑваларӗҫ. Лешсем вара хӑраса ӳкнипе унталла та кунталла сикме тытӑнчӗҫ.
Улӑппа Эсрел шӑпах кермен умӗнчи тӑваткӑлта тӗл пулчӗҫ, хӗҫҫисене хытӑ чӑмӑртаса тытрӗҫ те ҫапӑҫма пуҫларӗҫ. Усалпа Ырӑ хушшинчи кӗрешӳ. Ҫӗр чӗтресе тӑрать, ӑнсӑртран хӗҫ тивнӗ йывӑҫсем тӳне-тӳне каяҫҫӗ. Улӑп кун пек хаяррӑн ҫапӑҫнине ку таранччен никам та курманччӗ. Лешӗ те парӑнасшӑн мар, пӗтӗм вӑйне хурать. Ҫапах та Улӑп хӗҫҫи хӑй ӗҫне турӗ, Эсрел пуҫӗ татӑлчӗ…
Хула хапхисем пурте уҫӑ иккен. Нарпи те кунтах. Остаппа аманнӑ Махмуд ыттисем пулӑшнипе Ольгӑпа Ахмата йӑтса килчӗҫ те Эсрелпе юнашар вырттарчӗҫ. Виҫӗ вилӗ — икӗ шӑпа. Пӗри тӗнче пуҫлӑхӗ пуласшӑн сӗкӗнчӗ, иккӗшӗ ирӗклӗхшӗн пуҫне хучӗҫ.
Улӑп патне Эсрелӗн аслӑ ывӑлне илсе пычӗҫ. Кӗҫӗнреххи ҫапӑҫура пуҫне хунӑ иккен. Ку вара вӑрҫӑ пуҫлансан та ҫуртӗнчен тухман, чиперккесен ытамӗнчех юлнӑ.
— Ҫӗнтерӳҫӗ умӗнче пуҫӑма таятӑп. Эсӗ хушнине, Улӑп-паттӑр, пурне те тума хатӗр. Пуҫӑма кӑна ан кас.
— Мӗншӗн ҫапла калатӑн вара? Улӑп ҫын юнӗшӗн кӑна ҫунать тетӗн-им? Ҫук, айӑпсӑр ҫынна тӗкӗнме аллӑм ҫӗкленмест. Текех кунти хуҫа эсӗ пулатӑн. Улӑпа хирӗҫ вӑрҫӑпа тухмастӑп тесе сӑмах пар. Пӗтӗм халӑх илтмелле кала.
Лешӗ хӗпӗртесех сӑмах пачӗ, хӑйне чӗрӗ хӑварнӑшӑн тав турӗ.
— Мана пурӗ те икӗ япала кӑна кирлӗ. Пӗри — туртса илнӗ ҫӗрсене каялла тавӑрасси, тепри — кунти чурасене киле ярасси.
Ҫав хушӑра Нарпи Юмана хӑлхаран темӗскер каларӗ.
— Эпӗ хирӗҫ мар, — терӗ Эсрел ывӑлӗ.
— Кунта Алмас ятлӑ ҫамрӑк турхана вӑйпа тытса усранӑ теҫҫӗ, ҫавна курасчӗ, — ыйтрӗ Юман.
— Алмас тенине илтнӗччӗ, анчах вӑл ӑҫтине калаймастӑп.
— Эсрел ӑна кунти чӑвашсенчен йӗркеленӗ ҫарӑҫсене ертсе пыма уйӑрса лартнӑччӗ. Вӑрҫӑ хирӗнче ӗнтӗ вӑл, — пикенчӗ ӑнлантарма пирпе ҫыхса янӑ аллине ҫӳлелле кӑнтарса тӑракан Махмуд.
«Апла вӑл ҫапӑҫӑва чи малтан кӗнисен шутӗнче пулнӑ иккен», — тавҫӑрса илчӗ Нарпи.
— Улӑп-аттемӗр, ирӗк парсам мана Алмаса шырама кайма.
— Тупсан калӑр, ман унпа калаҫмалли пур, — терӗ Улӑп.
Юман та пӗрле пыма шутларӗ, темиҫе юланутҫӑна суйласа илчӗ те Нарпие хӑй умне лартса лашине хӑваларӗ…
— Улӑп-паттӑр, тавах сана пире ирӗке кӑларнӑшӑн, — терӗ Остап. — Анчах ҫакна пурте кӗтсе илеймерӗҫ. Акӑ, вӗсем хапха уҫса кӗртекенсем, иккӗшӗ те юнашар выртаҫҫӗ.
Улӑп вара Ахмата пӗрле илсе кайма хушрӗ. Ольгӑна кунтах пытарас терӗҫ.
— Улӑп-паттӑр, ман калаҫмалли пур. Кермене кӗрсе чыс тумӑн-ши? — сӗнчӗ Эсрел ывӑлӗ.
— Юрать, эсӗ патша пуканӗ ҫинче мӗнле ларнине курам, эппин. Анчах эпӗ нумайлӑха мар, каҫчен ҫар вырнаҫнӑ ҫӗре ҫитмелле.
Акӑ вӗсем Эсрелӗн капӑр пӳлӗмне кӗчӗҫ. Патша пуканӗ ҫинче пӗр хӗрарӑм лара парать, Эсрелӗн пӗрремӗш арӑмӗ иккен. Ҫавӑ хуҫа пуласшӑн.
— Ывӑлӑм, васкама кирлӗ мар. Сана ҫак пукан ҫине ларма иртерех-ха. Малтан ҫӑмӑлттай шухӑшсене пӑрахасчӗ. Сана эпӗ пӗр ҫуллӑха Улӑп патне яратӑп. Эсӗ вара, Улӑп-паттӑр, унтан чӑн-чӑн арҫын тума тӑрӑш, ӗҫлеттер, пурнӑҫа вӗрент, ҫынлӑхне вӑрат. Ашшӗ хаярлӑхпа пуҫне хучӗ, кун вара ясарлӑхпа пӗтес хӑрушлӑх пур.
— Ҫук, ҫак ватсупнӑна ан итле. Вӑл тем те калӗ. Кай кунтан, — терӗ те ывӑлӗ амӑшне ҫӳллӗ пукан ҫинчен туртса антарчӗ.
Ҫакӑн пек намӑса курас мар тесе Улӑп тухса утрӗ. Унта ӑна каялла кайма хатӗрленнӗ ҫӗнтерӳҫӗсем кӗтсе тӑраҫҫӗ.
Нарпипе Юман ҫитнӗ ҫӗре аманнисемпе вилнисенчен чылайӑшне пӗр ҫӗре пуҫтарнӑ ӗнтӗ. Анчах вӗсен хушшинче Алмас курӑнмасть.
— Нарпи! Алмаса тупрӑмӑр! — кӑшкӑрчӗ тепӗр арҫынна йӑтса килекенсенчен пӗри. Нарпи чупса пычӗ, чӑнах та Алмас иккен, чӗрех, анчах питӗ йывӑррӑн сывлать.

— Алмас! Алмас! — чӗнчӗ Нарпи. Лешӗ нимӗн те шарламарӗ, тӑнне ҫухатрӗ.
Акӑ ӑна шӑналӑк ҫине вырттарчӗҫ. Нарпи кӑнтарса тӑракан ухӑ йӗппине туртса кӑларчӗ те кӑшкӑрса ячӗ:
— Эй, Турӑ! Мӗн туса хутӑм-ха эпӗ!? Ку ухӑ йӗппи манӑн вӗт! Алмас, каҫар мана. Инҫетрен паллаймарӑм сана. Эх, ҫав Эсреле ӑна!?
Чунӗ тӑвӑлса ҫитнипе куҫҫульне ҫӑтса йӗрекен Нарпи ухӑ йӗппине хуҫрӗ те айккинелле печӗ, унтан хулпуҫҫи урлӑ ҫакнӑ ухха вӑркӑнтарса ячӗ. «Куҫӑм ан куртӑр ҫак япаласене», — терӗ.
— Суранне курӑк шывӗпе сӗресчӗ, — илтӗнчӗ тахӑшин сасси.
— Ҫук ӗнтӗ, ухӑ йӗппи наркӑмӑшлӑ.
Нарпи пурпӗрех парӑнма шутламарӗ, Алмас кӗпине туртса ҫурчӗ те кӑкӑртан тапса тӑракан юна ӗмсе илеиле айккинелле сурчӗ. Ӳчӗ вара ҫамрӑк турханӑн кӑвар пек вӗриленсе кайнӑ, тутана пӗҫертет.
Ҫакӑнта пулса иртнине Юман нимӗн шарламасӑр пӑхса тӑчӗ. Нарпи ҫав тери ҫине тӑни ун кӑмӑлне самай хускатрӗ. Алмас вырӑнӗнче хӑйӗн пулас килнӗ самант та сисӗнчӗ, паллах, суранланнӑ сӑлтавпа мар ӗнтӗ. Сывлӑх йӗркеллӗ чухне ҫакӑн пек таса туйӑм курасчӗ унӑн. Савӑннипе пӗлӗте ҫити вӗҫсе кайӗччӗ. Анчах мӗн тӑвӑн-ха, Нарпи Алмаса савать.
Нарпи ҫӗрӗпех Алмас ҫумӗнчен хӑпмарӗ, куҫне пӗртте хупмарӗ. Аякра-аякра кашкӑрсем чылайччен хурлӑхлӑн уларӗҫ. Хӗвел тухнӑ тӗлелле турхан куҫне уҫрӗ те Нарпи ҫине питӗ тимлӗн пӑхса илчӗ. Лешӗ хӗпӗртенипе пӗрремӗш хут чуптуса илчӗ те: «Маттур, Алмас, маттур», — терӗ сылтӑм аллипе пуҫӗнчен шӑлса. Анчах ҫак самант нумая пымарӗ, Алмас пӗтӗм вӑйне пухса хыттӑн туртӑнса илчӗ те куҫне хупрӗ, тепӗр самантран сывлами пулчӗ. Сывпуллашрӗ, мӗскӗн. Ҫут тӗнчемӗр ҫине юлашки хут пӑхса илчӗ. Нарпи куҫӗ шыва ӳкнӗ шӑрҫа пек куҫҫуль ӑшне путрӗ, йӑлкӑшса тӑракан ирхи хӗвел те ӑна хӑмӑр тӗслӗн курӑнчӗ. Чӗре те, темӗскер тухса ӳкнӗ пек, пушанса юлчӗ, шанчӑк сӳнчӗ.



ХVII


А кӑ, аслӑ ҫулпа ял еннелле икӗ юланутҫӑ вӗҫтерсе пыраҫҫӗ. «Улӑп таврӑнать! Юман-паттӑр килет! Ҫӗнтерӳпе килеҫҫӗ!» — тесе кӑшкӑрни аякранах илтӗнет. Тахҫантанпах кӗтнӗ ырӑ хыпар халӑха хӑвӑрт пухрӗ. Элпи те кунтах, питӗ капӑр тумпа. Унтан инҫех мар туя ҫине тайӑннӑ ватӑ мӑчавӑрпа Минеслу тӑраҫҫӗ.

Кӗҫех лаша ҫинче мӑнаҫлӑн ларакан паттӑрсем курӑнса кайрӗҫ. Улӑппа Юман кӑшт маларах пыраҫҫӗ. Таврана сӑрнай сасси хупласа илчӗ. Улӑп ҫывхарнӑҫемӗн пӗтӗм халӑх чӗркуҫленсе ларчӗ. Элпи кӑна тӑрать. Лешсем пӗр самантлӑха чарӑнчӗҫ те лашисем ҫинчен анчӗҫ, кунталла ҫуран утса ҫывхарчӗҫ. Улӑп хыҫалтан пыракан ҫарӑҫран Эсрел пуҫне илчӗ те Элпи умне пӑрахрӗ, Юман — Озал пуҫне.
— Атте Эсреле тӗп турӗ, эпӗ Озала ҫӗнтертӗм, — пӗлтерчӗ Юман мӑнаҫланса, вара амӑшне пырса ыталарӗ.
— Текех чӑваш ҫӗрӗ ҫине ҫичӗ ют ури пусмӗ! — терӗ хыттӑн Улӑп-паттӑр.


Халӑх ура ҫине тӑчӗ те юрласа ячӗ.

Мухтав турра,

Мухтав турра,

Мухтав паттӑр Улӑпа!

Вӑрҫӑран ҫӗнтерсе таврӑнсан та,

Хӗҫсене алӑран ярар мар.

Ҫичӗ ют ҫывӑхра пулмасан та,

Хӗҫсене хӑйрама манар мар!

Мухтав турра,

Мухтав турра,

Мухтав паттӑр Улӑпа.




Часах ҫарӑҫсемпе тӑванӗсем пӗр-пӗрин патне чупса пырса ыталанса илчӗҫ. Шӑп ҫав самантра аманнисемпе вилнисене турттарса килнӗ лавсем те ҫитсе чарӑнчӗҫ. Ҫынсем макӑра-макӑра тӑванӗсене шырама тытӑнчӗҫ. Акӑ икӗ ҫарӑҫ Алмас турхан ӳтне урапа ҫинчен антарчӗҫ те халӑх умне пырса хучӗҫ. Калима ӑна палласа илчӗ те чӗркуҫленсе ларсах макӑрма тытӑнчӗ, уксах Микка та куҫне шӑла-шӑла илчӗ. Ҫав самантра хыҫаларах тӑнӑ Чӗкеҫ ҫынсене тӗке-тӗке мала тухрӗ те икӗ аллипе пуҫне тытса ниҫта кайса кӗрейми ҫаврӑнса илчӗ, унтан Алмас кӑкри ҫине ӳкрӗ. Мӗн пулса иртнине тавҫӑрса илеймен халӑх шӑпланчӗ.
— Эй, тӗнче! Ывӑлӑм! Каҫар мана. Ватрас килне паман пулсассӑн, пурӑнаттӑн, ылтӑнӑм…
Ҫынсем тепӗр хут шавласа кайрӗҫ, тӗлӗннипе пӗрпӗрин ҫине пӑхса илеҫҫӗ. Калима та айккинерех кайса тӑчӗ те кӑштах лӑпланчӗ. Вӑл тӳрех Чӗкеҫ пӗрмаях пырса ҫӳренине, юлашки вӑхӑтра тата Алмаса илсе килес пирки ятлаҫса калаҫнине тепӗр хут аса илчӗ. «Ман тӑван пичче мар вӑл. Апла пулсассӑн турхан йӑхӗнчен эпӗ пӗчченех тӑрса юлтӑм…»
Кукашшӗпе юнашар тӑракан Нарпи те куҫҫульне тытса чараймарӗ, Чӗкеҫ патне пырса тӑчӗ. Лешӗ Нарпие: «Санӑн пиччӳ пулать вӑл, пӗр аттерен ҫуралнӑ эсир»,- терӗ.
Ҫак сӑмахсем вара чӗререн ҫӗҫӗпе яшлаттарнӑ пекех туйӑнчӗҫ. Нарпи аллинчен вӗҫерӗннӗ ухӑ йӗппин мӗншӗн-ха Алмаса тивмеллеччӗ? Мӗншӗн-ха ҫак вӑрҫӑ Нарпишӗн ҫапла ӑнӑҫсӑр вӗҫленчӗ?
Ҫынсем саланма пуҫларӗҫ, хӑшӗсем вӑрӑм туя ҫине тӑхӑнтарнӑ Эсрелпе Озал пуҫне питӗнчен сура-сура иртсе кайрӗҫ. Улӑп мӑчавӑр патне пычӗ те вилнисене тирпейлесе пытарасси пирки асӑрхаттарчӗ. Чӗкеҫ Алмаса хӑй патне илсе кайрӗ. Лав хыҫӗнчен Чӗкеҫпе пӗрле Нарпи утса пычӗ.
— Эсир киле кайӑр-ха. Манӑн турхансемпе калаҫмалли пур, — терӗ Улӑп Элпипе Юмана.
Чылайччен калаҫрӗҫ пуҫлӑхсем. Мӗн ҫинченни паллӑ ӗнтӗ: пурнӑҫа пачах урӑхла йӗркелесе ярасси ҫинчен. «Чӗрӗлӳ», «ҫӗнетӳ» сӑмахсем те тупӑнчӗҫ. Ирӗке тухнӑ халӑхӑн тулӑх пурнӑҫпа пурӑнмалла. Туса илнӗ пурлӑх та кунтах юлмалла.
Улӑпа килӗнче Элпипе Юман кӗтсе илчӗҫ. Ывӑлӗн ҫийӗнчи капӑр шупӑра курсассӑн ашшӗ питӗнче кулӑ ҫиҫсе илчӗ.
— Анне парни ку, — терӗ Юман.
Элпи тӗпелтен илемлӗ куркапа сӑра йӑтса тухрӗ.
— Паттӑртан та паттӑр Улӑп, ӗҫсе парсам ҫак ҫӗнтерӳ куркине. Ҫӗнтерӳшӗн пултӑр.
Улӑп куркана тытрӗ те васкамасӑр тута патне илсе пычӗ. Ҫав самантра алӑк яр! уҫӑлса кайрӗ те Нарпи кӑшкӑрса ячӗ:
— Улӑп! Ан ӗҫ! Наркӑмӑшлӑ сӑра вӑл! Ӗҫсенех вилсе выртатӑн!
— Мӗн кирлӗ мара палкатӑн? Юри тунӑ техӗмлӗ сӑра вӑл. Тухса кай кунтан! Кам чӗннӗ сана!?
— Апла малтан хам ӗҫсе парам-ха, — терӗ Юман куркана ашшӗнчен илсе.
Элпи пӗр самантрах сӑнран улшӑнчӗ, пичӗ ҫине хӗрлӗ пӑнчӑсем сике-сике тухрӗҫ. Юман патне хуллен утса пычӗ те чӗтрекен аллипе сӑра куркине туртса илчӗ.
— Ӗненместӗр пулсан… Ывӑлӑм… Хам ӗҫсе парам эппин…
Тен, ӗҫмелле те мар, наркӑмӑшлӑ куркана вӑркӑнтарса ямалла та… Кун пек те ҫӑлӑнӑҫ пулас ҫук. Улӑп урса кайӗ те… «Ывӑлӑм, сывӑ пул», — ӑшра сывпуллашрӗ те Элпи Юман ҫинчен куҫ илмесӗр куркана тӗппипех ӗҫсе ячӗ. Тӑм курка ҫӗре ӳкрӗ, аври айккинелле сирпӗнсе кайрӗ. Куҫне чарса пӑрахнӑ хӗрарӑм аран-аран утса чаплӑ пукан ҫине пырса ларчӗ, пуҫне пӑркаласа аташуллӑ сӑмахне пуҫларӗ:
— Улӑп, эсӗ мар, эпӗ — патша!… Улӑп, эсӗ те мар, эпӗ те мар, Юман — патша… Ывӑлӑм, Улӑп пур чухне эсӗ патша пулаймӑн…
Элпи ура ҫине тӑма хӑтланчӗ, анчах урайне тӑсӑлса ӳкрӗ. Юманпа Нарпи чупса пычӗҫ те йӑтса тӑратма пикенчӗҫ. Ӗҫ тухмарӗ. Урисем пачах та тытмаҫҫӗ. Вырӑн ҫине майлаштарса вырттарсан кӗҫех питӗ кӗскен кӑна сывлама тытӑнчӗ. Нарпи Элпие шыв ӗҫтересшӗнччӗ, лешӗ ҫӑварне хытӑ ҫыртса лартнӑ иккен.
— Анне! Мӗншӗн ҫапла турӑн? — ыйтрӗ Юман. Ҫӑлма май ҫуккине ӑнланчӗ ӗнтӗ вӑл.
— Сан сӑмахху тӗрӗсех, хӗрӗм. Ӑҫтан пӗлме пултарнӑ вара эсӗ ҫакна? — тӗлӗнчӗ Улӑп.
— Чӗкеҫ аппа каларӗ. Элпин усал шухӑшне пурнӑҫлама парас марччӗ, чуп-ха часрах терӗ. Юрать-ха, вӑхӑтра ҫитрӗм.
— Усал шухӑш хӑйнех пырса ҫапрӗ, — терӗ Элпи мӗншӗн ҫапла хӑтланнине тинех чухласа илнӗ Улӑп. Урӑх нимӗн те шарламарӗ.
Нарпи Чӗкеҫ патне васкарӗ. Ыран вӗсен Алмаса тирпейлесе пытармалла. Ку килте те ҫав ӗҫех пуҫӑнмалла…
Ирӗклӗхшӗн пуҫне хунӑ паттӑрсене пурне те пӗрле вырттарса пытарас терӗҫ. Пысӑк шӑтӑк чаврӗҫ, йӗритавра ҫирӗп пӗренесенчен пура тытрӗҫ. Ҫын пӗтӗмпех вилмест вӑл, ҫӗр ҫинчен кайсан урӑхларах пурнӑҫа куҫать. Унта кирлӗ япаласене те пӗрлех хурса ямалла: чустаран тунӑ лаша кӗлеткисем, сӑнӑсем, хӗҫсем, ухӑсем…
Вил тӑприне вара питӗ ҫӳллӗ купаларӗҫ, таҫтанах курӑнса ларать.
Вӑхӑт иртнӗҫемӗн чӗрери сурансем хуллен тӳрленеҫҫех. Кашни кун мӗн те пулин ҫӗнни илсе килет. Туй та пулать, ачасем те ҫуралаҫҫӗ, пурнӑҫ малаллах талпӑнать.
Акӑ, каллех каҫсерен вӑйӑ юрри илтӗнме пуҫларӗ. Вӑйӑ карти те пысӑкланса пычӗ. Тыткӑнран ҫӑлӑнса килнӗ каччӑсемпе хӗрсем те тухрӗҫ. Юманпа Нарпи те кунтах…
Пӗр кунхине Улӑп ытти ҫӗрти чӑвашсем мӗнлерех пурӑнаҫҫӗ-ши тесе вӑрӑм ҫула тухрӗ. Юмана та пӗрле илчӗ. Вӑл та куртӑр, халӑхпа паллаштӑр. Ялран-яла ҫӳрерӗҫ, турхансемпе, шурсухалсемпе тӗл пулса калаҫрӗҫ. Пур ҫӗрте те ҫӑкӑр-тӑварпа кӗтсе илчӗҫ, сӑрапа хӑналарӗҫ, юрӑ-ташӑпа савӑнтарчӗҫ.
Пысӑк иккен Чӑваш Ҫӗршывӗ! Мӗнле илемлӗ вырӑнсем: юханшывсем, кӳлӗсем, вӑрмансем, тулли пучахлӑ анасем… Ҫурт лартмашкӑн чул нумай, кирпӗч ҫапмашкӑн — тӑмӗ, хӑйӑрӗ, тимӗрҫ лаҫҫине юрлаттармашкӑн шурлӑхлӑрах вырӑнсенче тимӗр тӑпри пур. Пуян иккен Чӑваш Ҫӗршывӗ!
Ҫапла курса ҫӳренӗ хыҫҫӑн чӑвашсен тӗп хулине лартас шухӑш ҫуралчӗ. Халӗ ӗнтӗ вырӑнӗ те паллӑ, кунтан инҫех те мар, Атӑлпа Шур Атӑл пӗрлешнӗ тӗлерех. Турхансем сӗннипе малтан Улӑп керменне лартас терӗҫ. Халӑх мӑн нимене йышлӑн тухрӗ.Шӳтлесе, юрласа ҫурт тунӑ ҫӗрте Микка нухайкки никама та кирлӗ пулмарӗ…
Кӗҫех таврана тепӗр хыпар сарӑлчӗ. Улӑп хӑй ывӑлне авлантарасси ҫинчен пӗлтерчӗ. Юманшӑн вара ҫакӑ калама ҫук пысӑк савӑнӑҫ. Ун пулас арӑмӗ Нарпи иккен. Эппин ӗмӗтленни пурнӑҫа кӗрсе пырать. Ҫапах та ӑш вӑркать. Улӑппа мӑчавӑр калаҫса татӑлни паллӑ-ха, Нарпи хӑй мӗн калӗ-ши?
Юман паян хӗвел ҫине пӑха-пӑха ятлаҫкаласа та илчӗ.Темшӗн ытла хуллен шӑвать-ҫке, каҫ еннелле васкамасть. Каччӑ чӑтса тӑраймарӗ, тӗлпулу вырӑнне ҫитсе те тӑчӗ. Нарпи килмен-ха, иртерех. Акӑ, унчченхи вӑхӑт та ҫитрӗ. Курӑнмасть. Мӗн пулчӗ-ши вара, чирлемерӗ-ши? Ыйту хыҫҫӑн ыйту. Кӗтнӗ чухне мӗн кӑна пырса кӗмест пуҫа.
— Юман! — илтӗнчӗ васкаса ҫывхаракан Нарпи сасси.
— Нарпи! — чупса пычӗ хирӗҫ хӗпӗртесе ӳкнӗ каччӑ. Пӗрне-пӗри ыталаса илчӗҫ те пӗр самант нимӗн шарламасӑр тӑчӗҫ. Хыттӑн тапакан чӗрисем икӗ ҫамрӑкӑн ӗмӗчӗсем пӗр евӗрлех пулнине сӑмахсӑрах пӗлтерчӗҫ…
Туя туй пек тумалла ӗнтӗ, лайӑх хатӗрленмелле. Улӑп ывӑлӗ авланать вӗт-ха, хӗрӗ те сумлӑ йӑхран, мӑчавӑр килӗнчен. Туй вӑл ҫав тери пысӑк пӗлтерӗшлӗ самант. Унта ҫӗнӗ ҫемье ҫуралать, ҫыннӑн чӑн-чӑн пурнӑҫӗ пуҫланать. Пӗччен пурнӑҫ вӑл ҫурма пурнӑҫ кӑна, тӗллевӗ те пит паллах мар. Мӑшӑрланнӑ хыҫҫӑн вара пачах урӑхла: камшӑн пурӑнни те паллӑ, пурнӑҫ ҫулӗ те уҫӑмлӑрах.
Туй чӑрмавӗ, канӑҫсӑр ӗҫ пӗтӗмпех Чӗкеҫе тиврӗ. Иккӗшӗн те амӑшӗсем ҫук. Икӗ ватӑ арҫынтан, Улӑппа мӑчавӑртан, усси пит нумаях мар. Апат-ҫимӗҫ валли тупса парӗҫ-ха, анчах пӗҫерме пӗлмелле вӗт-ха, сӑрине те пички-пичкипех туса лартмалла. Юрать-ха, ун пек чухне тӑвансем хастар хутшӑнаҫҫӗ, йӑх ятне ӳкермелле мар. Ку ҫеҫ те мар-ха, тӑвансен чи пысӑк тивӗҫӗ вӑл хӗр тупри хатӗрлесси. Пуян хӗрӗн чапӗ те, сумӗ те пысӑкрах. Нарпи хӑй те пултарать-ха, анчах пулӑшу кирлех. Кӗҫех мӑчавӑр килӗнче алӑстисем юрлани илтӗнме пуҫларӗ.
Улӑп керменӗнче те хӗвӗшӳ пырать. Арҫын туйне хатӗрленеҫҫӗ. Кунти пурлӑх пахалӑхӗ патша шайӗнче пулмалла: турхансем тата чӑваш ҫӗрӗнчи ытти сумлӑ ҫынсем килмелле…
Чаплӑ туй пӗр эрне кӗрлерӗ. Ӗҫкӗ-ҫикӗ пурне те ҫитрӗ. Туй сӑри тутанса пӑхман ҫын та юлмарӗ.
Ырӑ хыпар ытти халӑхсем патне те ҫитнӗ иккен. Хӗвел анӑҫ енчен Остап килчӗ, кӑнтӑртан — Махмуд. Ольга сывӑ юлнӑ пулсассӑн, тен, вӑл та килетчӗ? (Йывӑр тӑпри ҫӑмӑл пултӑр). Кусем вара парнесемпех килнӗ. Махмуд Юмана ӑратлӑ лаша пачӗ, Нарпи валли Остап тинӗс сухӑрӗнчен тунӑ пӗчӗк арча илсе килнӗ. Шала вара сӑн-пите хитрелетмелли хатӗрсем хунӑ. Ҫамрӑк мӑшӑра ырлӑх-сывлӑх, телей, пӳрт тулли ача сӗннисӗр пуҫне Улӑпа та тав турӗҫ, хӗҫпе пырса ирӗке кӑларнине нихӑҫан та манмӑпӑр терӗҫ. Эппин, тӑрӑшни сая каймарӗ, ҫӗнӗ ӑру валли такӑр ҫул уҫӑлчӗ. Юманшӑн ҫакӑн пек шанчӑклӑ туссем тупӑнни хӑех мӗне тӑрать. Ҫакна курсассӑн нихӑҫан макӑрса курман Улӑп куҫӗнчен савӑнӑҫ куҫҫулӗ сӑрхӑнса тухрӗ. Ҫулсем иртнӗҫемӗн кӑмӑл та ҫемӗҫсе пырать-мӗн.
Чӑваш хӑй те хӑнана пушӑ алӑпа ҫӳремест, килнӗ хӑнана та кучченеҫсӗр ямасть. Кунта пурнӑҫӗнче пӗрремӗш хут астивнӗ сӑрапа шӑрттана Юман тусӗсем хӗпӗртесех йышӑнчӗҫ.
Ҫамрӑк мӑшӑра вара Улӑппа мӑчавӑр юнашар тӑрсах телей пиллерӗҫ, вӑрман пек пуян, уй пек аслӑ, тапса тӑракан ҫӑлкуҫ пек таса пулӑр, иккӗн выртса виҫҫӗн тӑрӑр, ваттипе ватӑ пек калаҫӑр, ҫамрӑккипе — ҫамрӑк пек, мӗн ватӑличчен пӗрле пурӑнӑр, чӑваш ятне ан ҫӗртӗр, чӑваш туррине ан манар терӗҫ. Ку сӑмахсен пӗлтерӗшӗ паллӑ ӗнтӗ, туйӑн йӗрки ҫапла. Анчах тӗлӗнмелли те тупӑнчӗ. Улӑп хӑй хӗҫҫине илчӗ те: «Ҫакна сан аллуна паратӑп. Тӑван халӑхшӑн шанчӑклӑ хӳтӗлӗх пул!» — терӗ. Юман йӑлтӑртатса тӑракан хӗҫҫе тытрӗ те чуптуса илчӗ.
Ҫакна курсассӑн чылайӑшӗн пуҫӗнче канӑҫсӑр ыйту ҫуралчӗ: «Нивушлӗ патша пуканне те Юмана парӗ?…»
Пур япалан та вӗҫӗ пур. Акӑ туй та шавласа иртсе кайрӗ. Пур ҫӗрте те лӑпкӑлӑх хуҫаланать. Кӗҫӗн ҫынпа упӑшки те ире хирӗҫ пушшех канлӗ ҫывӑраҫҫӗ. Тен, ырӑ тӗлӗк курса киленеҫҫӗ. Улӑп вара килте ҫук. Каярах та курӑнмарӗ.
Анчах ҫынсем тепӗр япалана асӑрхарӗҫ: тул ҫутӑлнӑ тӗле паттӑрсен масарӗнчен инҫех мар питӗ ҫӳллӗ сӑрт ӳссе ларнӑ, аякранах курӑнать. Тимлӗрех пӑхсассӑн унта Улӑп сӑнне асӑрхатӑн. Сӑрт пулса тӑнӑ иккен вӑл. Чӑваш ҫӗршывӗн чиккисене асӑрхаса тӑрать ӗнтӗ. Халӑхшӑн йывӑрлӑх сиксе тухас пулсассӑн чӗрӗлсе тӑрса ҫапӑҫӑва кӗме хатӗр.
Ҫав сӑртӑн пӗр енчи шурӑ тӑмлӑ вырӑнӗнчен арман пӗви патнелле тӑрӑ шыв сӑрхӑнса тухать. Ҫынсем ӑна Илемпи куҫҫулӗ теҫҫӗ, сывлӑха тесе ӗҫеҫҫӗ, таҫтан инҫетрен килекенсем те йышланса пыраҫҫӗ. Ҫав шывпа йӗпеннӗ шурӑ тӑма пите сӗрсессӗн — илемшӗн теҫҫӗ.
Улӑп пурне те курать, кам мӗн тунине асӑрхать. Вӑхӑтра ҫумӑр ҫӑвасси е ҫӑвӗпе вӗри хӗвел хӗртсе калчана типӗтсе лартасси пӗтӗмпех Улӑпран килет теҫҫӗ. Ун кӑмӑлӗ вара — чӑвашсем мӗнле пурӑннинчен иккен. Туслӑ пурӑнар, усал ӗҫпе пӗр-пӗрне кӳрентерер мар, Улӑпа ҫиллентерер мар.


Ҫапла пултӑр!

Ҫапла пултӑр!

Ҫапла пултӑр!






2001, нарӑс.

Примечания




1


Ҫарӑҫ — ҫар ҫынни.


2


Варчӑк — ватӑ арҫын.

